
“Azərbaycan Respublikasında insan hüquqlarının qorunması haqqında” 
Azərbaycan Respublikasının İnsan Hüquqları üzrə Müvəkkilinin (Ombudsmanın) 
2022-ci il üzrə məruzəsi “Azərbaycan Respublikasının İnsan Hüquqları üzrə 
Müvəkkili (Ombudsman) haqqında” Azərbaycan Respublikası Konstitusiya 
Qanununun 14-cü maddəsinə uyğun olaraq hazırlanmışdır.  

 
Azərbaycan Respublikasının İnsan Hüquqları üzrə Müvəkkili 

(Ombudsman) cari il bitdikdən sonra iki aydan gec olmayaraq illik məruzəni 
Azərbaycan Respublikasının Prezidentinə təqdim edir və həmin məruzə ilə 
Azərbaycan Respublikasının Milli Məclisi qarşısında çıxış edir. 

 
İllik məruzə Azərbaycan Respublikasının Nazirlər Kabinetinə, Azərbaycan 

Respublikasının Konstitusiya Məhkəməsinə, Azərbaycan Respublikasının Ali 
Məhkəməsinə və Azərbaycan Respublikasının Baş prokuroruna göndərilir. 

 
Məruzə “Azərbaycan” qəzetində və “Azərbaycan Respublikasının 

qanunvericilik toplusu”nda dərc olunur. 

Giriş sözü 
 

Cəmiyyətin inkişafında, ictimai münasibətlərin möhkəmlənməsində insan hüquq 
və azadlıqlarına hörmət prinsipi başlıca yer tutur. 

Müzəffər Ali Baş Komandanın rəhbərliyi altında işğal altında olan torpaqlarımızın 
düşmən işğalından azad edilməsindən sonra ölkəmiz sosial-iqtisadi inkişafın yeni 
mərhələsinə qədəm qoymuşdur. Müasir çağırışlara cavab verən və uğurla icra olunan 
müxtəlif layihələr vətəndaşların rifah halının getdikcə yaxşılaşmasına xidmət 
etməkdədir. 

Ölkəmizdə dövlət idarəçilik sistemində həyata keçirilən davamlı islahatlar, sosial-
iqtisadi həyatın bütün sahələrində qanunçuluğun və şəffaflığın təmin olunması 
məqsədilə atılan addımlar, korrupsiyaya qarşı mübarizənin gücləndirilməsi, dövlət 
orqanlarının fəaliyyətində səmərəliliyin artırılması, ictimai nəzarətin genişləndirilməsi 
məqsədilə həyata keçirilən tədbirlər insan hüquqlarına və qanunların aliliyinə hörmətin 
artmasında, hüquq bərabərliyinin təmin edilməsində əhəmiyyətli rol oynamaqdadır. 

Bir çox təhsil, səhiyyə və digər sosial obyektlərin açılışında şəxsən iştirak edən 
ölkə Prezidentinin və Birinci vitse-prezidentin əhalinin geniş təbəqələri, ictimaiyyət 
nümayəndələri, xüsusilə Qarabağ müharibəsi əlilləri və şəhid ailələri ilə səmimi 
görüşləri, onların hüquqlarının təmini sahəsində həyata keçirilən islahatlarla yanaşı, 
mövcud problemlərlə yerində tanış olmaları əhalinin böyük rəğbətinə və yüksək 
etimadına səbəb olmuşdur. 

Respublikanın müxtəlif bölgələrində müasir avadanlıqlarla təchiz edilmiş yeni 
müəssisələrin istifadəyə verilməsi əhalinin məşğulluğunun təmin edilməsinə və işsizliyin 
azaldılmasına təkan verməklə yanaşı, vətəndaşların layiqli həyat səviyyəsinin təmininə 
xidmət etmişdir. 

Minimum aylıq əməkhaqqı məbləğinin, əhalinin əsas sosial-demoqrafik qrupları 
üzrə yaşayış minimumunun, əmək pensiyasının minimum məbləğinin və sosial 
müavinətlərin məbləğinin davamlı olaraq artırılması sosial problemlərin həllində və 
əhalinin rifah halının yüksəlməsində, insan hüquq və azadlıqlarının etibarlı təmin 
edilməsində böyük dönüş yaratmışdır. 

İl ərzində respublikamızda keçirilmiş, böyük ictimai və siyasi əhəmiyyətə malik 
kütləvi tədbirlər ölkəmizin beynəlxalq aləmdə nüfuzunun və müsbət imicinin daha da 
möhkəmlənməsi baxımından mühüm əhəmiyyət daşımışdır. 

Məlum olduğu kimi, ölkəmizdə insan hüquqlarının müdafiəsi sahəsində həyata 
keçirilən hüquqi islahatların mühüm mərhələlərindən biri də insan hüquqlarının və 
azadlıqlarının müdafiəsində səmərəli hüquq müdafiə mexanizmi olan Ombudsman 
təsisatının yaradılması olmuşdur. 

Azərbaycan xalqının ümummilli lideri Heydər Əliyevin təşəbbüsü ilə 2002-ci ildə 
yaradılan, öz işini müstəqillik, aşkarlıq, şəffaflıq, qanunçuluq, ədalət, qərəzsizlik 
prinsipləri əsasında quran Ombudsman təsisatı hazırda ölkə Prezidentinin dəstəyi ilə 
ölkəmizin Konstitusiyasında və tərəfdar çıxdığı beynəlxalq müqavilələrdə təsbit 
olunmuş, respublikanın dövlət və yerli özünüidarə orqanları, vəzifəli şəxsləri tərəfindən 
pozulan insan hüquq və azadlıqlarının bərpa edilməsi, insan hüquqları pozuntularının 
qarşısının alınması, eyni zamanda dövlətimizin beynəlxalq nüfuzunun artması 
istiqamətində fəaliyyətini uğurla davam etdirmişdir. 

Yeri gəlmişkən, ölkəmizdə insan hüquqlarının müdafiəsi sahəsində həyata 
keçirilən hüquqi islahatların mühüm tərkib hissəsi kimi Azərbaycan Respublikasının Milli 
Məclisi tərəfindən “Azərbaycan Respublikasının İnsan Hüquqları üzrə Müvəkkili 
(Ombudsman) haqqında” Azərbaycan Respublikasının Konstitusiya Qanununda 
dəyişikliklər edilməsi barədə” Azərbaycan Respublikasının Konstitusiya Qanunu qəbul 
olunmuş, bununla da Ombudsmanın fəaliyyət istiqamətləri genişləndirilmiş, həmçinin 
“Əlilliyi olan şəxslərin hüquqları haqqında Konvensiya”nın və “Uşaq hüquqları haqqında 

Konvensiya”nın həyata keçirilməsi, eləcə də bərabərlik hüququnun təmin edilməsinin və 
ayrı-seçkiliyin qarşısının alınmasının təşviqi və monitorinqi üzrə müstəqil mexanizm 
funksiyalarının həyata keçirilməsi üzrə mandatı müəyyən edilmiş, eyni zamanda 
fəaliyyət istiqamətləri təkmilləşdirilmişdir. 

Ötən dövrdə Ombudsman insan hüquq və azadlıqlarının müdafiəsi və təbliği 
sahəsində dövlət qurumları, vətəndaş cəmiyyəti institutları, beynəlxalq təşkilatlar və 
xarici həmkarlarla əməkdaşlıqda əhəmiyyətli irəliləyişlər əldə etmişdir. 

2022-ci ildə Ombudsmanın ünvanına 28.525 müraciət daxil olmuşdur. Bu 
müraciətlər Ombudsmana poçt, elektron poçt, onlayn müraciət qaydasında göndərilmiş, 
aparatda və regional mərkəzlərdə, habelə Ombudsman Aparatında qəbul zamanı, 7/24 
rejimində fəaliyyət göstərən 916 Çağrı Mərkəzi vasitəsi ilə, həmçinin Ombudsmanın, 
onun aparatının və regional mərkəzlərinin əməkdaşlarının respublikanın müxtəlif şəhər 
və rayonlarında əhali qrupları ilə görüşləri, cəzaçəkmə müəssisələrinə, istintaq 
təcridxanalarına, müvəqqəti saxlama yerlərinə, hərbi hissələrə, uşaqlar, pensiya yaşına 
çatmış, habelə əlilliyi olan şəxslər üçün sosial xidmət müəssisələrinə, internatlara, 
səhiyyə, təhsil və əhalinin sosial müdafiəsi müəssisələrinə başçəkmələr zamanı təqdim 
edilmişdir. 

Həmin müraciətlərə “Azərbaycan Respublikasının İnsan Hüquqları üzrə Müvəkkili 
(Ombudsman) haqqında” Azərbaycan Respublikasının Konstitusiya Qanununa (bundan 
sonra – Konstitusiya Qanunu) əsasən baxılmış, paytaxtda və bölgələrdə insan 
hüquqlarının təmini vəziyyətinin monitorinqi aparılmış, aşkar edilmiş problemlərin 
yaranma səbəbləri təhlil edilmiş, onların həlli istiqamətində aidiyyəti qurumlara təklif və 
tövsiyələr verilmiş, bir çox hallarda nöqsan və çətinliklərin aradan qaldırılmasına, 
pozulmuş hüquqların bərpasına  nail olunmuşdur. Bununla yanaşı, ərizəçilərə 
müraciətləri ilə əlaqədar hüquq və vəzifələri barədə izahatlar verilmişdir. 

Ombudsmanın təşəbbüsü və təşkilatçılığı ilə hüquqi biliklərin artırılmasına, hüquq 
mədəniyyətinin yüksəlməsinə xidmət edən silsilə maarifləndirmə tədbirləri həyata 
keçirilmişdir. 

“18 İyun - Azərbaycan Respublikasında İnsan Hüquqları Günü” ərəfəsində 
Ombudsman tərəfindən elan edilmiş “İnsan Hüquqları Aylığı”, habelə BMT-nin Uşaq 
Hüquqları Konvensiyasının qəbul edilməsinin ildönümünə həsr edilmiş “Uşaq Hüquqları 
Aylığı” çərçivəsində ölkənin şəhər və rayonlarında mərkəzi və yerli icra hakimiyyəti 
orqanlarının, vətəndaş cəmiyyəti institutlarının nümayəndələrinin iştirakı ilə tədbirlər 
keçirilmiş, orta məktəblərdə və uşaq müəssisələrində müsabiqə və sərgilər təşkil 
olunmuş, televiziya və radio kanallarında insan hüquqlarına həsr edilmiş proqramlar 
yayımlanmış, mətbuatda məqalə və məlumatlar dərc edilmişdir. 

İnsan hüquqlarının müdafiəsinin səmərəliliyinin artırılması məqsədilə 
Ombudsman tərəfindən dövlət qurumlarının və vətəndaş cəmiyyəti institutlarının 
nümayəndələrinin iştirakı ilə müntəzəm məsləhətləşmələr və müzakirələr keçirilmişdir. 

Ombudsmanın təşəbbüsü və təşkilatçılığı ilə ölkəmizdə təşkil edilmiş beynəlxalq 
əhəmiyyətli tədbirlərlə yanaşı, Ombudsmanın və aparat əməkdaşlarının xarici ölkələrdə 
keçirilmiş beynəlxalq tədbirlərdə iştirakı insan hüquq və azadlıqlarının müdafiəsi 
sahəsində müsbət təcrübə mübadiləsi, qaçqın və məcburi köçkün soydaşlarımızın 
hüquqlarının müdafiəsi, habelə Azərbaycan həqiqətlərinin təbliği və dünya ictimaiyyətinə 
çatdırılması baxımından əhəmiyyətli olmuşdur. 

BMT və onun ixtisaslaşmış qurumları, o cümlədən İnsan Hüquqları üzrə Ali 
Komissarlıq, habelə Avropa İttifaqı, Avropa Şurası, ATƏT, İslam Əməkdaşlıq Təşkilatı, 
Beynəlxalq Qırmızı Xaç Komitəsi, Miqrasiya Siyasətinin İnkişafı üzrə Beynəlxalq 
Mərkəz, Beynəlxalq və Avropa Ombudsmanlar institutları, Asiya Ombudsmanlar 
Assosiasiyası və digər beynəlxalq hökumətlərarası və qeyri-hökumət təşkilatları ilə 
səmərəli əməkdaşlıq davam etdirilmişdir. 

Ombudsman təsisatının 20 illik yubileyi münasibətilə Türkiyə, Pakistan, Mərakeş, 
İndoneziya, Moldova, Yaponiya, Honq Konq, Şimali Kipr, Qırğızıstan, İran, Özbəkistan, 
Qazaxısan, Macarıstan, Çin və Koreyanın ombudsmanları və milli insan hüquqları 
təsisatlarının rəhbərlərinin, habelə beynəlxalq təşkilatların və vətəndaş cəmiyyəti 
institutlarının nümayəndələrinin iştirakı ilə Bakı Beynəlxalq Konfransının keçirilməsi və 
Bakı Bəyannaməsinin qəbul edilməsi insan hüquq və azadlıqlarının daha etibarlı 
müdafiəsi və ölkəmizin beynəlxalq nüfuzunun yüksəlməsi istiqamətində mühüm 
əhəmiyyət daşımışdır. 

Azərbaycan Ombudsmanının təşəbbüsü əsasında Azərbaycanla yanaşı, 
Yaponiya, İndoneziya, Honq-Konq, İran, Pakistan, Türkiyədən olan ombudsmanlar və 
insan hüquqları təsisatlarının rəhbərlərinin iştirakı ilə Asiya Ombudsmanlar 
Assosiasiyasının, Türkiyə, Pakistan, Mərakeş, İran, İndoneziyadan olan 
nümayəndələrin, habelə Sudan Ombudsmanının videoformatda iştirakı ilə İslam 
Əməkdaşlıq Təşkilatı Ombudsmanlar Assosiasiyasının, habelə Azərbaycan, Türkiyə, 
Qazaxıstan, Qırğızıstan və Şimali Kiprin ombudsman və milli insan hüquqları 
təsisatlarının rəhbər və nümayəndələrinin iştirakı ilə Türk Dövlətləri Ombudsmanlar və 
Milli İnsan Hüquqları İnstitutları Assosiasiyasının (TÜRKOMB) növbəti iclaslarının 
Bakıda keçirilməsi də müstəsna əhəmiyyət kəsb etmişdir. 

Ombudsman iştirak etdiyi beynəlxalq tədbirlərdə həyata keçirdiyi geniş fəaliyyətlə 
yanaşı, Azərbaycan həqiqətlərini, xüsusilə də ölkədə insan və vətəndaş hüquq və 
azadlıqlarının daha səmərəli təmin edilməsi və etibarlı müdafiəsi ilə bağlı həyata 
keçirilən tədbirlər və əldə edilmiş nəticələr beynəlxalq ictimaiyyətin diqqətinə 
çatdırmışdır. 

İnsan hüquq və azadlıqlarının təmini vəziyyətini diqqətdə saxlayan, bu sahədə 
dövlət proqramlarının icrası prosesində yaxından iştirak edən və icra vəziyyətinin 
monitorinqini aparan Ombudsman il ərzində səlahiyyətli dövlət qurumlarına insan 
hüquqlarının daha səmərəli təmin olunması və müdafiəsinə, o cümlədən aztəminatlı 
ailələrin və əhalinin həssas qruplarının problemlərinin həllinə dair təklif və tövsiyələrlə 
müraciətlər etmiş, qanunvericiliyin təkmilləşdirilməsi prosesində iştirak etmişdir. 

Ombudsmana etimad göstərərək, problem və çətinlikləri ilə bağlı müraciət edən 
insanlara, həmçinin pozulmuş insan hüquqlarının bərpası istiqamətində əməkdaşlıq 
edən dövlət qurumlarına, habelə insan hüquqlarının müdafiəsi işinə öz töhfəsini verən 
vətəndaş cəmiyyəti institutlarına təşəkkürümü bildirirəm. 

 
 
 
 
 
 

Səbinə Əliyeva 
 

Azərbaycan Respublikasının 
İnsan Hüquqları üzrə Müvəkkili 

(Ombudsman) 

I fəsil. 
 

İNSAN VƏ VƏTƏNDAŞ  
HÜQUQLARININ VƏ AZADLIQLARININ MÜDAFİƏSİ 

 
 

1.1. Mülki və siyasi hüquqların müdafiəsi 
 
Azadlıq hüququ. Azərbaycan Respublikasının Konstitusiyasında təsbit edildiyi 

kimi, azadlıq hüququ, eyni zamanda insanın öz iradəsinə uyğun olaraq və hər hansı 
məhdudiyyət olmadan hərəkət etmək imkanını ifadə edir.   

Şəxsin ölkə ərazisində maneəsiz hərəkət etmək, özünə yaşayış yeri seçmək və 
olmaq, ölkəni tərk etmək və ora qayıtmaq azadlığını özündə ehtiva edən bu hüququn 
səmərəli təmin edilməsi digər hüquqlardan da qanuni surətdə istifadə edilməsinə şərait 
yaradır. 

Bu sahədə Ombudsmanın ünvanına daxil olan müraciətlərdə, əsasən, şəxsiyyət 
vəsiqəsi ilə təmin edilmə, yaşayış yeri üzrə qeydiyyata alınma, şəxsiyyət vəsiqəsinin 
fərdi identifikasiya nömrəsinin deaktiv edilməsi, ölkədən çıxışa qoyulmuş məhdudiyyətin 
götürülməsi və bu kimi digər məsələlər öz əksini tapmışdır. 

Müxtəlif səbəblərdən daimi yaşayış yerindən məhrum olan, yaşayış yeri üzrə 
qeydiyyatdan çıxarılan və yaşayış yeri olmayan vətəndaşların müraciətlərinə diqqətlə 
yanaşılmış, belə şəxslərin hüquqlarının təmin edilməsi üzrə tədbirlər görülmüşdür. 

Məlum olduğu kimi, Azərbaycan Respublikası Nazirlər Kabinetinin 2003-cü il 9 
aprel tarixli, 55s saylı Sərəncamının tələblərinə əsasən, yaşayış yeri olmayan 
Azərbaycan Respublikasının vətəndaşları Azərbaycan Respublikası Daxili İşlər 
Nazirliyinin şəxsiyyət vəsiqəsi verən müvafiq orqanının ünvanı üzrə qeydiyyatdan 
keçirilməli və onlara şəxsiyyət vəsiqəsi fərdiləşdirilərkən şəxsiyyət vəsiqəsinin “yaşayış 
yeri” qrafasında həmin ünvan şərti olaraq göstərilməlidir. 

Yaşayış yeri olmayan və Azərbaycan Respublikası Daxili İşlər Nazirliyinin 
şəxsiyyət vəsiqəsi verən müvafiq orqanının ünvanı üzrə qeydiyyata götürülərək 
şəxsiyyət vəsiqəsi ilə təmin edilən bəzi vətəndaşlardan daxil olan müraciətlərdə onlara 
məxsus şəxsiyyət vəsiqəsinin fərdi identifikasiya nömrəsinin aktiv olmadığı (şəxsiyyət 
vəsiqəsinin statusunun deaktiv edildiyi) bildirilmişdir. 

Ombudsmanın tapşırığına əsasən aparılmış araşdırmalar nəticəsində həmin 
vətəndaşların hüquqları təmin edilmişdir. 

Ərizəçi Ə. (424-22) Ombudsmanın Çağrı Mərkəzinə müraciət edərək, özünün və 
üç övladının Suraxanı Rayon Polis İdarəsinin inzibati binasında yaşayış yeri üzrə 
qeydiyyatda olmalarına baxmayaraq, səbəb göstərilmədən həmin ünvandan 
qeydiyyatdan çıxarıldıqlarını, nəticədə şəxsiyyət vəsiqələrinin fərdi identifikasiya 
nömrəsinin tanınmadığını (aktiv olmadığını) bildirmiş, onun və övladlarının yaşayış yeri 
üzrə qeydiyyatlarının bərpa olunmasında köməklik göstərilməsini xahiş etmişdir. 
Şikayətlə bağlı Azərbaycan Respublikasının Daxili İşlər Nazirliyinə müraciətdən sonra 
ərizəçi və onun ailə üzvləri Azərbaycan Respublikası Nazirlər Kabinetinin məlum 
sərəncamına əsasən yaşayış yeri olmayan şəxs kimi müvafiq qaydada qeydiyyata 
alınaraq yeni şəxsiyyət vəsiqəsi ilə təmin edilmişlər. 

Ərizəçi R. (904-22) Ombudsmana müraciət edərək, yaşadığı evin qanunla 
müəyyən edilmiş sənədləri olmadığı üçün həmin ünvan üzrə qeydiyyata alınmadığını, 
bu səbəbdən Suraxanı Rayon Polis İdarəsinin inzibati binasında qeydiyyatda olmasına 
baxmayaraq, sonradan qeydiyyatdan çıxarıldığını bildirmiş, polis idarəsinin inzibati 
binasına qeydiyyatının bərpa olunmasında köməklik göstərilməsini xahiş etmişdir. 
Şikayətlə bağlı Azərbaycan Respublikasının Daxili İşlər Nazirliyinə müraciətdən sonra 

ərizəçi və onun övladı həmin polis idarəsi tərəfindən yaşayış yeri olmayan şəxs kimi 
sənədləşdirilmişdir. 

Ərizəçi M. (10772-22) Ombudsmanın Çağrı Mərkəzinə müraciət edərək, 
cəzaçəkmə müəssisəsindən azad olunduqdan sonra qeydiyyatı olmadığı üçün şəxsiyyət 
vəsiqəsi ilə təmin edilmədiyini, polis orqanının inzibati binasına qeydiyyata alınması ilə 
bağlı Yasamal Rayon Polis İdarəsinə müraciətlərinin nəticəsiz qaldığını bildirmiş, 
qeydiyyata alınaraq şəxsiyyət vəsiqəsi ilə təmin olunmasında köməklik göstərilməsini 
xahiş etmişdir. Şikayətlə bağlı Azərbaycan Respublikasının Daxili İşlər Nazirliyinə 
müraciətdən sonra ərizəçi 3 saylı Bakı “ASAN xidmət” mərkəzi tərəfindən müvafiq 
ünvan üzrə sənədləşdirilərək şəxsiyyət vəsiqəsi ilə təmin edilmişdir. 

Ərizəçi Ə. (11364-22) Ombudsmana müraciət edərək, özünün və ailə üzvlərinin 
daimi yaşayış yerinin olmadığı üçün Gəncə şəhəri Nizami Rayon Polis İdarəsinin 
inzibati binasına qeydiyyata alınaraq, onlara şəxsiyyət vəsiqəsinin verildiyini, lakin 
sonradan qeydiyyatdan çıxarıldıqlarını, bu səbəbdən də şəxsiyyət vəsiqəsindən istifadə 
edə bilmədiklərini bildirmiş, məsələnin qanunamüvafiq həllində köməklik göstərilməsini 
xahiş etmişdir. Şikayətlə bağlı Azərbaycan Respublikasının Daxili İşlər Nazirliyinə 
müraciətdən sonra ərizəçi və onun ailə üzvləri yaşayış yeri olmayan şəxs kimi Gəncə 
Şəhər Baş Polis İdarəsinin 1-ci Polis şöbəsinin inzibati binasının ünvanına qeydiyyata 
alınaraq, yeni şəxsiyyət vəsiqələri ilə təmin edilmişlər. 

Yeri gəlmişkən, bir çox insanların üzləşdikləri problemlərin aradan qaldırılması və 
onların öz hüquqlarından yetərincə istifadə etmələrinə şərait yaradılması məqsədilə yeni 
salınmış yaşayış massivlərinə ünvanların verilməsi prosesinin sürətləndirilməsi zəruridir. 

Ölkə ərazisindən çıxışa qoyulmuş məhdudiyyətin aradan qaldırılması, ölkəni tərk 
etmək azadlığının təmin edilməsi üzrə Ombudsmanın ünvanına daxil olmuş müraciətlər 
üzrə səlahiyyətli dövlət qurumlarına müraciətlər edilmiş, sərbəst hərəkət etmək 
hüququnun təmin edilməsi məqsədilə tədbirlər görülmüşdür. 

Ərizəçi B. (11148-22) Ombudsmana müraciət edərək, Heydər Əliyev adına 
Beynəlxalq Hava Limanında Dövlət Sərhəd Xidmətinin əməkdaşları tərəfindən 
Azərbaycan Respublikasının hüdudlarından kənara çıxmasına qoyulmuş məhdudiyyətlə 
bağlı ona məlumat verildiyini, həmin məhdudiyyətin Azərbaycan Respublikasının Baş 
prokuroru yanında Korrupsiyaya qarşı Mübarizə Baş İdarəsi tərəfindən qoyulduğunu, 
buna baxmayaraq, əvvəllər Azərbaycan Respublikasına gəlişi və gedişi zamanı heç bir 
məhdudiyyətlə qarşılaşmadığını bildirmiş, həmin məhdudiyyətin ləğv edilməsində 
köməklik göstərilməsini xahiş etmişdir. Şikayətlə bağlı Azərbaycan Respublikasının Baş 
Prokuroru yanında Korrupsiyaya qarşı mübarizə baş idarəsinə müraciətdən sonra 
ərizəçinin cinayət məsuliyyətinə cəlb edilməsi müddətinin keçməsi ilə əlaqədar 
barəsində istintaq olunan cinayət işinin icraatına Azərbaycan Respublikası Cinayət 
Prosessual Məcəlləsinin 39.1.3-cü maddəsinə əsasən xitam verilməklə ölkədən çıxışına 
qoyulmuş qadağa götürülmüşdür. 

Ombudsman ölkəmizin hüdudlarından kənarda müvəqqəti və ya daimi yaşayan 
Azərbaycan Respublikası vətəndaşlarının hüquq və azadlıqlarının müdafiəsinə də 
diqqətlə yanaşmış, mövcud imkanlar daxilində onlara hüquqi yardım göstərilməsinə 
çalışmış, bir sıra müraciətlər üzrə görülmüş tədbirlər nəticəsində pozulmuş hüquqlar 
bərpa edilmişdir. 

Ərizəçi M. (10789-22) Ombudsmana müraciət edərək, anasının 2020-ci ilin 
əvvəllərində müayinə və müalicə üçün İran İslam Respublikasına getdiyini, lakin 
pandemiya ilə bağlı Azərbaycana qayıda bilmədiyini, daha sonra həmin ölkədə qalması 
üçün viza müddətinin uzadılması məqsədilə özündən asılı olmayan səbəblərə görə 
müraciət edə bilmədiyini, bu səbəbdən də onun adına hesablanmış cəriməni ödəmək 
imkanının olmadığını bildirmiş, anasının Azərbaycana qayıtmasında köməklik 
göstərilməsini xahiş etmişdir. Bununla bağlı Azərbaycan Respublikasının Xarici İşlər 
Nazirliyinə müraciətdən sonra ərizəçinin anasına ölkədən çıxış icazəsinin alınması ilə 

bağlı İran İslam Respublikasının Xarici İşlər Nazirliyinə müvafiq nota yazılmış və onun 
adına ölkəyə qayıdış şəhadətnaməsi rəsmiləşdirilmişdir. 

Ukraynadakı vəziyyətlə əlaqədar həmin ölkədə olan Azərbaycan Respublikası 
vətəndaşlarının üzləşdikləri ciddi çətinliklər, habelə onların üçüncü ölkələrin ərazisindən 
keçməklə respublikamıza qayıdışının təmin edilməsi məsələsi də Ombudsmanın xüsusi 
diqqətində olmuşdur. 

Ərizəçi İ. (5353-22) Ombudsmana müraciət edərək, Ukraynada yaranmış məlum 
vəziyyətlə əlaqədar həmin ölkədən Polşa Respublikasına keçdiyini, Azərbaycana təxliyə 
edilməsi ilə bağlı respublikamızın həmin ölkədəki səfirliyinə müraciətlərinin nəticəsiz 
qaldığını bildirmiş, köməklik göstərilməsini xahiş etmişdir. Şikayətlə bağlı Azərbaycan 
Respublikasının Xarici İşlər Nazirliyinə müraciətdən sonra ərizəçi Katovitse-Buxarest-
İstanbul-Bakı marşrutu üzrə ölkəmizə təxliyə edilmişdir. 

Ərizəçi T. (8115-22) Ombudsmana müraciət edərək, Türkiyə Respublikası 
şirkətlərindən birinə məxsus yük gəmisində matros kimi işləyən, Azərbaycan 
Respublikasının vətəndaşları olan övladının və qohumunun Ukraynada yaranmış 
vəziyyətlə bağlı bir müddət həmin ölkənin Mariupol şəhərində gəmidə qaldıqlarını, daha 
sonra hərbi geyimli şəxslərin nəzarəti altında gəmidən düşürülərək Ukraynanın Donetsk 
vilayətinə aparıldıqlarını bildirmiş, onların ölkəmizə qaytarılması istiqamətində müvafiq 
tədbirlər görülməsini xahiş etmişdir. Bununla bağlı Azərbaycan Respublikasının Xarici 
İşlər Nazirliyinə müraciətdən sonra Azərbaycan Respublikasının vətəndaşları olan 
həmin şəxslərin Moskvadan hava yolu ilə Bakıya çatdırılması təmin edilmişdir. 

Azərbaycan Respublikasının ərazisində olan əcnəbilərin hüquqlarının müdafiəsi 
məsələləri də diqqətdə saxlanılmışdır. 

Ərizəçi M. (14000-22) Ombudsmana müraciət edərək, Ukrayna vətəndaşı olan, 
uzun müddətdir ruhi-əsəb xəstəliyindən əziyyət çəkən, ölkədə olma və yaşama hüququ 
verən sənədlər olmadan Gəncə şəhərində baxımsız və köməksiz vəziyyətdə, 
qeydiyyatsız yaşayan, qeyri-müəyyən miqrasiya statusuna görə sosial müdafiə və sosial 
təminat, habelə səhiyyə və bu kimi digər dövlət xidmətlərindən istifadə etmək imkanı 
olmayan qohumunun Azərbaycan Respublikasında yaşamasının qanuniləşdirilməsində 
köməklik göstərilməsini xahiş etmişdir. Bununla bağlı Azərbaycan Respublikasının 
Dövlət Miqrasiya Xidmətinə müraciətdən sonra görülmüş tədbirlər nəticəsində həmin 
şəxs barəsində inzibati xəta haqqında qərar ləğv edilmiş və onun Azərbaycan 
Respublikası ərazisində yaşaması leqallaşdırılmışdır. 

Yeri gəlmişkən, “Azərbaycan Respublikasının vətəndaşlığı haqqında” 
Azərbaycan Respublikası Qanununun qüvvəyə mindiyi günədək Azərbaycan 
Respublikasının vətəndaşlığında olmuş şəxslərin Azərbaycan Respublikasının 
vətəndaşı sayılması üçün həmin şəxsin bu Qanun qüvvəyə mindiyi günədək 
Azərbaycan Respublikasında yaşayış yeri üzrə qeydiyyatda olmasına dair 
məhdudlaşdırıcı tələbin Qanundan çıxarılması məqsədəmüvafiqdir. 
 

Azərbaycan Respublikasının Konstitusiyasına və ölkəmizin tərəfdar çıxdığı 
beynəlxalq sənədlərə əsasən, azadlıq hüququ yalnız qanunla nəzərdə tutulmuş 
qaydada tutulma, həbsəalma və ya azadlıqdan məhrumetmə yolu ilə məhdudlaşdırıla 
bilər.  

Ombudsman və onun tapşırığına əsasən, Milli Preventiv Qrupun üzvləri 
tərəfindən şəxslərin öz iradəsi ilə tərk edə bilmədiyi yerlərə, o cümlədən şəhər və rayon 
polis idarə və şöbələrinin müvəqqəti saxlama yerlərinə, polis bölmələrinin saxlama 
yerlərinə, İnzibati həbs olunanların saxlama mərkəzinə, istintaq təcridxanalarına, 
qanunsuz miqrantların saxlanması mərkəzlərinə müntəzəm keçirilmiş başçəkmələr 
zamanı azadlıq hüququnun məhdudlaşdırılması ilə bağlı məsələlər araşdırılmışdır. 

Saxlamanın əsasları, qanuniliyi, müddət və şərtləri, saxlanılan şəxslərin 
hüquqlarının təmini, bununla bağlı hüquq-mühafizə orqanlarının vəzifələri milli 

qanunvericiliklə yanaşı, beynəlxalq normalarda da təsbit olunmuşdur. Qeyd olunanlara 
baxmayaraq, bu tələblərin pozulması hallarına hələ də rast gəlinir.  

Ərizəçi Z. (686-22) Ombudsmana müraciət edərək, övladının Ağcabədi Rayon 
Polis Şöbəsinin əməkdaşları tərəfindən 3 gün həmin şöbədə qanunsuz olaraq 
saxlanıldığını və bu müddət ərzində pis rəftara məruz qaldığını bildirmiş, məsələnin 
obyektiv araşdırılmasında və həmin polis əməkdaşları barəsində qanuni tədbirlərin 
görülməsində köməklik göstərilməsini xahiş etmişdir. Şikayətlə bağlı Azərbaycan 
Respublikasının Baş Prokurorluğuna ünvanlanmış müraciətə verilmiş cavabda inzibati 
həbs nəzərdə tutan inzibati xəta haqqında protokol tərtib edildikdən dərhal sonra 
məhkəməyə göndərmədiyi üçün Ağcabədi Rayon Polis Şöbəsinin rəisi barəsində 
Azərbaycan Respublikası İnzibati Xətalar Məcəlləsinin 596.2-ci maddəsi ilə inzibati 
icraat başlanaraq vəzifəli şəxsin intizam məsuliyyətinə cəlb edilməsi üçün aidiyyəti üzrə 
Azərbaycan Respublikasının Daxili İşlər Nazirliyinə təqdimat göndərildiyi bildirilmişdir.  

Ərizəçi İ. (22039-22) Ombudsmana müraciət edərək, Xızı Rayon Polis Şöbəsinin 
əməkdaşı tərəfindən əsassız olaraq saxlanıldığını, bir gün sonra sərbəst buraxıldığını, 
onunla birlikdə olan qardaşının isə təhqir olunduğunu bildirmiş, hüquqlarının 
müdafiəsində köməklik göstərilməsini xahiş etmişdir. Şikayətlə bağlı Azərbaycan 
Respublikasının Daxili İşlər Nazirliyinə ünvanlanan müraciətdən sonra aparılmış xidməti 
təhqiqat nəticəsində normativ hüquqi aktların tələblərini pozmaları aşkar olunmuş polis 
əməkdaşlarının intizam məsuliyyətinə cəlb edildiyi bildirilmişdir. 

Başçəkmələr zamanı Sabunçu Rayon Polis İdarəsinin 15-ci Polis bölməsinin 
araşdırma otağında 2 nəfər şəxsin tutma haqqında protokol olmadan, eyni zamanda 
Xəzər Rayon Polis İdarəsinin Müvəqqəti saxlama yerində şəxsin prosessual 
qanunvericiliyin tələblərinə zidd olaraq 48 saatdan artıq saxlanıldığı, habelə Şəmkir 
Rayon Polis Şöbəsinin Müvəqqəti saxlama yerində saxlanılan şəxsin məhkəməyə 
vaxtında aparılmadığı, bununla da qanunvericiliyin tələblərinin pozulduğu aşkar edilmiş, 
həmin hallarla bağlı Azərbaycan Respublikasının Daxili İşlər Nazirliyinə müraciətlər 
edilmişdir. 

Cinayət-prosessual qanunvericiliyinə əsasən, hər bir tutulmuş və ya həbsə 
alınmış şəxsə dərhal tutulmanın, yaxud həbsə almanın səbəbləri, habelə şübhənin və 
ya ittihamın mahiyyəti, ifadə verməmək və müdafiəçi tərəfindən hüquqi yardım almaq 
hüquqları ona aydın olan dildə bildirilməlidir. 

Başçəkmələr zamanı qəbul edilmiş şəxslərdən hüquq və vəzifələri, daxili intizam 
qaydaları, o cümlədən həbs yerində rejim, təkliflərin, ərizələrin və şikayətlərin verilməsi 
qaydası barədə məlumatlandırılması ilə bağlı qanunvericiliyin tələblərinə əməl edilib-
edilməməsi araşdırılmış, Ombudsmanın 24 saat fəaliyyət göstərən 916 Çağrı Mərkəzi 
barədə məlumat lövhəsinin mövcudluğu yoxlanılmış, bununla bağlı çatışmazlıqlar 
yerində aradan qaldırılmışdır. 

Tutulmuş şəxsin hüquqlarının təmin olunması üçün cinayət prosesini həyata 
keçirən orqanın və müvəqqəti saxlama yerlərinin əməkdaşları şəxsə tutulduğu andan öz 
vəkili və qanuni nümayəndəsi ilə ləyaqətli şəraitdə təklikdə görüşmək və konfidensial 
ünsiyyət saxlamaq imkanı yaratmalıdır. Bu hüququn pozulması halları ilə bağlı 
Ombudsmanın Çağrı Mərkəzi effektiv mexanizm olaraq fəaliyyət göstərmişdir.  

Vəkil X. (2170-22) Ombudsmanın Çağrı Mərkəzinə müraciət edərək, hüquqlarını 
müdafiə etdiyi şəxsin Abşeron Rayon Polis İdarəsində saxlanıldığını, onunla görüşə 
imkan verilmədiyini bildirmiş, müvafiq köməklik göstərilməsini xahiş etmişdir. Milli 
Preventiv Qrup tərəfindən saxlamanın əsasları araşdırılmış, vəkilin hüquqlarını müdafiə 
etdiyi şəxslə görüşü təmin edilmişdir.  

Vəkil Y. (4425-22) Ombudsmanın Çağrı Mərkəzinə müraciət edərək, hüquqlarını 
müdafiə etdiyi şəxsin Suraxanı Rayon Polis İdarəsində saxlanıldığını, onunla görüşə 
şərait yaradılmadığını bildirmiş, müvafiq köməklik göstərilməsini xahiş etmişdir. Milli 

Preventiv Qrup tərəfindən saxlamanın əsasları araşdırılmış, vəkilin hüquqlarını müdafiə 
etdiyi şəxslə görüşü təmin olunmuşdur. 

Vəkil M. Ombudsmanın Çağrı Mərkəzinə müraciət edərək, hüquqlarını müdafiə 
etdiyi şəxsin Qaradağ Rayon Polis İdarəsində saxlanıldığını, müvafiq order təqdim 
etməsinə baxmayaraq, onunla görüşünə icazə verilmədiyini bildirmiş, köməklik 
göstərilməsini xahiş etmişdir. Ombudsmanın müdaxiləsindən sonra vəkilin həmin şəxslə 
görüşü təmin edilmiş, vəkil “Facebook” sosial şəbəkəsindəki şəxsi hesabında 
Ombudsmana təşəkkürünü bildirmişdir. 

Vəkil H. (4923-22) Ombudsmanın Çağrı Mərkəzinə müraciət edərək, hüquqlarını 
müdafiə etdiyi şəxs barəsində prosessual qərar qəbul edilmədən Azərbaycan 
Respublikası Daxili İşlər Nazirliyinin Baş Mütəşəkkil Cinayətkarlıqla Mübarizə İdarəsində 
saxlanıldığını, onunla görüşünə şərait yaradılmadığını bildirmiş, köməklik göstərilməsini 
xahiş etmişdir. Müraciət dərhal araşdırılmış və şəxsin sərbəst buraxılması təmin 
edilmişdir. Vəkil Çağrı Mərkəzinə müraciət edərək göstərilən köməkliyə görə 
Ombudsmana təşəkkürünü bildirmişdir.  

Başçəkmələr zamanı qanuni əsaslarla saxlanılan şəxslərlə bağlı müvafiq 
prosessual müddətlərə riayət edilib-edilməməsinin də monitorinqi aparılmışdır.  

Sabunçu Rayon Polis İdarəsində aparılmış başçəkmə zamanı sənədləşmə 
araşdırılarkən idarənin 15-ci Polis Bölməsinin baş təhqiqatçısı tərəfindən tərtib edilmiş 
tutma haqqında protokola əsasən, şəxsin 48 saatdan artıq müddətdə saxlanıldığı aşkar 
olunmuşdur. 

Sabunçu Rayon Polis İdarəsinin 12-ci Polis şöbəsinə digər başçəkmə zamanı 
şəxsin tutulmasının dörd gün davam etdiyi və bu müddət ərzində araşdırma otağında 
saxlanıldığı müəyyən olunmuşdur. 30 gün inzibati həbs alan həmin şəxsin COVID-19 
test cavabı olmadığı üçün müvafiq həkim rəyinin olmaması səbəbi ilə İnzibati Həbs 
Olunanların Saxlanılması Mərkəzi tərəfindən qəbul edilmədiyi MSY tərəfindən bəhanə 
kimi göstərilmişdir. Lakin “Şəhər, rayon, xətt polis orqanlarına gətirilmiş şəxslərin 
qeydiyyatı kitabı”nda onun saxlanıldığı tarixdə buraxılması (göndərildiyi) barədə 
məlumatın qeyd olunduğu müəyyən edilmişdir. 

Bəzi hallarda polis orqanlarındakı müvafiq qeydiyyat kitabında qeydlərin sadə 
qələmlə aparılması hallarına rast gəlinir ki, bu da həmin qeydlərin sonradan rahatlıqla 
dəyişdirilməsi kimi qanun pozuntusuna yol verilməsinə imkan verir. Bununla 
yanaşı,  polis orqanları tərəfindən borc tələbi ilə bağlı müvafiq məhkəmə qərarlarına 
əsaslanaraq borclu şəxslərin azadlıq hüququnun məhdudlaşdırılması, polis tərəfindən 
əsassız saxlanılması halları da müşahidə edilmişdir. 
 

“İşgəncə və digər qəddar, qeyri-insani, yaxud ləyaqəti alçaldan rəftar və ya 
cəza əleyhinə” Konvensiyanın Fakültativ Protokolunda nəzərdə tutulmuş Milli 
Preventiv Mexanizm funksiyalarının həyata keçirilməsi. Ombudsman və onun Milli 
Preventiv Qrupu (MPQ) tərəfindən saxlanılan şəxslərin öz iradəsi ilə tərk edə bilmədiyi 
yerlərdə saxlanma şəraitinin, rəftar məsələlərinin, sənədləşmənin, habelə daxil olmuş 
müraciətlərin araşdırılması məqsədilə il ərzində 201 başçəkmə həyata keçirilmişdir. 
Azərbaycan Respublikası Ədliyyə Nazirliyi Penitensiar Xidmətinin tabeli müəssisələrinə 
82, Daxili İşlər Nazirliyinin müəssisələrinə 36, Elm və Təhsil Nazirliyinin müəssisələrinə 
42, Səhiyyə Nazirliyinin müəssisələrinə 12, Əmək və Əhalinin Sosial Müdafiəsi 
Nazirliyinin müəssisələrinə 6, Dövlət Miqrasiya Xidmətinin müəssisələrinə 1, İqtisadiyyat 
Nazirliyi yanında Dövlət Vergi Xidmətinin Müvəqqəti Saxlama Yerinə 1, yerli icra 
hakimiyyətlərinin tabeli müəssisələrinə 18, həmçinin müvafiq qeyri-hökumət 
təşkilatlarının tabeliyindəki müəssisələrə 3 başçəkmə həyata keçirilmişdir. 

Başçəkmələr zamanı 2.025 şəxslə konfidensial görüş keçirilmişdir. Onlardan 36-
sı Beynəlxalq Qırmızı Xaç Komitəsi tərəfindən Ombudsmana görüş xahişi ilə bağlı 
ünvanlanan məktubda adları qeyd edilən şəxslər olmuşdur. Həmin şəxslərin 

hüquqlarının təmini vəziyyəti öyrənilmiş, müraciətləri dinlənilmiş, bir çox məsələlər 
yerində həll edilmiş, digər hallarla bağlı aidiyyəti dövlət qurumlarına müraciətlər 
edilmişdir. 

Yaşayış sahəsi, qida və gigiyena saxlanılan şəxslərin ləyaqət hissinə və rifah 
halına təsir edən amillərdəndir. Başçəkmələr zamanı məhkumların saxlanma şəraitinin 
monitorinqinə də xüsusi diqqət göstərilmişdir. 

Azərbaycan Respublikası Ədliyyə Nazirliyi Penitensiar Xidmətinin tabeli 
müəssisələrində sıxlıq problemi əsas etibarilə istintaq təcridxanalarında rast gəlinir Belə 
ki, 2500 nəfər üçün nəzərdə tutulmuş Bakı İstintaq Təcridxanasında bir başçəkmə 
zamanı 3300-dən, digər baçəkmə zamanı isə 3500-dən çox şəxsin, eyni zamanda 700 
nəfər üçün nəzərdə tutulmuş 2 saylı İstintaq Təcridxanasında (Gəncə) 800 nəfərin, 1050 
nəfər üçün nəzərdə tutulmuş 3 saylı İstintaq Təcridxanasında (Şüvəlan) 1400-dən çox 
şəxsin saxlanıldığı müəyyən edilmişdir. Qadın məhkumlar üçün nəzərdə tutulan 4 saylı 
cəzaçəkmə müəssisəsində də sıxlıq mövcud olmuş, lakin 2022-ci ilin əvvəllərində 
müəssisənin yeni və müasir binaya köçürülməsi ilə bu problem aradan qalxmışdır. 17 
saylı cəzaçəkmə müəssisəsində də müəyyən olunmuş həddən artıq sayda məhkumun 
saxlanıldığı müşahidə edilmişdir. 11 saylı cəzaçəkmə müəssisəsində isə 5 nəfər üçün 
nəzərdə tutulmuş cərimə otaqlarında 6-7 nəfərin saxlanıldığı aşkar edilmişdir. 

Qeyd olunanlar nəzərə alınaraq, penitensiar müəssisələrdə şəxslərin 
yerləşdirilməsi zamanı qanunvericiliyin tələblərinə və beynəlxalq standartlara riayət 
edilməlidir. 

Başçəkmələr zamanı məhkumluğu olan şəxslərlə tutulmuş şəxslərin, inzibati 
həbs olunan şəxslərlə təqsirləndirilən şəxslərin birlikdə saxlanıldığı da müəyyən 
olunmuşdur. 

Monitorinqlər zamanı penitensiar xidmətin tabeliyindəki bir sıra müəssisələrin 
əsaslı və ya cari təmirə ehtiyacının olduğu müşahidə edilmişdir. 2 və 3 saylı istintaq 
təcridxanalarının, penitensiar xidmətin həbsxanasının istismar müddətini başa vurmuş 
binalardan yeni binalara köçürülməsinin sürətləndirilməsi zəruridir. 

Başçəkmələr zamanı saxlanma şəraitinin digər aspektləri – işıqlandırma, 
havalandırma, sanitariya şəraiti, masa və oturacaqlar, habelə fərdi çarpayı və yataq 
ləvazimatları ilə təchizat məsələləri, habelə əvvəlki başçəkmələr zamanı aşkar edilmiş 
nöqsanların aradan qaldırılması istiqamətində verilmiş təklif və tövsiyələrin icrası 
vəziyyəti araşdırılmış, bəzi müəssisələrdə müsbət dəyişikliklərin olduğu müşahidə 
olunmuşdur. 

11 saylı cəzaçəkmə müəssisəsinin cərimə təcridxanası ilə bağlı əvvəlki 
başçəkmələrdə verilmiş tövsiyələrə uyğun olaraq, kameraların cari təmir edildiyi, 
müəssisənin mətbəxinin təmirdən sonra istifadəyə verildiyi müəyyən edilmişdir.  

Həmin müəssisəyə verilmiş tövsiyələrin icrasının monitorinqi məqsədilə keçirilmiş 
növbəti başçəkmə zamanı müəssisədə bir çox obyektlərdə təmir-tikinti işlərinə 
başlanıldığı, idman meydançasının və zalının təmir edildiyi, 6 yeni telefon otağı təşkil 
edilməklə bu otaqların ümumi sayının 22-yə çatdırıldığı, televizor zalının təşkil 
olunduğu, çörək sexinin açıldığı müşahidə edilmişdir. 

Müəyyən edilmiş nöqsanlar kimi, 1 və 11 saylı cəzaçəkmə müəssisələrinin 
cərimə təcridxanalarındakı bəzi kameralarda oturacaq sayının saxlanılan məhkumların 
sayına uyğun olmadığı, bir neçə otaqda isə rütubət səbəbindən divarlarda qabarmaların 
yarandığı müşahidə edilmiş, müəssisələrin rəhbərliyinə müvafiq tövsiyələr verilmişdir.  

1 və 17 saylı cəzaçəkmə müəssisələrində cərimə təcridxanalarının təmirə 
ehtiyacının olduğu, 17 saylı cəzaçəkmə müəssisəsinin cərimə təcridxanasındakı 3-4 
nəfərlik yerdə 2 nəfərin istifadə edə biləcəyi masa və oturacağın təşkil edildiyi, bəzi 
otaqlarda su kranının işləmədiyi, hüquq və vəzifələrin əks olunduğu lövhələrin olmadığı 
aşkar edilmişdir.  

Son illər cərimə təcridxanasına keçirilmə hallarında azalma müşahidə olunsa da, 
bəzi müəssisələrdə hələ də bu tənbeh növünün seçilməsinə üstünlük verilir. Başçəkmə 
günü 935 məhkumun saxlanıldığı 1 saylı cəzaçəkmə müəssisəsində 14, 1077 nəfərin 
saxlanıldığı 11 saylı cəzaçəkmə müəssisəsində 37, 1088 nəfərin saxlanıldığı 17 saylı 
cəzaçəkmə müəssisəsində isə 34 nəfərin cərimə təcridxanasında olması daxili intizam 
qaydalarını pozan şəxslər barəsində tətbiq edilən tənbeh tədbirləri sırasında cərimə 
təcridxanasında yerləşdirmənin üstünlük təşkil etdiyini göstərir ki, bu da həmin 
müəssisələrdə islah işlərinin effektivliyinin qənaətbəxş səviyyədə olmamasından xəbər 
verir. 

Monitorinqlər zamanı məhkum barəsində qərar qəbul edilmədən cərimə 
təcridxanasına keçirilmə, bu barədə qərarların məhkumlara elan edilməməsi, 
məhkumların təhlükəsizliyi səbəbindən 6-7 ay cərimə təcridxanasında saxlanılmaları, 
qəbul edilən tənbeh tədbirinin uzun müddətli olması hallarına da rast gəlinmişdir. 

Beynəlxalq təcrübəyə əsaslanaraq və qanunvericiliyin verdiyi imkanlardan 
istifadə edərək, rejim pozuntularına görə cərimə təcridxanasına keçirilmə əvəzinə 
inzibati tənbeh kimi xəbərdarlıq və ya töhmətin tətbiq edilməsi məqsədəmüvafiqdir. 
Rejim pozuntusu hallarının azaldılması məqsədilə cinayət törətmiş şəxslərin islah 
olunması və cəmiyyətə yenidən inteqrasiyasına xidmət edən kompleks tədbirlərin 
həyata keçirilməsinə ehtiyac vardır. İslah işini gücləndirməklə vaxtından əvvəl şərti azad 
olunma və ya daha yüngül rejimli müəssisəyə keçirməklə qarşıya qoyulmuş məqsədlərə 
nail olmaq mümkündür. 

Polis orqanlarının müvəqqəti saxlama yerlərinə keçirilən başçəkmələr zamanı da 
rəftar məsələləri ilə bağlı bəzi nöqsanlar aşkar edilmişdir. Ombudsmanın Çağrı 
Mərkəzinə hüquq-mühafizə orqanlarının əməkdaşları tərəfindən pis rəftar ehtimalı ilə 
bağlı müraciətlər də olmuşdur.  

Həmin şikayətlər üzrə dərhal müvafiq qurumlara müraciətlər edilmiş, zəruri 
araşdırmalar aparılmış, qanunamüvafiq tədbirlər görülmüşdür.  

Ərizəçi Ə. (20340-22) Ombudsmana müraciət edərək, küçə ticarəti ilə məşğul 
olarkən saxlanılaraq Xətai Rayon Polis İdarəsinin 34-cü Polis şöbəsinə aparıldığını, 
kobud rəftara məruz qaldığını bildirmiş, qanunamüvafiq tədbirlərin görülməsində 
köməklik göstərilməsini xahiş etmişdir. Şikayətlə bağlı Azərbaycan Respublikasının 
Daxili İşlər Nazirliyinə ünvanlanmış sorğuya verilmiş cavabda rəftarla bağlı xüsusatların 
öz təsdiqini tapmadığı bildirilsə də, şikayətə zəmin yaradan hallara yol verdiyinə görə 
müvafiq polis nəfərinə ciddi xəbərdarlıq edildiyi və xidmət yerinin dəyişdirildiyi qeyd 
olunmuşdur.  

Ərizəçi D. (3834-22) Ombudsmana müraciət edərək, Cəlilabad Rayon Polis 
Şöbəsinin Göytəpə polis bölməsinin əməkdaşları tərəfindən övladları ilə kobud rəftar 
edildiyini, təhqir olunduqlarını bildirmiş, qanunamüvafiq tədbirlərin görülməsini xahiş 
etmişdir. Şikayətlə bağlı Azərbaycan Respublikasının Daxili İşlər Nazirliyinə 
ünvanlanmış sorğuya verilmiş cavabda bildirilmişdir ki, həmin polis şöbəsinin post-patrul 
xidməti bölüyünün manqa komandiri və polis nəfəri daxili işlər orqanları əməkdaşlarının 
etik davranış kodeksinin tələblərini pozaraq ünsiyyətdə kobudluğa və nəzakətsizliyə yol 
verdiklərinə görə şöbə rəisinin müvafiq əmri ilə intizam məsuliyyətinə cəlb olunmuşlar.  

Polis idarə, şöbə və bölmələrinə başçəkmələr zamanı bəzi müəssisələrdə əl 
qandallarının “Polis orqanlarının müvəqqəti saxlama yerlərində saxlanılan şəxslərin 
mühafizəsi və müşayiəti qaydalarına dair Təlimat”a zidd olaraq, müvəqqəti saxlama 
yerinin dolabında saxlanıldığı aşkar edilmişdir. Bu hal saxlanılan şəxslərə münasibətdə 
xüsusi vasitələrin hər hansı qeydiyyat aparılmadan tətbiq edildiyini, habelə kobud rəftar 
hallarına yol verilməsini ehtimal etməyə əsas verir.  

Başçəkmə keçirilən bəzi polis orqanlarında dərman preparatlarının saxlanılma 
qaydalarına riayət edilmədiyi - dərmanların əşyalar üçün olan dolabda saxlanıldığı, 
dərman saxlanc yerlərində başqa məişət ləvazimatlarının saxlanıldığı, istifadəyə yararlıq 

müddəti bitmiş dərmanların mövcud olduğu, təcili tibbi yardım çantasında zəruri tibbi 
preparatların olmadığı, gigiyena qaydalarına riayət edilmədiyi müşahidə olunmuşdur. 
Bəzi müəssisələrdə isə həkim müayinəsinin təşkil edilmədiyi, saxlanılan şəxslərin tibbi 
kitabçasının olmadığı, bəzi hallarda isə xəsarətlərin qeyd edilmədiyi hallarına rast 
gəlinmişdir. 

Başçəkmələrin nəticələrinin, habelə Ombudsmana ünvanlanan müraciətlərin 
təhlili onu deməyə əsas verir ki, tibbi xidmətə əlçatanlıqla bağlı problemlər hələ də 
qalmaqdadır. Bu sahədə Penitensiar Xidmətin Müalicə Müəssisəsinə köçürülmə ilə 
bağlı müraciətlər nisbətən çoxluq təşkil etmişdir. Belə müraciətlər üzrə görülmüş 
tədbirlər nəticəsində ehtiyacı olan şəxslərin müayinə və müalicəsinin həmin müəssisədə 
davam etdirilməsi təmin olunmuşdur. 

Başçəkmələrin təhlili penitensiar müəssisələrdə psixoloji yardımla bağlı 
çatışmazlıqların olması qənaətinə gəlməyə də əsas verir. “Psixoloji yardım haqqında” 
Azərbaycan Respublikası Qanununun qəbul edilməsi ilə dövlət hesabına psixoloji 
xidmətin göstərilməsi üçün hüquqi bazanın formalaşmasına baxmayaraq, qapalı 
müəssisələrdə saxlanılan və psixi sağlamlığına potensial təhlükə yarana biləcək 
şəxslərə keyfiyyətli və adekvat yardımın göstərilməsinə ciddi ehtiyac vardır.   

İl ərzində uşaqların saxlanıldığı 47 müəssisə üzrə planlı və plandankənar 64, o 
cümlədən təkrar 17 başçəkmə həyata keçirilmiş, 183 uşaqla fərdi və qrup şəklində 
görüş keçirilmişdir. 

Başçəkmələr zamanı müxtəlif müəssisələrdə bir sıra sistematik çatışmazlıqların 
olduğu müəyyən edilmişdir. Belə ki, sağlamlıq imkanları məhdud uşaqların təhsil aldığı 
müxtəlif tipli internat məktəblərində xüsusi təhsilə aid dövlət standartlarının, təhsil 
proqramlarının (kurikulum), bəzi internat məktəblərinin ibtidai sinif dərslikləri istisna 
olmaqla dərs vəsaitlərinin, valideynlər və müəllimlər üçün metodiki vəsaitlərin demək 
olar ki, mövcud olmadığı, bəzi xüsusi internat məktəblərində peşə hazırlığının təşkili 
üçün müvafiq tədris-maddi bazanın olmadığı, peşə öyrədilən xüsusi təhsil 
müəssisələrinin məzunlarına müvafiq təhsil sənədi ilə yanaşı, dərəcə göstərməklə peşə 
təhsili barədə şəhadətnamənin verilmədiyi, bununla yanaşı, xüsusi peşə təhsili üzrə 
dövlət standartlarının və təhsil proqramlarının  olmadığı, habelə uşaqlarla keçirilən 
görüşlər zamanı bəzi internat məktəblərində uşaqlara qarşı və uşaqlararası müxtəlif növ 
zorakılıq hallarının baş verdiyi müəyyən edilmişdir. 

Bəzi hallarda müəssisənin adının və təyinatının dəyişdirilməsinə baxmayaraq 
bunun sənədlərdə təsbit olunmadığı, nizamnamələrdə “kar”, “yetim”, “qüsurlu” və digər 
buna bənzər insan ləyaqətini alçaldan sözlərdən istifadə edildiyi, sağlamlıq imkanları 
məhdud uşaqların gecələdiyi bəzi yataqxanalarda gecə növbəsində ixtisaslı kadrların 
olmaması səbəbilə dərmanların müvafiq bilik və bacarıqları olmayan əməkdaşlar 
tərəfindən verildiyi, zəruri tibbi preparatların çatışmazlığı və həkim ştatlarının vakant 
olduğu, yararlılıq müddəti bitmiş dərmanların istifadədən çıxarılmadığı, tibbi kartların 
doldurulmadığı müəyyən edilmiş, içməli su təminatında çatışmazlıqların, həmçinin bir 
sıra internat məktəblərinin əsaslı təmirə ehtiyacının olduğu və oradakı şəraitin 
normativlərə uyğun gəlmədiyi aşkar edilmişdit. 

 “Psixoloji yardım haqqında” Azərbaycan Respublikası Qanununda nəzərdə 
tutulmuş, eyni zamanda Azərbaycan Respublikası Nazirlər Kabinetinin 2020-ci il 30 
aprel tarixli Qərarı ilə təsdiq edilmiş “Təhsil müəssisələrində psixoloji xidmətin təşkili 
Qaydaları”nda təsbit olunmuş fəaliyyət istiqamətlərinin icra vəziyyətinin qənaətbəxş 
olmadığı, bəzi müəssisələrdə psixoloq ştatının vakant olduğu, psixoloji və loqopedik işin 
aparılması üçün nəzərdə tutulmuş didaktik materialların çatışmadığı müəyyən 
edilmişdir. 

Azərbaycan Respublikası Səhiyyə Nazirliyinin tabeliyində olan müəssisələrə 
keçirilən başçəkmələr zamanı psixiatriya xəstəxanalarında müalicənin farmakoterapiya 
ilə məhdudlaşdırıldığı, psixo-sosial tədbirlərin müasir standartlara uyğun təşkil 

olunmadığı, müvafiq jurnalların qanunvericiliyə uyğun tərtib edilmədiyi, xüsusi 
vasitələrdən və ipdən (bant) istifadə ilə bağlı qeydiyyatın təkmil aparılmadığı, müalicə 
həkiminin bununla bağlı tibbi əsaslandırılmış qərarlarının olmadığı, mövcud qeydlərdə 
isə tarixlərin göstərilmədiyi, əvvəlki başçəkmələr zamanı verilmiş tövsiyələrin icrası ilə 
bağlı müsbət dəyişikliklər olsa da, bəzi müəssisələrin yerləşdiyi binaların əsaslı təmir 
edilməsinə ehtiyacın olduğu, yararlılıq müddəti bitmiş dərmanların olduğu, bəzi 
müəssisələrdə isə dərmanların saxlanması üçün xüsusi soyuducuların olmadığı 
müəyyən edilmişdir. 1 saylı körpələr evinə keçirilən başçəkmələr zamanı uşaqlarla 
psixoloji işin aparılmadığı, menyunun müasir standartlara cavab vermədiyi, təqdim 
olunan məhsulların azyaşlıların enerji və qida maddələrinə olan tələbatını ödəmədiyi, 
Gəncə körpələr evinin 2021-ci ildən əsaslı təmir işlərinin aparılması məqsədilə 
fəaliyyətinin dayandırıldığı və bu günə qədər təmir işlərinə başlanılmadığı aşkar 
edilmişdir.  

Azərbaycan Respublikası Əmək və Əhalinin Sosial Müdafiəsi Nazirliyinin 1 saylı 
sağlamlıq imkanları məhdud uşaqlar üçün sosial xidmət müəssisəsinə keçirilən 
başçəkmə zamanı müəssisədə sosial iş və sosial reabilitasiya tədbirlərinin 
təkmilləşdirilməsinə ehtiyacın olduğu, sakinlər müəssisəyə qəbul edilərkən 
müəssisədən kənarda baş verən zorakılıq faktlarının araşdırılması ilə bağlı 
sənədləşmənin yalnız akt tərtib olunması ilə məhdudlaşdığı, müəssisədə sıxlığın 
olduğu, yaşayış korpusunun bəzi hissələrində əlilliyi olan şəxslərin müstəqil həyat tərzi 
keçirmələri üçün mövcud maneələrin aradan qaldırılmadığı müəyyən edilmişdir.  

Azərbaycan Respublikası Dövlət Miqrasiya Xidmətinin və Azərbaycan 
Respublikasının İqtisadiyyat Nazirliyi yanında Dövlət Vergi Xidmətinin tabeliyindəki 
qapalı müəssisələrə də başçəkmələr həyata keçirilmişdir. Bu müəssisələrdə saxlanma 
şəraiti və rəftar məsələləri araşdırılmış, saxlanma şəraitinin daha da təkmilləşdirilməsi 
ilə bağlı tövsiyələr verilmişdir. 

İl ərzində həyata keçirilən başçəkmələrin nəticələri ilə bağlı Ombudsman aidiyyəti 
dövlət qurumlarına çoxsaylı təkliflərlə müraciətlər ünvanlamış, aşkar edilmiş nöqsan və 
çatışmazlıqların aradan qaldırılması məqsədilə müvafiq tövsiyələr vermiş, təkrar 
başçəkmələr zamanı həmin tövsiyələrin icra vəziyyəti yoxlanılmışdır. 
 

İnformasiya əldə etmək hüququ. Dövlət və yerli özünüidarə orqanlarının 
fəaliyyəti haqqında məlumatların əldə edilməsi vətəndaşlara bir tərəfdən öz 
hüquqlarından səmərəli istifadə etmək, digər tərəfdən, bu orqanların fəaliyyətinə təsir, 
habelə onların işinin keyfiyyətinə nəzarət etməklə idarəetmə mexanizmlərinin 
təkmilləşdirilməsini stimullaşdırmaq imkanları yaradır. 

Azərbaycan Respublikasının Konstitusiyasında və insan hüquqlarına dair 
beynəlxalq hüquqi sənədlərdə informasiya əldə etmək hüququ hər kəsin istənilən 
məlumatı qanuni yolla axtarmaq, əldə etmək, ötürmək, hazırlamaq və yaymaq 
azadlığını ehtiva edir. 

“İnformasiya əldə etmək haqqında” Azərbaycan Respublikası Qanununun 
icrasına nəzarəti həyata keçirən Ombudsman bu hüququn təmini, müdafiəsi və təbliği 
sahəsində geniş fəaliyyət həyata keçirməklə informasiya əldə etmək hüququnun daha 
səmərəli təmininə, informasiya cəmiyyətinin qurulmasına və açıq hökumətin təşviqinə 
istiqamətlənmiş islahatlara dəstək verir. 

İstər informasiya əldə etmək hüququnun təmin edilməsinə dair müraciətlər, 
istərsə də Ombudsmanın ünvanına daxil olmuş informasiya sorğuları Konstitusiya 
Qanunu və “İnformasiya əldə etmək haqqında” Azərbaycan Respublikası Qanunu ilə 
müəyyən edilmiş qaydada baxılaraq cavablandırılmışdır. 

İnformasiya sahibi olan dövlət və yerli özünüidarə orqanları, vəzifəli şəxslər 
tərəfindən “İnformasiya əldə etmək haqqında” Qanununun tələblərinin pozulması halları 
ilə bağlı Ombudsmanın ünvanına daxil olmuş və icraata qəbul edilmiş şikayətlər üzrə 

araşdırmalar aparılmış, pozuntu hallarının aradan qaldırılması və vətəndaşların 
informasiya sorğularının cavablandırılması istiqamatində zəruri tədbirlər həyata 
keçirilmişdir. 

Ərizəçi A. (23623-22) Ombudsmana müraciət edərək, Azərbaycan 
Respublikasının Qida Təhlükəsizliyi Agentliyinə ünvanladığı informasiya sorğusunun 
təmin edilmədiyini bildirmiş, köməklik göstərilməsini xahiş etmişdir. Şikayətlə bağlı 
həmin Agentliyə müraciətdən sonra ərizəçinin informasiya sorğusu təmin olunmuşdur. 

Ərizəçi A. (20889-22) Ombudsmana müraciət edərək, Bakı şəhərindəki 64 
nömrəli tam orta məktəbin direktoruna ünvanladığı informasiya sorğusuna cavab 
verilmədiyini bildirmiş, həmin sorğunun təmin edilməsində köməklik göstərilməsini xahiş 
etmişdir. Şikayətlə bağlı Azərbaycan Respublikasının Elm və Təhsil Nazirliyinə 
müraciətdən sonra görülmüş tədbirlər nəticəsində ərizəçinin informasiya sorğusuna 
cavab verilərək informasiya əldə etmək hüququ təmin edilmişdir. 

“İnformasiya əldə etmək haqqında” Azərbaycan Respublikası Qanununun 10.1-ci 
maddəsinə əsasən, informasiya sahibi öz informasiya ehtiyatlarından hər kəsin sərbəst, 
maneəsiz və hamı üçün bərabər şərtlərlə informasiya əldə etmək hüququnu bu Qanunla 
müəyyənləşdirilmiş qaydada təmin etməyə borcludur. İnformasiya sahibləri tərəfindən 
qanunvericiliyin bu tələbinin təmin edilməməsi şikayətlərə səbəb olmuşdur. 

Ərizəçi M. (23145-22) Ombudsmana müraciət edərək, Azərbaycan 
Respublikasının Ekologiya və Təbii Sərvətlər Nazirliyinin rəsmi internet saytında 
informasiya sorğusunun onlayn qəbulu bölməsinin olmaması səbəbindən həmin 
nazirliyə elektron sorğu göndərmək imkanının olmadığını bildirmiş, məsələnin 
araşdırılmasını və müvafiq tədbirlər görülməsini xahiş etmişdir. Şikayətlə bağlı həmin 
nazirliklə əlaqə saxlanılaraq qeyd olunan boşluğun nəzərə alınması tövsiyə edilmişdir. 

Bir sıra hallarda Ombudsmana ünvanlanmış şikayətlər üzrə aparılmış 
araşdırmalar zamanı müəyyən edilmiş informasiya əldə etmək haqqında qaninvericiliyin 
tələblərinin pozulması halları ilə bağlı Azərbaycan Respublikasının İnzibati Xətalar 
Məcəlləsinin 374-cü maddəsi ilə inzibati xəta haqqında protokol tərtib edilərək aidiyyəti 
məhkəmələrə göndərilmişdir. 

Ərizəçi R. (18051-22) Ombudsmana müraciət edərək, Saatlı Suvarma Sistemləri 
İdarəsinin rəisinə ünvanladığı informasiya sorğusuna cavab verilmədiyini bildirmişdir. 

Araşdırma zamanı müəyyən edilmişdir ki, sorğuçuya cavab verilməsindən imtina 
edilməsi əsaslandırılmamış, informasiya sorğusunun cavablandırılması üçün qanunla 
müəyyən edilmiş müddət ötürülmüş, bununla da “İnformasiya əldə etmək haqqında” 
Azərbaycan Respublikası Qanununun 10.4.4, 21.3 və 24.1-ci maddələrinin tələbləri 
pozulmuşdur. Bu səbəbdən də Azərbaycan Respublikası İnzibati Xətalar Məcəlləsinin 
99-cu maddəsinə əsasən, inzibati xəta haqqında iş üzrə icraata başlanılaraq müvafiq 
informasiya sahibinə bildiriş göndərilmiş, Ombudsman Aparatına dəvət olunaraq 
araşdırmada iştirak zamanı iş üzrə əlavə etmək istədikləri sübut və materialların təqdim 
edilməsi təklif olunmuşdur. 

Araşdırmanın nəticəsi olaraq, müəyyən edilmiş pozuntu halı ilə bağlı həmin 
Məcəllənin 374.1-ci maddəsinə əsasən, inzibati xəta haqqında tərtib edilmiş protokol və 
əlavə edilmiş sənədlər müvafiq qaydada baxılması üçün Saatlı Rayon Məhkəməsinə 
göndərilmiş, məhkəmə tərəfindən informasiya sahibinə inzibati tənbeh tətbiri kimi 500 
manat məbləğində cərimə tətbiq edilməsinə dair qərar qəbul edilmişdir. 

İnformasiya əldə etmək hüququnun pozulmasına səbəb olan bu cür hallar 
müvafiq qurumlar tərəfindən diqqətə alınmalı və pozuntuların qarşısının alınması üzrə 
qanunvericiliklə müəyyən edilmiş tədbirlər görülməlidir. 

Azərbaycan Respublikası İnzibati Xətalar Məcəlləsinin 31.5-ci maddəsinə 
əsasən, inzibati tənbehin tətbiq edilməsi həmin inzibati tənbehə səbəb olmuş 
öhdəliklərin yerinə yetirilməsindən azad etmir. Odur ki, informasiya sahibləri barəsində 
inzibati tənbehin tətbiqinə dair məhkəmə qərarlarında müvafiq cərimənin təyin edilməsi 

ilə yanaşı, informasiya sahibinin müvafiq informasiya sorğusunun təmin olunması 
öhdəliyinin də müəyyən edilməsi vacibdir. 

İnformasiya hüququnun təmin edilməsi ilə bağlı bir sıra müraciətlər üzrə inzibati 
xəta haqqında iş üzrə icraata başlamağa səbəblər və əsaslar olduğu üçün müvafiq 
icraat aparılmış, nəticədə məhkəmələr tərəfindən informasiya sahibləri (Hacıqabul 
Rayon İcra Hakimiyyəti, Mil-Muğan Regional Təhsil İdarəsi, Sabirabad Rayon Mərkəzi 
Xəstəxanası, Saatlı Rayon Mərkəzi Xəstəxanası, Saatlı Rayon Suvarma Sistemləri 
İdarəsi, Şəki Bələdiyyəsi, Saatlı Bələdiyyəsi, “Baku VVS” MMC, “Bakcell” MMC) 
barəsində inzibati tənbeh tədbirlərinin tətbiqinə dair qərarlar qəbul edilmiş, bəzi işlər 
üzrə inzibati məsuliyyətə cəlb etmə müddətinin keçməsi əsası ilə iş üzrə icraata xitam 
verilmişdir. 

Ərizəçi P. (22835-22) Ombudsmana müraciət edərək, “Bakcell” MMC-yə 
ünvanladığı 2022-ci il 06 oktyabr tarixli informasiya sorğusunun təmin edilmədiyini və 
ona əsassız imtina cavabının verildiyini bildirmişdir. 

Şikayətdə “İnformasiya əldə etmək haqqında” Azərbaycan Respublikası 
Qanununun tələblərinin pozulması halları müəyyən edildiyi üçün inzibati xəta haqqında 
iş üzrə icraat başlanılmış, bununla bağlı “Bakcell” MMC-yə göndərilmiş bildirişə heç bir 
münasibət bildirməmiş və bu müddətdə Ombudsmana hər hansı yazılı məlumat təqdim 
olunmamışdır. 

Ərizəçinin şikayətinə əsasən protokol tərtib olunmuş, 2022-ci il 12 dekabr 
tarixində Xətai Rayon Məhkəməsində “Bakcell” MMC barəsində başlanmış inzibati xəta 
haqqında işə (№ 3 (011)-4538/2022) baxılaraq həmin MMC-yə inzibati tənbeh tədbiri 
kimi 1500 manat məbləğində cərimə tətbiq edilmişdir. 

“Bakcell” MMC-nin həmin qərardan verdiyi apellyasiya şikayətinə 2023-cü il 17 
yanvar tarixində Bakı Apellyasiya Məhkəməsində hakim Emin Mehdiyevin sədrliyi ilə 
baxılmış, “Bakcell” MMC-nin informasiya sorğusunun təmin olunması ilə bağlı ərizəçiyə 
sonradan, yəni 2022-ci il 14 oktyabr tarixdə verdiyi cavab əsas götürülərək informasiya 
əldə etmək hüququnun pozuntusunun olmadığı qənaətinə gəlinmiş, bununla da 
vətəndaşın informasiya əldə etmək hüququnun pozulması halına, həmçinin 
qanunvericiliyin tələblərinə etinasız münasibət göstərilmişdir. 

Bakı Apellyasiya Məhkəməsinin hakimi Emin Mehdiyev tərəfindən iş üzrə 
ərizəçinin sorğusuna informasiya sahibi tərəfindən iki fərqli cavabın verilməsinə, yəni 
informasiya sorğusuna müraciətdən imtina edilməsi barədə ilk cavabda “İnformasiya 
əldə etmək haqqında” Azərbaycan Respublikası Qanununun maddələrinə düzgün 
istinad edilməməsinə, cavabın aydın və düzgün əsaslandırılmamasına, bununla da 
Azərbaycan Respublikası İnzibati Xətalar Məcəlləsinin 374.1-ci maddəsinin tərkibini 
yaradan inzibati xətanın törədilməsinə hüquqi qiymət verilməmişdir.  

Qeyd edilənlərlə yanaşı, şikayətlər üzrə aparılmış araşdırmalar nəticəsində 
informasiya sahiblərinin informasiyanı açıqlamaq vəzifələrinin yerinə yetirilməsi təmin 
edilmiş, bununla bağlı monitorinqlər aparılmış, informasiya əldə etmək hüququnun təmin 
edilməsi üzrə prioritetlər müəyyən olunmuşdur. Dövlət qurumlarına məxsus rəsmi 
internet səhifələrinin fəaliyyəti və məlumatlara əlçatanlığın təmin olunması üzrə 
monitorinqlər keçirilmiş, qiymətləndirmə aparılmış, nəticələrə əsaslanaraq təklif və 
tövsiyələr verilmişdir. 

Bir çox dövlət qurumlarının rəsmi internet səhifələrindəki onlayn müraciət 
bölmələrinin “İnformasiya əldə etmək haqqında” Azərbaycan Respublikası Qanununun 
tələbləri nəzərə alınmaqla yenilənməsinə və internet informasiya ehtiyatlarının 
yaradılmasına baxmayaraq, bu sahədə çatışmazlıqlar hələ də qalmaqdadır. Bu 
baxımdan, informasiya sorğularının onlayn qaydada verilməsinin təmin edilməsi 
məqsədilə dövlət qurumlarının rəsmi internet səhifələrində mövcud olan onlayn müraciət 
bölmələrinə “İnformasiya əldə etmək haqqında” Azərbaycan Respublikası Qanununun 
tələblərinə uyğun olaraq ayrıca “İnformasiya sorğusu” yarımbölməsinin əlavə edilməsi 

zəruridir. Qeyd olunanlar sorğuçuların müvafiq qurumlara əlçatanlığını təmin etməklə 
yanaşı, informasiya əldə etmək hüququnun daha effektiv təmin edilməsində və 
qurumlara münasbətdə yarana biləcək neqativ halların qarşısının alınmasında 
əhəmiyyət kəsb edir.  

İnformasiya sahibləri tərəfindən verilmiş cavabların təhlili göstərir ki, 
qanunvericiliyin tələblərinin yerinə yetirilməsinin və müvafiq tədbirlərin görülməsinin 
vacibliyini düzgün qəbul edən qurumlarla yanaşı, Ombudsmanın tövsiyələrində öz əksini 
tapmış suallara hazır olmayan, qanunun tələblərinin yerinə yetirilməsini təmin etmək 
üçün kifayət qədər tədbirlər görməyən qurumlar da vardır. 

İnformasiya əldə etmək hüququnun təbliği, bu hüquqla bağlı məlumatlılıq 
səviyyəsinin artırılması məqsədilə regionlarda marifləndirmə tədbirləri davam 
etdirilmişdir. Şəmkir, Tovuz, Qəbələ və İsmayıllı rayonlarında keçirilən bu tədbirlərdə 
“İnformasiya əldə etmək haqqında” Azərbaycan Respublikası Qanununun tələblərindən 
irəli gələn hüquq və vəzifələr, informasiya əldə etmək hüququnun pozulması hallarında 
şikayətlərə baxılması qaydaları, bu istiqamətdə Ombudsmanın səlahiyyətləri və 
fəaliyyəti barədə məlumatlar tədbir iştirakçılarının nəzərinə çatdırılmışdır. 

Ombudsmanın Qərb Regional Mərkəzi tərəfindən 2 saylı Gəncə Regional “ASAN 
xidmət” Mərkəzində gənc könüllülərə ünvanlanan “İnformasiya əldə etmək hüququ” 
mövzusunda maarifləndirmə tədbirində Ombudsman Aparatının hazırladığı “Əcnəbilərin 
və vətəndaşlığı olmayan şəxslərin informasiya əldə etmək hüququ” adlı yeni 
maarifləndirici bukletlər iştirakçılara təqdim edilmişdir. 

İslam Əməkdaşlıq Təşkilatı (İƏT) Ombudsmanlar Assosiasiyasının illik fəaliyyət 
planına əsasən, Ombudsman Aparatı tərəfindən “İnformasiya əldə etmək hüququnun 
müdafiəsi: Azərbaycan Ombudsmanının təcrübəsi” mövzusunda keçirilən ilk təlimdə 
aparatın əməkdaşı təlimçi qismində çıxış etmişdir. 

 
Məhkəməyədək cinayət prosesi iştirakçılarının hüquq və azadlıqlarının 

müdafiəsi. Ombudsman məhkəməyədək cinayət prosesi iştirakçılarının və digər 
şəxslərin hüquqlarının müdafiəsi istiqamətində prokurorluq, daxili işlər və digər 
orqanlarla əməkdaşlığını davam etdirmişdir. 

Bu sahədə Ombudsmana ünvanlanmış şikayətlər əsas etibarilə ibtidai 
araşdırmanın və ya istintaqın qeyri-obyektiv aparılması, araşdırmanın gedişatı barədə 
vətəndaşa məlumat verilməməsi, cinayət işinin başlanmasının əsassız rədd edilməsi, 
fakta görə cinayət işinin başlanmaması, əsassız olaraq cinayət işinə xitam verilməsi və 
ya cinayət işi üzrə icraatın dayandırılması, şikayətlər üzrə prosessual qərarın qəbul 
edilməməsi və ya müvafiq qərarların surətlərinin verilməməsi, kobud rəftara yol 
verilməsi, habelə bu kimi digər məsələlərlə bağlı olmuşdur. 

Şikayətlərin araşdırılması zamanı Ombudsmanın sorğuları əsasında ibtidai 
araşdırmaya prosessual rəhbərliyi həyata keçirən müvafiq prokurorlar tərəfindən bir sıra 
hallarda cinayət işinin başlanmasının rədd edilməsi haqqında qərarların qanuniliyi 
yoxlanılmış, tam və hərtərəfli araşdırma aparılmadığı müəyyən edildiyi hallarda həmin 
qərarlar ləğv edilərək, material üzrə əlavə araşdırmanın aparılması üçün müvafiq 
təhqiqat və istintaq orqanlarına qaytarılmış, bəzi hallarda cinayət işi başlanılmış, habelə 
cinayət işi üzrə icraata xitam verilməsi barədə qərarlar ləğv olunaraq iş təkrar istintaqa 
göndərilmişdir. 

Ərizəçi M.(932-22) Ombudsmana müraciət edərək, xəsarət aldığı ağır yol-
nəqliyyat hadisəsi ilə bağlı araşdırmanın qeyri-obyektiv aparıldığını bildirmiş, 
qanunamüvafiq tədbirlərin görülməsini xahiş etmişdir. Şikayətlə bağlı İsmayıllı Rayon 
Prokurorluğuna müraciətdən sonra cinayət işinin başlanmasının rədd edilməsi haqqında 
İsmayıllı Rayon Polis Şöbəsi tərəfindən qəbul edilmiş müvafiq qərar əsassız hesab 
edilərək ləğv olunmuş, material əlavə yoxlamanın aparılması üçün həmin polis 
şöbəsinin təhqiqat bölməsinə qaytarılmışdır. 

Ərizəçi Ə. (8092-22) Ombudsmana müraciət edərək, pulunun mənimsənilməsi ilə 
əlaqədar Xətai Rayon Polis İdarəsinin 36-cı Polis bölməsinə müraciətlərinin nəticəsiz 
qaldığını bildirmiş, köməklik göstərilməsini xahiş etmişdir. Şikayətlə bağlı Xətai Rayon 
Prokurorluğuna ünvanlanmış müraciətdən sonra təhqiqatçı tərəfindən tam, hərtərəfli, 
obyektiv araşdırma aparılmadığı müəyyən edilmiş, cinayət işinin başlanmasının rədd 
edilməsi haqqında qərar əsassız hesab edilərək ləğv edilmiş, material əlavə 
araşdırmanın aparılması üçün 36-cı Polis bölməsinə göndərilmişdir. 

Ərizəçi M. (14482-22) Ombudsmana müraciət edərək, dələduzluğa məruz 
qalması ilə əlaqədar Yasamal Rayon Polis İdarəsinə ünvanladığı müraciətlə bağlı 
toplanılmış material üzrə cinayət işinin başlanılmasının rədd edildiyini bildirmiş, 
qanunanüvafiq tədbirlərin görülməsini xahiş etmişdir. Şikayətlə bağlı Azərbaycan 
Respublikasının Baş Prokurorluğuna ünvanlanmış müraciətdən sonra Yasamal Rayon 
Polis İdarəsinin İstintaq şöbəsi tərəfindən qəbul edilmiş qərarın əsassız olduğu 
müəyyən edilmiş, həmin qərar Azərbaycan Respublikasının Baş Prokurorluğu 
tərəfindən ləğv edilərək, material əlavə araşdırmaya qaytarılmışdır. 

Ombudsmanın müraciəti əsasında bir sıra hallarda cinayət işinin başlanmasının 
rədd edilməsi haqqında qərarlar prokurorluq orqanları tərəfindən yenidən öyrənilərək 
cinayət işi başlanılmış və ya cinayət işi üzrə icraata xitam verilməsi barədə qərarlar ləğv 
olunaraq iş təkrar istintaqa qaytarılmışdır. 

Ərizəçi P. (5615-22) Ombudsmana müraciət edərək keçmiş həyat yoldaşı 
tərəfindən yaşadığı evin yandırıldığını, bununla bağlı dəfələrlə Beyləqan Rayon Polis 
Şöbəsinə müraciətinin nəticəsiz qaldığını bildirmiş, qanunamüvafiq tədbirlərin 
görülməsini xahiş etmişdir. Şikayətlə bağlı həmin rayon polis şöbəsinə ünvanlanmış 
sorğuya verilmiş cavabda bildirilmişdir ki, faktla əlaqədar Azərbaycan Respublikasının 
Cinayət Məcəlləsinin 186.2.2-ci  maddəsi ilə cinayət işi başlanılsa da, araşdırmanın tam, 
hərtərəfli və obyektiv aparılması üçün zəruri istintaq hərəkətləri yerinə yetirilmədiyindən, 
prosessual qanunvericiliyin tələblərinə əməl olunmadığından cinayət işi üzrə icraata 
xitam verilmə barədə qərar ləğv edilmiş, cinayət işi prokuror tərəfindən yazılı göstəriş 
verilməklə təkrar istintaqa qaytarılmışdır.  

Ərizəçi Ə. (9789-22) Ombudsmana müraciət edərək, ona məlum olan şəxslər 
tərəfindən təzyiqlərə məruz qalması, döyülməsi, təhqir edilməsi və ölümlə hədələnməsi 
ilə bağlı Goranboy Rayon Polis Şöbəsinə şikayətinin obyektiv araşdırılmadığını 
bidlirmiş, qanunamüvafiq tədbirlərin görülməsini xahiş etmişdir. Şikayətlə bağlı 
Goranboy Rayon Prokurorluğuna ünvanlanmış sorğuya verilmiş cavabda həmin polis 
şöbəsində toplanmış materialın rayon prokuroru tərəfindən tələb edilərək öyrənildiyi, 
cinayət işinin başlanmasının rədd edilməsi haqqında qərarın ləğv edilərək Azərbaycan 
Respublikasının Cinayət Məcəlləsinin 182.2.1 və 310-cu maddələri ilə cinayət işinin 
başlanıldığı və istintaqının rayon prokurorluğu tərəfindən aparıldığı bildirilmişdir. 

Ərizəçi H. (10756-22) Ombudsmana müraciət edərək, işdən çıxması üçün “Engin 
LTD” MMC-nin rəhbərliyi tərəfindən ona təzyiqlər edildiyi, bədən xəsarətləri yetirildiyi, 
daha sonra əsassız olaraq işdən azad edildiyi, məsələ ilə əlaqədar sübutların olmasına 
baxmayaraq, Xətai Rayon Prokurorluğu tərəfindən cinayət işinin başlanmasına süni 
maneələrin yaradıldığını bildirmiş, qanunamüvafiq tədbirlərin görülməsini xahiş etmişdir. 
Şikayətə aydınlıq gətirilməsi məqsədilə Xətai Rayon Prokurorluğuna ünvanlanmış 
sorğuya verilmiş cavabda 37-ci Polis Şöbəsinin təhqiqatçısı tərəfindən cinayət 
prosessual qanunvericiliyinin tələblərinin kobud şəkildə pozularaq müraciət əsasında 
araşdırma aparılmadığı, izahatların alınmadığı, ərizədə göstərilən xüsusatların tam, 
hərtərəfli və obyektiv araşdırılmadığı, şahidlərin dairəsinin müəyyən edilib təhqiqata cəlb 
edilməklə izahatlarının alınmadığı, xəsarətlərin yetirilmə şəraiti və mexanizminin 
müəyyən edilmədiyi, material üzrə Azərbaycan Respublikasının Cinayət Prosessual 
Məcəlləsinin müddəalarına əməl edilmədiyinin müəyyən olunduğu, bu səbəbdən 
materialın həmin Məcəllənin 207-ci maddəsinin tələbinə uyğun olaraq prosessual qərar 

qəbul edilməsi barədə müvafıq göstərişlə rayon polis idarəsinin 37-ci Polis Şöbəsinə 
qaytarıldığı bildirilmişdir. 

Ombudsmanın ünvanına daxil olmuş şikayətlərdə əks etdirilmiş halların 
yoxlanılması məqsədilə prokurorluq orqanlarına göndərilən müraciətlərdən sonra bir 
sıra hallarda təqsirləndirilən şəxsin əməlləri Azərbaycan Respublikası Cinayət 
Məcəlləsinin digər maddələrinə tövsif edilmişdir. 

Ərizəçi H. (10831-22) Ombudsmana müraciət edərək, “Araz Supermarket” MMC-
də baş vermiş bədbəxt hadisə ilə bağlı araşdırmanın Nəsimi Rayon Prokurorluğunda 
qərəzli və qeyri-obyektiv aparıldığını bildirmiş, hüquqlarının müdafiəsində köməklik 
göstərilməsini xahiş etmişdir. Şikayətlə bağlı həmin prokurorluğa ünvanlanmış 
müraciətdən sonra cinayət işi üzrə əməl Azərbaycan Respublikası Cinayət Məcəlləsinin 
162.1-ci maddəsindən həmin Məcəllənin 314.2-ci maddəsinə tövsif edilmişdir. 

Bir sıra şikayətlərdə əks etdirilmiş halların yoxlanılması ilə bağlı Ombudsmanın 
müvafiq sorğuları əsasında həyata keçirilmiş xidməti araşdırmalar zamanı qanun 
pozuntularına və polisin nüfuzuna xələl gətirən hərəkətlərə yol verildiyi müəyyən 
edilmiş, etik davranış qaydalarına əməl etməyən polis əməkdaşları barəsində müvafiq 
intizam tənbehi tətbiq edilmişdir. 

Ərizəçi M. (5563-22) Ombudsmana müraciət edərək, Cəlilabad Rayon Polis 
Şöbəsinin əməkdaşları tərəfindən karantin rejimi qaydalarını pozduğuna görə azyaşlı 
övladlarının gözü önündə zorla polis şöbəsinə aparıldığını və digər qanunazidd 
hərəkətlərə məruz qaldığını bildirmiş, qanunamüvafiq tədbirlərin görülməsində köməklik 
göstərilməsini xahiş etmişdir. Şikayətlə bağlı Azərbaycan Respublikasının Daxili İşlər 
Nazirliyinə ünvanlanmış sorğuya verilmiş cavabda bildirilmişdir ki, vətəndaşa qarşı 
ünsiyyətdə kobudluğa və nəzakətsizliyə yol verdiklərinə görə Cəlilabad Rayon Polis 
Şöbəsinin əməkdaşları polis baş serjantı F.İsbarova və polis serjantı İ.Əkbərliyə 
“töhmət” elan edilmişdir. 

Ərizəçi M. (6267-22) Ombudsmana müraciət edərək, Bakı şəhəri Nizami Rayon 
Polis İdarəsinin təhqiqatçısı Yusif Yusifzadə tərəfindən ona qarşı qanunsuz hərəkətlərə 
yol verildiyini bildirmiş, hüquqlarının müdafiəsində köməklik göstərilməsini xahiş 
etmişdir.  

Şikayətlə bağlı Azərbaycan Respublikasının Baş Prokurorluğuna ünvanlanmış 
müraciətdən sonra aparılmış araşdırma nəticəsində Bakı şəhəri Nizami Rayon Polis 
İdarəsinin təhqiqatçısı Y.Yusifzadənin əməlində qanun pozuntusu aşkar edilmiş, lakin 
bu pozuntu cinayət xarakterli hesab edilmədiyindən cinayət işinin başlanması rədd 
edilmiş və onun barəsində intizam tənbehi tətbiq edilməsi məqsədilə Azərbaycan 
Respublikasının Daxili İşlər Nazirliyinə təqdimat verilmiş, həmin təqdimata əsasən 
Y.Yusifzadə müvafiq əmrlə intizam qaydasında cəzalandırılmışdır. 

 
Hüquq və azadlıqların məhkəmə təminatı. Azərbaycan Respublikasının 

Konstitusiyası  hər kəsin hüquq və azadlıqlarının məhkəmədə müdafiəsinə, ədalət 
mühakiməsinin vətəndaşların qanun və məhkəmə qarşısında bərabərliyi əsasında 
həyata keçirilməsinə təminat verir.  

İctimai münasibətlərin bütün sahələr üzrə sürətli inkişafı, bu istiqamətdə qarşıya 
qoyulmuş məqsədlər məhkəmə sisteminin təkmilləşdirilməsi üzrə yeni prioritetlərin 
müəyyən edilməsini şərtləndirir. Bu baxımdan, ölkəmizdə hüquq-müdafiə vasitələrinə 
çatım imkanlarının genişləndirilməsi, məhkəmələrin fəaliyyətinin təkmilləşdirilməsi və 
beynəlxalq tələblərə uyğunlaşdırılması, məhkəmələrə müraciət imkanlarının 
asanlaşdırılması və inamın artırılması məqsədilə məhkəmə-hüquq sistemində islahatlar 
aparılmaqdadır.  

Hüquq və azadlıqların daha səmərəli təmin edilməsi və pozulmuş hüquqların 
bərpası məqsədilə Ombudsman Azərbaycan Respublikasının Konstitusiya Məhkəməsi 

və digər məhkəmə orqanları, Azərbaycan Respublikasının Ədliyyə Nazirliyi və 
Məhkəmə Hüquq Şurası ilə əməkdaşlığı davam etdirmişdir. 

Konstitusiya Qanununun 1.9-cu maddəsinə əsasən, Ombudsmanın 
məhkəmələrdə süründürməçilik, sənədlərin itirilməsi və vaxtında verilməməsi, habelə 
məhkəmə qərarlarının icrasının gecikdirilməsi ilə əlaqədar insan hüquqlarının 
pozulmasına dair şikayətlərə baxmaq hüququ vardır.  

Hüquq və azadlıqların məhkəmə təminatı ilə bağlı Ombudsmanın ünvanına daxil 
olmuş müraciətlərdə iddia ərizələrinin məhkəmələr tərəfindən qəbul edilməməsi, iddia 
ərizəsinə əlavə edilmiş sənədlərin surətinin cavabdehə göndərilməməsi, məhkəmə 
baxışının qərəzli olaraq uzadılması, məhkəmə araşdırmasının qeyri-obyektiv 
aparılması, hakimlərin fəaliyyətindən narazılıq, məhkəmə qərarının surətinin tərəflərə 
vaxtında göndərilməməsi və bununla da həmin qərardan yuxarı instansiya 
məhkəməsinə şikayət etmək hüququnun məhdudlaşdırılması, məhkəmə aktlarından 
narazılıq, müraciət hüququnun pozulması, məhkəmə qərarlarının icraya yönəldilməməsi 
və ya icra olunmaması kimi hallar öz əksini tapmışdır. 

Həmin şikayətlər üzrə Konstitusiya Qanunu ilə müəyyən olunmuş səlahiyyətlər 
çərçivəsində araşdırmalar aparılmış, Azərbaycan Respublikasının Ədliyyə Nazirliyinə, 
aidiyyəti məhkəmə orqanlarına və Məhkəmə Hüquq Şurasına müraciətlər olunmuş, 
Ombudsmanın səlahiyyətlərinə aid olmayan şikayətlər üzrə qanunvericiliyin tələbləri 
izah edilməklə ərizəçilərə cavablar verilmişdir.  

Azərbaycan Respublikası Mülki Prosessual Məcəlləsinin 138-ci maddəsinə 
əsasən, işdə iştirak edən şəxslərin öz müdafiəsini hazırlamağa və məhkəməyə vaxtında 
gəlmələrinə imkan yaratmaq üçün məhkəmə bildirişi onlara məhkəmə iclasının və ya 
müvafiq prosessual hərəkətin tarixinə ən azı 10 gün qalmış verilir. 

Bir sıra hallarda məhkəmələr tərəfindən qanunvericiliyin bu tələbinə riayət 
edilməmiş və prosessual hüquqların pozulmasına zəmin yaranmışdır. 

Ərizəçi F. (14339-22) Ombudsmana müraciət edərək, Şirvan Apellyasiya 
Məhkəməsində tərəf olduğu mülki iş üzrə məhkəmə baxışının 28.06.2022-ci il tarixinə 
təyin olunduğunu, lakin müvafiq bildirişin ona 29.06.2022-ci il tarixində təqdim edildiyini 
bildirmiş, pozulmuş hüquqlarının bərpa olunmasında köməklik göstərilməsini xahiş 
etmişdir. Şikayətlə bağlı həmin məhkəməyə ünvanlanmış müraciətə verilmiş cavabda 
ərizəçinin Beyləqan Rayon Məhkəməsinin 23.05.2022-ci il tarixli qərarından verdiyi 
şikayətə baxılması üzrə məhkəmə iclasının 28.06.2022-ci il tarixə təyin olunduğu, bu 
barədə məhkəmə bildirişinin 20.06.2022-ci il tarixdə sifarişli poçt göndərişi ilə ərizəçinin 
ünvanına göndərildiyi və məhkəmə iclasının təyin olunduğu vaxtdan bir gün əvvəl, yəni 
27.06.2022-ci il tarixdə yaşadığı yer üzrə poçt şöbəsinə daxil olduğu bildirilmişdir.  

Cavabdan da göründüyü kimi, məhkəmə baxışı 28.06.2022-ci il tarixə təyin edilsə 
də, bu barədə məhkəmə bildirişi 20.06.2022-ci il tarixdə, yəni 8 gün öncə sifarişli poçt 
göndərişi ilə ərizəçinin ünvanına göndərilməklə prosessual müddətlərə riayət 
olunmamış, nəticədə ərizəçinin məhkəmə iclasında iştirakı təmin edilməmişdir.  

Azərbaycan Respublikası Mülki Prosessual Məcəlləsinin 227-ci maddəsinə 
əsasən, qətnamənin nəticə hissəsi elan edildikdən sonra əsaslandırılmış qətnamənin 
tərtib edilməsi 10 iş günü müddətinədək başa çatdırılmalı və işdə iştirak edən şəxslərə 3 
gün ərzində rəsmi qaydada verilməlidir. 

Məhkəmədə süründürməçilik halları ilə bağlı Ombudsmana ünvanlanmış 
şikayətlərdə məhkəmə qərarlarının tərəflərə göndərilməməsi və ya qanunvericiliklə 
müəyyən edilmiş müddətlərdə təqdim olunmaması, bu səbəbdən həmin qərarlardan 
yuxarı instansiya məhkəməsinə şikayət vermək hüququnun məhdudlaşması kimi hallar 
da öz əksini tapmış, aidiyyəti üzrə göndərilmiş sorğular əsasında pozuntu hallarının 
aradan qaldırılması təmin edilmişdir.  

Ərizəçi M. və qeyriləri (10491-22) Ombudsmana 17.05.2022-ci il tarixdə müraciət 
edərək, tərəf olduqları mülki iş üzrə Tovuz Rayon Məhkəməsinin 13.04.2022-ci il tarixli 

qətnaməsinin surətinin onlara verilmədiyini bildirmişlər. Şikayətdə qeyd olunan hallara 
aydınlıq gətirilməsi məqsədilə Tovuz Rayon Məhkəməsinə ünvanlanmış müraciətə 
verilmiş cavabda rayondakı kənd məktəblərindən birinin ərizəçiyə qarşı “Məktəbin 
mülkiyyətində olan bufet otağının cavabdehlər tərəfindən boşaldılması və həmin 
şəxslərin qanunsuz hərəkətlərdən çəkinməsi” tələbinə dair iddiası əsasında mülki iş 
üzrə qəbul edilmiş məhkəmə qətnaməsinin sifarişli poçt göndərişi vasitəsilə ərizəçiyə 
təqdim edildiyi bildirilmişdir. 

Verilmiş cavabda məlumatlar dəqiq göstərilmədiyi üçün şikayətlə bağlı əlavə 
araşdırma aparılmış və məlum olmuşdur ki, Tovuz Rayon Məhkəməsinin 13.04.2022-ci 
il tarixli müvafiq qətnaməsi ərizəçiyə 27.05.2022-ci il tarixdə, yəni onun Ombudsmana 
və digər qurumlara çoxsaylı şikayətlərindən sonra təqdim edilmişdir. Bundan başqa, 
araşdırma zamanı müəyyən olunmuşdur ki, 13.04.2022-ci il tarixə təyin edilmiş 
məhkəmə baxışı barədə bildiriş Tovuz Rayon Poçt Filialının Müştəri xidmətləri şöbəsinə 
12.04.2022-ci il tarixdə daxil olmuş və həmin bildiriş ərizəçiyə məhkəmə baxışının 
keçirildiyi gün, yəni 13.04.2022 tarixdə təqdim olunmuşdur. 

 “Penitensiar sahədə fəaliyyətin təkmilləşdirilməsi, cəza siyasətinin 
humanistləşdirilməsi və cəmiyyətdən təcridetmə ilə əlaqədar olmayan alternativ cəza və 
prosessual məcburiyyət tədbirlərinin tətbiqinin genişləndirilməsi barədə” Azərbaycan 
Respublikası Prezidentinin 2017-ci il 10 fevral tarixli, 2668 saylı Sərəncamında 
cinayətlərin dekriminallaşdırılması, habelə azadlıqdan məhrum etmə cəzasının 
çəkilməmiş hissəsini daha yüngül cəza ilə əvəz etmə, cəzadan şərti olaraq vaxtından 
əvvəl azad etmə və şərti məhkum etmə institutlarının daha geniş tətbiq edilməsi, eləcə 
də digər istiqamətlər üzrə tədbirlərin görülməsi nəzərdə tutulmuşdur. 

Cəzadan şərti olaraq vaxtından əvvəl azad etmə və daha yüngül rejimli 
müəssisəyə keçirilmə humanizm siyasətinin təzahürü olmaqla cinayət törətmiş şəxslərin 
islah edilməsində və onların sosial adaptasiyasında mühüm rol oynayır. Qeyd olunanlar, 
habelə məhkumların müvafiq sahədə hüquq və qanuni mənafelərinin daha etibarlı 
qorunması baxımından Ombudsmanın aidiyyəti üzrə müraciətləri nəzərə alınmışdır.  

Məhkum E. (16287-22) Ombudsmana müraciət edərək, Bakı şəhəri Nizami 
Rayon Məhkəməsinin 16.06.2022-ci il tarixli qərarı ilə cəzasının çəkilməmiş hissəsindən 
şərti olaraq vaxtından əvvəl azad edildiyini, lakin həmin qərardan protest verildiyini və 
işin Bakı Apellyasiya Məhkəməsinin icraatında olduğunu bildirmiş, köməklik 
göstərilməsini xahiş etmişdir. 

Ərizədən və ona əlavə edilmiş məhkəmə qərarından məlum olmuşdur ki, ərizəçi 
cəza çəkdiyi müddət ərzində müəssisədə abadlıq işlərinə və mədəni-kütləvi tədbirlərə 
cəlb olunmuş, vətənpərvərlik mövzusunda yazdığı iki kitab, habelə əllidən artıq məqalə 
ölkənin müxtəlif qəzet və jurnallarında dərc edilmiş, bununla yanaşı, üç ixtisas üzrə 
peşə təhsili almış və barəsində həvəsləndirmə tədbirləri tətbiq edilmişdir. Göstərilənlər, 
habelə Bakı Apellyasiya Məhkəməsinə ünvanlanmış müraciət məhkəmə baxışı zamanı 
nəzərə alınmış və ərizəçi cəza çəkməkdən şərti olaraq vaxtından əvvəl azad edilmişdir. 
            Qeyd olunan müsbət təcrübə  Azərbaycan Respublikası Prezidentinin 2017-ci il 
10 fevral tarixli, 2668 saylı Sərəncamının tələblərindən irəli gələn vəzifələrin icrası 
baxımından da əhəmiyyət kəsb edir. 

Azərbaycan Respublikası Konstitusiyasının 129-cu maddəsinin I hissəsində 
təsbit edilmişdir ki, məhkəmənin qəbul etdiyi qərarlar dövlətin adından çıxarılır və 
onların icrası məcburidir. 

Məhkəmə qərarlarının vaxtında, düzgün və tam icra olunması, eləcə də icra 
prosesinə nəzarətin təmin edilməsi həm məhkəmə hakimiyyətinin səmərəliliyinin, həm 
də məhkəmələrin nüfuzunun artırılmasında müstəsna rol oynayır.  

Ölkəmizdə məhkəmə qərarlarının icrası mexanizminin təkmilləşdirilməsi, icra 
sənədləri və icra hərəkətləri üzrə vahid elektron məlumat bazasının yaradılması, 
maraqlı tərəflər üçün informasiyanın əlçatanlığının təmin edilməsi üzrə tədbirlərin 

həyata keçirilməsinə baxmayaraq, məhkəmə qərarlarının icrası ilə bağlı problemlər hələ 
də qalmaqdadır. Bu sahədə Ombudsmanın ünvanına daxil olmuş müraciətlərdə əsas 
etibarilə məhkəmə qərarlarının uzun müddət icrasız qalması və ya tam icra edilməməsi, 
süründürməçilik hallarına yol verilməsi, icra məmurları tərəfindən etik davranış 
qaydalarının pozulması və kobud rəftar halları, məcburi icra tədbirlərinin həyata 
keçirilməməsi və bu kimi digər problemlər öz əksini tapmışdır. 

Ombudsmana ünvanlanan şikayətlər sırasında icra məmurları tərəfindən tərtib 
edilmiş sənədlərdə nöqsanların və ziddiyyətli məlumatların olması səbəbindən 
məhkəmələr tərəfindən qanunamüvafiq tədbirlərin görülməsinin mümkün olmaması, 
həmin sənədlərin geri qaytarılması kimi hallar da öz əksini tapmış, görülmüş tədbirlər 
nəticəsində nöqsanların aradan qaldırılması təmin edilmişdir.  

Ərizəçi R. (12951-22) Ombudsmana müraciət edərək, aliment tələbinə dair 
Qubadlı Rayon Məhkəməsinin müvafiq qətnaməsinin borclu tərəfindən icra edilmədiyini, 
bununla da uşağın saxlanılması üçün yeganə maddi dəstəkdən məhrum olduğunu, 
Sumqayıt Şəhəri üzrə İcra İdarəsi tərəfindən borclu barəsində 09.06.2022-ci il tarixdə 
Sumqayıt Şəhər Məhkəməsinə verilmiş təqdimatın geri qaytarıldığını bildirmiş, 
qanunamüvafiq tədbirlərin görülməsini xahiş etmişdir. Şikayətlə bağlı Sumqayıt Şəhər 
Məhkəməsinə ünvanlanmış müraciətə verilmiş cavabda bildirilmişdir ki, məhkəmə 
Azərbaycan Respublikası İnzibati Xətalar Məcəlləsinin 528.1-ci maddəsində nəzərdə 
tutulmuş inzibati xətanın törədilməsinə dair Sumqayıt Şəhəri üzrə İcra İdarəsindən daxil 
olmuş inzibati xəta haqqında materiala baxaraq, eləcə də tərəflərin izahatını və vəkilin 
çıxışını dinləyərək borclunun və ərizəçinin ifadələrində, o cümlədən tərtib olunmuş 
protokolda borcun məbləği barədə ziddiyyətlər olduğu və icra məmuru tərəfindən 
borclunun ödəməli olduğu aliment borcunun məbləği dəqiqləşdirilmədiyi üçün tərtib 
olunmuş protokol və ona əlavə olunmuş sənədlər geri qaytarılmışdır.  

Görülmüş tədbirlər nəticəsində sənədləşmədə olan pozuntular aradan 
qaldırılmış, Sumqayıt Şəhər Məhkəməsinin 01.07.2022-ci il tarixli qərarına əsasən, 
alimenti ödəməkdən yayınan borclu barəsində 10 gün müddətində inzibati qaydada 
həbs qərarı verilmişdir. 

“Məhkəmələr və hakimlər haqqında” və “İcra haqqında” Azərbaycan Respublikası 
qanunlarının tələblərinə əsasən, icra sənədlərinin vaxtında və düzgün icra edilməsinə 
nəzarət icra qurumunun rəhbəri və məhkəmə tərəfindən öz səlahiyyətləri daxilində 
həyata keçirilir.  

“İcra haqqında” Azərbaycan Respublikası Qanununun 12-ci maddəsinə əsasən, 
bu Qanunla müəyyən olunmuş hal istisna olmaqla, icra məmuru icra sənədini aldığı 
gündən iki ay müddətində bütün zəruri icra hərəkətlərini həyata keçirməlidir. Bununla 
belə, Ombudsmana ünvanlanmış bir sıra şikayətlərdə məhkəmə qərarlarının uzun 
müddət icrasız qalması və icra məmurları tərəfindən icra işinə etinasız yanaşma kimi 
hallar da göstərilmişdir.  

Ərizəçi S. (24684-22) Ombudsmana müraciət edərək, övladı ilə birlikdə Xətai 
rayonunda yerləşən müvafiq mənzilə köçürülmələrinə dair məhkəmə qərarının Xətai 
Rayon İcra və Probasiya Şöbəsi tərəfindən uzun müddətdir icra edilmədiyini, bununla 
əlaqədar aidiyyəti üzrə müraciətlərinin nəticəsiz qaldığını bildirmişdir. Şikayətlə bağlı 
Azərbaycan Respublikasının Ədliyyə Nazirliyinə ünvanlanmış müraciətə verilmiş 
cavabda bildirilmişdir ki, Xətai Rayon Məhkəməsinin 19.12.2011-ci il tarixli icra sənədinə 
əsasən, ərizəçinin müvafiq mənzildən istifadə hüququnun tanınması qərara alınmış, icra 
sənədi üzrə Xətai Rayon İcra Şöbəsində başlanmış icraat zamanı tələb təmin edilmiş və 
icra məmurunun 20.07.2012-ci il tarixli qərarı ilə iş üzrə icraata xitam verilmişdir. 
“Elektron icra” sisteminə baxış zamanı ərizəçinin müraciətində qeyd etdiyi 2 saylı Bakı 
İnzibati-İqtisad Məhkəməsinin 13.05.2014-cü il tarixli qərarı yerli icra qurumlarının 
icraatına daxil olmamışdır.  



 23 

Şikayətin araşdırılması üzrə tədbirlər davam etdirilmiş, Bakı İnzibati 
Məhkəməsinin məktubundan məlum olmuşdur ki, 2 saylı Bakı İnzibati-İqtisadi 
Məhkəməsinin müvafiq iş üzrə qəbul etdiyi 13.05.2014-cü il tarixli qərarı ilə Bakı 
Apellyasiya Məhkəməsinin 07.10.2010-cu il tarixli qətnaməsinin icrasının təmin edilməsi 
məqsədilə müvafiq qətnamənin icrasında dönüş yaradaraq ərizəçi və onun övladının 
müvafiq yaşayış sahəsinə köçürülməsi öhdəliyi cavabdeh Xətai Rayon İcra Şöbəsinə 
həvalə edilmişdir. Həmin qərar qanuni qüvvəsini aldığından icra edilməsi üçün 
14.10.2014-cü il, 27.01.2015-ci il və 02.10.2015-ci il tarixli məktublarla Xətai Rayon İcra 
Şöbəsinə göndərilməsinə baxmayaraq, icrası təmin edilməmişdir.  

Cavabda, həmçinin qeyd olunmuşdur ki, ərizəçinin (iddiaçının) 30.08.2022-ci il 
tarixli təkrar müraciəti ilə əlaqədar Azərbaycan Respublikası İnzibati Prosessual 
Məcəlləsinin 120-ci maddəsinin tələbləri izah edilməklə qərarın dərhal icra edilməsi və 
icra barədə təxirə salınmadan Bakı İnzibati Məhkəməsinə məlumat verilməsi 
cavabdehdən tələb edilmiş, əks təqdirdə, cərimə tətbiq ediləcəyi barədə ona xəbərdarlıq 
olunmuşdur.  

Məhkəmə qərarlarının cavabdeh dövlət qurumları tərəfindən icra edilməməsi ilə 
bağlı çətinliklər hələ də qalmaqdadır. Bu sahədə problemlərin mövcudluğu borclu dövlət 
qurumlarına münasibətdə məhkəmə qərarlarının icrası mexanizminin, zəruri təsir 
vasitələrinin qənaətbəxş olmaması, icra qurumları ilə aidiyyəti dövlət orqanları arasında 
əlaqələndirmənin lazımi səviyyədə təşkil edilməməsi, eyni zamanda məhkəmə 
qərarlarının icrasına nəzarətin bəzi hallarda effektiv olmaması ilə bağlıdır.  

Ərizəçi İ. (7480-22) Ombudsmana müraciət edərək, ona məxsus tikilinin 
qanunsuz sökülməsi ilə bağlı kompensasiyanın verilməsinə dair Bakı Apellyasiya 
Məhkəməsinin müvafiq qərarının icra edilmədiyini bildirmiş, qanunamüvafiq tədbirlərin 
görülməsini xahiş etmişdir. Şikayətlə bağlı Azərbaycan Respublikasının Ədliyyə 
Nazirliyinə ünvanlanmış müraciətə verilmiş cavabda bildirilmişdir ki, 1 saylı Bakı İnzibati-
İqtisadi Məhkəməsinin 28.07.2015-ci il tarixli icra vərəqəsinə əsasən, ərizəçinin iddia 
tələbi qismən təmin edilərək qanunsuz söküntü işləri nəticəsində məhv edilmiş, 
tələbkara məxsus olan, Səbail rayonu ərazisində yerləşən mənzilin əvəzində 135.000 
manat məbləğində kompensasiyanın ödənilməsi vəzifəsi Azərbaycan Respublikası 
Nəqliyyat Nazirliyinin üzərinə qoyulmuşdur. Yasamal Rayon İcra Şöbəsində 28.07.2015-
ci il tarixdə icraata başlanılsa da, qərarın icrası təmin edilməmişdir. 

03.04.2017-ci il tarixdə borclunun hüquqi varisi Azərbaycan Respublikasının 
Nəqliyyat, Rabitə və Yüksək Texnologiyalar Nazirliyi ilə əvəz edilməsindən sonra icra 
sənədi üzrə Səbail Rayon İcra Şöbəsində icraata başlanılmış, məhkəmə qərarının 
icrasının təmin edilməsi üçün bildiriş göndərilmiş, lakin müvafiq nazirlikdən daxil olmuş 
cavabda məhkəmə qərarının icrası ilə bağlı köməklik göstərilməsi məqsədilə 
Azərbaycan Respublikasının Nazirlər Kabinetinə müraciət edildiyi bildirilmişdir. 
Qətnamənin icrası ilə bağlı tədbirlərin görülməsinə baxmayaraq, vurulan ziyanın 
ödənilməsi borclu tərəfindən təmin edilməmişdir. 

Qeyd olunanlara əsasən, xarici ölkələrin təcrübəsi öyrənilməklə borclu dövlət 
orqanlarına münasibətdə məhkəmə qərarlarının icrası mexanizminin işlənib 
hazırlanması, bununla bağlı Azərbaycan Respublikasının Dövlət Büdcəsində maliyyə 
vəsaitinin nəzərdə tutulması və qanunvericiliyə zəruri dəyişikliklərin edilməsi 
məqsədəmüvafiqdir. 

Aliment tələbinə dair məhkəmə qərarlarının icra edilməməsi ilə əlaqədar 
şikayətlər hər il olduğu kimi, 2022-ci ildə də üstünlük təşkil etmişdir. Belə ki, ümumilikdə 
məhkəmə qərarlarının icra edilməməsi ilə bağlı daxil olan şikayətlərin təxminən yarısı 
alimentin ödənilməməsi ilə bağlı olmuşdur. Bir sıra şikayətlərlə əlaqədar görülmüş 
tədbirlər nəticəsində aliment öhdəlikləri üzrə ödənişlər tam və ya qismən bərpa edilmiş, 
digər hallarda borclunun ölkə hüdudlarından kənara çıxması və ya axtarışa verilməsi 
səbəbindən gizlənməsi, borclunun rəsmi iş yerinin və gəlirlərinin, eləcə də əmlakının 

olmaması, faktiki olaraq borcluya məxsus olan əmlakın başqa hüquqi baxımdan digər 
şəxslərin adına rəsmiləşdirilməsi ilə gizlədilməsi və bu kimi digər səbəblərdən müvafiq 
məhkəmə qərarlarının icrası şikayətlərin araşdırılması dövründə mümkün olmamışdır.  

Qeyd olunanları, eləcə də aliment ödənişlərinin təyinatını və qanunvericilikdə 
alimentlə bağlı öhdəliklərin icrasına xüsusi yanaşmanın təsbit edildiyini nəzərə alaraq, 
həmin məhkəmə qərarlarının icrasının daha operativ təşkilinə diqqətin artırılması, bu 
məqsədlə aidiyyəti qurumların fəaliyyətinin səmərəli əlaqələndirilməsi zəruridir.  

Məlum olduğu kimi, ədliyyə orqanlarının inkişafı və penitensiar sahədə fəaliyyətin 
təkmilləşdirilməsi ilə bağlı Azərbaycan Respublikası Prezidentinin müvafiq 
sərəncamlarından irəli gələrək, Azərbaycan Respublikası Ədliyyə Nazirliyinin Probasiya 
Xidmətinin fəaliyyətinin təkmilləşdirilməsi istiqamətində də mühüm işlər görülməkdədir. 
Bu xidmət məhkumların cəmiyyətdən təcrid edilməsi ilə əlaqədar olmayan cəzaların 
icrasının effektiv təşkili, bu növ cəzalara məhkum edilmiş şəxslər üzərində probasiya 
nəzarətinin həyata keçirilməsi və həmin şəxslər tərəfindən yeni cinayətlərin 
törədilməsinin profilaktikası işinin təşkili üzrə fəaliyyəti həyata keçirir.   

Bəzi hallarda probasiya fəaliyyətində yol verilmiş nöqsanlar, o cümlədən 
probasiya nəzarətinin düzgün təşkil edilməməsi digər vətəndaşların hüquqlarının kobud 
şəkildə pozulması, hətta yeni cinayətin baş verməsi ilə nəticələnmişdir. Bu cür hallarla 
bağlı görülmüş tədbirlər nəticəsində pozuntuya yol vermiş icra məmurları barəsində 
qanunamüvafiq tədbirlərin görülməsi təmin edilmişdir. 

Ərizəçi Y. (16465-22) Ombudsmana müraciət edərək məhkəmə hökmünə 
əsasən, məhkum edilmiş, barəsində elektron qolbaq tətbiq edilmiş taksi sürücüsü 
tərəfindən qarət edilərək zorlandığını bildirmiş, təqsirkarın ona qarşı cinayət törətməsinə 
şərait yaratmış probasiya üzrə icra məmurunun barəsində qanunamüvafiq tədbirlərin 
görülməsini xahiş etmişdir. 

Şikayətlə bağlı Azərbaycan Respublikasının Ədliyyə Nazirliyinə ünvanlanmış 
müraciətə verilmiş cavabda bildirilmişdir ki, cəza çəkdiyi müddət ərzində həmin məhkum 
ərizəçiyə qarşı cinayət törətdiyinə görə tutularaq Azərbaycan Respublikası Cinayət 
Məcəlləsinin 149.2.4, 150.1 və 181.2.5-ci maddələri ilə təqsirləndirilən şəxs qismində 
cəlb edilməklə barəsində həbs qətimkan tədbiri seçilmiş və Sumqayıt Ağır Cinayətlər 
Məhkəməsinin 07.09.2022-ci il tarixli hökmünə əsasən, 13 il müddətinə azadlıqdan 
məhrum edilmişdir. Bununla yanaşı, müraciətin araşdırılması zamanı məhkumun 
qeydiyyatda olduğu Bakı Şəhər Probasiya İdarəsinin müvafiq icra məmuru tərəfindən 
onun islah edilməsi ilə bağlı probasiya nəzarətinin tələb olunan qaydada həyata 
keçirilmədiyinə görə həmin icra məmuru tutduğu vəzifədən azad edilərək ədliyyə 
orqanlarında qulluq keçməsinə xitam verilmişdir.  

Cavabda, həmçinin bildirilmişdir ki, bu kimi hallara gətirib çıxarmış səbəb və 
şəraitin aradan qaldırılması üçün zəruri tədbirlərin görülməsi ilə bağlı həmin idarənin 
rəhbərliyinə müvafiq göstəriş verilmişdir. 

Hər kəsin yüksək keyfiyyətli hüquqi yardım almaq hüququ vardır və qanunla 
nəzərdə tutulmuş hallarda hüquqi yardım ödənişsiz, dövlət hesabına göstərilir. 

Ombudsman əhalinin peşəkar hüquqi yardımla təmin edilməsi və bununla da 
hüquq və azadlıqların daha etibarlı müdafiəsi, bu sahədə qanunvericiliyin 
təkmilləşdirilməsi, eləcə də marifləndirmə işinin təşkili istiqamətində Azərbaycan 
Respublikasının Vəkillər Kollegiyası ilə əməkdaşlığı davam etdirir. Ombudsman “Vəkillər 
və vəkillik fəaliyyəti haqqında” Azərbaycan Respublikasının Qanununun 
təkmilləşdirilməsi prosesində də yaxından iştirak etmişdir. 

Vəkillik fəaliyyəti ilə bağlı Ombudsmanın ünvanına daxil olan müraciətlər əsas 
etibarilə hüquqi yardım almaq üçün kifayət qədər vəsaiti olmayan şəxslərin dövlət 
hesabına vəkillə təmin olunması, vəkilin fəaliyyətindən narazılıq, vəkil tərəfindən qeyri-
etik, kobud rəftara məruz qalma, dövlət hesabına vəkillə təmin edilmə barədə məhkəmə 

qərardadının icra olunmaması, dövlət hesabına təyin olunmuş vəkillərin göstərdiyi 
hüquqi yardımın keyfiyyətinin aşağı olması və digər hallarla bağlı olmuşdur.  

Ərizəçi G. (12063-22) Ombudsmana müraciət edərək, vəkillik fəaliyyəti ilə 
məşğul olan şəxs tərəfindən etibarından sui-istifadə edilməklə aldadıldığını, kobud 
rəftara məruz qaldığını, məsələ ilə əlaqədar aidiyyəti üzrə müraciətlərinə baxılmadığını 
bildirmiş, hüquqlarının müdafiəsində köməklik göstərilməsini xahiş etmişdir. Şikayətlə 
bağlı Azərbaycan Respublikasının Vəkillər Kollegiyasına ünvanlanmış sorğuya müvafiq 
olaraq aparılmış araşdırma nəticəsində “Vəkillər və vəkillik fəaliyyəti haqqında” 
Azərbaycan Respublikası Qanununun və “Vəkillərin davranış qaydaları haqqında” 
Əsasnamənin tələblərini pozduğuna görə həmin vəkilin vəkillik fəaliyyəti 6 ay müddətinə 
dayandırılmışdır. 

Hüquqi yardım almaq üçün kifayət qədər vəsaiti olmayan şəxslərə hüquqi 
yardımın göstərilməsi həmin şəxslərin hüquq və azadlıqlarının səmərəli müdafiəsinə 
şərait yaratmaqla yanaşı, ədalət mühakiməsinin daha effektiv həyata keçirilməsində 
əhəmiyyətli rol oynayır. Bu baxımdan, pulsuz hüquqi yardımın göstərilməsi ilə bağlı 
aztəminatlı şəxslər tərəfindən Ombudsmana ünvanlanmış ərizələrlə əlaqədar 
Azərbaycan Respublikasının Vəkillər Kollegiyasına müraciətlər olunmuş və həmin 
müraciətlərin təmin edilməsi üzrə zəruri tədbirlər görülmüşdür.  

Ərizəçi N. (9387-22) Ombudsmanın Çağrı Mərkəzinə müraciət edərək, məhkəmə 
işi ilə əlaqədar pulsuz hüquqi yardımla təmin olunmasında köməklik göstərilməsini xahiş 
etmişdir. Müraciətlə bağlı Azərbaycan Respublikasının Vəkillər Kollegiyasına 
ünvanlanmış sorğuya verilmiş cavabda bildirilmişdir ki, ərizəçi yaşayış yeri üzrə 
Goranboy rayon vəkil bürosunda qəbul edilmiş, vəkil tərəfindən ona işin hallarına uyğun 
olaraq ödənişsiz hüquqi yardım göstərilmiş, o cümlədən şifahi məsləhətlər verilmiş, 
əmlak bölgüsü, uşaq və aliment tələbləri ilə bağlı iddialar hazırlanaraq aidiyyəti üzrə 
Mingəçevir Şəhər Məhkəməsinə göndərilmişdir. Bununla yanaşı, cavabda işin 
nəzarətdə saxlanılmaqla ərizəçinin sonrakı məhkəmə instansiyalarında da ödənişsiz 
hüquqi yardımla təmin olunacağı qeyd edilmişdir. 

Azərbaycan Respublikası Mülki-Prosessual Məcəlləsinin tələblərinə əsasən, 
vəkilin prosesdə məcburi iştirakı tələb olunduğu hallarda işdə iştirak edən şəxslərin 
vəkilin xidmətlərini ödəmək üçün kifayət qədər vəsaiti olmadıqda, məhkəmə aktını qəbul 
etmiş məhkəmə işdə iştirak edən şəxslərin yazılı müraciəti əsasında vəkilin prosesdə 
iştirakını təmin edir. 

Ombudsmana ünvanlanmış bəzi şikayətlərdə məhkəmə aktını qəbul etmiş 
məhkəmənin dövlət hesabına vəkillə təmin olunma barədə qərardadının icra edilməməsi 
və ya icrasının gecikdirilməsi halları da əks olunmuşdur.  

Ərizəçi S. (4795-22) Ombudsmana müraciət edərək, Bakı Apellyasiya 
Məhkəməsinin 15.12.2021-ci il tarixli qətnaməsindən kassasiya şikayəti verməsi üçün 
25.01.2022-ci il tarixdə məhkəmə tərəfindən dövlət hesabına vəkillə təmin edilməsinə 
baxmayaraq, ona vəkil təyin olunmadığını bildirmiş, məsələ ilə bağlı köməklik 
göstərilməsini xahiş etmişdir. 

Şikayətlə bağlı Azərbaycan Respublikasının Vəkillər Kollegiyasına ünvanlanmış 
müraciətə verilmiş cavabda bildirilmişdir ki, ərizəçiyə dövlət hesabına vəkil ayrılması 
barədə həmin məhkəmənin müvafiq qərardadı icra olunması üçün Bakı şəhəri 5 saylı 
vəkil bürosuna göndərilmiş, kassasiya şikayətinin onun iştirakı ilə hazırlanaraq vəkil 
orderi ilə birlikdə aidiyyəti üzrə göndərilməsi təmin edilmişdir. 

Yeri gəlmişkən, 18 İyun – Azərbaycan Respublikasında İnsan Hüquqları Günü 
münasibətilə Ombudsmanın Azərbaycan Vəkillər Kollegiyası ilə əməkdaşlığı 
çərçivəsində əhalinin müxtəlif kateqoriyalarını əhatə edən ödənişsiz hüquqi yardım 
kampaniyası keşirilmiş, vəkillər tərəfindən əhalinin həssas qruplarından olan çoxsaylı 
vətəndaşlara mülki, sosial, iqtisadi, inzibati və ailə hüququ, o cümlədən məişət zorakılığı 
ilə bağlı ödənişsiz hüquqi yardım göstərilmişdir.  

Mübahisələrin qərəzsiz və işdə marağı olmayan üçüncü şəxslər tərəfindən 
məhkəməyədək alternativ həllində mediasiyanın xüsusi rolu vardır. Bu proses tərəflərin 
hüquq bərabərliyi və əməkdaşlığı, mediatorların qərəzsizliyi və müstəqilliyi, mediasiya 
prosesinə müdaxilənin yolverilməzliyi və konfidensiallıq prinsiplərinə əsasən həyata 
keçirilməlidir.  

Düzgün təşkil edilmiş mediasiya vətəndaşlara məhkəmə proseslərinə getmədən, 
könüllü qaydada mediasiya prosesində iştirak etməklə mübahisələrin həlli, bununla da 
hüquqlarının effektiv müdafiəsi üçün imkanlar yarada bilər.  

Mediasiya fəaliyyətinin və bu sahədə qanunvericiliyin təkmilləşdirilməsi, habelə 
marifləndirmə işinin təşkili məqsədilə Ombudsman Aparatı ilə Mediasiya Şurası 
arasında səmərəli əməkdaşlıq əlaqələri qurulmuşdur. Xüsusən, mediatorların fəaliyyəti 
və mediasiya prosesi ilə bağlı şikayətlərin araşdırılması üzrə birgə əməkdaşlıq bu 
sahədə mövcud ola biləcək problemlərin aşkar edilməsi və effektiv həlli baxımından 
əhəmiyyətlidir. 

Qeyd edilən sahədə Ombudsmanın ünvanına daxil olmuş şikayətlər əsas 
etibarilə mediatorlar tərəfindən kobud rəftar, mediasiya sessiyası zamanı tərəflərin 
hüquq bərabərliyinin təmin edilməməsi, mediasiya sessiyası barədə bildirişin tərəflərə 
təqdim olunmaması, sui-istifadə hallarına yol verilməsi halları ilə bağlı olmuşdur. Həmin 
şikayətlərlə əlaqədar Mediasiya Şurasına ünvanlanmış müraciətlərə əsasən 
araşdırmalar aparılmış, pozuntu müəyyən edildiyi hallarda operativ qaydada həlli təmin 
edilmişdir.  

Ərizəçi S. (18968-22) Ombudsmana müraciət edərək, həyat yoldaşının müraciəti 
əsasında keçirilən mediasiya prosesində 4 saylı Mediasiya Xidmətinin mediatorları 
tərəfindən qanunvericiliyin tələblərinin pozulduğunu, mediasiya sessiyasının keçirilməsi 
vaxtına dair məlumatın qanunvericiliklə müəyyən olunmuş müddətdə ona təqdim 
edilmədiyini bildirmişdir. 

Şikayətlə bağlı Mediasiya Şurasına ünvanlanmış sorğuya verilmiş cavabda 
bildirilmişdir ki, ərizədə göstərilən faktlar əsasında Mediasiya Şurasının İdarə Heyəti 
tərəfindən başlanılan intizam araşdırması nəticəsində mediatorun hərəkətlərində 
“Mediasiya haqqında” Azərbaycan Respublikası Qanununda nəzərdə tutulan vəzifələrin 
kobud şəkildə pozulması faktı təsdiq edilmiş və onun barəsində “3 ay müddətində 
mediator fəaliyyətini həyata keçirmək hüququnun dayandırılması” intizam məsuliyyəti 
tətbiq edilmişdir. 

Bir sıra müraciətlərlə əlaqədar, xüsusən vətəndaşların “Mediasiya haqqında” 
Qanunun tələbləri barədə məlumatsız olduqları hallarda onlara qanunvericiliyin tələbləri 
izah edilməklə cavablar verilmişdir. 

Mediasiya institutunun mübahisələrin məhkəməyəqədər həllindəki əhəmiyyətini 
nəzərə alaraq, xarici ölkələrin təcrübəsi təhlil edilməklə, eləcə də ölkəmizin hüquq 
sistemi, cəmiyyətin hüquq düşüncəsi və ənənələri nəzərə alınmaqla mediasiya 
institutunun davamlı təkmilləşdirilməsi məqsədəmüvafiqdir. Bununla yanaşı, qeyd 
edilməlidir ki, mediasiya məhkəmə qərarlarının icrası prosesində də kifayət qədər 
səmərəli ola bilər.  

Penitensiar müəssisələrdə, o cümlədən yetkinlik yaşına çatmayan şəxslərin cəza 
çəkdiyi müəssisələrdə mediasiya institutunun tətbiqinin də müsbət təcrübə kimi diqqətə 
alınması məqsədəmüvafiqdir. Bu təcrübə hazırda bir sıra Avropa ölkələrində, habelə 
ABŞ-da tətbiq olunmaqdadır.  

Mediasiya institutunun təhsil sistemində tətbiqi də səmərəli ola bilər. Belə ki, 
digər ölkələrin təcrübəsində “məktəb mediasiyası”nın tətbiqi diqqət çəkən 
məqamlardandır. Bu təcrübənin öyrənilməsi və ölkəmizdə tətbiqi müəllim-şagird 
münasibətlərində, habelə pedaqoji heyət daxilində yarana biləcək mübahisələrin 
həllində səmərəli vasitə ola bilər. 

1.2. İqtisadi, sosial və mədəni hüquqların müdafiəsi 
 
Əmək hüququ. Əhalinin layiqli yaşayışını və rifahını təmin edən əmək 

hüquqlarının səmərəli həyata keçirilməsi ölkəmizin davamlı inkişaf məqsədlərinin 
özülünü təşkil edir. 

Mövcud iqtisadi şəraitdə əmək hüquqları, onların təmin edilməsi və müdafiəsi 
məsələləri xüsusi diqqət və müasir yanaşmalar tələb edir. 

Əmək hüquqlarının təmin edilməsi sahəsində dövlət tərəfindən həyata keçirilən 
tədbirlər iş yerlərində yol verilə bilən qanun pozuntularının tədricən aradan 
qaldırılmasında və işçilərin sosial müdafiəsinin gücləndirilməsində əhəmiyyətli rol 
oynamışdır. 

Əmək hüquqları ilə bağlı Ombudsmana ünvanlanan müraciətlərdə, əsas etibarilə 
qanunvericiliyin tələbləri pozulmaqla işdən azad edilmə və istehsalat xəsarətinə görə 
ödəncin verilməsindən imtina, əməkhaqqının və məzuniyyət pulunun, əməkhaqqı üzrə 
borcların, o cümlədən son haqq-hesabın ödənilməməsi, əməkhaqqına müvafiq 
əlavələrin hesablanmaması kimi hallar öz əksini tapmışdır. 

Müraciətlərin araşdırılması zamanı pozulmuş əmək hüquqlarının bərpası 
məqsədilə Ombudsman tərəfindən səlahiyyətləri daxilində tədbirlər görülmüşdür. 

İşdən qanunsuz azad etməyə dair şikayətlərlə bağlı bir sıra hallarda araşdırmalar 
aparılmış və işçilərin pozulmuş hüquqları bərpa edilmişdir. 

Ərizəçi N. (9260-22) Ombudsmana müraciət edərək, uşaq müəssisəsində 
“tərbiyəçi kəməkçisi” vəzifəsində işlədiyini, öz razılığı olmadan vəzifəsindən azad 
edildiyini bildirmiş, əmək hüquqlarının müdafiəsində köməklik edilməsini xahiş etmişdir. 
Şikayətlə bağlı aparılmış araşdırma nəticəsində ərizəçi əvvəlki vəzifəsinə bərpa 
edilmişdir. 

Nizami Tibb Mərkəzinin 1 saylı Uşaq Yoluxucu Xəstəlikləri Xəstəxanasının 
həkim-reanimatoloqları (10671-22) Ombudsmana müraciət edərək, işlədikləri 
müəssisənin TƏBİB-in tabeliyinə verildiyi üçün onlardan işdən çıxmaları və “Nizami Tibb 
Mərkəzi” publik hüquqi şəxsinə işə qəbul olunmaları barədə ərizə yazmalarının tələb 
olunduğunu, həmin ərizələri müdiriyyətə təqdim etmələrinə baxmayaraq, uyğun vəzifəyə 
təyin edilmədiklərini bildirmiş, məsələnin araşdırılmasını və əmək hüquqlarının 
qorunmasında köməklik göstərilməsini xahiş etmişlər. Şikayətlə bağlı TƏBİB-ə 
ünvanlanmış müraciətdən sonra Azərbaycan Respublikası Səhiyyə Nazirliyinin 
01.09.2008-ci il tarixli, 119 nömrəli əmrinə dəyişiklik edilməsi barədə 03.06.2015-ci il 
tarixli, 42 nömrəli əmrinə uyğun olaraq, “Nizami Tibb Mərkəz”ində çalışan on bir 
anestezioloq-reanimatoloq təhsil sənədlərinə və sertifikasiya şəhadətnamələrinə uyğun 
olaraq həkim-infeksionist vəzifəsinə keçirilmişlər. 

Ərizəçi Ə. (11084-22) Ombudsmana müraciət edərək, yaşadığı kənddəki uşaq 
bağçasında 1980-ci ildən “aşbaz” vəzifəsində işlədiyini, bağça müdirinin qeyri-qanuni 
hərəkətləri ilə üzləşdiyini və işdən azad edildiyini bildirmiş, əmək hüququnun 
müdafiəsində köməklik göstərilməsini xahiş etmişdir. Şikayətlə bağlı aparılmış 
araşdırma zamanı ərizəçi ilə əmək müqaviləsinə xitam verilərkən qanunvericiliyin 
tələblərinin pozulduğu müəyyən edilmiş, görülmüş tədbirlər nəticəsində həmin şəxsin 
işinə bərpa edilməsi təmin olunmuşdur.  

Bəzi hallarda əmək hüquqlarının pozulması ilə bağlı şikayətlərin araşdırılması 
zamanı müraciət edilmiş müvafiq qurumlar tərəfindən məsələyə laqeyd yanaşılması 
halları hüquq pozuntusunun davam etməsinə səbəb olmuşdur. 

N.Tusi adına Şamaxı Astrofizika Rəsədxanasının üç əməkdaşı Ə., Ş. və H. 
(15646-22) Ombudsmana müraciət edərək, həmin rəsədxananın baş direktoru 
tərəfindən təzyiqlərə məruz qaldıqlarını, Ə. və H.-nın əmək qabiliyyətlərinin müvəqqəti 
itirilməsinə görə iş yerində olmadıqları müddətdə heç bir əsas olmadan onlara sonuncu 
xəbərdarlıqla şiddətli töhmət verildiyini qeyd etmiş, məsələnin araşdırılmasını və 

hüquqlarının müdafiəsində köməklik göstərilməsini xahiş etmişlər. Şikayətlə bağlı 
Azərbaycan Respublikasının Elm və Təhsil Nazirliyinə ünvanlanan sorğuya verilmiş 
cavabda nazirliyin yeni əsasnaməsinin və Azərbaycan Milli Elmlər Akademiyasının yeni 
nizamnaməsinin hazırlandığı nəzərə alınaraq, qaldırılan məsələyə adıçəkilən sənədlər 
təsdiq edildikdən sonra baxılmasının məqsədəmüvafiq hesab edildiyi bildirilmişdir. 

Göründüyü kimi, cavabda ərizəçilərin əmək hüquqlarının pozulması hallarına 
münasibət bildirilməmiş, həmçinin onların əmək hüquqlarının pozulması ilə bağlı 
şikayətlərinin araşdırılması istiqamətində tədbirlər görülməmişdir. 

Digər tərəfdən, məlum olduğu kimi, “Azərbaycan Respublikasında elm və təhsil 
sahəsində idarəetmənin təkmilləşdirilməsi ilə bağlı bəzi tədbirlər haqqında” Azərbaycan 
Respublikası Prezidentinin 2022-ci il 28 iyul tarixli, 1769 nömrəli Fərmanının 4-cü 
bəndinə əsasən, Azərbaycan Milli Elmlər Akademiyasının bir sıra elmi müəssisə və 
təşkilatları, habelə digər qurumları ilə yanaşı, N.Tusi adına Şamaxı Astrofizika 
Rəsədxanası da Azərbaycan Respublikasının Elm və Təhsil Nazirliyinin tabeliyinə 
verilmişdir. 

Qeyd edilənlər baxımından, Azərbaycan Respublikası Elm və Təhsil Nazirliyinin 
tabeliyinə verilmiş N.Tusi adına Şamaxı Astrofizika Rəsədxanasının əsasnaməsinin, 
hətta Azərbaycan Milli Elmlər Akademiyasının yeni nizamnaməsinin qəbul edilməməsi 
ərizəçilərin pozulmuş hüquqlarının bərpası üzrə tədbirlərin görülməməsinə əsas vermir. 

Azərbaycan Respublikası Əmək Məcəlləsinin 140-cı maddəsinin 5-ci bəndinə 
əsasən, işçiyə məzuniyyət vaxtı üçün orta əmək haqqı məzuniyyətin başlanmasına ən 
geci 3 gün qalmış ödənilir. 

Ərizəçi Ş. (5834-22) Ombudsmana müraciət edərək, Şəki Telekommunikasiya 
Qovşağında işlədiyini, məzuniyyətə çıxmasına baxmayaraq, məzuniyyət haqqının 
ödənilmədiyini, məsələ ilə bağlı aidiyyəti üzrə müraciətlərinin nəticəsiz qaldığını 
bildirmiş, köməklik göstərilməsini xahiş etmişdir. Şikayətlə bağlı aparılmış araşdırmadan 
sonra əmək məzuniyyətinə görə vəsaitin ərizəçinin bank hesabına ödənilməsi təmin 
edilmişdir. 

Əmək müqaviləsində və ya kollektiv müqavilədə, həmçinin kollektiv müqavilə 
olmayan müəssisədə, habelə büdcədən maliyyələşdirilən idarələrin, təşkilatların 
saxlanılması xərclərinin smetasında işçilərə məzuniyyət vaxtı əlavə sosial-məişət 
şəraitinin yaradılması - sosial-məişət müavinətinin ödənilməsi, müəssisənin vəsaiti 
hesabına istirahət-sağlamlıq müəssisələrinə göndərilməsi, eləcə də işçinin ailə-məişət 
şəraitinin yaxşılaşdırılması üçün digər tədbirlərin görülməsinə maddi yardımın verilməsi 
nəzərdə tutulmuşdursa, məzuniyyət pulunun ödənilməsi ilə yanaşı onlara əmək 
müqaviləsində və ya kollektiv müqavilədə nəzərdə tutulan məbləğdə müavinət, vardım 
və digər ödənclər verilir. 

Ərizəçilər M. və E. (10378-22) Ombudsmana müraciət edərək, uzun müddətdir 
“Bakı Metropoliteni” QSC-də işlədiklərini, Vətən müharibəsində iştirak etdikləri, 
yaralandıqlarını və əlilliyi olan şəxs olduqlarını, ölkə Prezidentinin müvafiq sərəncamları 
ilə medallarla təltif edildiklərini, lakin “Bakı Metropoliteni” QSC ilə Metropoliten İşçilərinin 
Həmkarlar İttifaqı arasında bağlanmış müqaviləyə əsasən, respublika üzrə minimum 
əməkhaqqının 50 faizi miqdarında aylıq ödənişin onlara verilmədiyini, bununla bağlı 
aidiyyəti üzrə müraciətlərinin nəticəsiz qaldığını bildirmiş, hüquqlarının bərpa 
olunmasında köməklik göstərilməsini xahiş etmişlər. 

Araşdırma zamanı məlum olmuşdur ki, “Bakı Metropoliteni” QSC ilə Metropoliten 
İşçilərinin Həmkarlar İttifaqı arasında 2019-cu il 31 may tarixində bağlanmış Kollektiv 
Müqavilənin 11.1. və 11.1.5-ci maddələrinə əsasən, Cəmiyyət bu Kollektiv Müqavilənin 
qüvvədə olduğu müddətdə Azərbaycan Respublikası Prezidentinin fərman və 
sərəncamları ilə respublikanın orden, medal və fəxri adları ilə təltif olunmuş işçilərə 
respublika üzrə minimum əmək haqqının 50% miqdarında aylıq ödəniş verilməsini 

öhdəsinə götürmüşdür. Şikayətlə bağlı “Bakı Metropoliteni” QSC-yə müraciətdən sonra 
ərizəçilərə müvafiq aylıq ödənişin verilməsi təmin edilmişdir. 

Əmək funksiyasının yerinə yetirilməsi şərtlərinə görə işin və ya göstərilən 
xidmətlərin daimi xarakterə malik olduğu qabaqcadan bəlli olduğu hallarda, qanunla 
müddətli əmək müqaviləsi bağlanan hallar istisna olmaqla, əmək müqaviləsi müddəti 
müəyyən edilmədən bağlanmalıdır. 

Peşə Təhsili üzrə Dövlət Agentliyinin Dəmir Yolu və Metropoliten üzrə Bakı 
Dövlət Peşə Təhsil Mərkəzinin bır sıra əməkdaşları (4833-22) Ombudsmana müraciət 
edərək, mərkəzin direktoru tərəfindən əmək hüquqlarının pozulduğunu bildirmiş, 
köməklik göstərilməsini xahiş etmişlər.  

Şikayətlə bağlı Azərbaycan Respublikasının Təhsil Nazirliyinə müraciətdən sonra 
həmin ərizəçilərlə bağlanmış müddətli əmək müqaviləsi müddətsiz əmək müqaviləsi ilə 
əvəz edilmişdir. 

Əmək müqaviləsinə xitam verilməsi barədə işəgötürənin əmri onun tərəfindən 
imzalanmalı və müəssisənin möhürü ilə təsdiqlənməlidir. Bu əmrin surəti, işçinin əmək 
kitabçası və işəgötürənin son haqq-hesabı (istifadə edilməmiş əmək məzuniyyətinə görə 
pul əvəzi, işçiyə ödənilməli əmək haqqı və digər ödəmələr) ilə birlikdə sonuncu iş günü 
işçiyə verilməlidir. 

Azərbaycan Respublikası İnzibatı Xətalar Məcəlləsinin 192.4-cü maddəsinə 
əsasən, işçinin əmək və məzuniyyət haqlarının, ezamiyyə xərclərinin, əmək 
qanunvericiliyində nəzərdə tutulmuş müavinət və digər ödənişlərin hesablanmasında və 
ödənilməsində, riyazi hesablamalar nəticəsində yol verilən nöqsanlar istisna olmaqla, 
qanun pozuntularına yol verilməsinə görə vəzifəli şəxslər yeddi yüz manatdan min beş 
yüz manatadək məbləğdə cərimə edilir.  

Ərizəçi B. (1041-22) Ombudsmana müraciət edərək, onun və onunla bərabər 
Bərdə Rayon Pambıq Zavodunda işləmiş digər şəxslərin müvafiq ay üzrə əmək 
haqlarının natamam ödənildiyini, bununla bağlı müəssisənin mühasibindən məlumat 
əldə edərkən kobud rəftara məruz qaldıqlarını bildirmiş, məsələnin araşdırılmasını və 
müvafiq köməklik göstərilməsini xahiş etmişdir.  

Araşdırma zamanı ərizəçilərlə pambığın emala ötürülməsi üçün görülən işlər 
üçün əməkhaqqının əmək müqaviləsində nəzərdə tutulan müddət ərzində ödənilmədiyi 
məlum olmuşdur. Şikayətlə bağlı Azərbaycan Respublikasının Əmək və Əhalinin Sosial 
Müdafiəsi Nazirliyinə müraciətdən sonra MMC-nin vəzifəli şəxsi barəsində Azərbaycan 
Respublikası İnzibati Xətalar Məcəlləsinin 192.4-cü maddəsinin tələbinə uyğun olaraq, 
inzibati tənbeh vermə haqqında qərar qəbul edilmişdir. 

Ərizəçi N. (12001-22) Ombudsmana müraciət edərək, 2009-cu ildən “Max Print” 
MMC-də qaynaqçı işlədiyini, 2022-ci ilin mart ayından ona xəbərdarlıq edilmədən əmək 
müqaviləsinə xitam verildiyini bildirmiş, məsələ ilə bağlı köməklik göstərilməsini xahiş 
etmişdir. Araşdırma zamanı məlum olmuşdur ki, ərizəçi ilə işəgötürən arasında 
bağlanmış əmək müqaviləsinə Azərbaycan Respublikası Əmək Məcəlləsinin 68-ci 
maddəsinin 2-ci hissəsinin “a” bəndinə (öz xahişinə) əsasən xitam verilmişdir. Şikayətlə 
bağlı Azərbaycan Respublikasının Əmək və Əhalinin Sosial Müdafiəsi Nazirliyinə 
müraciətdən sonra ərizəçinin son haqq-hesabının qanunvericilikdə müəyyən edilmiş 
qaydada düzgün hesablanıb ödənilmədiyi müəyyən edilmişdir. Bununla əlaqədar olaraq, 
“Max Print” MMC-nin vəzifəli şəxsi Azərbaycan Respublikası İnzibatı Xətalar 
Məcəlləsinin 192.4-cü maddəsinə uyğun olaraq, inzibatı məsuliyyətə cəlb edilmiş və 
MMC-yə aşkar edilmiş qanun pozuntusunun aradan qaldırılması ilə bağlı icrası məcburi 
olan göstəriş verilmişdir. 

Vətəndaşların əmək və sahibkarlıq təşəbbüsünün dəstəklənməsi və inkişaf 
etdirilməsi məqsədilə özünüməşğulluq proqramının tətbiqi, bununla dövlətin işaxtaran 
və işsiz şəxslərin məşğulluğuna köməklik göstərməsi olduqca əhəmiyyətlidir.  

Özünüməşğulluğun təşkili Azərbaycan Respublikası Nazirlər Kabinetinin 
13.05.2020-ci il tarixli 168 nömrəli Qərarı ilə təsdiq edilmiş “İşsiz şəxslərin 
özünüməşğulluğunun təşkili Qaydası”na əsasən mərhələlərlə həyata keçirilir. 

Ərizəçi N. (8654-22) Ombudsmana müraciət edərək, övladının münasib işlə 
təmin edilməsində köməklik göstərilməsini xahiş etmişdir. Müraciətlə bağlı Azərbaycan 
Respublikasının Əmək və Əhalinin Sosial Müdafiəsi Nazirliyinə müraciətdən sonra işsiz 
kimi qeydiyyata alınmış ərizəçi özünüməşğulluq istiqamətinin seçilməsi və biznes-
planların hazırlanmasında yardım göstərilməsi məqsədilə Dövlət Məşğulluq Agentliyi 
tərəfindən təşkil edilmiş təlimlərə cəlb olunmuş və həmin təlimləri başa vurmuş, müvafiq 
komissiya tərəfindən özünüməşğulluğun təşkilinə hazırlıqlı olması qiymətləndirilmiş və 
barəsində “özünüməşğulluğa cəlb edilir” qərarı verilmişdir. 

Bir sıra müraciətlərlə bağlı Azərbaycan Respublikası Əmək və Əhalinin Sosial 
Müdafiəsi Nazirliyinin tabeliyində Dövlət Məşğulluq Ağentliyinə ünvanlanmış sorğulara 
verilmiş cavabların təhlilindən görünür ki, vətəndaşların təklif edilən iş, xidmət və 
vəzifələrdən imtina etməsinin əsas səbəbi ödənilən əməkhaqqının məbləğinin az və ya 
iş yerinin yaşayış yerindən (xüsusilə kənd yerlərində) uzaq olması ilə bağlıdır. 

İşlə təmin olunmaqda köməklik göstərilməsi ilə bağlı müraciətlərə diqqətlə 
yanaşılmış, bir sıra vətəndaşların işlə təmin edilməsinə nail olunmuşdur. 

Ərizəçi Ə. (11208-22) maddi durumunun və yaşayış şəraitinin çətin olduğunu, 
həyat yoldaşının işlə təmin edilməsi ilə bağlı aidiyyəti üzrə müraciətlərinə baxılmadığını 
bildirmiş, köməklik göstərilməsini xahiş etmişdir. Şikayətlə bağlı  Azərbaycan 
Respublikasının Əmək və Əhalinin Sosial Müdafiəsi Nazirliyinə müraciətdən sonra 
ərizəçinin həyat yoldaşı sosial işlə təmin olunmuşdur. 

Əmək ehtiyatlarının keyfiyyətinin yüksəldilməsi, əmək bazarının və davamlı 
inkişaf edən iqtisadiyyatın tələblərinə uyğunlaşdırılması, bütövlükdə əmək bazarında işçi 
qüvvəsinin istifadəsində səmərəliliyin artırılması sahəsində məsələlərin həlli beynəlxalq 
və milli əmək bazarının tələblərinə cavab verən peşə və ixtisas (kvalifikasiya) 
standartlarının, onların əsasında isə təlim, təhsil və tədris proqramlarının hazırlanması 
və tətbiqi vasitəsilə həyata keçirilir. 

Ərizəçi Ə. (9053-22) Ombudsmana müraciət edərək, işlə təmin edilməsi ilə bağlı 
Azərbaycan Respublikasının Əmək və Əhalinin Sosial Müdafiəsi Nazirliyi yanında 
Dövlət Məşğulluq Agentliyinə müraciətlərinin nəticəsiz qaldığını bildirmiş, müvafiq tədbir 
görülməsini xahiş etmişdir. Şikayətlə bağlı həmin nazirliyə müraciətdən sonra 
Mərkəzləşdirilmiş elektron informasiya sisteminin "Məşğulluq" altsistemində işaxtaran 
(işi va qazancı olan şəxs) kimi qeydiyyatda olan ərizəçi "Start IT" MMC-də 
"kompüterlərin təmiri və xidməti üzrə texnik" peşəsi üzrə kursa cəlb olunmuş, oranı 
uğurla bitirmiş və həmin tarixdə "Yaşma Quşçuluq" MMC-də “IT üzrə texnik” işi ilə təmin 
olunmuşdur. 

Ombudsmanın Azərbaycan Respublikası Əmək və Əhalinin Sosial Müdafiəsi 
Nazirliyinə müraciətlərindən sonra bir sıra işsiz vətəndaşlar işlə təmin edilmişdir.  

Ərizəçi N. (10849-22) Ombudsmanın Çağrı Mərkəzinə müraciət edərək, 
himayəsində birinci dərəcə əlilliyi olan övladı ilə birgə kirayədə yaşadıqlarını, maddi 
vəziyyətinin ağır olduğunu, evinə yaxın məsafədə yerləşən müvafiq müəssisələrdən 
birində “xadimə” işi ilə təmin edilməsi barədə Suraxanı Rayon Məşğulluq Mərkəzinə 
müraciətlərinin nəticəsiz qaldığını bildirmişdir. Şikayətlə bağlı Azərbaycan Respublikası 
Əmək və Əhalinin Sosial Müdafiəsi Nazirliyinə müraciətdən sonra Dövlət Məşğulluq 
Agentliyinin Bakı Regional Məşğulluq filialının əməkdaşı tərəfindən ərizəçi ilə əlaqə 
saxlanılmış, nazirliyin Mərkəzləşdirilmiş elektron informasiya sisteminin (MEİS) 
“Məşğulluq” altsistemindəki vakansiya bankından münasib işlər təklif olunmuş və bu 
barədə məlumatlar şəxsi kabinetə yerləşdirildikdən sonra ərizəçi münasib iş təklifini 
qəbul etmiş, işlə təmin olunması üçün həmin müəssisələrə elektron göndəriş 
formalaşdırılmışdır. 

Qeyd edilməlidir ki, barəsində elektron göndəriş formalaşdırılmış vətəndaşlar bir 
çox hallarda həmin göndərişin verildiyi müəssisələrə müraciət edərkən müvafiq ştat 
vahidinin vakant olmadığı əsas gətirilərək imtina cavabı alır. Bu da vətəndaşın 
süründürməçiliyə məruz qalmasına, narazılıq hallarının yaranmasına və təkrar 
şikayətlərə səbəb olur. 

Bir qayda olaraq, göndərişi formalaşdıran məşğulluq orqanları həmin göndərişin 
verildiyi vətəndaşın işlə təmin edilməsi prosesini nəzarətdə saxlamaqla yanaşı, onun 
məşğulluğunun təmin edilməsində maraqlı olmalı, müəssisə tərəfindən məşğulluq 
orqanlarına vakant iş yerləri ilə bağlı təqdim edilən məlumatların həqiqətə uyğun olub-
olmadığını (formal xarakter daşımadığını) yoxlamalı, göndərişi formalaşdırarkən 
məlumatı bir daha dəqiqləşdirməli, vətəndaşlara verilən imtina cavablarının səbəblərini 
araşdıraraq nəticəsindən asılı olaraq ciddi tədbirlər görməlidir. 

Göstərilənlərlə yanaşı, Azərbaycan Respublikası İnzibati Xətalar Məcəlləsinin 
540.2 və 540.3-cü maddələri ilə müəyyən edilmiş “5 (beş) iş günü” müddətinin 
azaldılması məqsədəmüvafiqdir. 

Göstərilənlərlə yanaşı, “Məşğulluq” altsistemindəki vakansiya bankında olan 
münasib boş iş yeri tutulduğu halda işəgötürən tərəfindən bu barədə məlumatın dərhal 
məşğulluq orqanına verilməsi ilə bağlı qanunvericiliyə dəyişikliklərin edilməsi zəruridir. 

Ölkəmizdə əhalinin sosial cəhətdən həssas qruplarından olan şəxslərə, o 
cümlədən gözdən əlilliyi olan insanlara xüsusi diqqət və qayğı ilə yanaşılır, mövcud 
problemlərinin həlli üzrə davamlı tədbirlər görülür. 

Birinci dərəcə gözdən əlilliyi olan bir qrup şəxs (12112-22) Ombudsmana 
müraciət edərək, əvvəllər respublikanın müxtəlif məktəblərində müəllim kimi pedaqoji 
fəaliyyətlə məşğul olduqlarını, şagirdlərə müxtəlif fənləri tədris etdiklərini, işlədikləri 
müddət ərzində müəllim-şagird münasibətlərinə xüsusi həssaslıqla yanaşdıqlarını, 
şagirdlər tərəfindən dərslərin mənimsənilməsinə daim səy göstərdiklərini, öz bilik və 
bacarıqlarının inkişaf etdirilməsinə çalışdıqlarını, əmək fəaliyyəti müddətində işlədikləri 
məktəblərin rəhbərliyi tərəfindən tədrisin keyfiyyəti ilə bağlı onlara qarşı hər hansı bir 
iradın olmadığını bildirmişlər. 

Ərizəçilər həmişə olduğu kimi müəllimlərin işə qəbulu imtahanlarında digər 
namizədlərlə yanaşı, test mərhələsində sərbəst iştirak etsələr də, vakansiya seçimi 
mərhələsinə buraxılmadıqlarını diqqətə çatdırmışlar. 

Azərbaycan Respublikası Nazirlər Kabinetinin 2019-cu il 18 fevral tarixli, 57 
nömrəli qərarı ilə təsdiq edilmiş “Pedaqoji fəaliyyətlə məşğul olmağa yol verməyən 
xəstəliklərin Siyahısı”nın 33-cü (H54.0) sırasında “Binokulyar korluq (xüsusi təhsil 
müəssisələri, uşaq musiqi və incəsənət məktəbləri istisna olmaqla)” və 34-cü (H54.1) 
sırasında “Binokulyar ağır görmə pozuntusu (xüsusi təhsil müəssisələri, uşaq musiqi və 
incəsənət məktəbləri istisna olmaqla)” kimi xəstəliklərin göstərilməsi birinci dərəcə 
gözdən əlilliyi olan şəxslərin ümumi orta təhsil müəssisələrində pedaqoji fəaliyyətlə 
məşğul olmasına məhdudiyyət yaratmış oldu. 

Birinci dərəcə gözdən əlilliyi olan gənc müəllimlər müvafiq siyahıda həmin 
xəstəliklərin göstərilməsi nəticəsində onlara ümumi təhsil müəssisələrində deyil, yalnız 
xüsusi təhsil müəssisələrində, uşaq musiqi və incəsənət məktəblərində işləmək 
imkanının saxlanıldığını, respublikada, xüsusilə Bakı şəhərində həddən artıq az sayda 
olan xüsusi təhsil müəssisələrindəki tələbatın birinci dərəcə gözdən əlilliyi olan pedaqoji 
təhsilli şəxslərin sayından son dərəcə az olduğunu, bununla da onların müəllim kimi 
işləmək imkanlarının olduqca çətinləşdiyini, nəticədə onlara qarşı ayrı-seçkiliyə yol 
verildiyini və əmək hüquqlarının pozulduğunu bildirmiş, hüquqlarının müdafiəsində 
köməklik göstərilməsini xahiş etmişlər. 

Qeyd edilənləri nəzərə alaraq, Ombudsman Azərbaycan Respublikasının 
Nazirlər Kabinetinə müraciət edərək, birinci dərəcə gözdən əlilliyi olan şəxslərin 
hüquqlarının səmərəli müdafiəsinin təmin edilməsi məqsədilə Azərbaycan Respublikası 

Nazirlər Kabinetinin 2019-cu il 18 fevral tarixli, 57 nömrəli Qərarı ilə təsdiq edilmiş 
“Pedaqoji fəaliyyətlə məşğul olmağa yol verməyən xəstəliklərin Siyahısı”ndan 
“Binokulyar korluq” və “Binokulyar ağır görmə pozuntusu” xəstəliklərinin çıxarılmasını 
təklif etmişdir. 

 
Sosial təminat hüququ. Vətəndaşların, xüsusilə sosial cəhətdən həssas 

qrupdan olan şəxslərin hüquqlarının müdafiəsi dövlətin sosial siyasətinin prioritet 
istiqamətlərindəndir.  

İqtisadi inkişaf prosesində əldə olunan uğurların sosial istiqamətə yönəldilməsi ilə 
həyata keçirilən davamlı tədbirlər, müxtəlif sosial layihələr əhalinin rifah halının daha da 
yaxşılaşmasına xidmət edir.  

Sosial təminat hüququ ilə bağlı Ombudsmanın ünvanına daxil olan müraciətlərə 
hər zaman xüsusi diqqətlə yanaşılmışdır. 

Bu sahə ilə bağlı daxil olan müraciətlərin bir qismi pensiya hüququnun təmin 
edilməsi ilə əlaqədar olmuşdur. Pensiyaların təyin edilməsində və ya yenidən 
hesablanmasında, habelə ödənilməsində yaranmış problemlərlə bağlı olan bu 
müraciətlər üzrə aparılmış araşdırmalar nəticəsində onların həlli istiqamətində zəruri 
tədbirlər görülmüşdür. 

Ərizəçi U. (5256-22) Ombudsmana müraciət edərək, əlilliyə görə əmək pensiyası 
üzrə ödənişlərin dayandırıldığı tarixdən onun təkrar müəyyən edildiyi tarixə qədər olan 
dövrdə pensiyanın ödənilmədiyini bildirmiş, ödənişin dayandırıldığı tarixdən bərpa 
edilməsində köməklik göstərilməsini xahiş etmişdir. 

Araşdırma zamanı məlum olmuşdur ki, xəstəxananın göndərişinə əsasən, 
ərizəçinin əlillik vəziyyəti tibbi-sosial ekspert komissiyası tərəfindən qiymətləndirilmiş, 
nəticədə ona “ümumi xəstəlik” səbəbi ilə müddətsiz üçüncü dərəcə əlillik müəyyən 
edilmiş və əmək pensiyasının ödənişi bərpa edilmişdir. Şikayətlə bağlı Azərbaycan 
Respublikasının Əmək və Əhalinin Sosial Müdafiəsi Nazirliyinə müraciətdən sonra 
ərizəçinin əmək pensiyasının ödənişinin dayandırıldığı tarix ilə əlilliyin yenidən 
qiymətləndirildiyi tarix arasında 6 aydan az (5 ay 25 gün) müddət olduğundan ona 
ötürülmüş dövr üçün hesablanmış fərq məbləği “Əmək pensiyaları haqqında” 
Azərbaycan Respublikası Qanununun 32.1-1-ci maddəsinə uyğun olaraq, ötən dövrdəki 
ayların sayına bölünərək hər ay pensiya məbləğinin üzərinə əlavə edilməklə ödənilməsi 
təmin edilmişdir. 

Yeri gəlmişkən, əlilliyi olan şəxslərin hüquqlarının təmin edilməsi sahəsində 
səmərəliliyin artırılması məqsədilə “Əlilliyi olan şəxslərin hüquqları haqqında” 
Azərbaycan Respublikası Qanununun 3.3-1-ci maddəsi ilə müəyyən edilmiş “6 ay” 
müddətinin “12 ay” ilə əvəz edilməsi məqsədəmüvafiqdir. 

“Əmək pensiyaçılarının sosial müdafiəsi sahəsində əlavə tədbirlər haqqında” 
Azərbaycan Respublikası Prezidentinin 2022-ci il 8 fevral tarixli, 3135 nömrəli 
Sərəncamına əsasən, 01.01.2022-ci il tarixinədək yalnız sığorta prinsipi ilə pensiya təyin 
edilmiş pensiyaçılara 2022-ci il üzrə 200 manat məbləğində maddi yardımın bərabər 
hissələrə bölünməklə rübdə bir dəfə verilməsi nəzərdə tutulmuşdur. 

Ərizəçi Ə. (7896-22) Ombudsmana müraciət edərək, vəfat edən atasının 
pensiyasına əlavə edilməli olan maddi yardımın anasına verilmədiyini bildirmiş, 
məsələnin araşdırılmasını və müvafiq köməklik göstərilməsini xahiş etmişdir. Şikayətlə 
bağlı Azərbaycan Respublikasının Əmək və Əhalinin Sosial Müdafiəsi Nazirliyinə 
ünvanlanmış sorğuya verilmiş verilmiş cavabda göstərilmişdir ki, ərizəçinin anasına 
yaşa görə təyin edilmiş əmək pensiyasının növü onun müraciəti əsasında 2022-ci ilin 1 
fevral tarixindən ailə başçısını itirməyə görə əmək pensiyası növünə dəyişdirilmiş, lakin 
pensiyanın ödənişi həyata keçirilərkən texniki səhv üzündən yuxarıda qeyd olunan 
Sərəncamla nəzərdə tutulan maddi yardımın 1-ci və 2-ci rüblər üzrə müəyyənləşdirilmiş 

hissəsi ona ödənilməmişdir. Bu maddi yardımın ödənilməmiş hissəsinin aylıq pensiya 
ödənişi ilə birlikdə həmin şəxsin müvafiq kart hesabına köçürüldüyü bildirilmişdir. 

“Əmək pensiyaları haqqında” Azərbaycan Respublikasının Qanununda 
dəyişikliklər edilməsi barədə” Azərbaycan Respublikasının 2017-ci il 10 mart tarixli, 543-
VQD saylı Qanununun 1.13-cü maddəsinə əsasən, bu Qanunun 7-ci maddəsində 
nəzərdə tutulmuş qadınların yaş həddi 2017-ci il iyulun 1-dən başlayaraq 2027-ci il 
iyulun 1-dək hər il 6 ay artırılır. 

Azərbaycan cəmiyyətində və ailədə qadının rolu, ailə qayğılarından irəli gələrək 
onun üzərinə düşən məsuliyyət nəzərə alınaraq, işləyən qadınların pensiya yaşının 
getdikcə artırılaraq 2027-ci il 1 iyul tarixinədək 65 yaş həddinə çatdırılması 
məqsədəmüvafiq deyildir. Bu baxımdan, qadınların pensiya yaşının azaldılmasına 
ehtiyac vardır. 

“Əmək pensiyaları haqqında” Azərbaycan Respublikası Qanununa müxtəlif 
vaxtlarda dəyişikliklər edilməklə əmək pensiyasının minimum məbləği artırılmışdır. 
2021-ci il üçün əmək pensiyasının minimum məbləği 200 manat olduğu halda, 2022-ci 
ilin yanvarın 1-dən bu məbləğ 20 faiz artırılaraq 240 manat müəyyən edilmişdir. Bu 
yanaşma minimum məbləğdə pensiya alanların sosial müdafiəsinin gücləndirilməsi 
istiqamətində olduqca mühüm addımdır. Lakin bununla belə, digər pensiyaçılara 
ödənilən pensiya məbləğlərinin əmək pensiyasının minimum məbləğinə mütənasib 
artırılmaması da sərf etdiyi əməyə, o cümlədən qazandığı əmək və sığorta stajlarına 
görə pensiyaçılar arasında bərabərlik prinsipinin pozulmasına səbəb olur. Belə ki, əmək 
pensiyasının minimum məbləği 240 manata qaldırıldığı vaxta kimi 201 manat və 239 
manat alan iki müxtəlif pensiyaçının pensiya məbləği bərabər olaraq 240 manata 
çatdırılır. 

Qeyd edilənləri nəzərə alaraq, əmək pensiyasının minimum məbləği artırılarkən 
bundan əvvəl təyin edilmiş pensiya məbləğlərinin əmək pensiyasının minimum 
məbləğinə mütənasib və ya müəyyən məbləğdə artırılması zəruridir. 

“Dövlət sosial sığorta sistemində fərdi uçot haqqında” Azərbaycan Respublikası 
Qanununun 9-cu maddəsinə əsasən, dövlət sosial sığorta sistemində fərdi uçotu həyata 
keçirən müvafiq icra hakimiyyəti orqanına sığortaolunanlar haqqında həmin Qanunla 
müəyyən olunan məlumatları dürüst və müəyyən olunmuş müddətdə təqdim etmək 
sığortaedənin vəzifəsidir. 

Ərizəçi K. (9987-22) Ombudsmana müraciət edərək, 2001-ci ildən Lənkəran 
rayonundakı məktəblərdən birində müəllim işlədiyini, 2006-2012-ci illər üzrə məcburi 
dövlət sosial sığortası ödənişlərinin əmək haqqından tutulmasına baxmayaraq, həmin 
məbləğin Azərbaycan Respublikası Əmək və Əhalinin Sosial Müdafiəsi Nazirliyinin 
tabeliyindəki Dövlət Sosial Müdafiə Fondunun hesabına köçürülmədiyini, bununla bağlı 
aidiyyəti üzrə müraciətlərinin nəticəsiz qaldığını bildirmişdir. Şikayətlə bağlı həmin 
nazirliyə ünvanlanmış müraciətə verilmiş cavabda bildirilmişdir ki, sığortaedən 
“Lənkəran Şəhər Təhsil Şöbəsi” tərəfindən 2006-2012-ci illər üzrə təqdim edilmiş illik 
“Məcburi dövlət sosial sığorta haqqı üzrə sığortaolunanlar haqqında məlumat”larda 
ərizəçinin adı sığortaolunan kimi qeyd edilmədiyi üçün həmin dövrlərə dair məcburi 
dövlət sosial sığortasına cəlb olunan gəlirləri, eləcə də hesablanmış və ödənilmiş 
məcburi dövlət sosial sığorta haqları barədə məlumatlar onun fərdi şəxsi hesabında əks 
olunmamışdır. 

Göründüyü kimi, sığortaedən “Lənkəran Şəhər Təhsil Şöbəsi” tərəfindən 
ərizəçinin məcburi dövlət sosial sığortasına cəlb olunan gəlirlərinin, eləcə də ödənilmiş 
məcburi dövlət sosial sığorta haqlarının aidiyyəti üzrə təqdim edilməməsi ərizəçinin 
sosial təminat hüququnun pozulması ilə nəticələnmişdir. 

“Sosial müavinətlər haqqında” Azərbaycan Respublikası Qanununun 7.0.10-3-cü 
və 9.1.10-cu maddələrinə əsasən, beşdən çox uşağı olan qadınlara sosial müavinət 
beşdən çox uşaq doğub tərbiyə edən qadınlara, uşaqların sağ olması şərti ilə, bu 

hüququn yaranmasına səbəb olmuş uşağı bir yaşına çatdıqda, uşaqların 18 yaşı tamam 
olan ayın sonunadək təyin edilir. 

Həmin Qanunun 9.1-2-ci maddəsinə əsasən, bu Qanuna uyğun olaraq ötən dövr 
üçün hesablanan müavinətin ümumi məbləği ötən dövrdəki ayların sayına bölünərək 
aylıq müavinətin üzərinə əlavə edilməklə ödənilir. 

Ərizəçi Ə. (6095-22) Ombudsmana müraciət edərək, çoxuşaqlı ana kimi ona 
sosial müavinətin təyin edilməsi ilə bağlı aidiyyəti üzrə müraciətlərinin nəticəsiz qaldığını 
bildirmiş, məsələnin araşdırılmasını və müvafiq müavinətin təyin olunmasında köməklik 
göstərilməsini xahiş etmişdir. Şikayətlə bağlı Azərbaycan Respublikasının Əmək və 
Əhalinin Sosial Müdafiəsi Nazirliyinə ünvanlanmış sorğuya verilmiş cavabda 
bildirilmişdir ki, nazirliyin “Sosial ödənişlər” altsisteminin məlumat bazasına əsasən 
ərizəçiyə beşdən çox uşağı olan qadın kimi sosial müavinət təyin olunmuş, 2022-ci il 
mart ayından etibarən aylıq ödənişinin həyata keçirilməsinə başlanılmış, ötən dövr üzrə 
ödənilməmiş məbləğlər isə aylıq ödənişin üzərinə əlavə olunmaqla ödənişin həyata 
keçirilməsi təmin edilmişdir. 

“Sosial müavinətlər haqqında” Azərbaycan Respublikası Qanununun 9.3-cü 
maddəsinə əsasən, uşağın anadan olmasına görə müavinət müraciət etmə 
müddətindən asılı olmayaraq birdəfəlik təyin edilir. 

Ərizəçi A. (11297-22) Ombudsmana müraciət edərək, üç azyaşlı nəvəsinin 
Beyləqan Rayon İcra Hakimiyyəti başçısının müvafiq sərəncamı ilə onun qəyyumluğuna 
verildiyini, lakin onlara birdəfəlik müavinətin verilməsi ilə bağlı müvafiq sənədlərlə 
Azərbaycan Respublikasının Əmək və Əhalinin Sosial Müdafiəsi Nazirliyinin 
tabeliyindəki Dövlət Sosial Müdafiə Fondunun Beyləqan rayon şöbəsinə müraciətinin 
əsassız olaraq təmin edilmədiyini bildirmiş, məsələnin qanunamüvafiq həllində köməklik 
göstərilməsini xahiş etmişdir. Şikayətlə bağlı Azərbaycan Respublikasının Əmək və 
Əhalinin Sosial Müdafiəsi Nazirliyinə müraciətdən sonra ərizəçinin qəyyumu olduğu 
nəvələrinə birdəfəlik sosial müavinət təyin olunmuş və ödənişlər həyata keçirilmişdir. 

“Valideynlərini itirmiş və valideyn himayəsindən məhrum olmuş uşaqların sosial 
müdafiəsinin yaxşılaşdırılması tədbirləri haqqında” Azərbaycan Respublikası Nazirlər 
Kabinetinin 2001-ci il 7 noyabr tarixli, 179 nömrəli Qərarının 2-ci bəndinə əsasən, 
valideynlərini itirmiş və valideyn himayəsindən məhrum olmuş uşaqlar, habelə onların 
arasından olan şəxslər ilk dəfə işə düzələn zaman Azərbaycan Respublikası dövlət 
büdcəsinin mərkəzləşdirilmiş xərclərinin “Sosial müdafiə və sosial təminat” bölməsində 
Azərbaycan Respublikasının Əmək və Əhalinin Sosial Müdafiəsi Nazirliyinə ayrılmış 
vəsait hesabına Azərbaycan Respublikası Nazirlər Kabinetinin 1994-cü il 17 yanvar 
tarixli, 15 nömrəli qərarında nəzərdə tutulmuş normativlər üzrə paltar, ayaqqabı, 
yumşaq inventar və avadanlıqla və ya öz arzularına əsasən, 265 manat məbləğində pul 
kompensasiyası ilə, habelə respublika üzrə orta aylıq əmək haqqının beş mislindən az 
olmayan miqdarda birdəfəlik müavinətlə təmin olunmalıdır. 

Ərizəçi E. (5933-22) Ombudsmana müraciət edərək, internat məktəbini bitirdiyini, 
ilk dəfə işə qəbul edilməsi ilə bağlı birdəfəlik müavinətin verilməsi üçün aidiyyəti üzrə 
müraciətinin nəticəsiz qaldığını bildirmiş, müvafiq köməklik göstərilməsini xahiş etmişdir. 
Şikayətlə bağlı Azərbaycan Respublikasının Əmək və Əhalinin Sosial Müdafiəsi 
Nazirliyinə ünvanlanmış müraciətə verilmiş cavabda bildirilmişdir ki, Azərbaycan 
Respublikası Nazirlər Kabinetinin 2022-ci il 17 yanvar tarixli, 19 nömrəli Qərarı ilə 
“Valideynlərini itirmiş və valideyn himayəsindən məhrum olmuş uşaqların sosial 
müdafiəsinin yaxşılaşdırılması tədbirləri haqqında” Azərbaycan Respublikası Nazirlər 
Kabinetinin 2001-ci il 7 noyabr tarixli, 179 nömrəli Qərarında dəyişiklik edilmişdir. Həmin 
dəyişikliyə əsasən, Əmək və Əhalinin Sosial Müdafiəsi Nazirliyi tərəfindən müavinət və 
avadanlıqların verilməsinin 2022-ci il 1 yanvar tarixindən sonra həyata keçirilməsi 
nəzərdə tutulmuşdur.  

Həmin müddətə kimi qeyd olunan müavinətin və avadanlıqların verilməsi 
Azərbaycan Respublikasının Təhsil Nazirliyi tərəfindən həyata keçirilmişdir. 

Araşdırma zamanı ərizəçi ilə əmək müqaviləsinin ilk dəfə 2013-cü il 5 noyabr 
tarixində bağlanıldığı müəyyən edilmişdir. 

Təhsil Nazirliyi tərəfindən verilmiş cavabda isə bildirilmişdir ki, “Valideynlərini 
itirmiş və valideyn himayəsindən məhrum olmuş uşaqların sosial müdafiəsinin 
yaxşılaşdırılması tədbirləri haqqında” Azərbaycan Respublikası Nazirlər Kabinetinin 
2001 -ci il 7 noyabr tarixli 179 nömrəli Qərarına əsasən, valideynlərini itirmiş və valideyn 
himayəsindən məhrum olmuş uşaqlar, habelə onların arasından olan şəxslər 2022-ci ilin 
1 yanvar tarixinədək dövlət büdcəsinin mərkəzləşdirilmiş xərclərinin “Təhsil xərcləri” 
bölməsində Təhsil Nazirliyinə ayrılmış vəsait hesabına təmin edilməlidirlər. 

Lakin Azərbaycan Respublikası Nazirlər Kabinetinin 2022-ci il 17 yanvar tarixli, 
19 nömrəli Qərarına əsasən, 2022-ci il 1 yanvar tarixindən sonra isə dövlət büdcəsinin 
mərkəzləşdirilmiş xərclərinin “Sosial müdafiə və sosial təminat” bölməsində Əmək və 
Əhalinin Sosial Müdafiəsi Nazirliyinə ayrılmış vəsait hesabına qanunvericilikdə nəzərdə 
tutulmuş normativlər üzrə paltar, ayaqqabı, yumşaq inventar və avadanlıqla və ya öz 
arzularına əsasən, 265 manat məbləğində pul kompensasiyası, habelə respublika üzrə 
orta aylıq əmək haqqının beş mislindən az olmayan miqdarda birdəfəlik müavinətlə 
təmin olunmalıdırlar. 

Azərbaycan Respublikasının Təhsil Nazirliyi, həmçinin qeyd etmişdir ki, yuxarıda 
göstərilən təyinatlar üzrə müvafiq vəsaitlər 2022-ci il yanvarın 1-dən etibarən 
Azərbaycan Respublikası Təhsil Nazirliyinin büdcəsində nəzərdə tutulmur. Ərizəçinin ilk 
dəfə işə düzələn zaman ona əməkhaqqının beş mislindən az olmayan miqdarda 
birdəfəlik müavinətin ödənilməsi üçun vəsaitin ayrılması barədə Azərbaycan 
Respublikasının Maliyyə Nazirliyinə müraciət olunması məqsədəuyğun hesab 
edilmişdir. 

Araşdırma zamanı məlum olmuşdur ki, ərizəçinin Azərbaycan Respublikasının 
Əmək və Əhalinin Sosial Müdafiəsi Nazirliyinə qarşı “Paltar, ayaqqabı, yumşaq 
ləvazimat və avadanlıqların, habelə orta əməkhaqqının beş mislindən az olmayan 
miqdarda birdəfəlik müavinətin ödənilməsi öhdəliyinin cavabdehin üzərinə qoyulması” 
ilə bağlı iddia tələbi Sumqayıt İnzibati Məhkəməsi tərəfindən təmin edilmişdir. 

Göründüyü kimi, pozulmuş hüquqların bərpası məqsədilə Əmək və Əhalinin 
Sosial Müdafiəsi Nazirliyi ilə Təhsil Nazirliyi tərəfindən səlahiyyətlər daxilində zəruri 
tədbirlər görülməmiş, bu iki qurum arasında qalan ərizəçi məhkəməyə müraciət etmək 
məcburiyyətində qalmışdır.  

Şəxsin əlillik vəziyyəti Azərbaycan Respublikası Nazirlər Kabinetinin 16.01.2020-
ci il tarixli, 11 nömrəli qərarı ilə təsdiq olunmuş “Əlilliyin qiymətləndirilməsi Qaydası”na 
uyğun olaraq müəyyənləşdirilir. 

Əlillik vəziyyətinin qiymətləndirilməsi ilə bağlı müvafiq tibb müəssisələrinin 
nəzdində fəaliyyət göstərən həkim məsləhət komissiyaları tərəfindən “Tibbi-sosial 
ekspertiza müayinəsinə göndərişlərin reyestri”nə yerləşdirilmiş  göndərişlərə dair qəbul 
edilmiş imtina qərarlarından narazılıqla bağlı Ombudsmana çoxsaylı müraciətlər daxil 
olmuşdur. 

Ərizəçi X. (1625-22) Ombudsmana müraciət edərək, övladının “Epilepsiya, tez-
tez baş verən qıcolma tutmaları ilə” xəstəliyindən əziyyət çəkdiyini, ikinci dərəcə 
əlilliyinin olduğunu, əlillik vəziyyətinin təkrar qiymətləndirilməsi ilə bağlı müvafiq 
göndərişin Dövlət Tibbi-Sosial Ekspertiza və Reabilitasiya Agentliyinin elektron 
sisteminə yerləşdirilməsinə baxmayaraq, müəyyən səbəblər göstərilməklə hər dəfə 
imtina cavabının verildiyini bildirmiş, məsələnin qanunamüvafiq həllində köməklik 
göstərilməsini xahiş etmişdir. Şkayətlə bağlı Azərbaycan Respublikası Əmək və 
Əhalinin Sosial Müdafiəsi Nazirliyinə ünvanlanmış müraciətdən sonra verilmiş cavabda 
bildirilmişdir ki, ərizəçinin övladının əlillik vəziyyəti yenidən araşdırılmış, göndərişdə 

qeyd edilmiş “Üzvi mənşəli şəxsiyyət pozğunluğu, mərkəzi sinir sisteminin üzvi xəstəliyi 
nəticəsində şəxsiyyət dəyişməsi” diaqnozuna əsasən, Azərbaycan Respublikası 
Nazirlər Kabinetinin 30.12.2015-ci il tarixli, 413 nömrəli qərarı ilə təsdiq edilmiş “Əlilliyin 
və sağlamlıq imkanları məhduduluğunun müəyyən olunması meyarlarına dair 
Əsasnamə”nin 2.2.11-ci bəndinə müvafiq olaraq, qiymətləndirilmiş və ümumi səbəbdən 
müddətsiz ikinci dərəcə əlillik təyin edilməsi barədə qərar qəbul edilmişdir. 

Ərizəçi Ə. (1361-22) Ombudsmanın Çağrı Mərkəzinə müraciət edərək, övladının 
dəri xəstəliyindən əziyyət çəkdiyini, ikinci dərəcə əlilliyinin olduğunu, əlillik vəziyyətinin 
təkrar qiymətləndirilməsi ilə əlaqədar müvafiq göndərişin 2021-ci ilin iyun ayından 
Dövlət Tibbi-Sosial Ekspertiza və Reabilitasiya Agentliyinin elektron sisteminə daxil 
edilməsinə baxmayaraq, hazırkı vaxta kimi qanunamüvafiq tədbirlərin görülmədiyini 
bildirmişdir. Şikayətlə bağlı Azərbaycan Respublikasının Əmək və Əhalinin Sosial 
Müdafiəsi Nazirliyinə ünvanlanmış müraciətdən sonra ərizəçinin övladının əlillik 
vəziyyəti yenidən araşdırılmış, göndərişdə qeyd edilmiş “Digər atopik dermatitlər, tez-tez 
residivləşən diffuz neyrodermit, ocaqlı lixenefikasiya, hərəkət funksiyasının pozulması 
ilə” diaqnozuna əsasən, Azərbaycan Respublikası Nazirlər Kabinetinin 30.12.2015-ci il 
tarixli, 413 nömrəli qərarı ilə təsdiq edilmiş “Əlilliyin və sağlamlıq imkanları 
məhduduluğunun müəyyən olunması meyarlarına dair Əsasnamə”nin 2.2.15-ci bəndinə 
müvafiq olaraq, ona ümumi səbəbdən 5 il müddətinə ikinci dərəcə əlillik təyin edilməsi 
barədə qərar qəbul edilmişdir. 

Yeri gəlmişkən, Ombudsmanın 2021-ci il üzrə məruzəsində bu məsələyə xüsusi 
diqqət ayrılmış, həlli yolları ilə bağlı tövsiyələr verilmişdir. 

Ümumilikdə həmin müraciətlər üzrə aparılmış araşdırmaların təhlili onu göstərir 
ki, əlillik vəziyyətinin qiymətləndirilməsi ilə bağlı müəyyən edilmiş qaydada 
rəsmiləşdirilmiş göndərişlərə dair qərarların qəbul edilməsi prosesinə yanaşma 
dəyişdirilməli, həkim məsləhət komissiyaları ilə əlaqələndirmə işi təkmilləşdirilməli və 
inkişaf etdirilməli, əlçatanlıq və operativlik təmin olunmalı, bununla da mövcud 
süründürməçilik halları aradan qaldırılmalıdır. 

 
Sağlamlığın qorunması hüququ. Sağlamlığın qorunması hər bir şəxsin fiziki və 

psixoloji vəziyyətinin müdafiəsinə və möhkəmləndirilməsinə, onun fəal uzunömürlü 
həyat sürməsinə, sağlamlığını itirdiyi halda tibbi yardım göstərilməsinə yönəldilmiş 
iqtisadi, sosial, hüquqi, tibbi, epidemiya əleyhinə və sanitar-gigiyenik xarakterli 
tədbirlərin məcmusudur. 

Ölkəmizdə əhalinin sağlamlığının qorunması hüququnun səmərəli təmini 
məqsədilə həyata keçirilən tədbirlər nəticəsində tibb müəssisələrinin kadr və maddi-
texniki bazası əsaslı surətdə müasirləşdirilərək möhkəmləndirilməkdədir. 

Sağlamlığın qorunması hüququ ilə bağlı Ombudsmanın ünvanına daxil olan 
müraciətlər üzrə araşdırmalar aparılmış, hüquqların pozulması halları müəyyən edildiyi 
təqdirdə onların bərpası üzrə zəruri tədbirlər görülmüşdür. 

Sağlamlıq hüququnun müdafiəsi ilə bağlı müraciət edən şəxslər əsas etibarilə 
aztəminatlı ailələrdən olan vətəndaşlardır. Bu müraciətlərdə, əsasən, müayinə və 
müalicənin təşkili, imtiyazlı qruplardan olan şəxslərin pulsuz dərman preparatları ilə 
təmin edilməsi, əlillik vəziyyətinin qiymətləndirilməsi üçün göndərişin müəyyən edilmiş 
qaydada rəsmiləşdirilməsi ilə bağlı problemlər öz əksini tapmışdır. 

Ombudsmanın aidiyyəti üzrə müraciətlərindən sonra bir sıra şəxslərin müvafiq 
tibbi yardımla təmin edilməsi, habelə müayinə və müalicəsinin təşkili məqsədilə 
ixtisaslaşmış klinikalara göndərilməsi təmin edilmişdir. 

Ərizəçi M. (17-22) Ombudsmanın Çağrı Mərkəzinə müraciət edərək, səhhətində 
yaranmış problemlərlə əlaqədar müayinə olunması üçün Abşeron Rayon Mərkəzi 
Xəstəxanasına müraciətlərinin nəticəsiz qaldığını bildirmiş, köməklik göstərilməsini 
xahiş etmişdir. Şikayətlə bağlı Tibbi Ərazi Bölmələrini İdarəetmə Birliyinə müraciətdən 



 37 

sonra ərizəçi icbari tibbi sığorta çərçivəsində göndəriş əsasında M.Ə.Mirqasımov adına 
Respublika Kliniki Xəstəxanasında “Baş beyinin elektroensefaloqrafiyası” 
müayinəsindən keçirilmiş, müalicəsi aparılmış və kliniki sağalma ilə evə yazılmışdır. 

Ərizəçi Ə. (6058-22) Ombudsmanın Çağrı Mərkəzinə müraciət edərək, 
Azərbaycan Tibb Universitetinin Tədris Cərrahiyyə Klinikasında əməliyyat olunduğunu 
bildirmiş, eyni problemlə bağlı ikinci dəfə əməliyyatının həmin klinikada həyata 
keçirilməsində köməklik göstərilməsini xahiş etmişdir. İcbari Tibbi Sığorta üzrə Dövlət 
Agentliyinə ünvanlanmış müraciətdən sonra ərizəçinin müalicəsi üçün tələb olunan 
əməliyyatla bağlı o, Kliniki Tibbi Mərkəz tərəfindən göstərilən klinikaya göndərişlə təmin 
edilmiş və orada icbari tibbi sığorta hesabına əməliyyat icra olunmuşdur. 

Ərizəçi C. (7409-22) Ombudsmana müraciət edərək, övladının anadangəlmə 
ürək qusuru, pulmonar atreziya, botal axacaq açıqlığı, qulaqcıqlararası çəpər 
defektindən əziyyət çəkdiyini, bundan əvvəl ürəyində cərrahi əməliyyat aparıldığını, 
lakin uşağın vəziyyətində ağırlaşma olduğu üçün onun üzrərində təcili açıq ürək 
əməliyyatının aparılmasına zərurət yarandığını bildirmiş, ailəsinin maddi imkansızlığını 
nəzərə alaraq, əməliyyatın dövlət hesabına aparılmasında köməklik göstərilməsini xahiş 
etmişdir. İcbari Tibbi Sığorta üzrə Dövlət Agentliyinə ünvanlanmış müraciətdən sonra 
ərizəçinin övladı icbari tibbi sığorta çərçivəsində Azərbaycan Tibb Universitetinin Tədris 
Cərrahiyyə Klinikasında cərrahi əməliyyat olunmuşdur.  

Vətəndaşlardan daxil olan ərizələrlə bağlı aidiyyəti tibb müəssisələrinə 
ünvanlanmış müraciətlərdən sonra həmin şəxslərin dərman preparatları ilə təmin 
edilməsi məqsədilə müvafiq tibb müəssisələrinə zəruri tapşırıqlar verilmişdir. 

Ərizəçi N. (61-22) Ombudsmana müraciət edərək, birinci dərəcə gözdən əlilliyinin 
olduğunu, Tovuz Rayon Mərkəzi Xəstəxanası tərəfindən imtiyazlı şəxs kimi dərman 
preparatları ilə təmin edimədiyini bildirmiş, məsələnin araşdırılmasını və müvafiq 
köməklik göstərilməsini xahiş etmişdir. Şikayətlə bağlı Tibbi Ərazi Bölmələrini İdarəetmə 
Birliyinə ünvanlanmış müraciətdən sonra ərizəçi xəstəxana tərəfindən zəruri dərman 
vasitələri ilə təmin olunmuşdur. 

Ərizəçi Ə. (6338-22) Ombudsmana müraciət edərək, şəkərli diabet xəstəliyinə 
görə Gəncə Şəhər Endokrinoloji Xəstəxanasında dispanser qeydiyyatında olduğunu, 
qlükometr aparatının verilməsi ilə bağlı müraciətlərinin nəticəsiz qaldığını bildirmiş, 
köməkilk göstərilməsini xahiş etmişdir. Şikayətlə bağlı İcbari Tibbi Sığorta üzrə Dövlət 
Agentliyinə müraciətdən sonra ərizəçi qlükometr cihazı ilə təmin olunmuşdur. 

Ərizəçi  H. (6992-22) Ombudsmana müraciət edərək, şəkərli diabet xəstəliyindən 
əziyyət çəkməsi ilə əlaqədar olaraq qanda şəkərin səviyyəsini ölçən aparat (qlükometr) 
və dərman peraparatları ilə təmin edilməsi barədə aidiyyəti üzrə müraciətinə 
baxılmadığını bildirmiş, köməklik göstərilməsini xahiş etmişdir. Şikayətlə bağlı İcbari 
Tibbi Sığorta üzrə Dövlət Agentliyinə ünvanlanmış müraciətdən sonra ərizəçi qlükometr 
cihazı və “Mepril” dərman preparatı ilə təmin olunmuşdur. 

Dispanser qeydiyyatına alınan və dövlət hesabına dərman preparatları ilə təmin 
edilmək hüququna malik olan vətəndaşları narahat edən, qeyd olunan problemlər 
sırasında diqqəti daha çox cəlb edən xəstələrin bir sıra hallarda dövlət hesabına təyin 
olunmuş dərman preparatları ilə vaxtında təmin edilməməsi, habelə müvafiq xəstəliyin 
müalicəsi üzrə dərman preparatlarının növlərinin və ya əvəzedicilərinin az olması və ya 
olmamasıdır. 

İmtiyazlı qruplardan olan və dövlət hesabına dərman preparatları ilə təmin edilən 
şəxslərin sağlamlığının qorunması hüququnun daha səmərəli təmin edilməsi məqsədilə 
Azərbaycan Respublikası Nazirlər Kabinetinin 2005-ci il 7 mart tarixli, 38 saylı Qərarının 
2-ci bəndinə əsasən, təsdiq edilməsi Azərbaycan Respublikasının Səhiyyə Nazirliyinə 
tapşırılmış “Pulsuz dərman reseptləri əsasında verilən dərman preparatlarının 
siyahısı”nın genişləndirilməsi məqsədəmüvafiqdir. 

  Əhalinin müayinə və müalicəsi üzrə tədbirlərin əsas etibarilə Tibbi Ərazi 
Bölmələrini İdarəetmə Birliyinin tabeliyində olan tibb müəssisələrində təşkil edilməsinə 
baxmayaraq, bəzi dövlət proqramları çərçivəsində dərman preparatları ilə təmin etmə 
məsələləri bu sahədə icra tədbirlərini həyata keçirən qurum kimi Azərbaycan 
Respublikasının Səhiyyə Nazirliyinə həvalə edilmişdir ki, bu da imtiyazlı qruplardan olan 
şəxslərin bəzi çətinliklərlə üzləşməsinə səbəb olur. 

Ehtiyacı olan şəxslərin, xüsusilə aztəminatlı vətəndaşların ambulator şəraitdə 
həyata keçirilən müalicə prosesində tibbi göstəriş əsasında tələb olunan dərman 
vasitələrinə əlçatanlığında ciddi problem vardır ki, bu da həmin dərman vasitələrinin 
əksər hissəsinin qiymətinin baha olması ilə əlaqədardır. Nəticə etibarilə, aztəminatlı 
şəxslər müəyyən əsaslı çətinliklərlə üzləşməli olurlar: tələb edilən dərman vasitələrini 
əldə etmək mümkün olmadıqda ağırlaşmaqda olan xəstəlik sağlamlığın və əmək 
qabiliyyətinin getdikcə itirilməsi ilə nəticələnir, həmin vasitələri əldə etmək 
məcburiyyətində qaldıqda isə borclanırlar. Bu baxımdan, əhalinin bütün təbəqələri üçün 
dərman vasitələrinə əlçatanlığın təmin edilməsi məqsədilə təxirəsalınmaz tədbirlərin 
görülməsi məqsədəmüvafiqdir. 

Dərman vasitələrinin keyfiyyəti də narahatlıq yaradan problemlərdəndir. Eyni 
tərkibli, lakin müxtəlif ölkələrdə istehsal olunan dərmanların orqanizmə təsiri həmin 
dərmanların keyfiyyəti məsələsinə də ciddi yanaşma tələb edir. Bu baxımdan, ölkəyə 
idxal edilən və əhali tərəfindən istifadəsinə icazə verilən dərman vasitələrinin 
keyfiyyətinə nəzarət gücləndirilməlidir. 

İcbari Tibbi Sığorta üzrə Dövlət Agentliyinin İdarə Heyətinin 2021-ci il 2 iyul tarixli, 
15 nömrəli qərarı ilə təsdiq edilmiş “Həkim Məsləhət Komissiyası haqqında 
Əsasnamə”nin 2.1-ci bəndinə əsasən, müvafiq komissiya tibb müəssisəsinə müraciət 
etmiş şəxslərin əmək qabiliyyətinin müvəqqəti və ya tam itirilməsinin ekspertizasının 
aparılması, eyni zamanda əlilliyin müəyyən edilməsi məqsədilə Tibbi Sosial Ekspert 
komissiyalarına göndərişlərin rəsmiləşdirilməsi müvafiq komissiyalaın əsas fəaliyyət 
istiqamətləri kimi müəyyən edilmişdir. 

Ombudsmana ünvanlanmış bir sıra müraciətlərdə əlillik vəziyyətinin 
qiymətləndirilməsi ilə bağlı göndərişin rəsmiləşdirilməməsindən narazılıq halları öz 
əksini tapmışdır. Bu müraciətlər üzrə aparılmış araşdırmalar nəticəsində müəyyən 
edilmiş pozuntular aradan qaldırılmaqla vətəndaşların hüquqlarının təmin edilməsi 
istiqamətində zəruri tədbirlər görülmüşdür. 

Ərizəçi H. (10603-22) Ombudsmana müraciət edərək, “Parkinson” xəstəliyindən 
əziyyət çəkməsi ilə bağlı əlilliyinin müəyyən edilməsi üçün göndərişin rəsmiləşdirilməsi 
barədə müraciətinə baxılmadığını bildirmiş, şikayətin araşdırılmasını və müvafiq 
tədbirlərin görülməsini xahiş etmişdir. Şikayətlə bağlı İcbari Tibbi Sığorta üzrə Dövlət 
Agentliyinə müraciətdən sonra ərizəçinin tibbi sənədləri Lənkəran Rayon Mərkəzi 
Xəstəxanasının Həkim Məsləhət Komissiyasında hazırlanaraq Tibbi-Sosial Ekspertiza 
və Reabilitasiya Alt Sisteminə (TSERAS) yerləşdirilmişdir. 

Ərizəçi H. (11043-22) Ombudsmana müraciət edərək, əlillik vəziyyətinin 
qiymətləndirilməsi üçün göndərişin rəsmiləşdirilməsi ilə bağlı Beyləqan Rayon Mərkəzi 
Xəstəxanasına müraciətləri üzrə süründürməçiliyə məruz qaldığını bildirmiş, köməklik 
göstərilməsini xahiş etmişdir. Şikayətlə bağlı İcbari Tibbi Sığorta üzrə Dövlət Agentliyinə 
müraciətdən sonra ərizəçinin tibbi sənədləri Həkim Məsləhət Komissiyası tərəfindən 
hazırlanaraq tibbi-sosial ekspert komissiyasının onlayn sisteminə müvafiq bildiriş kodu 
ilə daxil edilmişdir. 

Müvafiq Həkim Məsləhət komissiyaları tərəfindən rəsmiləşdirilmiş göndərişin 
natamam doldurulması səbəbindən Tibbi Sosial Ekspert Komissiyası tərəfindən imtina 
qərarının qəbul edilməsi də şikayətlərə səbəb olmuşdur. 

Ərizəçi S. (45-22) Ombudsmana müraciət edərək, əlilliyinin təkrar 
qiymətləndirilməsi ilə əlaqədar göndərişin rəsmiləşdirilməsi üçün tələb olunan sənədləri 

Yevlax Rayon Mərkəzi Xəstəxanasına təqdim etdiyini, lakin göndərişin natamam 
doldurulması səbəbindən imtina cavabının verildiyini bildirmiş, hüquqlarının 
müdafiəsində köməklik göstərilməsini xahiş etmişdir. Şikayətlə bağlı Tibbi Ərazi 
Bölmələrini İdarəetmə Birliyinə ünvanlanmış müraciətə verilmiş cavabda bildirilmişdir ki, 
ərizəçinin tibbi sənədləri əsasında təkrar əlilliyinin təyini məqsədilə xəstəxananın Həkim 
Məsləhət Komissiyası tərəfindən tibbi-sosial ekspert komissiyasına göndərişlərin 
reyestrində rəsmiləşdirilmiş göndərişə həmin komissiya tərəfindən “Əlavə müalicəyə 
ehtiyacın olması; İxtisaslaşmış müayinə və müalicəyə ehtiyacı var” səbəbi ilə imtina 
cavabı verilmişdir. 

Ərizəçi N. (604-22) Ombudsmana müraciət edərək, əlilliyinin növbəti dəfə 
qiymətləndirilməsi ilə əlaqədar göndərişin rəsmiləşdirilməsi üçün tələb olunan sənədləri 
Ucar Rayon Mərkəzi Xəstəxanasına təqdim etdiyini, lakin səhiyyə müəssisəsi tərəfindən 
göndərişin natamam doldurulması səbəbindən müraciətinə imtina verildiyini bildirmiş, 
hüquqlarının müdafiəsində köməklik göstərilməsini xahiş etmişdir. Şikayətlə bağlı Tibbi 
Ərazi Bölmələrini İdarəetmə Birliyinə ünvanlanmış müraciətə verilmiş cavabda 
bildirilmişdir ki, ərizəçinin tibbi sənədləri əsasında “L4-L5 fəqərəarası diskin cərrahi 
əməliyyatından sonrakı residivi. Diskogen radikulopatiya. Sol pəncənin parezi. Kökçük 
ağrı sindromu. Yerişin çətinləşməsi” diaqnozu ilə təkrar əlilliyin təyini məqsədilə həmin 
xəstəxananın Həkim Məsləhət Komissiyası tərəfindən tibbi-sosial ekspert komissiyasına 
göndərişlərin (TSEK) reyestrinə göndəriş rəsmiləşdirilmiş, lakin TSEK tərəfindən “Əlavə 
müalicəyə ehtiyacın olması; İxtisaslaşmış müalicəyə ehtiyacı var; Dövlət səhiyyə 
müəssisəsi tərəfindən rəsmiləşdirilmiş göndəriş natamam doldurulmuşdur. Diaqnozun 
ağırlaşmaları və ağırlıq dərəcəsi dəqiqləşdirilsin və ətraflı qeyd edilsin” səbəbləri ilə 
imtina cavabı verilmişdir. 

Göründüyü kimi, qeyd olunan müraciətlərdə müvafiq qanunvericilik aktlarının 
tələblərinə əməl edilməmiş, əlavə müalicələrin, o cümlədən ixtisaslaşmış müayinə və 
müalicələrin nəticələri olmadan, habelə qeyd edilən diaqnozun ağırlaşmaları və ağırlıq 
dərəcəsi dəqiqləşdirilmədən və ətraflı qeyd edilmədən rəsmiləşdirilmiş göndərişlərlə 
bağlı imtina qərarları qəbul edilmişdir. 

 
Təhsil hüququ. Müasir standartlara uyğun təhsil almaq imkanı yaradan səmərəli 

təhsil sisteminin formalaşdırılması, yüksək hazırlıqlı kadrlara tələbatın ödənilməsi üzrə 
tədbirlərin həyata keçirilməsi təhsil hüququnun səmərəli təmin olunmasına şərait 
yaratmaqla yanaşı, cəmiyyətin hərtərəfli inkişafı baxımından mühüm əhəmiyyət kəsb 
edir. 

Təhsil prosesində əldə olunan bilik və bacarıqlar, həmçinin etik-əxlaqi norma və 
dəyərlər hər bir təhsilalanın cəmiyyətin layiqli üzvü olması üçün lazımi şərait yaratmalı, 
əldə etdiyi bilik və davranış sayəsində onun örnək ola biləcək vətəndaşa çevrilməsinə 
imkan verməlidir.  

Gənc nəslin, yeniyetmə və uşaqların hərtərəfli inkişafı, təhsili, intellektual 
səviyyəsinin yüksəldilməsi, fiziki tərbiyəsi, sağlamlığı, zəngin mənəvi dəyərlər və 
vətənpərvərlik ruhunda yetişməsi istiqamətində həyata keçirilməkdə olan tədbirlərin 
davam etdirilməsi, bütün ölkə üzrə təhsil infrastrukturunun yenilənməsi təqdirəlayiqdir. 

Bununla belə, təhsil sistemində bəzi problemlər hələ də qalmaqdadır. Orta 
məktəblərdə tədris prosesinin düzgün təşkil edilməməsi, məktəb rəhbərliyinin öz üzərinə 
düşən vəzifələri qanunla müəyyən edilmiş qaydada icra etməməsi haqlı narazılıqlara və 
vətəndaşların şikayətlərinə səbəb olmuşdur. 

Təhsil hüququnun təmin edilməsi ilə bağlı Ombudsmanın ünvanına daxil olmuş 
müraciətlər üzrə aparılmış araşdırmalar nəticəsində bir çox hallarda pozulmuş hüquqlar 
bərpa edilmiş, zəruri hallarda monitorinqlər həyata keçirilmiş, problemlərin təhlili 
aparılmış və bu sahədə fəaliyyətin təkmilləşdirilməsi ilə bağlı təklif və tövsiyələr 
verilmişdir. 

Ombudsmana ünvanlanmış şikayətlərdə öz əksini tapmış halların yoxlanılması 
prosesində bəzi məktəb direktorlarının müəllimlərə və şagirdlərə qarşı münasibətdə 
ayrı- seçkiliyə və digər qanun pozuntularına yol verməsi, pedaqoji kollektivdə gərgin 
qarşılıqlı münasibətlərin mövcud olması kimi hallar müəyyən edilmişdir. 

Orta məktəblərdə tədris prosesinin düzgün təşkil edilməməsi, məktəb 
rəhbərliyinin öz üzərinə düşən vəzifələri qanunla müəyyən edilmiş qaydada icra 
etməməsi də haqlı narazılıqlara və şikayətlərə səbəb olmuşdur. Məktəblərdə təlim-
tərbiyənin və tədris prosesinin təşkili ilə bağlı şikayətlərin araşdırılması nəticəsində 
aşkar edilmiş nöqsan və çatışmazlıqlar aradan qaldırılmış və təqsirkar tədris işçiləri 
barəsində qanunamüvafiq tədbirlər görülmüşdür. 

Ərizəçi A. (101-22) Ombudsmana müraciət edərək, Abşeron rayonunun 
Ceyranbatan qəsəbəsindəki 1 nömrəli tam orta məktəbin direktoru tərəfindən təhqir 
olunduğunu, bununla bağlı müraciətlərinə baxılmadığını bildirmiş, məsələnin 
araşdırılmasında və hüquqlarının müdafiəsində köməklik göstərilməsini xahiş etmişdir. 
Şikayətlə bağlı Azərbaycan Respublikasının Təhsil Nazirliyinə ünvanlanmış müraciətə 
verilmiş cavabda bildirilmişdir ki, fəaliyyətində yol verdiyi nöqsanlara görə məktəbin 
direktoru barəsində müvafiq intizam tənbeh tədbiri görülmüşdür. 

Ərizəçi R. (1318-2022) Ombudsmana müraciət edərək, Bakı şəhərindəki 61 
nömrəli tam orta məktəbdə təhsil alan övladının sinif yoldaşı tərəfindən mütəmadi olaraq 
təhqir edildiyini, onun üst geyimini, qələmini qəsdən yerə ataraq ləyaqətini alçaltdığını, 
hədə-qorxu gəlməklə onu özünüöldürmə həddinə çatdırdığını, hazırda övladının 
psixoloji durumunun gərgin olduğunu bildirmiş, övladının hüquqlarının müdafiəsində 
köməklik göstərilməsini xahiş etmişdir. Şikayətlə bağlı Azərbaycan Respublikasının 
Təhsil Nazirliyinə ünvanlanmış müraciətə verilmiş cavabda bildirilmişdir ki, Bakı Şəhəri 
üzrə Təhsil İdarəsinin nümayəndəsi, məktəb direktoru, məktəb psixoloqu və şagirdlərin 
valideynlərinin iştirakı ilə görüş təşkil olunmuş və məsələ öz müsbət həllini tapmışdır. 
Nəticədə ərizəçi şikayətinin olmadığını bildirmişdir. 

Ərizəçi Ş. (8890-22) Ombudsmana müraciət edərək, Cəlilabad şəhərindəki 7 
nömrəli orta məktəbin direktorunun fəaliyyətindən və məktəbdə baş verən pozuntu 
hallarından narazılığını bildirmiş, şikayətin araşdırılmasını və hüquqlarının müdafiəsində 
köməklik göstərilməsini xahiş etmişdir. Azərbaycan Respublikasının Təhsil Nazirliyinə 
ünvanlanmış müraciətə verilmiş cavabda bildirilmişdir ki, Lənkəran-Astara Regional 
Təhsil İdarəsi tərəfindən məktəbdə araşdırma aparılmış, nəticəsinə uyğun olaraq həmin 
məktəbin direktoruna işində yol verdiyi nöqsanlara görə Azərbaycan Respublikası Əmək 
Məcəlləsinin 186.2-ci maddəsinin “b” bəndinə uyğun olaraq sonuncu xəbərdarlıqla 
şiddətli töhmət verilmişdir. 

Ərizəçi Z. (11204-22) Ombudsmanın Çağrı Mərkəzinə müraciət edərək, 
Biləsuvar rayonundakı Ovçudərə tam orta məktəbinin müəlliminin dərs prosesi zamanı 
sinif şagirdlərinin yanında nalayiq ifadələr işlətməsi və müəllimin peşə fəaliyyətinə 
uyğun olmayan davranışı ilə bağlı regional təhsil idarəsinə müraciətinə baxılmadığını 
bildirmiş, müvafiq köməklik göstərilməsini xahiş etmişdir. Şikayətlə bağlı Azərbaycan 
Respublikasının Təhsil Nazirliyinə ünvanlanmış müraciətdən sonra aparılmış 
araşdırmanın nəticələrinə əsasən, məktəb direktorunun tədris işləri üzrə müavininin 
müəllimlərin etik davranış qaydalarına əməl etmədiyi aşkar edildiyi üçün barəsində 
müvafiq intizam tənbehi tədbiri görülmüşdür. 

Əsas və orta təhsildən yayınan uşaqlara münasibətdə istər valideynlər, istərsə də 
təhsil müəssisələri tərəfindən tərbiyəvi tədbirlərin vaxtında və düzgün tətbiq edilməməsi, 
bəzi hallarda yol verilən erkən evlilik, qız uşaqlarının erkən yaşlarda ailə həyatı qurmağa 
məcbur edilməsi kimi ciddi problemə nəzarətin zəif olması, bəzi məktəblərdə tərbiyə və 
davranışın müəyyən edilmiş tələblər səviyyəsində olmaması uşaq və yeniyetmələrdə 
xəta və hüquqpozmalara meylliliyin yaranmasına, nəticə etibarilə inzibati 
hüquqpozmaların və cinayət hadisələrinin baş verməsinə əlverişli zəmin yaradır. 

Mənəvi və hüquqi məsuliyyətin vaxtında və düzgün dərk edilməsi yarana biləcək 
müxtəlif mənfi hallara qarşı mübarizədə önəmlidir. Tədris və təlim-tərbiyə vəzifələrini 
daşıyan məktəbdə baş verə biləcək neqativ hadisələrin qarşısını almaq, qeyri-sağlam 
şəraiti aradan qaldırmaq məqsədilə sosial-mənəvi aspektlərə əsaslanan preventiv 
tədbirlərin həyata keçirilməsi zəruridir. Bununla yanaşı, orta ümumtəhsil məktəblərində, 
xüsusilə respublikanın kənd və qəsəbələrində bir sıra şagirdlərin təhsildən kənarda 
qalmasının səbəbləri əsaslı təhlil edilməli və nəticələr çıxarılmalıdır. 

Uşaq və yeniyetmələrlə işləyən və ya onlara ünvanlanmış tədbirləri həyata 
keçirən hər bir şəxs, xüsusilə də məktəblərin pedaqoji heyəti şagirdlərin zərərli 
vərdişlərdən müdafiəsi üzrə məsələlərə diqqəti artırmalı, valideynlərlə əlaqələndirmə 
işini gücləndirməlidirlər. 

Ombudsmanın ünvanına orta təhsillə bağlı daxil olan bir sıra digər müraciətlər, o 
cümlədən orta ümumtəhsil məktəblərinə qəbul və yerdəyişmə ilə bağlı şikayət və 
ərizələr də öz həllini tapmışdır. 

Ərizəçi Ə. (14021-22) Ombudsmana müraciət edərək, övladının faktiki yaşadığı 
yerə yaxın olan Suraxanı rayonundakı 244 nömrəli orta məktəbə qəbul edilməsi üçün 
aidiyyəti üzrə müraciətlərinin nəticəsiz qaldığını bildirmiş, köməklik göstərilməsini xahiş 
etmişdir. Şikayətlə bağlı Azərbaycan Respublikasının Elm və Təhsil Nazirliyinə 
ünvanlanmış müraciətdən sonra ərizəçinin övladı ilə bağlı həmin tam orta məktəbə 
sorğu yerləşdirilməklə müraciəti təmin olunmuşdur. 

Ərizəçi S. (17354-22) Ombudsmana müraciət edərək, övladının yaşadıqları 
ərazidə yerləşən Elitar Gimnaziyanın 1-ci sinfinin rus bölməsinə qəbul edilməsi ilə bağlı 
problemlərin yarandığını, bununla bağlı aidiyyəti üzrə müraciətlərinin nəticəsiz qaldığını 
bildirmişdir. Şikayətlə bağlı Azərbaycan Respublikasının Elm və Təhsil Nazirliyinə 
ünvanlanmış müraciətdən sonra ərizəçinin övladı ilə bağlı İ.Əfəndiyev adına Elitar 
Gimnaziyaya sorğu yerləşdirilməklə müraciəti təmin olunmuşdur.  

Ərizəçi İ. (19028-22) Ombudsmanın Çağrı Mərkəzinə müraciət edərək, övladının 
Abşeron rayonundakı 4 saylı tam orta məktəbə qəbul edilməsi ilə bağlı müraciətlərinin 
nəticəsiz qaldığını bildirmiş, köməklik göstərilməsini xahiş etmişdir. Şikayətlə bağlı 
Azərbaycan Respublikasının Elm və Təhsil Nazirliyinə ünvanlanmış müraciətdən sonra 
ərizəçinin övladı 2022-2023-cü tədris ili üzrə həmin tam orta məktəbə qəbul edilmişdir. 

Ombudsmana ünvanlanan müraciətlər nəzərə alınaraq, aztəminatlı ailələrdən 
olan uşaqların məktəb ləvazimatı ilə təmin edilməsi məsələsi də diqqətdə 
saxlanılmışdır. 

Ərizəçi X. (16643-22) Ombudsmana müraciət edərək, təhsilini davam etdirməsi 
məqsədilə lazımi məktəb ləvazimatlarını almaq üçün imkanlarının olmadığını bildirmiş, 
köməklik göstərilməsini xahiş etmişdir. Şamaxı Rayon İcra Hakimiyyətinə müraciətindən 
sonra ərizəçinin ailə vəziyyəti nəzərə alınaraq, rayon icra hakimiyyəti tərəfindən məktəb 
ləvazimatları ilə təmin edilmişdir. 

Ərizəçi P. (16734-22) Ombudsmana müraciət edərək, maddi vəziyyətinin çətin 
olduğunu, övladlarının tələbatını təmin edə bilmədiyini bildirmiş, köməklik göstərilməsini 
xahiş etmişdir. Nizami Rayon İcra Hakimiyyətinə müraciətdən sonra ərizəçinin övladları 
rayon icra hakimiyyəti tərəfindən məktəb ləvazimatları ilə təmin olunmuşdur. 

Nəticə etibarilə qeyd edilməlidir ki, bəzi orta məktəblərdə qeyri-sağlam 
davranışın, şagirdlər arasındakı kobud və ləyaqəti alçaldan hərəkətlərə səbəb olan, 
hədə-qorxu və təhqirlə müşayiət olunan hüquqpozmaların, şagirdlərin məktəbdən 
yayınması hallarının, habelə pedaqoji heyət daxilindəki qarşılıqlı qeyri-adekvat 
münasibətin qarşısının alınması, məktəb rəhbərliyi ilə müəllimlər və valideynlər 
arasındakı əlaqələndirmənin möhkəmləndirilməsi məqsədilə orta məktəblərdə təlim-
tərbiyə prosesinə nəzarətin gücləndirilməsi zəruridir. 

Mənzil hüququ. Mənzilə ehtiyacı olan şəxslərin maddi imkanlarına uyğun olan 
mənzillərin inşa edilməsi, istismar müddətini başa vurmuş köhnə və qəzalı mənzillərdə 
məskunlaşmış sakinlərin yeni mənzillərə köçürülməsi, ipoteka kreditlərinin verilməsi 
şərtlərinin əhalinin alıcılıq qabiliyyətinə uyğunlaşdırılması vətəndaşların mənzil 
hüququnun etibarlı müdafiəsində mühüm əhəmiyyət kəsb edir. 

Ombudsmanın ünvanına mənzil hüququ ilə bağlı daxil olan müraciətlərdə, 
əsasən, Vətən müharibəsi dövründə raket atəşi nəticəsində yaşayış evlərinə dəymiş 
ziyanın, habelə təbii fəlakətin vurduğu zərərin aradan qaldırılmasında, yaşayış 
sahəsinin təmirində, fərdi ev tikintisi üçün torpaq sahəsinin verilməsində köməklik 
göstərilməsi, güzəştli şərtlərlə mənzil növbəsinə götürülmüş əlilliyi olan şəxslərin 
mənzillə təmin edilməsi, ətrafda aparılan tikinti işləri ilə bağlı ev və mənzillərə ziyan 
dəyməsi kimi hallar öz əksini tapmışdır. 

Ermənistan silahlı qüvvələri tərəfindən respublikanın bir sıra yaşayış 
məntəqələrinin, xüsusilə mülki əhalinin sıx məskunlaşdığı yerlərin, o cümlədən şəhər və 
rayon mərkəzlərinin raket atəşinə tutulması nəticəsində fərdi yaşayış evlərinə və 
mənzillərinə dəymiş ziyanın nəticələrinin aradan qaldırılmasında köməklik göstərilməsi 
ilə bağlı müraciətlər üzrə aidiyyəti dövlət qurumlarına sorğular verilmiş, müvafiq 
araşdırmalar aparılmış, zəruri tədbirlər görülmüşdür. 

Ərizəçi B. (114-22) Ombudsmana müraciət edərək, hərbi əməliyyatlar zamanı 
Ermənistan Silahlı Qüvvələri tərəfindən atılmış mərmi nəticəsində yaşadıqları evin 
istifadəyə yararsız və qəzalı vəziyyətə düşdüyünü, bununla bağlı aidiyyəti üzrə 
müraciətlərinin nəticəsiz qaldığını bildirmişdir. Şikayətlə bağlı Azərbaycan 
Respublikasının Dövlət Şəhərsalma və Arxitektura Komitəsinə müraciətdən sonra 
ərizəçiyə məxsus fərdi yaşayış evinin təmiri yekunlaşmış və bununla əlaqədar təhvil-
təslim aktı imzalanmışdır. 

Ötən dövrlərdə baş vermiş təbii fəlakətlər, xüsusilə Şamaxı və Ağsu rayonlarında 
məlum zəlzələ nəticəsində ev və şəxsi təsərrüfatları tam və ya qismən dağılmış, 
yararsız vəziyyətə düşmüş ailələrin üzləşdiyi, lakin hələ də davam etməkdə olan 
problem narahatlıq doğurur. 

Ərizəçi M. (4800-22) Ombudsmanın Çağrı Mərkəzinə müraciət edərək,  baş 
vermiş zəlzələ nəticəsində yaşadığı evin qəzalı vəziyyətə düşdüyünü, Azərbaycan 
Respublikasının Fövqəladə Hallar Nazirliyi tərəfindən təyin olunmuş “Mahal” şirkəti 
tərəfindən evin natamam təmir olunduğunu, bununla bağlı nazirliyə müraciətlərinin 
nəticəsiz qaldığını bildirmiş, məsələnin qanunamüvafiq həllində köməklik göstərilməsini 
xahiş etmişdir. Şikayətlə bağlı həmin nazirliyə ünvanlanmış sorğuya verilmiş cavabda 
bildirilmişdir ki, nazirliyin mütəxəssisləri tərəfindən yerli icra hakimiyyəti orqanlarının 
təqdim etdiyi siyahılar əsasında Şamaxı rayonu ərazisində 5 fevral 2019-cu il tarixində 
baş vermiş zəlzələ nəticəsində ziyan  dəymiş yaşayış evlərinin texniki vəziyyəti 
araşdırılmış və müvafiq aktlar tərtib edilmişdir. Ərizəçinin fərdi yaşayış evinə dair tərtib 
olunmuş akta əsasən, bərpaya ehtiyacı olan evlər siyahısına daxil edilmiş, nazirlik 
tərəfindən layihə-smeta sənədlərinə uyğun olaraq evin bərpasına başlanılmışdır. 

Ərizəçi H. (6529-22) Ombudsmana müraciət edərək, 2019-cu ildə Ağsu rayonu 
ərazisində baş vermiş zəlzələ nəticəsində evinin qəzalı vəziyyətə düşdüyünü, evinə 
baxış keçirilərək müvafiq akt tərtib edildiyini, ailəsi ilə birlikdə qəzalı vəziyyətdə olan 
evdə yaşadığını, bununla bağlı aidiyyəti üzrə müraciətlərinin nəticəsiz qaldığını 
bildirmiş, problemin həllində köməklik göstərilməsini xahiş etmişdir. Şikayətlə bağlı Ağsu 
Rayon İcra Hakimiyyətinə ünvanlanmış sorğuya verilmiş cavabda bildirilmişdir ki, baş 
vermiş zəlzələ ilə əlaqədar rayona ezam olunmuş Fövqəladə Hallar Nazirliyinin müvafiq 
komissiyası tərəfindən ərizəçinin müraciəti əsasında Dilman kəndində yerləşən həmin 
evə texniki baxış keçirilərək təmir işlərinə ehtiyacı olan ev kimi qeydiyyata alınmış və 
“Azkommunlayihə” İnstitutu tərəfindən smeta sənədlərinin podratçı şirkətə təqdim 
olunduqdan sonra mərhələli olaraq təmir işlərinə başlanılacağı bildirilmişdir. 

Müraciət üzrə araşdırma davam etdirilmiş və rayon icra hakimiyyətindən 
“Azkommunlayihə” İnstitutu tərəfindən smeta sənədlərinin hazırlandığı, podratçı şirkət 
tərəfindən növbəlilik əsasında təmir işlərinin icrasına başlanılacağı bildirilsə də, 
müddətlər barədə məsələyə yenə də aydınlıq gətirilməmişdir ki, bu da ərizəçinin 
şikayətlərinin davam etməsinə səbəb olmuşdur. 

Göstərilənlər diqqətə alınaraq, müvafiq təmir işlərinin icrasına başlanılması 
müddəti (tarixi), habelə göstərilən podratçı şirkətlə bağlı məlumat verilməsi barədə Ağsu 
Rayon İcra Hakimiyyətinə təkrar müraciət edilmişdir. 

Araşdırmanın uzun müddət davam etməsinə baxmayaraq, ərizəçi hələ də 2019-
cu ildə qəzalı vəziyyətə düşmüş evinin təmir-bərpa işlərinin aparılmasını gözləməkdədir. 

Ümumiyyətlə, baş vermiş təbii fəlakətlər nəticəsində fərdi yaşayış evlərinə 
dəymiş ziyanın aradan qaldırılması üzrə aparılan işlərə, o cümlədən bu məqsədlə 
Azərbaycan Respublikası Prezidentinin ehtiyat fondundan ayrılan vəsaitin təyinatı üzrə 
xərclənməsinə nəzarətin artırılması, həmçinin növbəsini gözləməkdə olan evlərdə təmir-
bərpa işlərinin aparılması məqsədilə zəruri maliyyə vəsaitinin ayrılması 
məqsədəmüvafiqdir. 

Evlərinin yararsız vəziyyətə düşməsi və bununla bağlı müvafiq köməkliyin 
göstərilməsi barədə aztəminatlı ailələrdən Ombudsmana ünvanlanmış müraciətlər üzrə 
də tədbirlər görülmüşür. 

Ərizəçi M. (7800-22) Ombudsmanın Çağrı Mərkəzinə müraciət edərək, 
yaşadıqları binanın dam örtüyünün güclü külək nəticəsində uçduğunu, hazırda binanın 
qəzalı vəziyyətdə olduğunu, bununla bağlı müvafiq qurumlara müraciət etməsinə 
baxmayaraq, heç bir tədbir görülmədiyini bildirmişdir. Şikayətlə bağlı Yevlax Şəhər İcra 
Hakimiyyətinə müraciətdən sonra qısa müddət ərzində mütəxəssislər və texnika cəlb 
olunaraq həmin beşmərtəbəli yaşayış binasının dam örtüyü bərpa edilmişdir. 

Ərizəçi H. (10422-22) Ombudsmana müraciət edərək, özünün Birinci Qarabağ 
müharibəsi, oğlunun isə Vətən müharibəsi iştirakçısı olduğunu, yaşadıqları evin və onun 
dam örtüyünün yararsız vəziyyətə düşdüyünü bildirmiş, müvafiq köməklik göstərilməsini 
xahiş etmişdir. Bununla bağlı Gəncə Şəhər İcra Hakimiyyətinə müraciətdən sonra 
ərizəçinin evinin təmiri üçün ona müvafiq məbləğdə maddi yardım edilmişdir. 

Bəzi vətəndaşların fərdi ev tikintisi üçün torpaq sahəsinin ayrılması, həmçinin 
yaşayış yeri və ya mənzillə təmin edilmələri ilə bağlı şikayətləri üzrə də Ombudsman 
müvafiq qurumlara müraciətlər etmiş, tədbirlər görülmüşdür. 

Ərizəçi Q. (7479-22) Ombudsmana müraciət edərək, 2016-cı ildə Naxçıvan 
Şəhər İcra Hakimiyyətinin qərarı ilə onun da mənzilinin yerləşdiyi binanın söküldüyünü, 
sakinlərin evlə və kirayə haqqı ilə təmin olunduğunu, ona təklif olunan evin şəhərin 
mərkəzindən uzaqda və şəraitsiz vəziyyətdə olduğunu, evlərinin yerində yeni tikilmiş 
yaşayış binasında məzillə təmin olunmadığını, aidiyyəti üzrə müraciətlərinə 
baxılmadığını bildirmiş, hüquqlarının müdafiəsində köməklik göstərilməsini xahiş 
etmişdir. Şikayətlə bağlı Naxçıvan Şəhər İcra Hakimiyyətinə ünvanlanmış müraciətə 
verilmiş cavabda bildirilmişdir ki, ərizəçinin ailəsi ilə birlikdə bundan əvvəl yaşadığı 
mənzilin əvəzində ona yeni inşa edilmiş, müasir tipli, hər cür kommunal şəraiti olan 
çoxmərtəbəli yaşayış binasında üçotaqlı mənzil ayrılmışdır. 

Ərizəçi A. (11454-22) Ombudsmana müraciət edərək, ailəsi tərəfindən istifadə 
edilən torpaq sahəsinin adına sənədləşdirilməsi ilə bağlı aidiyyəti üzrə müraciətlərinin 
nəticəsiz qaldığını  bildirmiş, məsələnin araşdırılmasını və müvafiq köməklik 
göstərilməsini xahiş etmişdir. Şikayətlə bağlı Azərbaycan Respublikasının Ədliyyə 
Nazirliyinə ünvanlanmış müraciətdən sonra ərizəçinin müraciəti bələdiyyə iclasında 
müzakirə edilmiş və torpaq sahəsinin ayrılması istiqamətində sənədləşmə işlərinə 
başlanılması barədə qərar qəbul edilmişdir. 

Yaşayış məntəqələrində, əhalinin daha sıx məskunlaşdığı ərazilərin ətrafında 
inşaat işləri aparan tikinti şirkətləri tərəfindən tikinti meydançalarında təhlükəsizlik 

qaydalarına riayət edilməməsi, tikintisi aparılan bina və qurğuların təmas sahəsində 
yerləşən evlərə münasibətdə tikintidə təhlükəsizlik qaydalarının pozulması, ümumi 
gediş-gəliş yolunun tikinti texnikası, avadanlıq və inşaat materialları ilə zəbt olunması, 
sanitar qaydalara əməl edilməməsi və ətraf mühitin çirkləndirilməsi nəticəsində 
hüquqları pozulan şəxslərdən Ombudsmanın ünvanına daxil olan müraciətlər narahatlıq 
doğurmaqdadır. 

Ərizəçi Ə. (5203-22) Ombudsmanın Çağrı Mərkəzinə müraciət edərək, habelə 
qəbulda olarkən, yaşadığı evin yanında tikinti şirkəti tərəfindən inşaat işlərinin 
aparıldığını, ağır çəkili tikinti materiallarının kran vasitəsilə yaşadığı evin və həyətyanı 
sahənin üzərindən hərəkət etdirilməklə daşındığını, bu səbəbdən həyat və sağlamlıqları 
üçün təhlükəli vəziyyətin yarandığını, qorxu içində yaşadıqlarını, bununla bağlı aidiyyəti 
qurumlara şikayətlərinin heç bir nəticə vermədiyini bildirmiş, təhlükəsiz yaşamaq 
hüququnun müdafiəsində köməklik göstərilməsini xahiş etmişdir. Şikayətlə bağlı 
Azərbaycan Respublikasının Fövqəladə Hallar Nazirliyinə və Azərbaycan 
Respublikasının Dövlət Şəhərsalma və Arxitektura Komitəsinə müraciətlər edilmiş və 
məlum olmuşdur ki, mütəxəssislər tərəfindən ərizəçinin ünvanına baxış keçirilmiş, 
tikintinin təşkili layihəsində qülləli kranın ərazidə düzgün quraşdırılmadığı və təhlükəsiz 
istismarı üçün zəruri olan tələblərin pozulması halları aşkar edildiyi üçün “Kristal-F” 
MTK-nın rəhbərliyindən istismarına icazə alınanadək kranın istismarının dayandırılması 
tələb olunmuş, yaranmış nöqsanların aradan qaldırılması və gələcəkdə baş verə biləcək 
hər hansı xoşagəlməz hadisənin qarşısının alınması məqsədilə “Kristal-F” MTK-nın 
rəhbərliyinə yazılı tapşırıqlar verilmişdir. 

Şikayət üzrə aparılmış əlavə araşdırma nəticəsində müvafiq nazirlikdən verilmiş 
cavabda bildirilmişdir ki, obyektdə istifadə edilmiş qülləli kran düzgün 
quraşdırılmadığından sökülərək ərazidən çıxarılmışdır.  

Müvafiq problemlə bağlı şikayətlərin araşdırılması praktikası onu deməyə əsas 
verir ki, bu sahədə mövcud problemlər aidiyyəti səlahiyyətli dövlət qurumları tərəfindən 
diqqətdə saxlanılmır, vətəndaş müraciətləri bürokratik yanaşmaya məruz qalmaqla 
yanaşı, şikayətlər üzrə ciddi tədbirlər görülmür, təqsirkar vəzifəli şəxslər cəzalandırılmır. 

Təəssüf hissi ilə qeyd edilməlidir ki, tikinti şirkətləri tərəfindən xüsusilə yol 
kənarlarında, habelə piyadaların gediş-gəlişi üçün nəzərdə tutulmuş yerlərdə inşa edilən 
bir sıra hündürmərtəbəli binalarda bir çox hallarda təhlükəsizlik qaydalarına riayət 
edilmir ki, bu da ətrafda yaşayan sakinlərin və ya piyadaların həyat və sağlamlıqlarını, 
eləcə də əmlaklarını təhlükə altında qoyur. 

Yeri gəlmişkən qeyd edilməlidir ki, qanunsuz məskunlaşmaya şərait yaradan 
tikinti şirkətlərinin və aidiyyəti dövlət qurumlarının yaratdığı vəziyyət sakinlərin ən 
müxtəlif problemlərlə üzləşməsinə səbəb olmaqdadır. Belə ki, istismarına qanunla 
müəyyən edilmiş qaydada icazə verilməyən, lakin əksər hissəsi artıq məskunlaşmış bir 
çox hündürmərtəbəli yaşayış binalarında sakinlər elektrik enerjisi, içməli su və təbii qaz 
təchizatında, habelə lift və digər kommunal xidmətlər sahəsində ciddi problemlərlə 
üzləşməkdədirlər. 
 Qeyd edilənləri nəzərə alaraq, aidiyyəti səlahiyyətli dövlət qurumları tərəfindən 
mövcud sahəyə nəzarətin gücləndirilməsi və narahatlıq doğuran halların qarşısının 
alınması, o cümlədən tikintisinə icazə verilmiş yaşayış binalarının təhvil verilməsi 
prosesində mövcud olan məhdudiyyətlərin aradan qaldırılması məqsədilə zəruri 
tədbirlərin görülməsi məqsədəmüvafiqdir. 

1.3. Əhali qruplarının hüquqlarının müdafiəsi 
 

Qaçqınların, məcburi köçkünlərin və miqrantların hüquqlarının müdafiəsi. 
Otuz ilə yaxın doğma yurd həsrətində olan məcburi köçkün soydaşlarımızın öz doğma 
torpaqlarında dayanıqlı məskunlaşması və təhlükəsiz yaşayışının təmin olunması, 
ərazilərin minalardan və digər hərbi sursatlardan təmizlənməsi, habelə ölkə Prezidenti 
tərəfindən təsdiq edilmiş “Azərbaycan Respublikasının işğaldan azad edilmiş ərazilərinə 
Böyük Qayıdışa dair I Dövlət Proqramı” şərçivəsində postmüharibə dövründə müasir 
yaşayış, istehsal və xidmət infrastrukturunun yenidən qurulması məqsədilə sistemli 
tədbirlər davam etdirilməkdədir. 

Məcburi köçkünlər və onlara bərabər tutulan şəxslər üçün müəyyən edilmiş 
imtiyazlardan istifadə, məcburi köçkün ailələrinin qayğı və ehtiyaclarının öyrənilməsi, bu 
şəxslərin hüquqlarının müdafiəsi və təşviqi Ombudsmanın diqqət mərkəzində olmuş, 
hüquqlarının səmərəli müdafiəsinin təşkili məqsədilə davamlı tədbirlər həyata keçirilmiş, 
onların hüquq və azadlıqlarının bərpası məsələsi yerli, regional və beynəlxalq 
tədbirlərdə daim diqqətə çatdırılmışdır. 

Bu şəxslərin məskunlaşma və məşğulluq problemlərinin həlli, peşəkar hüquqi 
yardım alması, təhsil haqqı xərclərinin ödənilməsində onlara güzəştlərin tətbiqi və digər 
sahələrdə üzləşdikləri çətinliklərin aradan qaldırılması ilə bağlı Ombudsmanın ünvanına 
daxil olmuş müraciətlər araşdırılmış, tədbirlər görülmüş, aidiyyəti dövlət qurumlarına 
tövsiyələr verilmişdir. 

Məcburi köçkün S. və digərləri (5268-22) Ombudsmana müraciət edərək, başqa 
yaşayış sahəsi təklif edilmədən məskunlaşdıqları tikililərdən çıxarıldıqlarını bildirmiş, 
məcburi köçkün ailəsi kimi doğma yurdlarına qayıdana kimi məskunlaşma məsələsinin 
həllində köməklik göstərilməsini xahiş etmişlər. Bununla bağlı aidiyyəti qurumlara 
müraciətdən sonra həmin məcburi köçkünlərin məskunlaşdığı ərazidən çıxarılması 
dayandırılmışdır. 

Məcburi köçkün B. (21263-22) Ombudsmana müraciət edərək, peşəkar hüquqi 
yardım alması və hüquqlarının müdafiəsi məqsədilə vəkillə təmin edilməsində köməklik 
göstərilməsini xahiş etmişdir. Bununla bağlı Azərbaycan Respublikasının Vəkillər 
Kollegiyasına müraciətdən sonra ərizəçiyə zəruri hüquqi yardım göstərilmişdir. 

Yeri gəlmişkən, BMT-nin Azərbaycandakı Nümayəndəliyi, Ombudsman Aparatı 
və Vəkillər Kollegiyası ilə birgə İnsan Hüquqları Günü münasibətilə keçirilən ödənişsiz 
hüquqi yardım kampaniyası çərçivəsində bir çox məcburi köçkün ailələrinə mülki, sosial, 
iqtisadi, inzibati, ailə-nikah, məişət zorakılığı məsələləri ilə bağlı hüquqi yardım 
göstərilmişdir. 

Ombudsmanın ünvanına daxil olan bəzi müraciətlərdə vahid aylıq müavinəti 
bərpa edilmiş şəxsə müavinətin dayandırıldığı tarixdən bərpa olunma tarixinədək 
ödənilməli olan vəsaitin ödənilməsinin nəzərdə tutulmaması, məcburi köçkün statusu 
olmayan şəxsdən boşanan qadınlara həmin müavinətin ödənilməməsi, valideynlərindən 
biri “məcburi köçkün” statusuna malik olmayan uşaqlara həmin statusun verilməməsi 
kimi hallar öz əksini tapmışdır. Odur ki, qeyd edilən problemlərin tənzimlənməsi 
məqsədilə “Məcburi köçkünlərə və onlara bərabər tutulan şəxslər üçün yemək xərci 
müavinəti, habelə kommunal xidmətlər və digər xidmətlər üzrə dövlət büdcəsindən 
ödənişlər əvəzinə vahid aylıq müvinətin ödənilməsi Qaydası”na əlavə və dəyişikliklər 
edilməsi zəruridir. 

Keçmiş məcburi köçkünlərlə yanaşı, Ombudsman tərəfindən miqrasiya 
prosesinin iştirakçıları olan digər fiziki şəxslərin hüquqlarının müdafiəsi və təmini 
vəziyyətinin monitorinqi və təhlili, problemlərin aşkar edilməsi və aradan qaldırılması, 
hüquqpozmaların qarşısının alınması sahəsində fəaliyyət davam etdirilmişdir.  

Ombudsman tərəfindən miqrantların hüquqlarının effektiv həyata keçirilməsinə 
müxtəlif dövlət qurumlarının və digər maraqlı tərəflərin cəlb edilməsi, habelə onlar 

arasında çoxtərəfli əməkdaşlığın və konstruktiv dialoqun möhkəmləndirilməsi, 
beynəlxalq hüquq normalarının milli qanunvericiliyə implementasiyası, habelə 
beynəlxalq təşkilatların tövsiyələrinin icra olunması istiqamətində təşəbbüslər irəli 
sürülmüşdür. 

Əcnəbilərin, vətəndaşlığı olmayan və sığınacaq axtaran şəxslərin dövlətdaxili və 
beynəlxalq səviyyədə tanınmış hüquqlarının səmərəli həyata keçirilməsi, hüquqi 
statusunun tənzimlənməsi, onların dövlət xidmətlərinə çatım imkanlarının 
genişləndirilməsi, sığınacaq sisteminin inkişaf etdirilməsi istiqamətində tədbirlər 
görülmüş, ölkəyə gələn əcnəbilərin və vətəndaşlığı olmayan şəxslərin operativ 
məlumatlandırılması, onlara çevik hüquqi və psixososial dəstək göstərilməsi diqqətdə 
saxlanılmışdır. 

Ölkəmizdə qeyri-müyyən vəziyyətdə yaşayan əcnəbi və vətəndaşlığı olmayan 
şəxslərin identifikasiyası, onların qeydiyyata alınması, aşkar edilmiş problemlərinin həlli 
ilə bağlı müxtəlif vaxtlarda Ombudsman tərəfindən Azərbaycan Respublikasının Dövlət 
Miqrasiya Xidmətinə və digər səlahiyyətli dövlət qurumlarına müraciətlər edilmiş, bir sıra 
hallarda bu şəxslərin ölkəmizdə yaşamaları leqallaşdırılmış, onların sosial xidmətlərdən 
istifadə, pensiya təyinatı, məşğulluq və üzləşdikləri bu kimi digər bəzi çətinliklər öz 
həllini tapmışdır. 

Vətəndaşlıq mənsubiyyətinin araşdırılması, qaçqın statusunun 
müəyyənləşdirilməsi, repatriasiya, deportasiya, readmissiya və bu kimi digər məsələlər, 
habelə qayıdış şəhadətnamələrinin rəsmiləşdirilməsi ilə bağlı müraciətlər araşdırılaraq 
müvafiq tədbirlər görülmüşdür.  

Ərizəçi F. (21708-22) Ombudsmana müraciət edərək, övladlarının Azəbaycan 
Respublikasının vətəndaşlığına mənsubiyyətinin araşdırılmasında köməklik 
göstərilməsini xahiş etmişdir. Bununla bağlı Azərbaycan Respublikasının Dövlət 
Miqrasiya Xidmətinə müraciətdən sonra ərizəçinin övladlarının Azərbaycan 
Respublikasının vətəndaşlığına mənsubiyyəti tanınmış və bu barədə müvafiq qərarlar 
qəbul edilmişdir. 

Ombudsmanın ünvanına daxil olmuş müraciətlərdə əcnəbilərin olduğu yer üzrə 
qeydiyyata alınması, müvəqqəti və daimi yaşayış icazəsinin verilməsi və ya bu icazənin 
müddətinin uzadılmasında köməklik göstərilməsi kimi hallar da öz əksini tapmışdır. 

Ərizəçi H. (13574-22) Ombudsmana müraciət edərək, əcnəbi şəxs kimi 
Azərbaycan Respublikasının ərazisində müvəqqəti yaşamaq üçün icazə müddətinin 
uzadılması ilə bağlı müraciətlərinin təmin edilmədiyini bildirmiş, müvafiq köməklik 
göstərilməsini xahiş etmişdir. Bununla bağlı Azərbaycan Respublikasının Dövlət 
Miqrasiya Xidmətinə müraciətdən sonra ərizəçinin Azərbaycan Respublikası ərazisində 
müvəqqəti yaşamaq üçün icazə müddəti uzadılmışdır. 

Azərbaycan Respublikasının vətəndaşlığına qəbul, bərpa və xitam verilməsi 
məsələləri ilə bağlı müraciətlər üzrə də tədbirlər görülmüşdür. 

Ərizəçi E. (565-22) Ombudsmana müraciət edərək, Azərbaycan Respublikasının 
vətəndaşlığına qəbulunda köməklik göstərilməsini xahiş etmişdir. Bununla bağlı 
Azərbaycan Respublikasının Dövlət Miqrasiya Xidmətinə müraciətdən sonra ərizəçinin 
vəsatəti qəbul edilməklə xidmət tərəfindən baxılması üçün Azərbaycan Respublikasının 
Prezidenti yanında Vətəndaşlıq Məsələləri Komissiyasına göndərilmişdir.  

Valideyn himayəsindən kənarda qalmış yetkinlik yaşına çatmayanlar da daxil 
olmaqla, miqrasiya prosesləri iştirakçısı olan uşaqların sənədləşdirilməsi, onların sosial 
və psixoloji vəziyyətləri, təhsil və tibbi yardımla təmini məsələləri Ombudsman 
tərəfindən nəzarətdə saxlanılmış, həyat və yaşayış şəraiti yerində araşdırılmış, onlarla 
psixoloqların iştirakı ilə görüşlər keçirilmiş, təhsil aldıqları məktəblərin rəhbərliyi ilə 
izahedici söhbətlər aparılmış, tövsiyələr verilmişdir. 

Rusiya Federasiyasının Azərbaycandakı Səfirliyindən Ombudsmana 
ünvanlanmış müraciətdə (20937-22) həmin ölkədə yaşayan Rusiya vətəndaşı M. 

keçmiş həyat yoldaşı tərəfindən Azərbaycan Respublikasına gətirilən 2019-ci il 
təvəllüdlü övladının fiziki, əqli və mənəvi inkişaf etmək hüququnun müdafiəsi məqsədilə 
tədbirlərin görülməsi xahiş edilmişdir. Azyaşlının sosial, psixoloji vəziyyəti, sənədləri, 
yaşayış şəraiti və digər məsələlər araşdırılmış, qeyri-qanuni hərəkət və davranış aşkar 
edilməmiş, ailə ilə profilaktik söhbətlər aparılmış, müvafiq tövsiyələr verilmişdir. 

Xarici həmkarlarla miqrasiya məsələlərinin effektiv əlaqələndirilməsinə diqqət 
yetirilmiş, bu əməkdaşlıq çərçivəsində sərbəst hərəkət etmək hüququnun həyata 
keçirilməsi ilə bağlı müraciətlər üzrə tədbirlər görülmüşdür. 

Azərbaycan Respublikasının vətəndaşı M. (1078-22) Ombudsmana müraciət 
edərək, Rusiya Federasiyasına girişinə qoyulmuş qadağanın müddətinin bitməsinə 
baxmayaraq, həmin məhdudiyyətin ləğv edilmədiyini bildilmişdir. Ombudsmanın Rusiya 
Federasiyasının İnsan hüquqları üzrə müvəkkilinə müraciətindən sonra görülmüş 
kompleks tədbirlər nəticəsində vətəndaşın adı Rusiya Federasiyasına girişi qadağan 
edilmiş şəxslərin siyahısından çıxarılmışdır. 

Ombudsmanın Milli Preventiv Qrupunun üzvləri tərəfindən Bakı və Yevlax 
şəhərlərində yerləşən Qanunsuz Miqrantların Saxlanılması Mərkəzlərinə keçirilmiş 
başçəkmələr zamanı orada könüllü və məcburi yerləşdirilən əcnəbi və vətəndaşlığı 
olmayan şəxslərlə rəftar, onların saxlanılma şəraiti, tibbi-sanitariya xidmətlərinin təşkili, 
qida və maddi-məişət təminatı, habelə hüquqlarının təmini vəziyyətinin monitorinqi 
aparılmış, miqrantlar konfidensial qaydada qəbul olunmuş, müraciətləri araşdırılmış, 
digər məsələlərlə bağlı əvvəlki başçəkmələr zamanı verilmiş tövsiyələrin icra vəziyyəti 
yerində yoxlanılmışdır. 

Ombudsman tərəfindən beynəlxalq əməkdaşlığın inkişafı istiqamətində, xüsusilə 
həm BMT-nin Miqrasiya üzrə Azərbaycan Şəbəkəsi çərçivəsində, həm də  Miqrasiya 
üzrə Qlobal Kompaktın implementasiyası və 2021-2025-ci illər üzrə İnkişaf Planının 
icrası məqsədilə yaradılmış BMT-nin Miqrasiya üzrə Şəbəkəsinin üzvü kimi intensiv iş 
aparılmışdır. 

BMT-nin Qaçqınlar üzrə Ali Komissarlığı (BMT QAK), Beynəlxalq Miqrasiya 
Təşkilatı (BMqT), Miqrasiya Siyasətinin İnkişafı üzrə Beynəlxalq Mərkəz (MSİBM), 
Beynəlxalq Qırmızı Xaç Komitəsi və digər beynəlxalq təşkilatlarla əməkdaşlıq 
çərçivəsində bir sıra layihələr icra edilmiş, xüsusi kurikulum əsasında dövlət 
qurumlarının nümayəndələri üçün təlim kursları təşkil edilmiş, maarifləndirici vəsaitlər 
çap edilmiş, geniş auditoriyaya, o cümlədən miqrantlara təqdim edilmişdir. 

“Azərbaycan Ombudsmanı və miqrantların hüquqlarının müdafiəsi” adlı 
maarifləndirici kitabça Ombudsmanın mandatı, miqrasiya kontekstində insan 
hüquqlarının təşviqi və müdafiəsi, Azərbaycan ərazisində olan əcnəbilərin, habelə xarici 
ölkələrdə soydaşlarımızın hüquqlarının müdafiəsi, milli preventiv mexanizmin fəaliyyəti, 
miqrantların informasiya əldə etmək hüququnun müdafiəsi, miqrasiya sahəsində 
fəaliyyət göstərən beynəlxalq təşkilatlarla və xarici dövlətlərin ombudsman təsisatları ilə 
əməkdaşlıq və digər sahələrə dair məlumatları özündə ehtiva edir. 

Miqrantların effektiv məlumatlandırılması məqsədilə hazırlanmış “İnsan hüquqları 
və miqrasiya” adlı Azərbaycan və ingilis dillərində dərc edilmiş metodik vəsaitdə sistemli 
şəkildə miqrasiya prosesləri iştirakçıları olan fiziki şəxslərin hüquq və vəzifələri, onların 
hüquqi vəziyyətinin tənzimlənməsi, hüquqi müdafiə mexanizmləri və prosedurları 
barədə məlumatlar əks olunmuşdur.  

Ombudsman təsisatı 2021-ci ildən ölkəmizdə fəaliyyət göstərən Miqrasiya üzrə 
Regional Təlim Mərkəzinin işinin koordinasiyasında fəal iştirak etmiş, həmin platformada 
təlimlər təşkil edilmişdir. 

Miqrantların hüquqlarının müdafiəsi mexanizmləri və prosedurları barədə 
məlumatlılıq səviyyəsinin artırılması məqsədilə qaçqınlar və sığınacaq axtaran şəxslər 
üçün müntəzəm qaydada təşkil edilmiş maarifləndirmə tədbirləri çərçivəsində sığınacaq 
axtaran ailələrlə görüşlər təşkil olunmuş, fərdi qaydada söhbətlər aparılmışdır.  

Azərbaycan Respublikasının Dövlət Miqrasiya Xidməti yanında “Vətəndaşsızlıq 
məsələləri ilə əlaqədar işçi qrupu”nun üzvü olan Ombudsman təsisatı bu sahədə də 
fəaliyyətini davam etdirmişdir. Həmin Xidmətin əməkdaşlarının insan hüquqları 
sahəsində bilik və bacarıqlarının artırılması məqsədilə mütəmadi qaydada tədbirlər 
təşkil edilmiş, “Miqrasiya Məktəbi-4” layihəsində Ombudsmanın nümayəndələri təlimçi 
kimi iştirak etmişlər. 

2021-2024-cü illəri əhatə edən “Azərbaycanda yerdəyişmə üzrə tərəfdaşlığın 
həyata keçirilməsinə dəstək (MOBİLAZE-2)” layihəsində Ombudsman təsisatı tərəfdaş 
qurum kimi fəaliyyətini davam etdirmişdir.  

Layihə çərçivəsində keçirilən yay məktəbində Ombudsmanın nümayəndəsi 
ekspert qismində iştirak etmiş, 18 Dekabr - Beynəlxalq Miqrant Gününə həsr edilmiş 
tədbir təşkil olunmuşdur. Bununla yanaşı, Ombudsman Aparatının əməkdaşları üçün 
Avstriyaya təlim kursu təşkil edilməklə Vyanada Qəbul və Dəstək Xidmətləri üzrə 
Federal Agentlik, Avstriya Ombudsman Şurası, Avstriya Daxili İşlər Nazirliyinin 
Miqrasiya və beynəlxalq məsələlər üzrə idarəsi və digər tərəfdaşlarla miqrasiya 
sahəsində təcrübə mübadiləsi aparılmışdır. 

BMT-nin Bütün əməkçi miqrantların və onların ailə üzvlərinin hüquqlarının 
qorunması üzrə Komitəsinin 33-cü sessiyası çərçivəsində “Bütün əməkçi miqrantların və 
onların ailə üzvlərinin hüquqlarının qorunması haqqında” Beynəlxalq Konvensiya üzrə 
Azərbaycan Respublikasının üçüncü dövri məruzəsi ilə bağlı verilmiş tövsiyələrin icrası 
məqsədilə tədbirlər davam etdirilmişdir. 

Tənzimlənməyən miqrasiya ilə mübarizə, bu sahədə praktiki və innovativ 
təcrübənin tətbiqi, Miqrasiya üzrə Qlobal Kompaktın milli səviyyədə effektiv 
implementasiyası, beynəlxalq hesabatların hazırlanması, media və vətəndaş cəmiyyəti 
insitutlarının iştirakı ilə regionlarda əhatəli tədbirlərin təşkili, xaricdə yaşayan 
azərbaycanlılar və onların ailə üzvlərinin dəstəklənməsi və insan hüquqlarının təmin 
edilməsinin səmərəriliyinin artırılması məqsədilə Ombudsmanın təşəbbüsü əsasında 
dövlət qurumları və beynəlxalq təşkilatlarla məsləhətləşmələr aparılmışdır.  

 
Şəhid ailələrinin və müharibə veteranlarının hüquqlarının müdafiəsi. 

Ölkəmizdə həyata keçirilən sosial siyasətin başlıca istiqamətlərindən birini Azərbaycan 
Respublikasının ərazi bütövlüyünün, müstəqilliyinin və konstitusiya quruluşunun 
müdafiəsi ilə əlaqədar əlilliyi müəyyən edilmiş şəxslər, müharibə veteranları və şəhid 
ailələrinin sosial müdafiəsinin gücləndirilməsi və rifah halının yaxşılaşdırılması təşkil 
edir. 

Ombudsman və onun tapşırığına əsasən, aparatın və regional mərkəzlərin 
əməkdaşları müharibə iştirakçıları və şəhid ailələrinin iqtisadi, sosial və mədəni 
baxımdan dəstəklənməsi, onların cəmiyyətdən təcrid olunmasının qarşısının alınması, 
bu sahədə ictimai həssaslığın daha da gücləndirilməsi üçün bu şəxslərlə daim görüşlər 
keçirmiş, problemləri ilə yaxından maraqlanmış, sosial xidmət və digər yardım 
tədbirlərinin həyata keçirilməsi üçün müvafiq dövlət qurumları ilə birlikdə zəruri tədbirlər 
görmüşdür. 

Ölkəmizin ərazi bütövlüyü uğrunda gedən döyüş əməliyyatlarında şəhid olan 
vətəndaşların və əlilliyi olan şəxslərin övladları üçün təhsil sahəsində müəyyən 
imtiyazlar tətbiq edilir. Bununla belə, həmin şəxslərin övladları üçün ümumi təhsil 
müəssisələrinin birinci siniflərinə qəbul zamanı istəklərinə uyğun məktəblərə elektron 
portaldankənar qəbulun təmin olunması, hərbi məktəblərə qəbul zamanı onlara 
müəyyən güzəştlərin, habelə bu kimi digər dəstəkləyici tədbirlərin nəzərdə nəzərdə 
tutulması məqsədəmüvafiqdir. 

Ombudsmanın ünvanına şəhid ailələrindən, müharibə veteranlarından və 
müharibə ilə bağlı əlilliyi olan şəxslərdən daxil olmuş müraciətlərə xüsusi həssaslıqla 



 49 

yanaşılmış, müvafiq araşdırmalar aparılmış, hüquqlarının səmərəli təmin edilməsi ilə 
bağlı tədbirlər görülmüşdür. 

Ərizəçi M. (12113-22) Ombudsmana müraciət edərək, Qarabağ müharibəsi 
veteranı olduğunu, övladının birinci sinfə qəbul üzrə təşkil edilmiş müsahibədən uğurla 
keçdiyini, həyat yoldaşının qeydiyyatda olduğu ərazidə yerləşən Xırdalan şəhər 1 və ya 
2 saylı tam orta məktəbi və müəllimi seçmək üçün müraciət etsə də, valideynlərdən heç 
birinin həmin məktəblərdə işləmədiyi, habelə övladının bacı və ya qardaşının orada 
təhsil almadığı üçün boş sinif seçə bilmədiklərini qeyd etmiş, övladının həmin 
məktəblərdən birində rus bölməsi üzrə birinci sinifdə təhsil almasında köməklik 
göstərilməsini xahiş etmişdir. Bununla bağlı Azərbaycan Respublikasının Elm və Təhsil 
Nazirliyinə müraciətdən sonra ərizəçinin övladı Xırdalan şəhərindəki 2 saylı tam orta 
məktəbə qəbul edilmişdir. 

Qarabağ müharibəsinin iştirakçıları tərəfindən Ombudsmana ünvanlanan bir çox 
müraciətlər “Müharibə veteranı” adı və vəsiqəsinin verilməsi, habelə müharibə dövründə 
döyüşlərdə iştiraka görə təltif məsələləri ilə bağlı olmuş, bununla əlaqədar aidiyyəti 
səlahiyyətli dövlət qurumları ilə əməkdaşlıqda araşdırmalar aparılmış, müvafiq tədbirlər 
görülmüşdür. 

Ərizəçi A. (15745-22) Ombudsmana müraciət edərək, Vətən müharibəsində 
iştirak etdiyini, medallarla təltif olunduğunu, lakin ona “Müharibə veteranı” adının 
verilməsi ilə bağlı aidiyyəti üzrə müraciətlərinin nəticəsiz qaldığını bildirmiş, müvafiq 
köməklik göstərilməsini xahiş etmişdir. Şikayətlə bağlı Azərbaycan Respublikasının 
Müdafiə Nazirliyinə müraciətdən sonra ərizəçiyə erməni silahlı birləşmələrinə qarşı əks-
hücum əməliyyatının keçirilməsi və işğal olunmuş ərazilərimizin azad edilməsi uğrunda 
aparılmış döyüş əməliyyatlarında iştirak etdiyinə görə “Müharibə veteranı” adı 
verilmişdir. 

Ərizəçi N. (7436-22) Ombudsmana müraciət edərək, oğlunun Vətən 
müharibəsində iştirak etdiyini, lakin medalla təltif edilmədiyini bildirmiş, köməklik 
göstərilməsini xahiş etmişdir. Şikayətlə bağlı Azərbaycan Respublikasının Müdafiə 
Nazirliyinə müraciətdən sonra ərizəçinin oğlu xidmət etdiyi hərbi hissə tərəfindən daxil 
olmuş təltif sənədlərinə əsasən, Azərbaycan Respublikası Prezidentinin müvafiq 
sərəncamı ilə “Suqovuşanın azad olunmasına görə” Azərbaycan Respublikasının 
medalı ilə təltif olunmuş və həmin medal övladına təqdim olunması üçün Səfərbərlik və 
Hərbi Xidmətə Çağırış üzrə Dövlət Xidmətinə təhvil verilmişdir. 

Şəhid ailələrinin və Qarabağ müaribəsi əlillərinin mənzil-məişət şəraitinin 
yaxşılaşdırılması ilə əlaqədar Ombudsmanın ünvanına daxil olmuş müraciətlər üzrə də 
araşdırmalar aparılmışdır. 

Ərizəçi Ə. (802-22) Ombudsmana müraciət edərək, oğlunun Vətən 
müharibəsində şəhid olduğunu, yaşadıqları evin qəzalı vəziyyətə düşdüyünü, yaşamağa 
başqa yerlərinin olmadığını bildirmiş, imtiyazlı kateqoriyadan olan şəxs kimi mənzillə 
təmin edilməsində köməklik göstərilməsini xahiş etmişdir. Bununla bağlı Azərbaycan 
Respublikasının Əmək və Əhalinin Müdafiəsi Nazirliyinə ünvanlanmış müraciətdən 
sonra qəzalı vəziyyətə düşmüş mənzilin əvəzinə nazirlik tərəfindən ailəyə üçotaqlı 
mənzil verilmişdir. 

Şəhid ailələri və müharibə iştirakçılarının məşğulluğunun təmin edilməsi 
istiqamətində də tədbirlər görülmüşdür. 

Ərizəçi Ə. (17682-22) Ombudsmana müraciət edərək, Vətən müharibəsində 
iştiraka görə medallarla təltif edildiyini, ailə vəziyyətinin ağır olduğunu, işsizlik problemi 
ilə bağlı aidiyyəti üzrə müraciətlərinin nəticəsiz qaldığını bildirmiş, köməklik 
göstərilməsini xahiş etmişdir. Şikayətlə bağlı Azərbaycan Respublikası Əmək və 
Əhalinin Sosial Müdafiəsi Nazirliyinə müraciətindən sonra ərizəçi “DOST İş Mərkəzi” 
MMC-də işlə təmin olunmuşdur. 

Ərizəçi E. (12322-22) Ombudsmana müraciət edərək, Vətən müharibəsində 
iştirak etdiyini, özünüməşğulluq proqramına cəlb olunması ilə bağlı müraciətlərinin 
nəticəsiz qaldığını bildirmiş, müvafiq köməklik göstərilməsini xahiş etmişdir. Şikayətlə 
bağlı Azərbaycan Respublikası Əmək və Əhalinin Sosial Müdafiəsi Nazirliyinə 
müraciətdən sonra ərizəçi özünüməşğulluq proqramına cəlb edilərək müvafiq əmlakla 
təmin olunmuşdur. 

Xüsusi reabilitasiya proqramları müharibədən zərər çəkmiş şəxslərin əvvəlki 
həyatlarına qayıdaraq cəmiyyətin inkişafında fəal rol oynamalarına yönəlmişdir. Bu 
proqramlar müharibə əlilləri və veteranlarının xüsusi bilik və bacarıqlarının üzə 
çıxarılması və inkişaf etdirilməsi, həmin şəxslərin əmək bazarında uyğun mövqe 
tutması, maddi dəstəkdən asılılığının qarşısının alınması, eyni zamanda digər fərdlər 
kimi bilik və bacarıqlarına uyğun gəlir əldə etmələrinə, nəticədə cəmiyyətə inteqrasiya 
olmalarına və onların rifah halının yaxşılaşdırılmasına şərait yaratmaq baxımından 
əhəmiyyətlidir. 

Ali təhsilli və ya xüsusi qabiliyyətə malik müharibə ilə bağlı əlilliyi olan şəxslərin 
xüsusi təhsil proqramları vasitəsilə bilik və bacarıqlarının daha da inkişaf etdirilməsi 
onların əmək bazarında özlərinə uyğun yer tapmasına imkan verə bilər. Odur ki, belə 
proqramların hazırlanıb icra edilməsi müharibə əlilləri və veteranlarının cəmiyyətdə 
daha layiqli həyat sürmələrinə dəstək verə bilər. 

Müharibə iştirakçılarının və şəhid ailələrinin postmüharibə dövründə 
sağlamlığının bərpası, o cümlədən müayinə və müalicəsinin təşkili məsələləri ilə bağlı 
Ombudsmanın ünvanına daxil olmuş müraciətlər üzrə zəruri tədbirlər davam 
etdirilmişdir. 

Ərizəçi E. (16557-22) Ombudsmanın Çağrı Mərkəzinə müraciət edərək, 
övladının Vətən müharibəsində iştirak etdiyini, müharibədən sonra səhhətində ciddi 
problemlər yarandığını, onun müalicəsi üçün maddi imkanının olmadığını bildirmiş, 
köməklik göstərilməsini xahiş etmişdir. Bununla bağlı Tibbi Ərazi Bölmələrini İdarəetmə 
Birliyinə müraciətdən sonra ərizəçinin övladı Salyan Rayon Mərkəzi Xəstəxanasında 
ətraflı müayinə edilmiş və “Total alopesiya” diaqnozu ilə Respublika Dəri Zöhrəvi 
Dispanserinə ixtisaslı müalicəyə göndərilmişdir. 

Ərizəçi İ. (2056-22) Ombudsmana müraciət edərək, Vətən müharibəsində 
iştiraka görə medallarla təltif edildiyini, müharibədə qəlpə yarası aldığını, səhhətində 
ciddi problemlərin olduğunu, müharibədən sonra nevroloji xəstəlikdən əziyyət çəkdiyini 
bildirmiş, dövlət hesabına müayinə və müalicəsinin təşkilində köməklik göstərilməsini 
xahiş etmişdir. Bununla bağlı Tibbi Ərazi Bölmələrini İdarəetmə Birliyinə müraciətdən 
sonra ərizəçi həkim-mütəxəssislər tərəfindən müayinə olunması üçün Gəncə 
şəhərindəki 1 saylı xəstəxanaya göndərilmiş və ona müvafiq müalicə təyin edilmişdir. 
 

Həbs yerlərində saxlanılan şəxslərin və məhkumların hüquqlarının 
müdafiəsi. İstintaq təcridxanalarının, cəzaçəkmə müəssisələrinin, hauptvaxtların 
müasir standartlara uyğunlaşdırılması məqsədilə yenidən qurulmasına, saxlanılma 
şəraitinin və tibbi-sanitariya xidmətinin yaxşılaşdırılmasına, bu müəssisələrdə insan 
hüquqlarının etibarlı təmin olunmasına yönəlmiş tədbirlər davam etdirilmişdir. 

Ombudsmanın müasir standartlara cavab verən yeni penitensiar müəssisələrin 
inşası ilə bağlı əvvəlki illərdə irəli sürdüyü təkliflər də nəzərə alınaraq, 2022-ci ildə 
cəmiyyətin həssas qrupu olan yetkinlik yaşına çatmayanlar üçün Tərbiyə Müəssisəsi və 
qadın məhkumlar üçün 4 saylı cəzaçəkmə müəssisəsinin yeni binaları istifadəyə 
verilmişdir. Həmin müəssisələrdə məhkumların müasir tələblərə uyğun şəraitdə 
saxlanılması, faydalı əməklə məşğul olması, asudə vaxtlarını səmərəli keçirməsi, təhsil 
və peşə ixtisaslarına yiyələnməsi, cəmiyyətə reinteqrasiyası üçün lazımi infrastruktur 
yaradılmışdır. 

Ombudsman qeyd edilən müəssisələrin ictimaiyyətə təqdim olunması prosesində 
iştirak etmiş, müasir standartlar əsasında inşa edilmiş bu müəssisələrdə məhkumların 
islah olunması və hüquqlarının təmin edilməsi üçün yaradılmış şəraitlə tanış olmuşdur. 

Tutulmuş, həbs edilmiş və ya məhkum olunmuş şəxslərin və onların ailə 
üzvlərinin müraciətlərinin araşdırılması zamanı həmin şəxslərin işgəncəyə və qeyri-
insani rəftara məruz qalması məsələləri, sağlamlığının qorunması, müraciət etmək, 
hüquqi yardım almaq və qanunla müəyyən edilmiş digər hüquqlarının təmin olunması 
diqqətdə saxlanılmışdır. 

“Penitensiar sahədə fəaliyyətin təkmilləşdirilməsi, cəza siyasətinin 
humanistləşdirilməsi və cəmiyyətdən təcridetmə ilə əlaqədar olmayan alternativ cəza və 
prosessual məcburiyyət tədbirlərinin tətbiqinin genişləndirilməsi barədə” Azərbaycan 
Respublikası Prezidentinin 2017-ci il 10 fevral tarixli 2668 nömrəli Sərəncamından irəli 
gələn vəzifələrin icrası üzrə tədbirlər davam etdirilmişdir. 

Cəzadan şərti olaraq vaxtından əvvəl azad etmə, həmçinin cəzaçəkmə 
müəssisəsinin növünün dəyişdirilməsi ilə bağlı müraciətlər Ombudsmanın təklifləri də 
nəzərə alınaraq, Azərbaycan Respublikası Ədliyyə Nazirliyi Kollegiyasının qərarı ilə 
yaradılmış xüsusi komissiyanın müzakirəsinə çıxarılmış və məhkəmələrə göndərilmişdir. 

Ərizəçi Ş. (9297-22) Ombudsmana müraciət edərək, Penitensiar Xidmətin 1 saylı 
cəzaçəkmə müəssisəsində cəza çəkən övladının cəzadan şərti olaraq vaxtından əvvəl 
azad olunması ilə bağlı ərizəsinin müəssisə rəhbərliyi tərəfindən məhkəməyə təqdim 
olunmadığını bildirmiş, qanunamüvafiq tədbirlərin görülməsində köməklik göstərilməsini 
xahiş etmişdir. Şikayətlə bağlı Azərbaycan Respublikası Ədliyyə Nazirliyinin Penitensiar 
Xidmətinə müraciətdən sonra ərizəçinin övladının cəzadan şərti olaraq vaxtından əvvəl 
azad olunması barədə müraciəti müvafiq komissiyanın iclasında müzakirə olunmuş, 
barəsində müsbət rəy verilmiş və ərizəsi Nizami Rayon Məhkəməsinə göndərilmişdir. 

Ərizəçi S. (23482-22) Ombudsmana müraciət edərək, Penitensiar Xidmətin 8 
saylı cəzaçəkmə müəssisəsində cəza çəkən övladının cəzadan şərti olaraq vaxtından 
əvvəl azad edilməsi məqsədilə aidiyyəti üzrə məhkəməyə müraciət etmək hüququnun 
müəssisə rəhbərliyi tərəfindən təmin edilmədiyini bildirmiş, müvafiq köməklik 
göstərilməsini xahiş etmişdir. Şikayətlə bağlı Azərbaycan Respublikası Ədliyyə 
Nazirliyinin Penitensiar Xidmətinə müraciətdən sonra ərizəçinin övladının cəzadan şərti 
olaraq vaxtından əvvəl azad olunması barədə ərizəsi Qaradağ Rayon Məhkəməsinə 
göndərilmişdir. 

Məhkumların eyni rejimli digər müəssisəyə köçürülmələri ilə bağlı müraciətləri 
üzrə də araşdırmalar aparılmış və zəruri tədbirlər görülmüşdür. 

Məhkum M. (12970-22) Ombudsmana müraciət edərək, cəzasını Penitensiar 
Xidmətin 11 saylı cəzaçəkmə müəssisəsində cəkdiyini bildirmiş, cəzaçəkmə 
müəssisəsinin dəyişdirilməsində köməklik göstərilməsini xahiş etmişdir. Bununla bağlı 
Azərbaycan Respublikası Ədliyyə Nazirliyinin Penitensiar Xidmətinə müraciətdən sonra 
məhkum cəzasının qalan hissəsini çəkməsi üçün 1 saylı Cəzaçəkmə Müəssisəsinə 
köçürülmüşdür. 

Çəzaçəkmə müəssisələrində həyata keçirilən araşdırmalar zamanı konfidensial 
qaydada qəbul edilən məhkumlardan bəziləri lazımi tibbi xidmətin göstərilməməsindən 
və müalicənin effektiv aparılmamasından, bir sıra dərmanların əldə edilməsində 
çətinliklərin olmasından, dərman preparatlarının verilməsi üçün müəssisə əməkdaşları 
tərəfindən qanunsuz ödənişlərin tələb edilməsindən şikayət etmişlər. Cəzaçəkmə 
müəssisələrinin cərimə təcridxanalarında, tibbi sanitar hissələrində xüsusi saxlanma 
rejimi tələb edən dərmanların açıq şəkildə saxlanıldığı, istifadəyə yararlılıq müddəti 
keçmiş müxtəlif dərman preparatlarının olduğu aşkar edilmişdir. Bununla yanaşı, 
baxışların nəticələrinin, habelə Ombudsmanın ünvanına və Çağrı Mərkəzinə daxil olan 
müraciətlərin təhlili tibbi xidmətə əlçatanlıqda problemlərin hələ də mövcud olduğunu 
göstərir. Bu sahədə Penitensiar Xidmətin Müalicə Müəssisəsinə köçürülmə ilə bağlı 

müraciətlər nisbətən çoxluq təşkil etmişdir. Belə müraciətlər üzrə görülmüş tədbirlər 
nəticəsində ehtiyacı olan şəxslərin müayinə və müalicəsinin Müalicə Müəssisəsində 
davam etdirilməsi təmin olunmuşdur. 

Ərizəçi Ş. (8284-22) Ombudsmanın Çağrı Mərkəzinə müraciət edərək, 
Penitensiar Xidmətin Həbsxanasında cəza çəkən övladının səhhətində problemlərin 
yarandığını bildirmiş, müayinə olunmasında köməklik göstərilməsini xahiş etmişdir. 
Bununla bağlı Ədliyyə Nazirliyinin Tibb Baş İdarəsinə müraciətdən sonra ərizəçinin 
övladı müəssisənin tibb-sanitar hissəsində klinik, rentgenoloji, USM müayinələrindən 
keçirilmiş, qanın ümumi və biokimyəvi analizləri aparılmış, nəticədə fizioloji göstəricilərin 
normada olduğu müəyyən edilmiş, daxili orqanlarında müalicə tələb edən patoloji 
dəyişiklik aşkar olunmamış, ona subyektiv şikayətləri ilə bağlı simptomatik müalicə təyin 
olunmuşdur. 

Çəzaçəkmə müəssisələrində məhkumların qanunla müəyyən edilmiş qaydada 
telefon danışığından istifadə etmək hüququ təmin edilir, eyni zamanda onlar yataq 
ləvazimatları, habelə gün ərzində orqanizmin normal fəaliyyətini təmin edən üç dəfə 
qida ilə dövlət hesabına təmin olunurlar. Bununla belə, qeyd edilən məsələlərlə bağlı 
şikayətlər üzrə araşdırmalar aparılmış və təmin olunmuşdur. 

Ərizəçi İ. (4768-22) Ombudsmanın Çağrı Mərkəzinə müraciət edərək, 
Penitensiar Xidmətin 1 saylı cəzaçəkmə müəssisəsində cəza çəkən həyat yoldaşının 
sonuncu dəfə on gün əvvəl ailə üzvləri ilə telefon əlaqəsi saxladığını, sonradan onunla 
bağlı heç bir məlumatın olmadığını bildirmiş, məsələnin qanunamüvafiq həllində 
köməklik göstərilməsini xahiş etmişdir. Şikayətlə bağlı görülmüş tədbirlər nəticəsində 
ərizəçinin həyat yoldaşının ailə üzvləri ilə telefonla danışmaq hüququ təmin edilmişdir. 

Ərizəçi E. (21942-22) Ombudsmanın Çağrı Mərkəzinə müraciət edərək, 
Penitensiar Xidmətin 2 saylı İstintaq Təcridxanasında saxlanılan həyat yoldaşının yataq 
dəsti və qida ilə təmin edilmədiyini bildirmiş, müvafiq köməklik göstərilməsini xahiş 
etmişdir. Şikayətlə bağlı Ədliyyə Nazirliyinin Penitensiar Xidmətinə müraciətdən sonra 
məhkumun fərdi yataq və yataq ləvazimatları, habelə keyfiyyət baxımından müasir 
gigiyena tələblərinə və qida normalarına cavab verən isti yeməklə gündə üç dəfə təmin 
edildiyi bildirilmişdir. 

Yeri gəlmişkən, məhkumların ailə üzvləri və yaxınları ilə ünsiyyətinin təşkil 
edilməsi onların islah prosesinə müsbət təsir edən amillərdəndir. Bu məqsədlə 
Ombudsman əvvəlki illik məruzələrində məhz bu məsələyə diqqəti cəlb etməklə müvafiq 
təkliflərlə çıxış etmişdir. 

Ombudsmanın da təklifi nəzərə alınaraq, 2022-ci il 18 noyabr tarixində 
Azərbaycan Respublikası Cəzaların İcrası Məcəlləsinə edilmiş dəyişikliyə əsasən, 
müəyyən müddətə azadlıqdan məhrum etmə növündə cəzaya məhkum edilmiş 
şəxslərin həftədə iki dəfə, ömürlük azadlıqdan məhrum etmə növündə cəzaya məhkum 
edilmiş şəxslərin isə həftədə bir dəfə, müddəti on beş dəqiqə olmaqla telefonla 
danışmaq hüququ ilə yanaşı, videogörüş keçirmək hüququ da təsbit edilmişdir. 

Ombudsman Azərbaycan Respublikası Ədliyyə Nazirliyi Kollegiyasının 2011-ci il 
29 dekabr tarixli, 7-N nömrəli Qərarı ilə təsdiq edilmiş “Cəzaçəkmə müəssisələrinin 
Daxili İntizam Qaydaları”nın, müvafiq Kollegiyanın 2015-ci il 30 iyun tarixli, 7-N nömrəli 
Qərarı ilə təsdiq “Penitensiar müəssisələrdə həbs edilmiş şəxslərin və məhkumların 
qeydiyyatı işinin təşkilinə dair Təlimat”ın və Azərbaycan Respublikası Nazirlər 
Kabinetinin 2016-cı il 28 yanvar tarixli, 14 nömrəli qərarı ilə təsdiq edilmiş “Cəzaçəkmə 
müəssisələrində cəza çəkən narkoloji xəstə məhkumların məcburi müalicəsinin 
aparılması Qaydaları”nın “Azərbaycan Respublikasının Cəzaların İcrası Məcəlləsində 
dəyişiklik edilməsi haqqında” 2022-ci il 5 noyabr tarixli, 618-VIKQD nömrəli Qanuna 
uyğunlaşdırılmasına dair təkliflərini də aidiyyəti qurumlara təqdim etmişdir. 

Bir sıra məhkumlar qeydiyyata alınmaları və şəxsiyyət vəsiqəsi ilə təmin 
olunmaları ilə bağlı Ombudsmana müraciət edərək, müvafiq köməklik göstərilməsini 

xahiş etmişlər. Ombudsmanın aidiyyəti orqana müraciətindən sonra qeyd edilən 
məsələlər öz həllini tapmışdır. 

Məhkum S. (1580-22) Ombudsmana müraciət edərək, qeydiyyata alınması və 
şəxsiyyət vəsiqəsi ilə təmin olunmasına dair Xəzər Rayon Polis İdarəsinə ünvanladığı 
müraciətə verilən cavabdan narazılığını bildirmiş, müvafiq köməklik göstərilməsini xahiş 
etmişdir. Şikayətlə bağlı Azərbaycan Respublikasının Daxili İşlər Nazirliyinə 
müraciətdən sonra məhkum yaşayış yeri olmayan şəxs kimi Xəzər Rayon Polis 
İdarəsinin inzibati binasının yerləşdiyi ünvana qeydiyyata alınaraq yeni şəxsiyyət 
vəsiqəsi ilə təmin edilmişdir. 

Məhkum H. (20429-22) Ombudsmana müraciət edərək, qeydiyyata alınması və 
şəxsiyyət vəsiqəsi ilə təmin olunmasında köməklik göstərilməsini xahiş etmişdir. 
Şikayətlə bağlı Azərbaycan Respublikasının Daxili İşlər Nazirliyinə müraciətdən sonra 
məhkumun “ASAN xidmət” mərkəzi tərəfindən cəzaçəkmə müəssisəsində keçirilən 
səyyar xidmət zamanı cəza çəkdiyi müəssisənin ünvanına qeydiyyata alınması 
məsələsi müsbət həll edilmişdir. 

Həssas qrupa daxil olan şəxslərin, o cümlədən qadın məhkumların hüquqlarının 
təmini məsələləri diqqətdə saxlanılmış, həyata keçirilmiş başçəkmələr zamanı qadın 
məhkumlar qəbul edilmiş, dinlənilmiş və müraciətləri ilə bağlı zəruri tədbirlər 
görülmüşdür. 

Məhkum A. (1345-22) Ombudsmana müraciət edərək, övladının təhsil aldığı 
məktəbdən digər məktəbə yerdəyişməsi ilə bağlı müvafiq sənədlərin verilməsi üçün 
təhsil aldığı məktəbə müraciətinin nəticəsiz qaldığını bildirmiş, müvafiq köməklik 
göstərilməsini xahiş etmişdir. Şikayətlə bağlı görülmüş tədbirlər nəticəsində məhkumun 
övladının digər məktəbə yerdəyişməsi təmin edilmişdir. 

Məhkum A. (1347-22) Ombudsmana müraciət edərək, övladının əsassız olaraq 
sığınacağa yerləşdirildiyini bildirmiş, onun bacısına təhvil verilməsində köməklik 
göstərilməsini xahiş etmişdir. Şikayətlə bağlı görülmüş tədbirlərdən sonra Qəyyumluq və 
Himayəçilik Komissiyası tərəfindən məhkumun övladının stasionar müalicəsi başa 
çatdıqdan sonra həkimin müvafiq tövsiyələrinə uyğun olaraq, ailə himayəsinə 
qaytarılmasına etiraz edilmədiyi barədə azyaşlının müalicə aldığı xəstəxanaya müvafiq 
məktub göndərilmişdir. 

Təhsil məhkumların və təqsirləndirilən şəxslərin cəmiyyətə təkrar 
inteqrasiyasında və inkişafının stimullaşdırılmasında mühüm amildir. “Məhbuslarla 
Davranışın Minimal Standart Qaydaları”na əsasən, hər bir penitensiar müəssisə bütün 
məhbuslara maksimal geniş və onların fərdi ehtiyaclarına cavab verən, məqsədlərinə 
uyğun olan təhsil proqramlarından istifadə etmək imkanları verməyə çalışmalıdır. 

Penitensiar Xidmətin Tərbiyə Müəssisəsində saxlanılan şəxslərin buraxılış 
imtahanlarında iştirakına şərait yaradılsa da, onlara ali təhsil müəssisələrinə qəbul 
imtahanlarında iştirak etmək imkanı verilmir. Həm Tərbiyə Müəssisəsi, həm də digər 
müəssisələrdə saxlanılan şəxslərin qəbul imtahanlarında iştirakının təmin edilməsi üzrə 
mexanizmin hazırlanması və bununla bağlı qanunvericiliyə dəyişikliklərin edilməsi 
zəruridir. 

Penitensiar xidmət müəssisələrində cəza çəkən, əlilliyinə görə əmək pensiyası 
hüququ olan bəzi məhkumlar Ombudsmana müraciət edərək, pensiya və müavinətlərin 
ödənişinin dayandırıldığını bildirmiş, köməklik göstərilməsini xahiş etmişdir. 

Ərizəçi K. (5811-22) Ombudsmana müraciət edərək, penitensiar xidmətin 
İxtisaslaşmış Müalicə Müəssisəsində (İMM) müayinədən keçdikdən sonra ona təyin 
olunmuş əlilliyə görə müavinətin ödənilməsinin dayandırıldığını bildirmiş, əlillik 
vəziyyətinin qiymətləndirilməsi üçün göndərişin rəsmiləşdirilməsində köməklik 
göstərilməsini xahiş etmişdir. Şikayətlə bağlı Azərbaycan Respublikasının Ədliyyə 
Nazirliyinə ünvanlanmış müraciətə verilmiş cavabda qeyd edilmişdir ki, şəxsin 
səhhətinin dəyərləndirilməsi məqsədilə təkrar müayinələrdən keçirilməsi və əlillik 

meyarlarına uyğun gələcəyi təqdirdə aidiyyəti tibbi məlumatların Tibbi-Sosial Ekspertiza 
və Reabilitasiya Alt Sisteminə daxil edilməsi üçün onun İMM-ə köçürülməsi barədə 
tapşırıq verilmişdir. 

Penitensiar müəssisələrdən azad edilmiş şəxslərin cəmiyyətə inteqrasiyası və 
məşğulluğu, sosial problemlərinin həlli də diqqətdə saxlanılmışdır. 

Cəza çəkməkdən azad edilmiş şəxslərin cəmiyyətə sosial adaptasiyası 
sahəsində həyata keçirilən tədbirlərdən biri də cəza çəkməkdən azad edilmiş tibbi və 
sosial yardıma ehtiyacı olan şəxslərin minimum aylıq əməkhaqqının dörd misli 
məbləğində birdəfəlik pul müavinəti ilə təmin edilməsidir. Bununla bağlı Ombudsmanın 
ünvanına daxil olmuş müraciətlər araşdırılmış və müvafiq tədbirlər görülmüşdür. 

Ərizəçi Y. (17802-22) Ombudsmana müraciət edərək, cəza çəkməkdən azad 
edilmiş tibbi və sosial yardıma ehtiyacı olan şəxslər üçün nəzərdə tutulmuş birdəfəlik pul 
müavinətinin ona verilməsində köməklik göstərilməsini xahiş etmişdir. Şikayətlə bağlı 
Azərbaycan Respublikasının Əmək və Əhalinin Sosial Müdafiəsi Nazirliyinə 
müraciətdən sonra ərizəçiyə həmin müavinətin təyinatı aparılmışdır. 

Azərbaycan Respublikası Əmək və Əhalinin Sosial Müdafiəsi Nazirliyinin 
strukturuna daxil olan, penitensiar müəssisələrdə cəza çəkməkdən azad olunan şəxslər 
üçün Qobustan rayonunda yerləşən Sosial Adaptasiya Mərkəzinin imkanları tələbləri 
tam ödəmir. Odur ki, respublikanın müxtəlif regionlarında bir neçə belə mərkəzin 
yaradılmasına ehtiyac vardır. 

Cəza çəkməkdən azad edilmiş şəxslərin məşğulluğu ilə bağlı cəmiyyətdə hələ də 
müəyyən qərəz, stiqmatizasiya halları mövcuddur. Bu baxımdan, cəza çəkməkdən azad 
edilmiş şəxslərin mülkiyyət növündən asılı olmayaraq, istənilən sahədə əmək 
fəaliyyətinə cəlb edilməsinin stimullaşdırılması istiqamətində addımların atılması 
vacibdir. 

Ombudsman və aparatın əməkdaşları tərəfindən məhkumların hüquqlarının daha 
səmərəli təmin olunması və onlarda qanunlara hörmət ruhunun aşılanması məqsədilə 
cəzaçəkmə müəssisələrində silsilə maarifləndirmə tədbirləri keçirilmiş, insan hüquqları 
sahəsində milli, regional və beynəlxalq sənədlərin, habelə “Məhbuslarla Davranışın 
Minimal Standart Qaydaları”nın müddəaları ilə bağlı geniş məlumat verilmiş, suallar 
cavablandırılmışdır. 

Qeyd edilənlərlə yanaşı, Ombudsman məhkumların və onların ailə üzvlərinin əfv 
haqqında müraciətlərini nəzərə alaraq, müntəzəm şəkildə Azərbaycan Respublikasının 
Prezidenti yanında Əfv Məsələləri Komissiyasına müraciətlər etmişdir. 

Məhkum olunmuş bir sıra şəxslərin, onların ailə üzvlərinin, Ombudsmanın, insan 
hüquqlarının müdafiəsi təşkilatlarının Azərbaycan Respublikası Prezidentinə 
ünvanlanmış əfv haqqında müraciətlərinə baxılaraq, məhkumların şəxsiyyətini, 
səhhətini, ailə vəziyyətini, cəza çəkdikləri müddətdə davranışlarını nəzərə alaraq, 
humanizm prinsiplərinə əsaslanaraq, Azərbaycan Respublikası Prezidentinin “Məhkum 
edilmiş bir sıra şəxslərin əfv olunması haqqında” 2022-ci il 27 may tarixli Sərəncamı ilə 
azadlıqdan məhrum etmə cəzasına məhkum olunmuş şəxslər əfv edilmişlər. Sərəncam 
ümumilikdə 213 nəfərə şamil olunmuş, onlardan 167 nəfər azadlıqdan məhrumetmə 
cəzasının çəkilməmiş hissəsindən azad edilmiş, 36 nəfərin cəzasının çəkilməmiş 
hissəsi yarıyadək azaldılmış, 1 nəfər ömürlük azadlıqdan məhrumetmə cəzasından 
azad edilmiş, azadlıqdan məhrumetmə cəzasına şərti olaraq məhkum edilmiş 3 şəxs 
cəzadan azad olunmuş, azadlığın məhdudlaşdırılması cəzasına məhkum edilmiş 6 şəxs 
cəzanın çəkilməmiş hissəsindən azad olunmuşdur. 

Ölkəmizdə qısa müddətdə ümumilikdə 12 amnistiya aktı qəbul edilmiş, 68 əfv 
fərman və sərəncamları imzalanmış, nəticədə minlərlə məhkum cəzalarının çəkilməmiş 
hissəsindən azad olunmuşdur. 

Fəaliyyət dövründə Ombudsmanın vəsatəti ilə ümumilikdə 805 məhkum, 2022-ci 
ildə isə 31 məhkum əfv edilmişdir. 

Hərbi qulluqçuların hüquqlarının müdafiəsi. İşğal altında olan torpaqlarımızın 
Müzəffər Ali Baş Komandanın rəhbərliyi altında Azərbaycan Respublikasının Silahlı 
Qüvvələri tərəfindən azad edilməsindən sonra hərbi qulluqçulara, o cümlədən hərbi 
xidmətdən ehtiyata və istefaya buraxılan şəxslərə dövlət qayğısının artırılması, onların 
sosial müdafiəsinin gücləndirilməsi, mənzil-məişət şəraitinin yaxşılaşdırılması üzrə 
həyata keçirilən tədbirlər daha da genişləndirilmişdir.  

Silahlı Qüvvələrin şəxsi heyətinin maddi təminatının davamlı olaraq 
yaxşılaşdırılması istiqamətində görülən tədbirlər hərbi qulluqçuların hüquqlarının 
səmərəli təmin edilməsində və cəmiyyətdə hərbi xidmətin nüfuzunun daha da 
artmasında böyük əhəmiyyət kəsb edir.  

Ombudsman Vətən müharibəsi zamanı olduğu kimi müharibədən sonrakı dövdə 
də erməni silahlı birləşmələrinin törətdikləri təxribatların qarşısının alınmasında iştirak 
etmiş hərbi qulluqçuların hüquqlarının qorunması vəziyyətini xüsusi olaraq diqqət 
mərkəzində saxlamışdır. Belə ki, Ombudsman və ya onun tapşırığına əsasən, aparatın 
əməkdaşları müharibə zamanı və postmüharibə dövründə xəsarət alan, Bakı və Gəncə 
şəhərlərində yerləşən hospitallarda müalicə olunan hərbi qulluqçulara baş çəkmiş, 
onların müayinə və müalicəsinin gedişi ilə yaxından tanış olmuşlar. 

Hərbi qulluqçular və onların ailə üzvlərindən daxil olmuş müraciətlər üzrə 
araşdırmalar aparılmış, müvafiq tədbirlər görülmüşdür. 

Müraciətlərdə əsasən, müddətli həqiqi hərbi xidmətə çağırışa möhlət verilməsi və 
ya çağırışdan azad edilmə üçün əsasların olması nəzərə alınmadan hərbi xidmətə cəlb 
edilmə, həqiqi hərbi xidmətdə olan hərbi qulluqçular arasında qarşılıqlı nizamnamə 
qaydalarının pozulması, hərbi xidmət zamanı istifadə edilməmiş əşya əmlakına və 
məzuniyyət günlərinə, həmçinin digər əsaslara görə hərbi qulluqçulara pul 
kompensasiyasının vaxtında verilməməsi, hərbi qulluqçuların müxtəlif səbəblərdən 
ehtiyata buraxılmaları ilə əlaqədar müraciətlərinə baxılmasının gecikdirilməsi kimi hallar, 
habelə hərbi qulluqçuların, o cümlədən ehtiyatda və istefada olan hərbi qulluqçuların və 
onların ailə üzvlərinin bəzi sosial problemləri, o cümlədən mənzil təminatı ilə bağlı 
məsələlər öz əksini tapmışdır. 

Bəzi müraciətlərdə ərizəçilər müddətli həqiqi hərbi xidmətə çağırışa möhlət 
verilməsi üçün qanunvericilikdə nəzərdə tutulmuş, o cümlədən təhsili davam etdirməyə, 
yaxud da sağlamlıq və ailə vəziyyətinə görə əsasların olmasına baxmayaraq, 
çağırışçıların Azərbaycan Respublikasının Səfərbərlik və Hərbi Xidmətə Çağırış üzrə 
Dövlət Xidmətinin (SHXÇDX) müxtəlif şöbələri tərəfindən qanunvericiliyin tələblərinə 
zidd olaraq müddətli həqiqi hərbi xidmətə göndərildiyini bildirmişlər. Belə müraciətlər 
aidiyyəti dövlət qurumları ilə əməkdaşlıqda araşdırılmışdır. 

Sağlamlıq problemi ilə əlaqədar bir çox müraciətlər üzrə Ombudsmanın aidiyyəti 
qurumlara sorğularından sonra sağlamlıq vəziyyətinə görə çağırışçılara müddətli həqiqi 
hərbi xidmətə çağırışdan möhlət verilmiş, həqiqi hərbi xidmətdə olan hərbi qulluqçular 
isə əksər hallarda hərbi xidmətə yararsız kimi xidmətdən tərxis edilmiş, bəziləri isə 
xidmətini davam etdirmək üçün sağlamlıq vəziyyətlərinə uyğun digər bölmələrə 
köçürülmüşlər.  

Ərizəçi Ə. (17388-22) Ombudsmana müraciət edərək, Azərbaycan Respublikası 
Dövlət Sərhəd Xidmətinin “N” saylı hərbi hissəsində xidmət edən övladının müddətli 
həqiqi hərbi xidmətə cəlb edilərkən həqiqi hərbi xidmətə yararlı olub-olmamasının 
düzgün qiymətləndirilmədiyini bildirmiş, onun yenidən tibbi şəhadətləndirilməsində 
köməklik göstərilməsini xahiş etmişdir. Şikayətlə bağlı Azərbaycan Respublikasının 
Dövlət Sərhəd Xidmətinə müraciətdən sonra həmin əsgər xidmətin Mərkəzi Hərbi Həkim 
Komissiyası tərəfindən şəhadətləndirilmiş və “Sülh dövründə hərbi xidmətə yararsız, 
müharibə dövründə məhdud yararlıdır” rəyi verilərək Silahlı Qüvvələrin ehtiyatına 
buraxılmışdır. 

Təhlillər göstərir ki, sağlamlığında müəyyən problemlərin olmasına baxmayaraq, 
hərbi xidmətə çağırılan şəxslərin səhhətində adətən, sonradan ağırlaşmalar baş vermiş, 
nəticədə onlar hərbi hospitallarda uzun müddət müalicə almış, əksər hallarda isə tibbi 
şəhadətləndirilmədən sonra hərbi xidmətə yararsız kimi xidmətdən tərxis edilmişlər. 

Göründüyü kimi, həmin çağırışçılar sağlamlıq durumuna görə hərbi xidmətə 
yararsız olduqları halda müəyyən müddət hərbi xidmət keçməyə məcbur olur, digər 
tərəfdən, onların hərbi hospitallarda müayinə və müalicəsi büdcə vəsaitinin israfı ilə 
nəticələnir. Belə hallar şəxsi heyətin ştat tamlığının pozulmasına, nəticədə kadr 
çatışmazlığına və hərbi bölmələrin şəxsi heyət üzvlərinin xidmət zamanı əlavə xidmətə 
cəlb edilməsinə də səbəb olur. 

Ərizəçi O. (5515-22) Ombudsmana müraciət edərək, övladına ali məktəbə qəbul 
imtahanında iştirak etməsi, ərizəçi Ə. (15692-22) isə Türkiyə Respublikasındakı 
universitetlərdən birinə magistraturaya qəbul olunması ilə bağlı müddətli həqiqi hərbi 
xidmətə çağırışdan möhlət verilmədiyini bildirmişlər. 

Ombudsmanın müdaxiləsindən sonra hər iki çağırışçıya təhsillərini davam 
etdirmək üçün müddətli həqiqi hərbi xidmətə çağırışdan möhlət  verilmişdir. 

Qeyd edilənlər nəzərə alınaraq, çağırışçıların sağlamlığının qorunması və digər 
hüquqlarının səmərəli təmini baxımından, eyni zamanda Silahlı Qüvvələrin sağlam şəxsi 
heyətlə təmin edilməsi üçün SHXÇDX-nin yerli idarə, şöbə və bölmələri nəzdindəki 
çağırış və hərbi həkim komissiyalarının fəaliyyətinə nəzarət gücləndirilməli və bu 
qurumlara daha peşəkar mütəxəssislərin cəlb edilməsi təmin edilməlidir.  

Ombudsmana ünvanlanan bəzi müraciətlərdə hərbi biletin, yaxud da hərbi 
xidmətlə bağlı müvafiq sənədlərin verilməsinin gecikdirilməsi, bu və ya digər məsələlərlə 
əlaqədar SHXÇDX-yə və onun tabeli bölmələrinə müraciətlərin nəticəsiz qalması, 
bununla da digər hüquqların həyata keçirilməsində problemlərin yaşanması halları da 
əks etdirilmişdir. 

Ərizəçi M. (10261-22) Ombudsmana müraciət edərək, yeni hərbi biletlə təmin 
olunması,  ərizəçi C. (11751-22) isə hərbi xidmətinə dair məlumatların düzgün qeyd 
edilməsi üçün aidiyyəti üzrə müraciətlərinin nəticəsiz qaldığını bildirmişlər. 
Ombudsmanın müdaxiləsindən sonra ərizəçi M. yeni hərbi biletlə təmin edilmiş, ərizəçi 
C.-nin şəxsi işində onun hərbi xidmətinə dair məlumatlar yenilənmişdir. 

Bəzi hərbi qulluqçular müraciətlərində qanunvericilikdə nəzərdə tutulmuş müvafiq 
təminatlarla, o cümlədən istifadə etmədikləri əşya əmlakına və məzuniyyət günlərinə, 
həmçinin xidmət zamanı ezamiyyətdə olduqlarına, digər tədbirlərdə iştirak etdiklərinə 
görə əlavə pul kompensasiyası ilə təmin edilmədiklərini, xidmətdən tərxis edildikdə son 
haqq-hesabın düzgün ödənilmədiyini, bu və digər məsələlər barədə aidiyyəti üzrə 
müraciətlərinin nəticəsiz qaldığını bildirmişlər. Bu problemlərlə bağlı daxil olmuş 
müraciətlər Ombudsmanın müdaxiləsindən sonra öz müsbət həllini tapmışdır. 

Ərizəçi E. (6245-22) Ombudsmana müraciət edərək, hazırda ehtiyatda olduğunu, 
hərbi xidmətdə olduğu zaman ona əməkhaqqının düzgün ödənilmədiyini, həmçinin 
istifadə etmədiyi məzuniyyət günlərinə görə qanunvericilikdə nəzərdə tutulmuş pul 
kompensasiyasının verilmədiyini, aidiyyəti qurumlara müraciətlərinin nəticəsiz qaldığını 
bildirmişdir. Şikayətlə bağlı Azərbaycan Respublikasının Müdafiə Nazirliyinə ünvanlanan 
müraciətə verilmiş cavabda bildirilmişdir ki, ərizəçinin istifadə etmədiyi 71 məzuniyyət 
gününə görə 2850.65 manat məbləğində pul kompensasiyası, kəsilmiş ikinci qat pul 
təminatına görə 2087.70 manat məbləğində pul vəsaiti onun bank hesabına 
köçürülmüşdür. 

Müraciətlərin araşdırılması zamanı bəzən hərbi xidmət dövründə hərbi 
qulluqçular arasında qarşılıqlı münasibətlərin nizamnamə qaydalarının pozulma 
hallarına da rast gəlinmişdir. 

Bir qrup ərizəçi (5316-22) Ombudsmana elektron poçt vasitəsi ilə müraciət 
edərək, Dövlət Sərhəd Xidmətinin “N” saylı hərbi hissəsində xidmət edən övladlarının 

digər əsgər tərəfindən fiziki və psixoloji zorakılığa məruz qaldıqlarını bildirmişlər. 
Şikayətlə bağlı həmin quruma ünvanlanmış müraciətə verilmiş cavabda barəsində 
şikayət edilən, kiçik çavuş olan həmin hərbi qulluqçu ilə bağlı araşdırma aparıldığı və 
müvafiq tədbirlər görüldüyü bildirilmişdir. 

Ombudsmanın ünvanına daxil olmuş bəzi müraciətlərdə hərbi qulluqçular 
(müddətli həqiqi hərbi xidmət hərbi qulluqçuları istisna olmaqla) müxtəlif əsaslarla Silahlı 
Qüvvələrdən tərxis olunmaları və ya xidmət yerinin dəyişdirilməsi, habelə əmək 
hüquqlarının digər aspektləri ilə bağlı aidiyyəti qurumlara müraciətlərinin nəticəsiz 
qaldığını bildirmişlər. Bu şikayətlərlə bağlı Azərbaycan Respublikasının Müdafiə 
Nazirliyinə ünvanlanan müraciətlərə verilmiş cavablarda hərbi qulluqçuların müxtəlif 
əsaslarla Silahlı Qüvvələrdən tərxis olunduqları və ya xidmət yerlərinin dəyişdirildiyi, 
bəzilərinin isə tərxis olunmalarına dair məsələyə qanunamüvafiq qaydada baxılacağı və 
qərar qəbul ediləcəyi bildirilmişdir. 

Ərizəçi H. (6129-22) Ombudsmana müraciət edərək, ehtiyata buraxılması üçün 
aidiyyəti üzrə müraciətinin nəticəsiz qaldığını bildirmiş, köməklik göstərilməsini xahiş 
etmişdir. Şikayətlə bağlı Azərbaycan Respublikasının Dövlət Sərhəd Xidmətinə 
ünvanlanmış müraciətdən sonra ərizəçi “Hərbi vəzifə və hərbi xidmət haqqında” 
Azərbaycan Respublikası Qanununun 41.0.6-cı maddəsinə əsasən (xidməti 
uyğunsuzluğa görə), Silahlı Qüvvələrin ehtiyatına buraxılmışdır. 

Hərbi xidmət zamanı sağlamlığına zərər dəymiş hərbi qulluqçulara, həmçinin 
xidmət zamanı və ya aldığı xəsarət və xəstəlik səbəbindən xidmətdən sonra həlak 
olmuş şəxslərlə bağlı sığorta ödənişinin verilməsində problemlər hələ də qalmaqdadır. 
Bu ödənişlər Azərbaycan Respublikasının Əmək və Əhalinin Sosial Müdafiəsi Nazirliyi 
ilə “Azərsığorta” Açıq Səhmdar Cəmiyyəti (keçmiş Azərbaycan Respublikasının Dövlət 
Sığorta Kommersiya Şirkəti) arasında vəzifə bölgüsünün düzgün anlaşılmaması və 
dəqiq əlaqələndirmənin olmaması səbəbindən gecikdirilmişdir. 

Sığorta ödənişlərindəki problemlərlə bağlı daxil olmuş əksər müraciətlər 
Ombudsmanın aidiyyəti üzrə müraciətlərindən sonra müsbət həllini tapmışdır. 

Ərizəçi Ə. (10598-22) Ombudsmana müraciət edərək, övladının hərbi xidmətdə 
olduğu vaxt səhhətində yaranan problemlə bağlı xidmətdən tərxis olunduqdan iki ay 
sonra vəfat etdiyini, oğlunun hüquqi varisi kimi ona sığorta ödənişinin verilmədiyini, 
aidiyyəti üzrə müraciətlərinin nəticəsiz qaldığını bildirmişdir. Şikayətlə bağlı Azərbaycan 
Respublikasının Əmək və Əhalinin Sosial Müdafiəsi Nazirliyinə ünvanlanmış 
müraciətdən sonra ərizəçiyə oğlunun vəfatı ilə əlaqədar onun vərəsəsi kimi 11000 
manat sığorta məbləği ödənilmişdir. 

Ombudsmana hərbi qulluqçular və onların ailə üzvləri tərəfindən mənzil problemi 
ilə bağlı müraciətlər də edilmişdir. 

“Hərbi qulluqçuların statusu haqqında” Azərbaycan Respublikası Qanununun 12-
ci maddəsinin 2-ci bəndinə əsasən, Azərbaycan Respublikası Silahlı Qüvvələrində 15 
təqvim ili və daha çox xidmət etmiş xidməti mənzillərdə yaşayan və ya yaşayış sahəsi 
olmayan hərbi qulluqçuların (müddətli həqiqi hərbi xidmət hərbi qulluqçularından 
başqa), ehtiyata və ya istefaya buraxılmış hərbi qulluqçuların qanunvericilikdə nəzərdə 
tutulmuş qaydada 6 ay müddətinə yerli icra hakimiyyəti orqanı tərəfindən yaşayış sahəsi 
və ya fərdi yaşayış evinin tikintisi üçün müəyyən olunmuş qaydada bələdiyyələrdən 
pulsuz torpaq sahəsi almaq hüququ vardır. Bu hüquq təmin edildikdən sonra xidməti 
mənzil sahəsinə malik olan hərbi qulluqçular mənzili müəyyən edilmiş qaydada təhvil 
verməyə borcludurlar. 

Azərbaycan Respublikasının Dövlət Sərhəd Xidmətindən ehtiyata və istefaya 
buraxılmış, yerli icra hakimiyyətləri tərəfindən mənzillə təmin edilməmiş və ailələri ilə 
birlikdə xidməti mənzillərdə yaşayan bir qrup şəxs (21705-22) Ombudsmana müraciət 
edərək, həmin xidmətin balansında olan və hərbi şəhərcikdə yerləşən mənzillərdən 
çıxmaları üçün onlara xəbərdarlıq edildiyini, lakin digər yaşayış yerlərinin olmadığını 

bildirmiş, daimi yaşayış yeri ilə təmin edilənədək xidməti mənzillərdə qalmalarında 
köməklik göstərilməsini xahiş etmişlər. Şikayətlə bağlı həmin xidmətə ünvanlanmış 
müraciətə verilmiş cavabda “Sərhəd mühafizə orqanları haqqında” Azərbaycan 
Respublikası Qanununun 39-cu maddəsinə əsasən, sərhəd mühafizə orqanları ilə 
əlaqəsini itirmiş şəxslərin hərbi şəhərciklərdən, o cümlədən xidməti mənzillərdən 
müvafiq icra hakimiyyəti orqanının tələbi əsasında köçürülməli olduqları bildirilmişdir. 

Göründüyü kimi, müvafiq qanunvericiliyin tələbləri nəzərə alınmamışdır. 
Ombudsmanın Azərbaycan Respublikasının müdafiə naziri, Daxili İşlər Nazirliyi 

Daxili Qoşunlarının və Fövqəladə Hallar Nazirliyinin Mülki Müdafiə Qoşunlarının 
komandanları ilə birgə təsdiq etdiyi tədbirlər planı əsasında il ərzində Ombudsman və 
aparatın əməkdaşları həmin qurumların səlahiyyətli nümayəndələri ilə birgə hərbi 
hissələrdə, tibb və təhsil müəssisələrində olmuş, şəxsi heyət üçün hüquqi 
maarifləndirmə tədbirləri keçirmişlər. Tədbirlərdə hərbi qulluqçuların sualları 
cavablandırılmış, təqdim edilmiş müraciətlər araşdırılması üçün qəbul edilmişdir. 

Tədbirlərin nəticəsi olaraq, şəxsi heyətin yaşayış şəraiti, ərzaq və əşya 
təminatının vəziyyəti, qidanın keyfiyyəti, müalicə işinin təşkili, asudə vaxtın səmərəli 
keçirilməsi və hərbi qulluqçuların sanitar-gigiyena qaydalarına əməl etmələri üçün 
yaradılan şərait, şəxsi heyətlə vətənpərvərlik və təlim-tərbiyə sahəsində aparılan iş, 
həmçinin hərbi qulluqçular arasında rəftar halları qiymətləndirilmiş, eyni zamanda 
müəyyən olunmuş çatışmazlıqların və bunları doğuran səbəblərin aradan qaldırılması 
ilə bağlı hərbi hissə komandanlığına və müəssisə rəhbərliyinə müvafiq tövsiyələr 
verilmişdir.  

 
Qadın hüquqlarının müdafiəsi və gender bərabərliyinin təmin edilməsi. 

Gender bərabərliyinin təbliği və təmin olunması, habelə qadın hüquqlarının müdafiəsi 
məsələləri Ombudsmanın diqqət mərkəzində olmuş, bu istiqamətdə hüquq 
pozuntularının qarşısının alınmasında səmərəli fəaliyyət təşkil olunmuşdur. 

Qadın hüquqları ilə bağlı Ombudsmana ünvanlanan müraciətlərə xüsusi 
həssaslıqla yanaşılmış, şikayətlərdə öz əksini tapmış problemlərin həlli məqsədilə 
səlahiyyətli dövlət qurumlarına müraciətlər edilmiş, hüquq pozuntularının və çətinliklərin 
aradan qaldırılması istiqamətində tədbirlər görülmüşdür. Bu müraciətlərdə, əsasən, 
məişət zorakılığı, məhkəmə qərarlarının icra olunmaması, habelə işlə təmin olunmaqda, 
pensiyaların yenidən hesablanmasında köməklik göstərilməsi, müayinə və müalicə 
məsələləri və bu kimi bir sıra digər hallar öz əksini tapmışdır. Hər bir müraciət üzrə 
araşdırma aparılaraq zəruri tədbirlər görülmüşdür. 

Ərizəçi H. (21703-22) Ombudsmana müraciət edərək, Göyçay şəhərindəki 1 
saylı tam orta məktəbdə müəllim işlədiyini, maddi vəziyyətinin ağır, himayəsində isə 86 
yaşlı xəstə anasının olduğunu, banka olan kredit borcunun ödənilməsində çətinlik 
çəkdiyini bildirmiş, 65 yaşının tamam olması ilə əlaqədar əmək müqaviləsinin bir il 
müddətinə uzadılmasında köməklik göstərilməsini xahiş etmişdir. Bununla bağlı 
Azərbaycan Respublikasının Elm və Təhsil Nazirliyinə müraciətdən sonra ərizəçi ilə 
2022/2023-cü tədris ilinin sonuna qədər müddətli əmək müqaviləsi bağlanılmışdır. 

Ərizəçi Ə. (2222-22) gecə saatlarında Ombudsmanın Çağrı Mərkəzinə müraciət 
edərək, məişət zorakılığına məruz qaldığını, həyatının təhlükədə olduğunu, iki azyaşlı 
övladı ilə birlikdə küçədə qaldıqlarını bildirmişdir. Ombudsmanın təxirə salınmadan 
rayon icra hakimiyyətinə və polis şöbəsinə müraciətindən sonra həmin qurumların 
operativ müdaxiləsi nəticəsində ana və övladları tez bir zamanda tapılaraq mühafizəsi 
təmin olunmuş, müvafiq binada gecələmələrinə şərait yaradılmış, zəruri sənədləşdirmə 
işi aparılaraq, Azərbaycan Respublikası Əmək və Əhalinin Sosial Müdafiəsi Nazirliyinin 
tabeliyində Sosial Xidmətlər Agentliyinin sosial xidmət müəssisəsinə yerləşdirilmişlər. 
Bununla yanaşı, Ombudsmanın tapşırığına əsasən, aparatın əməkdaşları müvafiq 

müəssisədə ana və övladları ilə görüşmüş, onların saxlanma şəraiti, səhhəti, psixoloji 
durumu ilə tanış olmuş, hüquqlarının müdafiəsi nəzarətə götürülmüşdür. 

Ərizəçi X. (20289-22) Ombudsmanın Çağrı Mərkəzinə müraciət edərək, 
“Aztelekom” MMC-də uzun müddət mühasib işlədiyini, işdən azad olunduğunu, əmək 
kitabçasının verilməsi ilə bağlı müraciətinin nəticəsiz qaldığını bildirmiş, köməklik 
göstərilməsini xahiş etmişdir. Şikayətlə bağlı Azərbaycan Respublikası Rəqəmsal 
İnkişaf və Nəqliyyat Nazirliyinə müraciətdən sonra “Aztelekom” MMC tərəfindən əmək 
kitabçası ərizəçiyə təqdim edilmişdir. 

Mətbuatda və sosial şəbəkələrdə qadınlara qarşı zorakılıq, o cümlədən məişət 
zorakılığı, erkən evlilik halları ilə bağlı yayılan məlumatlar operativ qaydada araşdırılmış, 
zərərçəkmişlərin vəziyyəti və psixoloji durumu öyrənilmiş, pozulmuş hüquqlarının 
bərpası istiqamətində tədbirlər görülmüş, müvafiq tövsiyələr verilmiş və problemlər 
nəzarətdə saxlanılmışdır. 

Gender bərabərliyi, qadınların əmək, sosial təminat, sağlamlıq, təhsil və digər 
hüquqlarının müdafiəsi, məişət zorakılığı, erkən evlilik, gender stereotipləri, qadın 
sahibkarlığı, qadınların qərar qəbuletmədə rolu, narkomaniyaya və zərərli vərdişlərə 
qarşı mübarizə ilə bağlı Ombudsmanın regional mərkəzləri tərəfindən respublikanın 
müxtəlif bölgələrində təşkil edilmiş hüquqi maarifləndirmə tədbirləri qadınların 
məlumatlandırılmasına, onların hüquq düşüncəsinin inkişaf etdirilməsinə, gender 
mədəniyyətinin təbliğinə yönəlmişdir. Bu tədbirlər qadınların cəmiyyətdə rolunun 
artırılmasına, ailə-məişət problemlərinin həllinə, sahibkarlıq sahəsində qadınların 
imkanlarının genişləndirilməsinə, qadınların iqtisadi və sosial həyatda nüfuzunun 
artırılmasına, gender bərabərliyinin təmin olunmasına xidmət etmişdir. 

Qadın sahibkarlığının inkişafına dəstək verilməsi cəmiyyətdə gender 
bərabərsizliyinin aradan qaldırılmasında, işsizliyin və yoxsulluğun azaldılmasında, 
qadınların ölkənin iqtisadi və sosial həyatında nüfuzunun artmasında mühüm vasitədir. 
Bu baxımdan, qadınların iqtisadi resurslardan istifadə etmək imkanlarının 
genişləndirilməsi, qadınlar üçün xüsusi peşə təlim kurslarının, biznes təlim 
proqramlarının təşkil edilməsi zəruridir. 

 Qeyd edilməlidir ki, Azərbaycan Respublikasının tərəfdar çıxdığı beynəlxalq 
müqavilələrin, o cümlədən “İnsan alverinə qarşı mübarizə haqqında” Avropa Şurası 
Konvensiyasının tələbləri nəzərə alınmaqla, insan alverinə qarşı mübarizə sahəsində 
qanunvericiliyin təkmilləşdirilməsi, insan alverindən zərər çəkmiş şəxslərə 
kompensasiya ödənilməsi institutunun təkmilləşdirilməsi, habelə İnsan Alveri 
Qurbanlarına Kömək Fondunun fəaliyyətinin səmərəliliyinin artırılması ilə bağlı 
tədbirlərin görülməsi, eyni zamanda insan alverinin qurbanı olma riskinin azaldılması 
məqsədilə insan alverinə məruz qala biləcək qadınların, uşaqların və digər həssas əhali 
qruplarının hüquqi və sosial müdafiəsinin gücləndirilməsi məqsədəmüvafiqdir. 

Ombudsman təsisatı tərəfindən Azərbaycan Respublikasının Prezidenti yanında 
Dövlət İdarəçilik Akademiyasında, Ədliyyə Akademiyasında, Əmək və Sosial 
Münasibətlər Akademiyasında tələbələrə, müdavim və dinləyicilərə, həmkarlar 
təşkilatları fəallarına qadın hüquqları və gender bərabərliyi ilə bağlı praktiki tədris 
məşğələləri və təlimlər təşkil edilmişdir. 

İnsan hüquqları, uşaq hüquqları aylıqları, habelə “Gender əsaslı zorakılığa qarşı 
16 günlük fəallıq” kampaniyası çərçivəsində də müvafiq dövlət qurumları, media və 
QHT-lərlə əməkdaşlıqda maarifləndirmə tədbirləri keçirilmişdir. 

Bakı Dövlət Universitetinin bir çox fakültələrində Ombudsman və aparatın 
əməkdaşları tərəfindən “İnsan hüquqları” və “Genderə giriş” fənləri tədris olunmuşdur. 

Penitensiar Xidmətin qadın məhkumlar üçün 4 saylı cəzaçəkmə müəssisəsində 
Ombudsmanın Milli Preventiv Qrupu tərəfindən müntəzəm olaraq monitorinqlər 
keçirilmiş, müəssisədə rəftar və saxlanma şəraiti araşdırılmış, görüşlər təşkil edilmiş, 
qəbul edilmiş müraciətlərin həlli üzrə tədbirlər görülmüşdür. 

İnsan alverinə məruz qalmış qadınların, habelə qadın miqrantların hüquqlarının 
müdafiəsi məqsədilə mütəmadi olaraq qanunsuz miqrantların saxlanılması mərkəzlərinə 
də başçəkmələr keçirilmiş, eyni zamanda Ombudsmanın təşəbbüsü və dəstəyi ilə 
keçirilən, həssas əhali qruplarına ünvanlanmış pulsuz tibbi, psixoloji, hüquqi yardım 
aksiyaları davam etdirilmişdir. 

Fəaliyyəti çərçivəsində Ombudsman və Aparatın əməkdaşları Suriya Ərəb 
Respublikasından girovluqdan azad edilərək ölkəmizə repatriasiya edilmiş Azərbaycan 
Respublikası vətəndaşları olan qadın və uşaqlarla görüşmüş, həmin şəxslərin hüquq və 
azadlıqlarının təmini vəziyyəti, o cümlədən sosial reabilitasiyası və cəmiyyətə 
reinteqrasiyası sahəsində görülmüş tədbirlərlə tanış olmuş, müvafiq tövsiyələr vermişdir. 

Ombudsman tərəfindən BMT və onun qurumları, Avropa Şurası və digər 
beynəlxalq təşkilatlarla qadın hüquqlarının səmərəli müdafiəsi sahəsində əməkdaşlıq 
davam etdirilmiş, bir sıra layihələrdə iştirak edilmiş, xarici səfərlər çərçivəsində, o 
cümlədən Avropa Şurası Parlament Assambleyasının Baş katibi, Litva Respublikasının 
Bərabər imkanlar üzrə ombudsmanı və digər səlahiyyətli şəxslərlə keçirilmiş görüşlərdə 
ayrı-seçkiliklə mübarizə, qadın hüquqlarının təmini üzrə görülən işlər barədə məlumat 
verilmiş, təcrübə mübadiləsi aparılmışdır. 

Ombudsman beynəlxalq qurumlara bəyanat və müraciətlər ünvanlayaraq 
Ermənistanın ölkəmizə qarşı təcavüzkar siyasətini pisləmiş, birinci Qarabağ müharibəsi 
dövründə arasında çoxsaylı qadınların da olduğu dörd minə yaxın Azərbaycan 
Respublikası vətəndaşının itkin düşdüyünü və hazırkı vaxta kimi onların taleyi barədə 
məlumatların verilmədiyi bildirilmişdir. Bununla yanaşı, 1991-2022-ci illər ərzində 3.190 
Azərbaycan vətəndaşının, o cümlədən 38 qadının mina qurbanı olduğu, dəqiq mina 
xəritələrinin Ermənistan tərəfindən ölkəmizə təqdim edilməsinin vacibliyi diqqətə 
çatdırılmışdır. 

 
Uşaq hüquqlarının müdafiəsi. Uşaqların hüquqlarının müdafiəsi və təbliği 

Ombudsmanın diqqət mərkəzində olmuşdur. 
Uşaq hüquqlarının müdafiəsi ilə bağlı Ombudsmana ünvanlanmış müraciətlərdə, 

əsasən, alimentin ödənilməsi və ünsiyyət hüququnun təmini ilə bağlı məhkəmə 
qərarlarının icrası, qəyyumluq və himayə məsələləri, müayinə və müalicənin təşkili, 
əlilliyin qiymətləndirilməsi, uşaq müəssisələrində zorakılıq, məişət və ya cinsi zorakılıq, 
sosial təminat, sağlamlıq və təhsil hüququ, müəssisəyə yerləşdirmə və bu kimi digər 
məsələlər öz əksini tapmışdır. 

Müraciətlərlə əlaqədar araşdırmalar aparılmış, müvafiq dövlət qurumlarına 
müraciətlər edilmiş, problemlərin həlli istiqamətində zəruri addımlar atılmış, bir sıra 
hallarda müsbət nəticələr əldə edilmişdir. 

Ərizəçi A. (5443-22) Ombudsmana müraciət edərək, sağlamlıq imkanları 
məhdud olan yetkinlik yaşına çatmayan qızının zorlanaraq hamilə qalması ilə bağlı işin 
obyektiv araşdırılmasında, onun tibbi müayinəsinin təşkilində, ailəsinin sığınacaqla 
təmin olunmasında, yaşadıqları qəzalı evin təmir edilməsində köməklik göstərilməsini 
xahiş etmişdir.  

Şikayətlə bağlı aparılmış araşdırma zamanı müvafiq məhkəmə qərarı ilə həmin 
şəxs barəsində həbs qətimkan tədbirinin seçildiyi və daha sonra 8 il 3 ay müddətinə 
azadlıqdan məhrum edildiyi məlum olmuşdur. Bununla yanaşı, aidiyyəti qurumlara 
müraciətlərdən sonra ərizəçinin qızı ailə üzvləri ilə birlikdə TƏBİB tərəfindən istəklərinə 
əsasən səhiyyə müəssisəsinə yerləşdirilərək müayinə və müalicələri təşkil olunmuş, 
sonradan həmin ailə Azərbaycan Respublikası Əmək və Əhalinin Sosial Müdafiəsi 
Nazirliyinin tabeliyində Sosial Xidmətlər Agentliyinin müvafiq sosial xidmət müəssisəsinə 
yerləşdirilmiş və onlara zəruri sosial xidmətlər göstərilmişdir. Evlərinin əsaslı təmirə 
ehtyacı olduğu və ailə vəziyyəti nəzərə alınaraq, Gəncə Şəhər İcra Hakimiyyəti 
tərəfindən ərizəçinin ailəsinə beş min manat məbləğində maddi yardım edilmişdir. 

Müraciətlərlə bağlı zəruri hallarda Ombudsmanın Aparatı və Regional mərkəzləri 
tərəfindən hüquqşünas, psixoloq, sosial işçi və həkimin iştirakı ilə yerində araşdırmalar 
aparılmış və zəruri tədbirlər görülmüşdür.  

Müraciətlərlə yanaşı, mətbuatda və sosial şəbəkələrdə uşaq hüquqlarının 
pozulması ilə bağlı yayılan məlumatlar Ombudsman tərəfindən dərhal nəzarətə 
götürülmüş, aidiyyəti orqanlara müraciətlər ünvanlanmış, ailələrə psixoloji yardım 
göstərilmiş və hüquqi məsləhətlər verilmişdir. 

Şamaxı şəhərində valideyn baxımsızlığı nəticəsində sosial təhlükəli vəziyyətdə 
olan uşaqlarla əlaqədar mediada yayımlanmış məlumatla bağlı dərhal araşdırma 
aparılmış, Ombudsman uşaqların yerləşdirildikləri müvafiq sığınacaqda onlara baş 
çəkmiş, səhhəti, saxlanma şəraiti və hüquqlarının təmini vəziyyəti ilə tanış olmuş, 
məsələ diqqətdə saxlanılmışdır. 

Media və sosial şəbəkə səhifələrində Lənkəran şəhərində məktəbli qıza qarşı 
fiziki zorakılıq törədilməsi ilə bağlı yayılmış məlumatla əlaqədar Ombudsmanın 
tapşırığına əsasən, dərhal onun ailəsi ilə əlaqə saxlanılmış, aidiyyəti qurumlara sorğular 
göndərilmişdir. Ombudsman uşaq və onun anası ilə görüşmüş, onların vəziyyəti ilə 
maraqlanmış, vəziyyətini nəzarətdə saxlamışdır. 

Suraxanı rayonunda yaşayan azyaşlı qızın hamilə qalması, Xəzər rayonundan, 
Gəncə şəhərindən və Ağdaş rayonundan olan yetkinlik yaşına çatmayan qızların erkən 
nikahdan uşaq dünyaya gətirmələri, Bakı şəhərində fəaliyyət göstərən reabilitasiya 
mərkəzində çəkildiyi iddia olunan və uşaqlara qarşı zorakılığı əks etdirən 
videogörüntülər və digər  hallarla bağlı kütləvi informasiya vasitələri və sosial 
şəbəkələrdə yayımlanmış məlumatlarla əlaqədar aidiyyəti orqanlara müraciətlər 
ünvanlanmış, zəruri tədbirlər görülmuş, qeyd olunan hallar nəzarətdə saxlanılmışdır. 

Anaları məişət zorakılığı zəminində qətlə yetirilən və “Ümid yeri” Uşaq 
Sığınacağına yerləşdirilən uşaqlara dair, həmçinin Bakı şəhərində 13 yaşlı qızın ana 
olması ilə bağlı mediada və sosial şəbəkələrdə yayımlanmış məlumatlar da 
Ombudsman tərəfindən nəzarətə götürülmüş, hər iki məsələ ilə əlaqədar hüquq- 
mühafizə orqanlarına və digər aidiyyəti qurumlara müraciətlər ünvanlanmışdır. 
Ombudsmanın tapşırığına əsasən, aparatın əməkdaşları, o cümlədən psixoloq həmin 
sığınacaqda valideyn himayəsindən məhrum olmuş uşaqlarla, həmçinin müvafiq 
səhiyyə müəssisəsində ana olmuş azyaşlı ilə görüşərək onların vəziyyəti, təhsil və 
qəyyumluq məsələləri öyrənilmiş, fərdi-psixoloji xüsusiyyətləri qiymətləndirilmiş, onlara 
psixoloji yardım göstərilmiş, hüquqları izah edilmişdir. Bununla yanaşı, həmin uşaqların 
hüquqlarının səmərəli təmini ilə bağlı aidiyyəti üzrə müraciətlər ünvanlanmışdır. 

Masallı rayonunun Təzə Alvadı kəndində erkən nikah halı, Şəkinin Kiçik Dəhnə 
kəndində yetkinlik yaşına çatmayan qızın nikaha daxil olmağa məcbur edilməsi ilə bağlı 
mediada yayılmış məlumatlar da Ombudsmanın tapşırığına əsasən araşdırılmış, 
uşaqların ailə üzvləri ilə maarifləndirici söhbət aparılmış, onlara hüquq və vəzifələri, 
erkən evliliyin fəsadları izah edilmiş, təhsillərinin davam etdirilməsinin vacibliyi diqqətə 
çatdırılmışdır. Həmin problemlərlə bağlı aidiyyəti qurumlarla müzakirələr aparılmış, 
məsələlər öz həllini tapmışdır. 

Sabunçu rayonunda yerləşən 112 saylı tam orta məktəbdə azyaşlı uşağın 
həmyaşıdı tərəfindən zorakılığa məruz qalmasına dair mediada yayılmış məlumatla 
bağlı Ombudsman Aparatı tərəfindən aidiyyəti qurumlara sorğular göndərilmiş, nəticədə 
məsələyə hüquqi qiymət verilmişdir. 

İsmayıllı şəhər 1 saylı körpələr evi-uşaq bağçasında uşaqlara qarşı baş verən 
zorakılıq halı ilə bağlı Ombudsman Aparatı tərəfindən açıqlama yayımlanmış, belə 
halların yolverilməz olduğu vurğulanaraq müvafiq qurumlara bu istiqamətdə zəruri 
tədbirlər görülməsi tövsiyə edilmişdir. 

Məişət zorakılığının qurbanı olan uşaqların hüquqlarının təmin edilməsi, onların 
zorakılıqdan müdafiəsinin səmərəli təşkili məqsədilə yerli icra hakimiyyətləri, polis 
orqanları da cəlb edilməklə məqsədli proqramlar hazırlanmalı və həyata keçirilməlidir. 

Ombudsman bu sahədə şikayətlərin operativ qaydada araşdırılmasında və 
maarifləndirmə fəaliyyətinin həyata keçirilməsində mühüm rol oynamaqla bərabər, 
qanunvericiliyin təkmilləşdirilməsi prosesinə də öz töhfələrini verməkdədir. Qeyd 
olunmalıdır ki, Ombudsman tərəfindən aidiyyəti qurumlara ünvanlanmış təkliflərdə 
məişət zorakılığı ilə bağlı qanunvericilikdə cinayət məsuliyyətinin təsbit edilməsi, eləcə 
də xarici ölkələrin təcrübəsi nəzərə alınaraq, bu cinayəti törətmiş şəxslərə münasibətdə 
məhkəmə qərarı əsasında bir sıra məhdudiyyət tədbirlərinin, o cümlədən bu əməli 
törədənlərin məişət zorakılığından zərər çəkmiş şəxslə birgə yaşamasının müəyyən 
müddətə qadağan edilməsi; uşağa qarşı və ya onun iştirakı ilə məişət zorakılığı 
törədildikdə, uşaqla ünsiyyətin müddətli məhdudlaşdırılması və sair tədbirlərin 
tətbiqi nəzərdə tutulmuşdur. 

Məişət zorakılığı hallarının artmasına sosial şəbəkələrin və internet resurslarının 
da əhəmiyyətli təsiri vardır. Bu sahələrlə bağlı mətbuatda və sosial şəbəkələrdə yer alan 
məlumatlara olduqca həssas yanaşılmalıdır. Belə ki, bəzən zərərli vərdişlər və zorakılıq 
halları ilə bağlı dərc edilən məlumatlar auditoriyada, xüsusən də bu məsələlərə 
münasibətdə daha həssas olan uşaq və gənc yaşlı şəxslərdə həmin sahələrə maraq 
yarada bilər. Təhsil müəssisələrində marifləndirici tədbirlərin həyata keçirilməsi zamanı, 
eləcə də sosioloji sorğular aparılarkən bu hallara xüsusən diqqət yetirilməlidir. 

Zorakılığı təbliğ edən halların müəyyən edilməsi və qarşısının alınması 
məqsədilə ölkəmizdə uşaq və gənc yaşda olan şəxslərin daha çox istifadə etdikləri 
sosial şəbəkə və internet saytları, o cümlədən televiziya proqramları, filmlər və 
oyunlar  üzrə davamlı monitorinqlərin aparılması, bu yaşda olan şəxslərin psixikasına, 
sağlamlıq durumuna və davranışına neqativ təsir edə biləcək halların müəyyən edilməsi 
və məhdudlaşdırıcı tədbirlərin görülməsi məqsədəmüvafiqdir. Bu istiqamətdə təhsil 
müəssisələrində əsas hədəf qruplarından biri kimi, valideynlərlə də davamlı olaraq 
maarifləndirici işlər aparılmalıdır. 

Qeyd edilənlərlə yanaşı, Ombudsman Azərbaycan Respublikası Cinayət 
Məcəlləsinin 152-ci maddəsində nəzərdə tutulmuş sanksiyanın sərtləşdirilməsini, 
uşaqların olduğu bütün məkanlarda, o cümlədən uşaq müəssisələrində onlara qarşı 
zorakılığın qadağan olunması ilə bağlı qanunvericilikdə xüsusi müddəanın təsbit 
olunmasını, himayədar ailə institutunun tətbiqinə və inkişaf etdirilməsinə dair 
mexanizmin müəyyən olunması üçün prosesin sürətləndirilməsini, yetkinlik yaşına 
çatmamış şəxsin təhqiqat və ya istintaq prosesinə cəlb edilməsi zamanı pedaqoqun, 
psixoloqun və qanuni nümayəndənin iştirakının təmin edilməsi ilə bağlı cinayət 
prosessual qanunvericiliyinə müvafiq dəyişikliklərin edilməsini, ədalət mühakiməsinin 
həyata keçirilməsi zamanı uşaqlarla ünsiyyət qaydalarının hazırlanmasını, yuvenal 
ədliyyə haqqında qanunun qəbul edilməsini, bütün məhkəmə və polis orqanlarının 
inzibati binalarında uşaq otaqlarının yaradılmasını, prokurorluq və daxili işlər 
orqanlarının strukturuna uşaqlarla işləyən sosial işçi və psixoloq ştatlarının əlavə 
edilməsini, ümumtəhsil internat məktəblərinin nümunəvi əsasnaməsinin müasir tələblərə 
uyğunlaşdırılmaqla təkmilləşdirilməsini, uşaq doğulanadək cins seçimi və reproduktiv 
sağlamlıqla bağlı məsələlərin qanunvericilikdə nəzərə alınmasını, həmçinin bu 
problemlə əlaqədar əhali arasında maarifləndirmə işinin genişləndirilməsini, yetkinlik 
yaşına çatmayanlar üçün tərbiyə müəssisəsində saxlanılan məhkumların təhsil 
hüququnun təmin edilməsi vəziyyətinə, islah olunmalarına və azad olunduqdan sonra 
cəmiyyətə inteqrasiyası prosesinə nəzarətin gücləndirilməsini təklif edir. 

Yetkinlik yaşına çatmayanlarla, xüsusilə 18 yaşınadək əlilliyi müəyyən edilmiş 
şəxslərlə sosial iş institutunun mütərəqqi beynəlxalq təcrübə əsasında formalaşdırılması 
və bu işin xüsusiyyətləri nəzərə alınmaqla qanunvericiliyin, həmçinin insan alveri 

qurbanlarının, xüsusilə insan alverindən zərər çəkən uşaqların müəyyən edilməsi 
indikatorlarının, habelə insan alverinə qarşı mübarizə sahəsində əməliyyat-axtarış 
fəaliyyətinin təşkili barədə metodik vəsaitlərin, eyni zamanda uşaq əməyi ilə mübarizəni 
gücləndirmək məqsədilə respublikanın bütün regionlarında monitorinqlərin həyata 
keçirilməsi, de-institutlaşma proqramı üzrə ailələrə qaytarılmış uşaqların vəziyyətinin 
öyrənilməsi sahəsində mövcud mexanizmlərin təkmilləşdirilməsi zəruridir. Bununla 
yanaşı, tibb müəssisələrindən kənarda baş verən doğuş faktlarına nəzarətin 
gücləndirilməsi, belə faktlar əsasında erkən evliliklərin aşkarlanması üzrə zəruri 
tədbirlərin görülməsinə ehtiyac vardır. 

Ötən dövrdə Ombudsmanın Milli Preventiv Qrupu tərəfindən Bakı, Sumqayıt, 
Gəncə, Goranboy, Tovuz, Quba, Siyəzən, Şəki, Balakən, Mingəçevir, Lerik, Salyan, 
Lənkəran şəhər və rayonlarında uşaqların saxlandığı və yaşadığı 40 müəssisəyə 
əvvəlcədən xəbərdarlıq edilmədən başçəkmələr həyata keçirilmişdir. 

Azərbaycan Respublikası Ədliyyə Nazirliyi Penitensiar Xidmətinin Yetkinlik 
yaşına çatmayanlar üçün tərbiyə müəssisəsini, körpələr və uşaq evlərini, sosial xidmət 
müəssisələrini, internat məktəblərini, inteqrasiya təlimli internat tipli gimnaziyaları və 
digər müəssisələri əhatə edən başçəkmələr zamanı müəssisələrin ərazisinə baxış 
keçirilmiş, şərait və rəftar məsələləri araşdırılmış, rəftar məsələlərinin müəyyən edilməsi 
məqsədilə rəhbərlik, əməkdaşlar və uşaqlarla fərdi müsahibələr aparılmış, 
çatışmazlıqların aradan qaldırılması istiqamətində zəruri tədbirlər görülmüşdür. 

Suriya və İraqdan Azərbaycan Respublikası vətəndaşlarının ölkəyə repatriasiyası 
istiqamətində Azərbaycan hökuməti tərəfindən zəruri tədbirlər davam etdirilmiş, həmin 
şəxslərin hüquqlarının müdafiəsi məsələləri Ombudsman tərəfindən diqqətdə 
saxlanılmışdır. Belə ki, Ombudsman ümumilikdə 7 nəfər olmaqla 2022-ci ilin 31 may 
tarixində Suriyadan ölkəmizə repatriasiya edilmiş və Sosial Xidmətlər Agentliyinin sosial 
xidmət müəssisəsinə yerləşdirilmiş qadın və uşaqlarla görüşmüş, onların hüquq və 
azadlıqlarının təmini vəziyyəti öyrənilmiş, sosial reabilitasiyası və cəmiyyətə 
reinteqrasiyası sahəsində görülmüş tədbirlər barədə məlumat alınmış, müvafiq 
tövsiyələr verilmişdir. 

Ombudsmanın tapşırığına əsasən, aparatın əməkdaşları 2022-ci il 24 noyabr 
tarixində 13-ü uşaq, 3-ü qadın olmaqla Suriyadan ölkəmizə repatriasiyası həyata 
keçirilmiş 16 nəfərlə görüşmüş, onların reabilitasiyası, hüquqlarının təmini ilə bağlı 
vəziyyət öyrənilmişdir. 

Ümumilikdə, İraq və Suriyadan 409 nəfər vətəndaşın, o cümlədən 380 uşağın 
Azərbaycana repatriasiyası həyata keçirilmişdir.  

Uşaqların hüquqlarının müdafiəsi çərçivəsində Ombudsman Bakıda inşa olunan 
Tərbiyə Müəssisəsinin və 4 saylı çəzaçəkmə müəssisəsinin ictimaiyyətə təqdimatında 
iştirak etmiş, müəssisələrin fəaliyyəti və yaradılmış şəraitlə tanış olmuşdur. 

1 iyun - Uşaqların Beynəlxalq Müdafiəsi Günü və 25 Noyabr - Qadın Zorakılığına 
qarşı Beynəlxalq Mübarizə Günü ilə bağlı Ombudsman yetkinlik yaşına çatmayan 
məhkumlarla, o cümlədən qadın məhkumların övladları ilə görüşərək, onların vəziyyəti 
ilə maraqlanmışdır. 

Qeyd edilənlərlə yanaşı, təsisat tərəfindən uşaqların yaşadığı və təhsil aldığı bir 
sıra müəssisələrdə, habelə aidiyyəti qurumlarla əməkdaşlıqda uşaqlar, valideynlər və 
uşaqlarla işləyən mütəxəssislər cəlb edilməklə silsilə maarifləndirmə görüşləri təşkil 
edilmişdir. 

Sağlamlıq imkanları məhdud uşaqların hüquqlarının müdafiəsinə xüsusi önəm 
verən Ombudsman Sosial Xidmətlər Agentliyinin Əlilliyi olan şəxslərin Peşə-əmək 
Reabilitasiyası Mərkəzinə baş çəkmiş, mərkəzdə peşə hazırlığı və reabilitasiyası keçən 
15-29 yaş arasında əlilliyi olan şəxslərlə görüşmüş, vəziyyətlərini öyrənmiş, mərkəzin 
fəaliyyəti barədə məlumat almışdır. 

Ombudsman xüsusi qayğıya ehtiyacı olan insanlara həsr edilmiş 4-cü “Fərqli 
Fərdlər” Konqresində, II Autizm Festivalının açılışında iştirak edərək, bu qəbildən olan 
uşaqların hüquqlarının təmini, autizm spektr pozuntusu olan uşaqlarla bağlı işin 
təşkilinin təkmilləşdirilməsi istiqamətində təkliflərlə çıxış etmişdir. 

“Birgə və Sağlam” İctimai Birliyinin nəzdində fəaliyyət göstərən autizm spektr 
pozuntusu olan uşaqlar üçün Reabilitasiya Mərkəzinə baş çəkən Ombudsman uşaqların 
saxlanıldığı şərait, onların inkişaf dinamikası və reabilitasiya prosesi ilə tanış olmuşdur. 

Təsisatın əməkdaşları Azərbaycan Autizm Assosiasiyasının nəzdində fəaliyyət 
göstərən Baki Autizm İdman Klubu və “Osmanlı” Xüsusi Yaşam Mərkəzində təlim keçən 
autizm spektr pozuntusu olan uşaqlarla və təlimçilərlə görüşmüş, müzakirələr aparılmış, 
uşaqlara hədiyyələr təqdim olunmuşdur. 

Müxtəlif vaxtlarda, o cümlədən əlamətdar günlərdə Ombudsman Aparatı 
tərəfindən müntəzəm olaraq paytaxtda və regionlarda uşaq hüquqlarına dair 
maarifləndirmə tədbirləri təşkil olunmuş, bununla yanaşı, təsisatın nümayəndələri digər 
əlaqədar tədbirlərdə iştirak etmişlər. 

“Zəfər” Şəhid Ailələrinə Dəstək İctimai Birliyi ilə əməkdaşlıqda Ombudsmanın 
Vətən müharibəsi şəhidlərinin övladları ilə görüşü keçirilmiş, Zirə Mədəniyyət Mərkəzi 
Eko-Parkda bayram tədbiri təşkil olunmuş, uşaqlar keramika əl işləri üzrə ustad 
dərsində, habelə qrup oyunlarında iştirak etmiş, onlar üçün gəzinti təşkil edilmişdir.  

Qeyri-Hökumət Təşkilatlarına Dövlət Dəstəyi Agentliyinin dəstəyi və “Zəfər” Şəhid 
Ailələrinə Dəstək İctimai Birliyinin təşkilatçılığı ilə keçirilən “Zəfər” Yay Məktəbinin 
bağlanış mərasimində iştirak edən Ombudsman şəhid övladları ilə görüşmüşdür. 

18 may - 18 iyun tarixlərində ölkəmizdə keçirilən “İnsan Hüquqları Aylığı” 
çərçivəsində Ombudsman Aparatı və Azərbaycan Respublikasının Ədliyyə Nazirliyi 
tərəfindən “Ailə-nikah münasibətlərinin inkişafı: çağırışlar, islahatlar, perspektivlər” 
mövzusunda keçirilmiş ictimai müzakirə zamanı Ombudsman ailə-nikah münasibətləri 
konkekstində uşaq hüquqlarına dair fikir və təkliflərini səsləndirmişdir. 

Hər il olduğu kimi, “Uşaq hüquqları haqqında” Konvensiyanın qəbul edilməsinin 
ildönümü ərəfəsində 20 oktyabr - 20 noyabr tarixləri “Uşaq Hüquqları Aylığı” elan 
edilmişdir. Aylığın keçirilməsində məqsəd aidiyyəti qurumları cəlb etməklə uşaqlara 
diqqət və qayğının təşviq edilməsi, onlara qarşı pis rəftarın və zorakılığın qarşısının 
alınması, bu sahədə məlumatlılığın artırılması, uşaq hüquqlarının səmərəli müdafiəsi və 
təbliğinə nail olmaqdan ibarət olmuşdur. Bu məqsədlə Ombudsman tərəfindən bütün 
aidiyyəti qurumlara müraciətlər ünvanlanmış və aylıq çərçivəsində uşaq hüquqları, 
xüsusilə uşaqlarla rəftar, davranış qaydalarına dair hüquqi maarifləndirmə və təşviqat 
tədbirlərinin keçirilməsi, bu sahədə araşdırmaların aparılması tövsiyə olunmuşdur. 

Uşaqlar üçün aidiyyəti dövlət orqanları, vətəndaş cəmiyyəti institutları, müvafiq 
müəssisələr tərəfindən maarifləndirici görüşlər keçirilmiş, kampaniyalar, sərgi və 
müsabiqələr təşkil edilmiş, tibbi, sosial xidmətlər göstərilmişdir. 

Aylıq çərçivəsində Ombudsmanın Aparatı və Regional mərkəzləri tərəfindən 
Bakı, Sumqayıt, Quba, Siyəzən, Xaçmaz, Şabran, Şəki, Mingəçevir, Balakən, Gəncə, 
Tovuz, Göygöl, Goranboy, Lənkəran, Lerik, Masallı, Salyan şəhər və rayonlarını əhatə 
etməklə uşaqların, valideynlərin və uşaqlarla işləyən şəxslərin iştirakı ilə 50-yə yaxın 
hüquqi maarifləndirmə tədbiri keçirilmişdir. Tədbirlərə Bakı və Sumqayıt şəhərlərində 
ümumilikdə 700-dən artıq, regionlarda isə 2000-dək şəxs cəlb olunmuş, həssas 
təbəqədən, o cümlədən sağlamlıq imkanları məhdud, valideyn himayəsindən məhrum, 
sosial təhlükəli vəziyyətdə olan, qaçqın ailələrdən, zorakılıq qurbanı olan, habelə hüquq 
pozuntusu törətmiş uşaqların iştirakı təmin edilmişdir. 

Azərbaycanda Erkən Uşaqlıq Dövründə İnkişaf (EUDİ) üzrə texniki işçi qrupun 
üzvü olan Ombudsman Aparatının əməkdaşı Heydər Əliyev Fondu, UNICEF və 
“Regional İnkişaf” İctimai Birliyi tərəfindən EUDİ-nin sektorlararası koordinasiyası üçün 

yol xəritəsi üzrə keçirilmiş milli seminarda Ombudsman Aparatı tərəfindən həmin yol 
xəritəsinin layihəsinə dair təklifləri təqdim etmişdir. 

Yeri gəlmişkən, Ombudsman Aparatı ilə UNICEF-in Azərbaycandakı 
Nümayəndəliyi arasında imzalanmış İş Planına əsasən, Milli Preventiv Qrup tərəfindən 
uşaq hüquqlarının təmini vəziyyətinin monitorinqi, yuvenal ədliyyə sisteminə dair 
tədqiqat və Çağrı Mərkəzinin təkmilləşdirilməsinə texniki dəstək üzrə əməkdaşlıq davam 
etdirilmişdir. 

Ombudsman təsisatı tərəfindən 10 Dekabr - Beynəlxalq İnsan Hüquqları Günü 
münasibətilə “Azərbaycan Respublikasının İnsan Hüquqları üzrə Müvəkkili 
(Ombudsman) Aparatı - 20 il” mövzusunda elan edilmiş uşaq rəsm müsabiqəsində Bakı 
şəhəri və regionlardan 325 uşaq iştirak etmiş, qaliblərə diplom və hədiyyələr təqdim 
edilmişdir. 

Uşaq hüquqları sahəsində beynəlxalq təşkilatlarla və digər ölkələrin milli insan 
hüquqları təsisatları ilə əməkdaşlıq çərçivəsində Litva Respublikasına rəsmi səfər edən 
Ombudsman Litva Respublikasının Uşaq hüquqları üzrə ombudsmanı ilə görüş 
keçirmiş, müvafiq sahədə fəaliyyətə dair fikir mübadiləsi aparmış, Ermənistanın 
təcavüzünün qurbanlarına çevrilmiş uşaqlar barədə məlumat vermişdir. 

Ombudsman Qırğız Respublikasının Ombudsman İnstitutunun 20 illik yubileyinə 
həsr olunmuş beynəlxalq elmi-praktik konfransda “Miqrant uşaqların hüquqlarının 
müdafiəsində milli insan hüquqları institutlarının qarşılıqlı fəaliyyəti” mövzusunda çıxış 
edərək, bu sahədə mövcud təcrübəni bölüşmüş, fikirlərini bildirərək təkliflərini 
səsləndirmişdir. 
 

Ahılların hüquqlarının müdafiəsi. Sosial cəhətdən həssas qrupa aid olan ahıl 
şəxslərin hüquqlarının səmərəli təmin edilməsi və onlara sosial dəstək imkanlarının 
artırılması məqsədilə Ombudsman tərəfindən aidiyyəti səlahiyyətli dövlət qurumlarına 
çoxsaylı müraciətlər edilmişdir. 

Ahıl şəxslər tərəfindən daxil olan müraciətlər səlahiyyətlər daxilində araşdırılmış, 
hüquq pozuntuları aşkar edildiyi hallarda onların təmini ilə bağlı zəruri tədbirlər 
görülmüşdür. 

Ərizəçi K. (1717-22) Ombudsmana müraciət edərək, əmək pensiyasının yenidən 
hesablanaraq yaranmış fərqin birdəfəlik ödənilməsinə dair 1 saylı Bakı İnzibati-İqtisadi 
Məhkəməsinin müvafiq qərarının Azərbaycan Respublikası Əmək və Əhalinin Sosial 
Müdafiəsi Nazirliyinin tabeliyində Dövlət Sosial Müdafiə Fondunun Xüsusi şərtlərlə 
təyinat idarəsi tərəfindən icra edilmədiyini, süründürməçiliyə yol verildiyini bildirmiş, 
qanunamüvafiq tədbirlərin görülməsini xahiş etmişdir. Şikayətlə bağlı həmin nazirliyə 
müraciətdən sonra ərizəçinin pensiyası 01.01.2006-cı il tarixindən yenidən 
hesablanmaqla 295 manatdan 2414,09 manata çatdırılmış və fərq məbləğinin aylıq 
pensiya məbləğinə əlavə edilməklə müvafiq kart hesabına köçürülməsi təmin edilmişdir. 

BMT-nin “İşgəncə və digər qəddar, qeyri-insani və ya ləyaqəti alçaldan rəftar və 
ya cəza əleyhinə Konvensiya”sının Fakültativ Protokolunda, “Sosial xidmət haqqında” 
Azərbaycan Respublikasının Qanununda, Avropa Sosial Xartiyasında nəzərdə tutulmuş 
normalar və Konstitusiya Qanununun tələbləri əsasında il ərzində əvvəlcədən 
xəbərdarlıq etmədən ahıl şəxslər üçün sosial xidmət müəssisələrində planlı və 
plandankənar monitorinq və başçəkmələr həyata keçirilmişdir. 

Ombudsman və aparat əməkdaşlarının iştirakı ilə təşkil olunmuş başçəkmələrin 
və monitorinqlərin məqsədi ahılların həyat səviyyəsini ağırlaşdıran, onların sosial-
psixoloji vəziyyətini çətinləşdirən, habelə cəmiyyətdən təcrid olunmasına gətirib çıxaran 
halların qarşısının alınmasından, ehtiyac yarandıqda ahıllara sosial xidmətlərin 
göstərilməsinin təmin edilməsindən ibarət olmuşdur. 

Azərbaycan Respublikası Əmək və Əhalinin Sosial Müdafiəsi Nazirliyinin 
tabeliyində Sosial Xidmətlər Agentliyinin Sabunçu rayonunun Bilgəh qəsəbəsində 

yerləşən Ahıl şəxslər üçün sosial xidmət müəssisəsinə keçirilmiş başçəkmədə əvvəlki 
başçəkmələr zamanı aşkar edilmiş nöqsan və çatışmazlıqların, ahılların fərdi və 
kollektiv şəkildə müraciətlərində qeyd etdikləri problemlərin bir çoxunun öz həllini tapdığı 
müəyyən edilmişdir. 

Həmin müəssisədə ahıllara xidmət göstərən personalın çatışmaması, eyni 
zamanda ştat cədvəli üzrə 35 vakant yerin olduğu aşkar edilmiş, müəssisə rəhbərliyinə 
verilmiş tövsiyələrdən sonra 12 vakant yerə işçi qüvvəsi cəlb olunmuş, nəticədə ahıllara 
həm gündüz, həm də gecə saatlarında qulluqla bağlı problem aradan qaldırılmışdır. 

Müəssisədə müşahidə kameralarının quraşdırıldığı müəyyən edilmiş, işlək 
vəziyyətdə olmayan kondisioner və havalandırma sistemi ilə bağlı problemin mərhələli 
həllinə başlanıldığı məlum olmuşdur. Bununla yanaşı, əvvəlki başçəkmə zamanı 
sakinlərin müəssisə yaxınlığında müvafiq bankomatın olmaması səbəbindən 
pensiyalarını əldə etməklə bağlı üzləşdikləri çətinliklər də nəzərə alınmışdır. Görülən 
tədbirlər nəticəsində sakinlər ayda bir dəfə pensiyalarını almaları üçün nəqliyyat vasitəsi 
ilə təmin edilmişlər. 

“İnsan Hüquqları Aylığı” çərçivəsində Azərbaycan Respublikası Əmək və 
Əhalinin Sosial Müdafiəsi Nazirliyinin tabeliyində Sosial Xidmətlər Agentliyinin Ahıl 
şəxslər üçün sosial xidmət müəssisəsi tərəfindən “Ahılların hüquqlarının qorunması və 
fəal yaşlanması” mövzusunda maarifləndirmə tədbiri keçirilmiş, təsisat əməkdaşları 
Ombudsmanın ahılların rahat yaşayışının, normal qidalanmasının, sağlam həyat 
tərzinin, asudə vaxtlarının səmərəli təşkilinin təmin olunması ilə bağlı tövsiyələrini 
diqqətə çatdırmışlar. 

Ombudsman Aparatı tərəfindən 1 Oktyabr - Beynəlxalq Ahıllar Gününə həsr 
olunmuş “Ahılların hüquqlarının qorunması və sosial müdafiəsinin gücləndirilməsi” 
mövzusunda dəyirmi masa formatında təşkil edilmiş maarifləndirmə tədbirində həyata 
keçirilmiş tədbirlərlə yanaşı, problem və çətinliklər diqqətə çatdırılmışdır. Tədbir 
çərçivəsində ahıllarla söhbət aparılmış, ahıllar tərəfindən təqdim edilən müraciətlər 
araşdırılmış, qeyd edilən məsələlərin həlli istiqamətində tədbirlər görülmüşdür. 

Yaşlanma ilə bağlı Beynəlxalq Madrid Fəaliyyət Planı üzrə Ombudsmanın 
təşəbbüsü ilə keçirilən tədbirlərdə müsbət demoqrafik dəyişikliklərə, həmçinin ahılların 
rifahının yaxşılaşmasına, sosial-mədəni inkişafına, sağlamlığının möhkəmlənməsinə 
xidmət edən təkliflər verilmişdir. 

Ahıllara göstərilən sosial müdafiə və səhiyyə xidmətlərinin keyfiyyət səviyyəsinin 
artırılması üzrə tədbirlərin gücləndirilməsi, həmçinin nəsillərarası əlaqələrin 
möhkəmləndirilməsi məqsədilə gənc nəslin tərbiyəsində ahıl yaşlı insanların nümunəvi 
təcrübəsindən istifadə olunmasına xüsusi diqqət yetirilməsi məqsədəmüvafiqdir. 

 
Əlilliyi olan şəxslərin hüquqlarının müdafiəsi. Əlilliyi olan şəxslərin 

hüquqlarının müdafiəsi və təşviqi, onların cəmiyyətə inteqrasiya imkanlarının artırılması 
istiqamətində Ombudsman tərəfindən həyata keçirilən tədbirlər davam etdirilmişdir. 

Ombudsmanın illik məruzələrində, eləcə də səlahiyyətli dövlət qurumlarına 
ünvanladığı müraciətlərində əhalinin həssas qrupuna aid olan bu insanların 
hüquqlarının səmərəli təmin edilməsinə, o cümlədən beynəlxalq normaların milli 
qanunvericiliyə implementasiyasına dair irəli sürdüyü bir sıra təkliflər nəzərə alınmışdır. 

Əlilliyi olan şəxslərin hüquqlarının müdafiəsi ilə bağlı Ombudsmana ünvanlanmış 
müraciətlərdə əlilliyin qiymətləndirilməsi, əlilliyə görə müavinətin təyin edilməsi, müayinə 
və müalicənin aparılmasında köməyin göstərilməsi, tibb müəssisələrinə və reabilitasiya 
mərkəzlərinə göndərişlərin verilməsi, güzəştli dərman preparatları və köməkçi 
vasitələrlə təminat məsələləri öz əksini tapmışdır. Bu qəbildən olan müraciətlər üzrə 
səlahiyyətli dövlət qurumlarına müraciətlər edilmiş və problemlərin həlli istiqamətində 
tədbirlər görülmüşdür.  

Ərizəçi Ə. (10484-22) Ombudsmana müraciət edərək, övladının epilepsiya 
xəstəliyindən əziyyət çəkdiyini, doğulduğu gündən etibarən aldığı pensiyanın 
dayandırıldığını, sağlamlıq imkanları məhdudluğunun qiymətləndirilməsi üçün 
göndərişin rəsmiləşdirilməsinə baxmayaraq, tibbi-sosial ekspert komissiyası tərəfindən 
imtina cavabının verildiyini bildirmiş, övladının hüquqlarının müdafiəsində köməklik 
göstərilməsini xahiş etmişdir. Şikayətlə bağlı Azərbaycan Respublikasının Əmək və 
Əhalinin Sosial Müdafiəsi Nazirliyinə müraciətdən sonra tibbi-sosial ekspert 
komissiyasının müvafiq qərarı əsasında ərizəçinin övladı əyani müayinə edilmiş və ona 
üç il müddətinə sağlamlıq imkanlarının məhdudluğu təyin olunmuşdur. 

Müraciətlər əsasında aparılan təhlil nəticəsində məlum olmuşdur ki, tibbi-sosial 
ekspert komissiyalarının fəaliyyətinin təkmilləşdirilməsinə baxmayaraq, hələ də bu 
sahədə problemlər mövcuddur. Bir sıra hallarda elektron sistemə daxil edilən 
göndərişlərin natamam tərtibi, şəxsin əlillik vəziyyətini müəyyən etməyə əsas yaradan 
zəruri qeydlərin göndərişdə olmaması şəxsə əlilliyi ilə bağlı qərar verilməsində çətinliklər 
yaradır. Belə ki, həkim məsləhət komissiyaları tərəfindən rəsmiləşdirilmiş bir sıra 
göndərişlər müəyyən edilmiş tələblərə cavab vermədiyi üçün əlillik dərəcəsinin 
qiymətləndirilməsindən imtina edilir. 

Digər tərəfdən, tibbi-sosial ekspert komissiyalarının əlillik dərəcəsinin 
qiymətləndirilməsindən imtina edilməsinə dair qərarlarında (cavablarında) imtinanın 
səbəbləri əksər hallarda tam dəqiqliklə deyil, ümumi qaydada göstərildiyi üçün müvafiq 
tibb müəssisələrinin həkim məsləhət komissiyaları tərəfindən çatışmazlıqların aradan 
qaldırılaraq göndərişin növbəti rəsmiləşdirilməsində ciddi çətinliklər yaranır. 

Ərizəçi İ. (3421-22) Ombudsmana müraciət edərək, bir neçə ağır xəstəlikdən 
əziyyət çəkdiyini, əlilliyinin qiymətləndirilməsi üçün rəsmiləşdirilmiş göndərişə tibbi-sosial 
ekspert komissiyası tərəfindən imtina cavabının verildiyini, pensiya ödənişinin 
dayandırıldığını bildirmiş, hüquqlarının müdafiəsində köməklik göstərilməsini xahiş 
etmişdir. Şikayətlə bağlı Azərbaycan Respublikasının Əmək və Əhalinin Sosial 
Müdafiəsi Nazirliyinə müraciətdən sonra ərizəçinin əlillik vəziyyəti yenidən araşdırılmış, 
tibbi-sosial ekspert komissiyasının müvafiq qərarı əsasında qiymətləndirilərək, ümumi 
səbəbdən müddətsiz ikinci dərəcə əlillik təyin edilməsi barədə qərar qəbul edilmişdir. 

Ərizəçi Ə. (19391-22) Ombudsmana müraciət edərək, autizm sindromlu 
övladının əlilliyinin müəyyən olunmasında köməklik göstərilməsini xahiş etmişdir. 
Bununla bağlı Azərbaycan Respublikasının Əmək və Əhalinin Sosial Müdafiəsi 
Nazirliyinə müraciətdən sonra ərizəçinin övladı ümumi xəstəlik səbəbindən müddətsiz 
60% orqanizm funksiyasının pozulması ilə əlaqədar ötürülmüş müddət də daxil olmaqla 
əlilliyi olan şəxs hesab edilmişdir. 

Ombudsman autizm spektr pozuntusu olan şəxslərin hüquqlarının müdafiəsinə 
diqqətin artırılmasını, onların tibbi, sosial və psixoloji problemlərinin həllində dünya 
təcrübəsinin öyrənilməsini və tətbiqini zəruri hesab edir. 

Ombudsman autizm spektr pozuntusu olan şəxslərə dövlət qayğısı haqqında 
xüsusi normativ hüquqi aktın və məqsədli dövlət proqramının qəbul edilməsini, bu 
uşaqların vaxtında məktəbəqədər, ibtidai və orta təhsil almaları üçün müvafiq təhsil 
müəssisələri və reabilitasiya mərkəzlərinin regionlarda da yaradılmasını, ixtisaslı kadr 
hazırlığının gücləndirilməsini məqsədəmüvafiq hesab edir. 

Əlilliyi olan şəxslərin dövlət hesabına müayinə və müalicə olunması, dərman 
preparatları ilə təmin edilməsi, onlara tibbi-sosial və psixoloji xidmətlərin göstərilməsində 
köməklik edilməsi ilə bağlı müraciətlərin qismən təmin edilməsinə baxmayaraq, bu 
sahədə bəzi problemlər hələ də qalmaqdadır. 

Əlilliyi olan qadınların hüquqlarının müdafiəsinə fərdi yanaşılmış, qanunvericiliyin 
təkmilləşdirilməsi prosesində iştirak edilmiş, bu sahədə hüquqi maarifləndirmə işinə 
geniş yer verilmişdir. 

“Azərbaycan Respublikasında gender bərabərliyi üzrə 2022-2025-ci illər üçün 
Milli Fəaliyyət Planı”nın layihəsində Ombudsmanın əlilliyi olan qadınların hüquqlarının 
təşviqi ilə bağlı təklifləri də yer almışdır. 

İnklüziv təhsilin təşkili üçün maliyyə və insan resurslarının ayrılması, uşaqların 
erkən yaşlarından inklüziv təhsilə hazırlanması, onların valideynlərinin bacarıqlarının 
artırılması istiqamətində maarifləndirilməsi, mütəxəssislərin peşəkarlığının artırılmasına 
dair tədbirlərin həyata keçirilməsi olduqca əhəmiyyətlidir. 

Əlilliyi olan şəxslərin maneəsiz informasiya əldə etməsinə, öz 
fikirlərini sərbəst şəkildə ifadə edə bilməsinə, ümumilikdə, cəmiyyətə inteqrasiyasına 
zəruri şərait yaradılması məqsədilə ölkəmizdə dövlət dilinin şifahi şəkildə istifadə edildiyi 
sferalarda eşitmə və ya nitq pozuntusu olan şəxslər üçün işarət (jest) dilinin rəsmi 
olaraq ünsiyyət dili kimi tanınması prosesinin sürətləndirilməsi zəruridir. 

İl ərzində Ombudsmanın Milli Preventiv Qrupu psixiatriya, xüsusi təhsil, sosial və 
penitensiar xidmət müəssisələrində, habelə saxlanılan şəxslərin öz iradəsi ilə tərk edə 
bilmədiyi digər yerlərdə əlilliyi olan şəxslərin hüquqlarının təmin edilməsi vəziyyətini də 
araşdırmış, müraciətlər əsasında tədbirlər görülmüşdür. 

Əqli və psixososial əlilliyi olan şəxslərin hüquqlarının təmin edilməsi vəziyyəti 
diqqətdə saxlanılmış, əvvəlcədən xəbərdarlıq etmədən bu müəssisələrdə də 
monitorinqlər keçirilmiş, müalicə alan şəxslərin tibbi təminatının daha da 
yaxşılaşdırılması ilə bağlı tövsiyələr verilmişdir. 

Respublikanın bütün ərazisində sosial infrastruktur obyektlərinin “universal 
dizayn” tətbiqi əsasında layihələndirilərək tikilməsi, nəqliyyat vasitələrinin və yolların 
əlilliyi olan şəxslər üçün müyəssərliyinin təmin olunması və beynəlxalq standartlara 
uyğunlaşdırılmasına dair tədbirlərin davam etdirilməsi zəruridir. 

Ombudsman əlilliyi olan şəxslərin hüquqlarının müdafiəsi və təşviqi sahəsində 
beynəlxalq təcrübənin ölkədə tətbiqinə, eləcə də bu sahədə ixtisaslaşmış aidiyyəti 
beynəlxalq təşkilatlarla əməkdaşlığa böyük önəm verir. Belə ki, Milli İnsan Hüquqları 
İnstitutlarının Avropa Şəbəkəsinin Əlilliyi olan şəxslərin hüquqlarının müdafiəsi üzrə İşçi 
Qrupunun üzvləri ilə mütəmadi görüşlər keçirilmiş, yayımlanan bülletenlərdə 
Ombudsmanın bu sahədə həyata keçirdiyi fəaliyyət də işıqlandırılmışdır. 

Ombudsman Aparatının əməkdaşları vətəndaş cəmiyyəti institutları ilə 
əməkdaşlıq çərçivəsində Beynəlxalq Əlillər Cəmiyyətinin “Həssas sosial qruplara aid 
vətəndaşlar üçün tibbi, hüquqi və psixoloji xidmətlərin təşkili”, Azərbaycan Gözdən 
Əlillər İctimai Birliyinin “Qəhrəmanlıq nümunəsi”, habelə “Sağlamlıq imkanları məhdud 
uşaqların (serebral iflic) sosial reabilitasiyası ilə bağlı valideynlərin bacarıqlarının 
artırılması üzrə innovativ təşəbbüslərin həyata keçirilməsi” layihələrinin, habelə 
“Regional İnkişaf” İctimai Birliyinin, “Azərbaycanda İnklüziv Təhsil Siyasətinin İcmalı” 
hesabatının təqdimatında, həmçinin “Əlilliyi olan uşaqların hərtərəfli inkişafı, istedad, 
bilik və bacarıqlarını realizə etmələri üçün mövcud  imkanlar və çətinliklər” mövzusu 
üzrə müzakirələrdə iştirak etmişlər.  

Ombudsmanın təşəbbüsü ilə ənənəvi olaraq hər il elan olunan “İnsan Hüquqları 
Aylığı” və “Uşaq Hüquqları Aylığı” çərçivəsində əlilliyi olan şəxslərin və onları təmsil 
edən təşkilatların iştirakı ilə əhalinin həssas qruplarından olan bu şəxslərin hüquqlarının 
səmərəli təmin olunmasına xidmət edən müxtəlif maarifləndirmə tədbirləri keçirilmişdir.  

II fəsil. 
 

BEYNƏLXALQ ƏMƏKDAŞLIQ 
 
  
Ombudsman təsisatının beynəlxalq əməkdaşlıq sahəsində 2022-ci il ərzində 

həyata keçirdiyi fəaliyyət olduqca əhatəli və nəticəli olmuşdur.   
Ombudsman təsisatı fəaliyyətə başladığı ilk günlərdən Birləşmiş Millətlər 

Təşkilatı (BMT), Avropa Şurası, Avropa İttifaqı, Avropada Təhlükəsizlik və Əməkdaşlıq 
Təşkilatı (ATƏT), Beynəlxalq Ombudsman İnstitutu, Asiya Ombudsmanlar 
Assosiasiyası, Avropa Ombudsmanlar İnstitutu, İslam Əməkdaşlıq Təşkilatı və digər 
beynəlxalq və regional təşkilatlarla qurulmuş səmərəli əməkdaşlıq əlaqələri uğurla 
davam etdirilməkdədir. 

Ermənistanın hərbi-siyasi rəhbərliyinin Azərbaycanın dinc əhalisinə qarşı törətdiyi 
vəhşiliklərin, vandalizm aktlarının, beynəlxalq humanitar hüquq normalarının kobud 
şəkildə pozulması faktlarının və müharibə cinayəti sayılan digər əməllərinin beynəlxalq 
təşkilatların diqqətinə çatdırılması, o cümlədən qaçqın və məcburi köçkün 
soydaşlarımızın pozulmuş hüquqlarının bərpası Ombudsmanın əsas fəaliyyət 
istiqamətlərindən birini təşkil etmişdir. Bu məqsədlə Ombudsman tərəfindən 
faktaraşdırıcı missiyalar həyata keçirilmiş, müvafiq bəyanatlar, hesabatlar, şikayət 
xarakterli müraciətlər hazırlanaraq aidiyyəti beynəlxalq təşkilatlara, müxtəlif ölkələrin 
ombudsmanlarına və milli insan hüquqları təsisatlarına, Azərbaycan Respublikasının 
xarici ölkələrdəki və xarici ölkələrin respublikamızdakı səfirliklərinə, Azərbaycanın 
diaspor təşkilatlarına, həmçinin müxtəlif dini icma və konfessiyalara göndərilmiş, 
videomüraciətlər olunmuş, Azərbaycanın haqq səsi dünya ictimaiyyətinin diqqətinə 
operativ qaydada çatdırılmışdır. 

Müharibədən sonra işğaldan azad olunan ərazilərdə aparılan araşdırmalar 
nəticəsində əldə olunan dəlil və sübutlar, aşkar edilmiş kütləvi məzarlıqlar Ermənistan 
hakimiyyətinin cinayətkar üzünü ifşa etməklə yanaşı, həmin ərazilərdə törədilmiş 
insanlıq əleyhinə və müharibə cinayətlərinə cavabdeh olan Ermənistanın ədalət 
mühakiməsinə cəlb olunması zərurətini bir daha gündəmə gətirir. Bununla əlaqədar 
həm müharibə, həm də müharibədən sonrakı dövrdə Ombudsman tərəfindən həyata 
keçirilən araşdırmalar nəticəsində əldə olunan faktoloji materiallar əsasında hesabatlar 
hazırlanmış və aidiyyəti beynəlxalq insan hüquqları təşkilatlarına göndərilmişdir.  

Mənəvi dəyərləri təhqir etməklə azərbaycanlılara məxsus qəbirlərə qarşı 
vandalizm aktlarının törədilməsi bir daha Ermənistanın digər millətlərə və dinlərə 
mənsub insanlara qarşı dözümsüz münasibətini göstərir. 

İşğaldan azad edilmiş Xocavənd rayonunun Edilli kəndində aşkar olunan kütləvi 
məzarlıqda məftil və kəndirlərdən istifadə edilməklə əl-ayağı bağlanaraq kütləvi şəkildə 
dəfn edilmiş 12 insana aid qalıqların tapılması ilə bağlı Ombudsmanın beynəlxalq 
ictimaiyyətə ünvanladığı müraciətdə həmin insan qalıqlarının azərbaycanlı hərbi əsirlərə 
aid olduğu və onların işgəncə verilərək qətlə yetirildiyi diqqətə çatdırılmışdır. Bu hal 
Ermənistanın 1949-cu il Cenevrə konvensiyalarının tələblərini pozması ilə yanaşı, 
azərbaycanlılara qarşı etnik nifrət siyasəti yürütdüyünü bir daha sübut edir. 

Ötən dövr ərzində Ombudsman tərəfindən işğaldan azad olunmuş Füzuli, 
Zəngilan və Ağdam rayonlarında faktoloji araşdırmalar həyata keçirilmiş, əldə olunmuş 
materiallar əsasında xüsusi hesabat hazırlanaraq beynəlxalq təşkilatlara göndərilmişdir. 
Hesabatda Ermənistanın işğal dövründə azərbaycanlılara məxsus qəbiristanlıqları 
qəsdən kütləvi şəkildə dağıtması, qəbirüstü abidələri talan etməsi, qəbirləri və ölüləri 
təhqir etməsi, habelə məzarları ziyarət edəcək insanlar arasında ölüm hallarının baş 
verməsi məqsədilə ərazini minalaması kimi faktlar əyani olaraq öz əksini tapmışdır. 

İşğal dövründə Azərbaycanın həm tarixi, həm də beynəlxalq hüquqla tanınan 
torpaqlarında bütün mülki obyektlər, yaşayış məntəqələri, tarixi-mədəni, dini memarlıq 
abidələri - məscidlər, dini sitayiş yerləri, qəbiristanlıqlar Ermənistan tərəfindən 
amansızcasına dağıdılmış, təhqir edilmiş və talanmışdır. 

Əldə olunan faktlar onu deməyə əsas verir ki, Ermənistan azərbaycanlı əhaliyə 
qarşı insanlıq əleyhinə, habelə müharibə və digər ağır cinayətlər törətməklə yanaşı, 
beynəlxalq humanitar hüquq normalarını, o cümlədən “Silahlı münaqişə zamanı mədəni 
sərvətlərin qorunması haqqında” 1954-cü il Haaqa Konvensiyasının, UNESCO-nun 
“Ümumdünya mədəni və təbii irsin qorunması haqqında” 1972-ci il Konvensiyasının, 
“Müharibə zamanı mülki şəxslərin müdafiəsi haqqında” 1949-cu il Cenevrə 
Konvensiyasının və “Arxeoloji irsin qorunması haqqında” 1992-ci il Avropa 
Konvensiyasının müddəalarını kobud şəkildə pozmuşdur. 

Ermənistanın Azərbaycana qarşı uzun illər ərzində yürütdüyü ekoloji terror 
siyasəti nəticəsində ölkəmizin təbiətinə - bioloji müxtəlifliyə, flora və faunaya, su 
mənbələrinə, regionun ekosisteminə vurulan ciddi zərərlə bağlı Ombudsman tərəfindən 
beynəlxalq ictimaiyyətə müraciətlər ünvanlamışdır. Bununla yanaşı, Ombudsman 
Ermənistan tərəfindən törədilən ekoloji terrorun aradan qaldırılması ilə bağlı aksiya 
keçirən vətəndaşlarımıza dəstəyini ifadə etmiş, dünya ictimaiyyətini insan hüquq və 
azadlıqlarının müdafiəsinə xidmət edən bu aksiyaya dəstək verməyə çağırmışdır.  

Ombudsman 2022-ci ilin yanvar ayında Azərbaycanın sədrliyi ilə videokonfrans 
formatında keçirilən ATƏT-in Təhlükəsizlik üzrə Əməkdaşlıq Forumu çərçivəsində 
“Beynəlxalq humanitar hüquqa əməl olunması və mülki şəxslərin müdafiəsi” 
mövzusunda tədbirdə çıxış edərək, Ermənistanın işğalçılıq siyasəti nəticəsində məcburi 
köçkünə çevrilmiş bir milyona yaxın azərbaycanlının yaşamaq, azadlıq, mülkiyyət, 
ədalətli məhkəmə araşdırması kimi bir çox fundamental hüquqlarının kobudcasına 
pozulduğunu, habelə Ermənistanın Birinci Qarabağ müharibəsi dövründən itkin düşmüş 
3890 azərbaycanlı barədə bu günədək məlumat vermədiyini diqqətə çatdırmışdır. 

Türkiyə Respublikasının Baş Ombudsmanı - İƏT Ombudsmanlar Assosiasiyası 
prezidentinin rəhbərlik etdiyi nümayəndə heyəti tərəfindən Şuşa, Ağdam və Tərtərdə 
həyata keçirilən yerində araşdırma nəticəsində hazırlanan hesabat 2022-ci ilin may 
ayında Türkiyənin Ankara şəhərində ictimaiyyətə təqdim olunmuşdur. Hesabatın 
hazırlanmasında əsas məqsəd Ermənistan tərəfindən törədilmiş insan hüquq 
pozuntularına beynəlxalq səviyyədə qiymət verilməsi və işğaldan azad edilmiş 
ərazilərdə mövcud mina problemi ilə bağlı beynəlxalq ictimaiyyətin məlumatlandırılması 
olmuşdur.  

Ermənistanın kütləvi informasiya vasitələrində bu ölkənin yeni seçilmiş 
ombudsmanının Rusiya sülhməramlılarının müvəqqəti yerləşdiyi Azərbaycan ərazisinə 
qanunsuz səfər etməsi barədə məlumata Azərbaycan Ombudsmanı tərəfindən dərhal 
reaksiya verilmiş, bu qanunsuz səfərin 2020-ci 10 noyabr tarixində Azərbaycan 
Respublikasının Prezidenti, Rusiya Federasiyasının Prezidenti və Ermənistanın baş 
nazirinin imzaladıqları üçtərəfli bəyanatın müddəalarını kobud şəkildə pozmaqla yanaşı, 
regionda vəziyyəti qəsdən gərginləşdirdiyi və Rusiya sülhməramlılarının fəaliyyətinə 
kölgə saldığı bəyan edilmişdir.  

Livanda və Fransada yaşayan erməni əsilli ekstremist qüvvələrin “aksiya” 
keçirmək adı ilə həmin ölkələrdə yerləşən Azərbaycan səfirliklərinə hücumu, 
azərbaycanlı diplomatların həyatına yönələn qəsdlərə cəhd hallarına, həmçinin törədilən 
vandalizm xarakterli əməllərə Ombudsman tərəfindən dərhal reaksiya verilmiş, 
Ermənistan hökumətindən azərbaycanlılara qarşı etnik mənsubiyyətə görə ayrı-seçkilik, 
nifrət və terror siyasətindən tez bir zamanda əl çəkməsi tələb edilmişdir. 

Ombudsman tərəfindən ATƏT-in Demokratik Təsisatlar və İnsan Hüquqları 
Bürosunun rəsmi “Twitter” hesabında Azərbaycan və Ermənistan xalqları arasında nifrət 
hissini qızışdıran məlumat paylaşımına dərhal reaksiya verilərək tərəflərin bir-birinin 

ərazi bütövlüyünü və suverenliyini tanımaqla sülhə yaxınlaşdığı bir zamanda belə bir 
paylaşımın qərəzli olduğu bildirilmiş və kəskin şəkildə qınanmışdır. Azərbaycana 
münasibətdə ikili standartlara yol verilərək Ermənistan tərəfindən törədilmiş müharibə 
cinayətlərinə ATƏT tərəfindən heç bir reaksiya verilməməsi, əksinə, ölkəmiz barədə 
həqiqəti əks etdirməyən qərəzli məlumatlar paylaşılması sülhyaratma fəaliyyətinin 
pozulmasına yönəlmiş addım kimi qiymətləndirilmişdir. 

2022-ci il 15 noyabr tarixində Fransa Senatı tərəfindən qəbul edilmiş 
“Azərbaycana qarşı sanksiyaların tətbiqi və onun Ermənistan ərazisindən dərhal geri 
çəkilməsi, 2020-ci il 9 noyabr tarixli atəşkəs razılaşmasına riayət etməsi tələbi və iki ölkə 
arasında dayanıqlı sülhün bərqərar olmasına yönəlmiş bütün təşəbbüslərin təşviq 
edilməsi” adlı qətnaməyə etiraz olaraq yayımladığı bəyanatda Ombudsman həmin 
sənədin qərəzli olduğunu, həqiqətə uyğun olmadığını, ikili standartlara əsaslandığını 
bildirmişdir. 

2022-ci ildə Ombudsman xarici ölkələrin respublikamızda akkreditə olunmuş 
səfirləri və beynəlxalq təşkilatların nümayəndələri ilə görüşlər keçirmiş, fəaliyyəti 
haqqında geniş məlumat vermişdir. Bu müddət ərzində Ombudsman Mərakeşin 
Azərbaycandakı fövqəladə və səlahiyyətli səfirini, ATƏT-in media azadlığı üzrə 
nümayəndəsini, Fransa Respublikası Xarici İşlər Nazirliyinin Şərq Tərəfdaşlığı üzrə 
səfirini, habelə həmin ölkənin respublikamızdakı fövqəladə və səlahiyyətli səfirini, 
Beynəlxalq Qırmızı Xaç Komitəsinin (BQXK) Azərbaycan Nümayəndəliyinin rəhbərini, 
Almaniya Federativ Respublikasının ölkəmizə yeni təyin olunmuş fövqəladə və 
səlahiyyətli səfirini, Beynəlxalq Miqrasiya Təşkilatının (BMqT) Azərbaycandakı 
nümayəndəliyinin rəhbərini, Türkdilli Ölkələrin Parlament Assambleyasının Baş katibini, 
BMT İnkişaf Proqramının Azərbaycan Republikasındakı müvəqqəti işlər vəkilini, Avropa 
Şurası Parlament Assambleyasının (AŞPA) Hüquq Məsələləri və İnsan Hüquqları 
Komitəsinin üzvünü qəbul etmiş, insan hüquqlarının daha səmərəli müdafiəsi və 
gələcək əməkdaşlıq perspektivlərini müzakirə etmişdir. 

 
Xarici ölkələrin ombudsmanları və milli insan hüquqları institutları ilə 

əməkdaşlıq. Ombudsman xarici ölkələrin ombudsmanları və milli insan hüquqları 
institutları ilə əməkdaşlıq əlaqələrinin inkişaf etdirilməsi istiqamətində fəaliyyətini davam 
etdirmişdir. 

Mərakeş Krallığı Ombudsmanının dəvəti ilə bu ölkəyə səfər edən Ombudsman 
ikitərəfli görüşdə gələcək əməkdaşlıq perspektivlərini, həmçinin iki qurum arasında 
əməkdaşlığa dair memorandumun imzalanması məsələsini müzakirə etmişdir. 

Səfər çərçivəsində Ombudsman Mərakeş Krallığının ədliyyə naziri, parlamentin 
nümayəndələr, habelə müşavirlər palatalarının sədrləri ilə görüşlər keçirmiş, 
Azərbaycan Ombudsman təsisatının çoxtərəfli fəaliyyəti, Ermənistanın ölkəmizə qarşı 
hərbi təcavüzü, habelə işğaldan azad edilmiş ərazilərdə mövcud mina problemi barədə 
geniş məlumat vermişdir. 

Ombudsmanın dəvəti ilə oktyabr ayında Azərbaycana səfər edən Mərakeş 
Krallığının Ombudsmanı ilə iki qurum arasında əməkdaşlığa dair memorandum 
imzalanmışdır.  

Ombudsman Türkiyə Respublikası Baş Ombudsmanının dəvəti ilə Türkiyə 
Respublikasının Bursa şəhərində təşkil olunan beynəlxalq tədbirdə iştirak etmiş, məruzə 
ilə çıxış etmişdir. Həmin tədbirin məqsədi Türk dövlətləri ombudsmanları və milli insan 
hüquqları qurumlarını bir araya gətirmək, bu qurumların assosiyasının yaradılması ilə 
bağlı qərarın qəbul edilməsi olmuşdur.  

Həmin səfər çərçivəsində Ombudsman Bursa valisi, Bursa Böyükşəhər və 
Osmanqazi bələdiyyələrinin sədrləri ilə görüş keçirmişdir. 

Türkiyə İnsan Hüquqları və Bərabərlik Qurumu (TİHEK) və Azərbaycan 
Ombudsman təsisatı arasında imzalanmış Anlaşma Memorandumuna uyğun olaraq 

milli preventiv mexanizm çərçivəsində təcrübə mübadiləsi məqsədilə TİHEK nümayəndə 
heyəti Azərbaycana səfər etmişdir. 

Səfər çərçivəsində TİHEK-in nümayəndə heyəti Azərbaycan Respublikası 
Ədliyyə Nazirliyi Penitensiar Xidmətinin Tərbiyə Müəssisəsində və 4 saylı çəzaçəkmə 
müəssisəsində, Azərbaycan Respublikası Dövlət Miqrasiya Xidmətinin Bakı şəhərindəki 
Qanunsuz Miqrantların Saxlanılması Mərkəzinə baş çəkmiş, iş şəraiti ilə tanış olmuşdur.  

Həmin memorandum çərçivəsində Ombudsman və aparatın bir qrup əməkdaşı 
Türkiyə İnsan Hüquqları və Bərabərlik Qurumunun dəvəti əsasında Türkiyə 
Respublikasına rəsmi səfər etmişdir.   

Səfər çərçivəsində Azərbaycan Ombudsman təsisatının və TİHEK-in 
əməkdaşları tərəfindən Mardin və Diyarbəkirdə yerləşən cəzaçəkmə müəssisələrinə, o 
cümlədən uşaq cəzaçəkmə müəssisəsinə birgə başçəkmələr həyata keçirilmişdir. 

Baltikyanı ölkələrin Ombudsman təsisatları ilə əməkdaşlıq əlaqələrinin 
genişləndirilməsi məqsədilə Ombudsman Estoniya, Latviya və Litvaya rəsmi səfərlər 
etmişdir. Səfərlər zamanı Ombudsman həmkar qurumların rəhbərləri, həmçinin həmin 
ölkələrin bir sıra rəsmiləri ilə görüşlər keçirmiş, insan hüquqları və azadlıqlarının  
müdafiəsi sahəsində qarşılıqlı fikir və məlumat mübadiləsi aparılmış, bu qurumlarla 
əməkdaşlıq perspektivləri müzakirə edilmişdir. 

Ombudsman ATƏT regionuna daxil olan ölkələrin milli insan hüquqları 
təsisatlarının (MİHT) rəhbərlərinin iclasında iştirak etmək məqsədilə Polşanın Varşava 
şəhərinə  səfər etmişdir. Tədbirə qatılan 33 ölkənin MİHT-in rəhbər və 
nümayəndələri  ATƏT regionunda MİHT-lərin müstəqilliyinin artırılması və onların 
qarşılaşdıqları çətinliklərin aradan qaldırılması istiqamətində müzakirələr aparmışlar. 
Bununla yanaşı, Ombudsmanın İkinci Qarabağ müharibəsi və postmüharibə dövründə 
Ermənistan tərəfindən Azərbaycana qarşı törədilmiş insan hüquq pozuntularına dair 
hesabat, bəyanat və müraciətlər toplusu, habelə Ombudsman Aparatı tərəfindən 
hazırlanmış insan hüquqlarının müxtəlif sahələri ilə bağlı çap vəsaitləri tədbir iştirakçıları 
arasında paylanmışdır. 

Ombudsman TİHEK tərəfindən Ankara şəhərində keçirilən “İnsan hüquqlarının 
müdafiəsi və təbliğində milli insan hüquqları institutlarının güclənən rolu: yeni çağırışlar, 
nailiyyətlər və imkanların dərk edilməsi” adlı beynəlxalq sammitdə iştirak etmişdir. 

Türkiyənin aidiyyəti dövlət qurumlarının, bir sıra nüfuzlu beynəlxalq təşkilatların, 
Almaniya, Xorvatiya, Danimarka, Bosniya və Herseqovina, Albaniya, Özbəkistan və 
Gürcüstanın milli insan hüquqları institutlarının təmsil olunduğu həmin tədbirdə məruzə 
ilə çıxış edən Ombudsman milli insan hüquqları institutlarının insan hüquq və 
azadlıqlarının müdafiəsi və təşviqi sahəsində rolu barədə Azərbaycan təcrübəsini 
iştirakçılarla bölüşmüşdür.  

Ombudsman Qırğız Respublikasının Ombudsman İnstitutunun 20 illik yubileyinə 
həsr olunmuş “İnsan hüquqlarının müdafiəsində ombudsman təsisatlarının rolu” 
mövzusunda beynəlxalq elmi-praktik konfransda iştirak etmişdir. Konfransda “Miqrant 
uşaqların hüquqlarının müdafiəsində milli insan hüquqları institutlarının qarşılıqlı 
fəaliyyəti” mövzusunda məruzə ilə çıxış edən Ombudsman miqrant, habelə qaçqın və 
məcburi köçkün uşaqların hüquq və azadlıqlarının müdafiəsi vəziyyəti və bu sahədə 
milli insan hüquqları institutlarının üzərinə düşən vəzifələr barədə fikirlərini diqqətə 
çatdırmışdır.    

Ombudsmanların Avrasiya Alyansının Moskvada keçirilən VII Toplantısına 
müşahidəçi qismində qatılan Ombudsman öz çıxışında tədbir iştirakçılarına Azərbaycan 
Ombudsman təsisatının insan hüquq və azadlıqlarının müdafiəsi və təmini 
istiqamətində, habelə milli preventiv mexanizm qismində fəaliyyəti barədə geniş 
məlumat vermişdir. Səfər çərçivəsində Ombudsman, həmçinin “Avrasiya məkanında 
insan hüquqlarının müdafiəsi problemləri: ombudsmanların müsbət təcrübə mübadiləsi” 
mövzusunda VII beynəlxalq elmi-praktik konfransda iştirak etmiş, milli insan hüquqları 

təsisatlarının əməkdaşlıq əlaqələrinin genişləndirilməsi, insan hüquqlarının müdafiəsi 
sahəsində müsbət təcrübələrin və fikir mübadilələrinin aparılmasının, habelə birgə 
tədbirlərin təşkil edilməsinin vacibliyini bildirmişdir.  

Ombudsman TİHEK-in təşkilatçılığı ilə “İqlim dəyişikliyi və insan hüquqları 
kontekstində qida hüququ” mövzusunda keçirilən beynəlxalq simpoziumda məruzə ilə 
çıxış edərək, ekoloji tarazlığın qorunub saxlanması, ətraf mühitin mühafizəsi, təbii 
ehtiyatlardan səmərəli istifadə olunması məsələsinin son illər ciddi tədqiqat predmetinə 
çevrildiyini qeyd etmişdir. İqlim dəyişikliyi və qida hüququ məsələləri üzrə qarşılıqlı 
əməkdaşlıq əlaqələrinin davam etdirilməsində maraqlı olduğunu bildirən Ombudsman 
hər kəsi insan hüquqlarının qorunması naminə bu istiqamətdə birgə həmrəylik nümayiş 
etdirməyə çağırmışdır. 
 

Ombudsman Aparatının əməkdaşlarının beynəlxalq tədbir və təlimlərdə 
iştirakı. İl ərzində təsisatın əməkdaşları bir sıra beynəlxalq tədbir və təlimlərdə, o 
cümlədən: 

- Polşa Respublikasının paytaxtı Varşava şəhərində ATƏT-in Demokratik 
Təsisatlar və İnsan Hüquqları Bürosu tərəfindən “Cəzaçəkmə müəssisələrində gender 
əsaslı və cinsi zorakılıqla mübarizə sahəsində başçəkmələrin təşkili üzrə nəzarət 
mexanizmlərinin gücləndirilməsi” mövzusunda seminarda, 

- ATƏT-in Demokratik Təsisatlar və İnsan Hüquqları Bürosu tərəfindən keçirilən 
insan ölçüsü üzrə konfransda, 

- ATƏT və Milli İnsan Hüquqları Təsisatlarının Avropa Şəbəkəsinin birgə 
təşkilatçılığı ilə Albaniyanın Tirana şəhərində “Süni zəka və insan hüquqları” 
mövzusunda təlimdə, 

- Avropa Şurası tərəfindən Avropa İttifaqının dəstəyi ilə həyata keçirilən “Şərq 
Tərəfdaşlığı ölkələrində ayrı-seçkilik, nifrət zəminində cinayət qurbanlarının hüquqlarının 
müdafiəsi üçün məhkəmədənkənar mexanizmlər vasitəsilə ədliyyəyə çıxış imkanlarının 
gücləndirilməsi” adlı layihə çərçivəsində Fransanın Strasburq şəhərində Avropa 
Şurasının aidiyyəti rəsmilərinin iştirakı ilə keçirilən təlimdə, 

- Əhməd Yasəvi adına Beynəlxalq Türk-Qazax Universiteti tərəfindən 
Qazaxıstanın Türküstan şəhərində “Türk Dünyasına Baxış - 2040” konsepsiyasına həsr 
edilmiş seminarda, 

- UNESCO və Özbəkistan Respublikasının təşkilatçılığı ilə Daşkənd şəhərində 
Ümumdünya İnformasiya Əldə Etmək Azadlığı Gününə həsr edilmiş “Süni intellekt, 
elektron idarəetmə və məlumat əldə etmək” mövzusunda qlobal konfransda, 

- Avropa İttifaqının dəstəyi ilə “Azərbaycanla Yerdəyişmə üzrə Tərəfdaşlığın 
həyata keçirilməsinə dəstək” (MOBILAZE 2) layihəsi çərçivəsində İspaniyanın Madrid 
şəhərində və Avstriyanın Vyana şəhərində təlimdə, 

- Türkiyənin İstanbul şəhərində BMT-nin Şərqi Avropa və Mərkəzi Asiyada 
Biznes və İnsan Hüquqları üzrə 3-cü Regional Forumunda, 

- Belçikanın Brüssel şəhərində Milli İnsan Hüquqları Təsisatlarının Avropa 
Şəbəkəsinin növbəti Ümumi Yığıncağında, 

- Avropa İttifaqı və Avropa Şurasının “Azərbaycanda İstanbul Konvensiyası və 
digər gender bərabərliyi standartları barədə məlumatlılığın artırılması” adlı birgə layihəsi 
çərçivəsində İspaniyanın Madrid şəhərində keçirilən təlimdə,  

- Danimarka İnsan Hüquqları İnstitutunda biznes və insan hüquqları sahəsində 
təcrübə mübadiləsi keçmək məqsədilə Danimarkanın Kopenhagen şəhərində təlimdə 
iştirak etmişlər. 

 
BMT ilə əməkdaşlıq. BMT ilə əməkdaşlıq əlaqələrinin daha da gücləndirilməsi 

məqsədilə Ombudsman ilə təşkilatın Azərbaycandakı Rezident Əlaqələndiricisi arasında 
əməkdaşlığa dair Anlaşma Memorandumu imzalanmışdır. 

Anlaşma Memorandumunda insan hüquqları sahəsində təhsil və maarifləndirmə 
üzrə birgə layihələrin həyata keçirilməsi, BMT-nin insan hüquqları mexanizmləri ilə 
əlaqələrin daha da genişləndirilməsi, bu mexanizmlər çərçivəsində verilən tövsiyələrin 
qiymətləndirilməsi və implementasiyası, Ombudsmanın institusional potensialının 
gücləndirilməsi, insan hüquqlarının müdafiəsi üzrə milli strategiyaların hazırlanması  və 
“2021-2025-ci illər üçün BMT və Azərbaycan arasında Dayanıqlı İnkişaf üzrə 
Əməkdaşlığa dair Çərçivə Sənədi”nin icrası istiqamətində  tədbirlərin həyata keçirilməsi 
nəzərdə tutulmuşdur. Memorandumda qeyd edilən sahələr üzrə əməkdaşlığın səmərəli 
həyata keçirilməsi məqsədilə hər iki qurumun nümayəndələrindən ibarət tərkibdə birgə 
işçi qrupu yaradılmışdır. 

İl ərzində işçi qrupunun üzvləri müntəzəm görüşlər keçirmiş, qarşıda duran 
məqsədlərin icrası ilə bağlı müzakirələr aparmışlar. 

BMT ilə əməkdaşlıqda biznes və insan hüquqları sahəsində Ombudsman 
təsisatının əməkdaşlarının bilik və bacarıqlarının inkişaf etdirilməsi, bu istiqamətdə xarici 
ölkələrin milli insan hüquqları institutlarının müsbət təcrübəsinin öyrənilməsi məqsədilə 
bir sıra tədbirlər həyata keçirilmişdir.  

Ombudsmanın təşəbbüsü və BMT-nin dəstəyi ilə 2022-ci il 17-18 oktyabr 
tarixlərində ilk dəfə olaraq biznes və insan hüquqları mövzusunda beynəlxalq ekspertin, 
habelə Ombudsman təsisatının, vətəndaş cəmiyyəti institutlarının və biznes 
strukturlarının nümayəndələrinin iştirakı ilə təlim keçirilmişdir. 

BMT-nin dəstəyi ilə Ombudsman Aparatının nümayəndəsi İstanbulda BMT-nin 
Şərqi Avropa və Mərkəzi Asiyada Biznes və İnsan Hüquqları üzrə 3-cü Regional 
Forumunda işitrak etmişdir. 17 ölkədən 59 nümayəndənin iştirakı ilə keçirilmiş 
beynəlxalq tədbirdə BMT-nin Biznes və İnsan Hüquqları üzrə növbəti 10 il üzrə Yol 
Xəritəsinin təqdimatı olmuşdur. 

Həmin Anlaşma Memorandumuna əsasən, biznes və insan hüquqları sahəsində 
bilik və bacarıqların artırılması üçün BMT-nin dəstəyi ilə Ombudsman Aparatının bir 
qrup əməkdaşından ibarət nümayəndə heyəti biznes və insan hüquqları sahəsində 
dünyada qabaqcıl təcrübəyə malik Danimarka İnsan Hüquqları İnstitutunda təcrübədə 
olmuş, eyni zamanda biznes ve insan hüquqları sahəsində tərəfdaşlıq edən vətəndaş 
cəmiyyəti institutlarının nümayəndələri ilə görüşlər keçirmişlər. 

Azərbaycanda biznes və insan hüquqları sahəsində fəaliyyətin təkmilləşdirilməsi 
baxımından böyük əhəmiyyət daşıyan bu təcrübə səfəri, eyni zamanda Azərbaycan və 
Danimarkanın milli insan hüquqları təsisatları arasında əməkdaşlığın daha da inkişaf 
etdirilməsinə xidmət etmişdir. 

Avropa İttifaqının maliyyə dəstəyi və Beynəxalq Miqrasiya Təşkilatı, habelə 
Miqrasiya Siyasətinin İnkişafı üzrə Beynəlxalq Mərkəzin (MSİBM) ölkəmizdəki 
nümayəndəliyi ilə birgə “Azərbaycanla Yerdəyişmə üzrə Tərəfdaşlığın həyata 
keçirilməsinə dəstək (MOBILAZE 2)”  layihəsi çərçivəsində bir sıra təlimlər keçirilmişdir. 

Həmin layihə  çərçivəsində əcnəbi ev işçilərinin hüquqi rejimi və statusu ilə tanış 
olmaq məqsədilə Azərbaycanın müvafiq qurumları üçün İspaniyaya təlim səfəri təşkil 
edilmişdir. Ombudsman Aparatının məsul nümayəndəsinin də iştirak etdiyi həmin səfər 
çərçivəsində iştirakçılar əcnəbi yerli işçilərin hüquqi statusunun tənzimlənməsi, 
məşğulluq, sosial müdafiə, məlumatların toplanması və digər prosedurlarla tanış 
olmuşlar. 

Qeyd edilən layihə çərçivəsində, həmçinin Ombudsman Aparatının bir qrup 
əməkdaşından ibarət nümayəndə heyəti “Miqrasiya idarəçiliyində insan hüquqlarının 
qorunması sahəsində potensialın gücləndirilməsi” komponenti üzrə Avstriyada təşkil 
olunan təlimdə iştirak etmişdir. Nümayəndə heyəti MSİBM-in Vyana Ofisində təşkilatın 
Şərqi Avropa və Mərkəzi Asiya regionu üzrə rəhbəri ilə, həmçinin Avstriyanın 
Saxlanılma və Dəstək Xidməti üzrə Federal Agentliyində işgüzar görüşlər keçirmiş, 
qarşılıqlı məlumat, təcrübə və fikir mübadiləsi aparmışlar. 

Ombudsman təsisatının 20 illik yubileyi münasibətilə həyata keçirilən silsilə 
tədbirlər sırasında 19-20 oktyabr tarixlərində BMT ilə əməkdaşlıq çərçivəsində “Biznes 
və insan hüquqları sahəsində ombudsmanların və milli insan hüquqları təsisatlarının 
rolu” mövzusunda Bakı Beynəlxalq Konfransı xüsusi əhəmiyyət daşımışdır. Konfransda 
Türkiyə, Pakistan, Çin, İran, Macarıstan, Cənubi Koreya, Yaponiya, İndoneziya, 
Mərakeş Krallığı, Qazaxıstan, Özbəkistan, Qırğızıstan, Moldova, Honq Konq və Şimali 
Kiprin ombudsman və milli insan hüquqları təsisatlarının rəhbər və digər vəzifəli 
şəxsləri, beynəlxalq təşkilatların və vətəndaş cəmiyyəti institutlarının nümayəndələri və 
beynəlxalq ekspertlər iştirak etmişlər. Konfrans müddətində iştirakçılar biznes və insan 
hüquqları sahəsində mövcud tendensiyalar və çağırışlar barədə müzakirələr aparmış, 
ölkə təcrübələrini paylaşmışlar. 

Konfransın yekununda Birgə Bəyannamə qəbul edilmişdir.  
Bəyannamədə konfrans iştirakçıları beynəlxalq və milli səviyyədə təşkil edilən 

konfrans və seminarlarda, habelə bu kimi digər tədbirlərdə biznes və insan hüquqlarının 
aktual problemlərinə həsr olunan mövzularda birgə müzakirələrin aparılmasını davam 
etdirmək, iştirakçı dövlətlərin tərəfdar çıxdığı beynəlxalq müqavilələrə və qabaqcıl 
beynəlxalq təcrübəyə uyğun olaraq, biznes və insan hüquqları baxımından təkliflər 
hazırlamaq, eyni zamanda biznes və insan hüquqlarının təbliği sahəsində aidiyyəti 
dövlət qurumları, kommersiya və qeyri-kommersiya təşkilatları, vətəndaş cəmiyyəti 
institutları, o cümlədən qeyri-hökumət təşkilatları və media ilə əməkdaşlığı inkişaf 
etdirmək kimi məsələlərdə razılığa gəlmişlər.  

Bəyannamədə digər məsələlərlə yanaşı, müharibə cinayətləri, sosial-iqtisadi və 
mədəni infrastrukturun tamamilə dağıdılması, ərazilərin minalarla çirkləndirilməsi, mülki 
əhalinin həyat və sağlamlığı, biznesin inkişafı üçün ciddi təhlükə yaradan vandalizm 
aktlarına qarşı mübarizənin labüdlüyü məsələsi irəli çəkilmişdir. Silahlı münaqişələr 
zamanı beynəlxalq humanitar hüquq normalarının pozulması ilə törədilən sülh və 
insanlıq əleyhinə cinayətlərin qarşısının alınması məqsədilə beynəlxalq müstəvidə birgə 
mübarizə aparılması da həmin bəyannamədə öz əksini tapmışdır. 

Konfransda iştirak edən qonaqlar Ombudsman, habelə aparatın bir sıra 
əməkdaşları ilə birgə sosial proqram çərçivəsində işğaldan azad edilmiş Ağdam və 
Tərtər rayonlarına səfər etmiş, Ermənistanın Azərbaycana qarşı hərbi təcavüzünün 
nəticələri ilə tanış olmuşlar. 
 

Avropa Şurası ilə əməkdaşlıq. Ötən dövr ərzində Ombudsmanın Avropa Şurası 
ilə əməkdaşlığı uğurla davam etmişdir. Fransanın Strasburq şəhərinə rəsmi səfər edən 
Ombudsman Avropa Şurasının baş katibi Mariya Peyçinoviç-Buriç, AŞPA-nın Baş katibi 
Despina Çatzivasiliu, Avropa İnsan Hüquqları Məhkəməsinin sədri Robert Spano ilə 
görüşlər keçirmişdir. Keçirilən görüşlərdə Avropa Şurası ilə əməkdaşlıqda həyata 
keçirilmiş layihələrin nəticələri, əməkdaşlıq əlaqlərinin genişləndirilməsi imkanları 
müzakirə edilmişdir.  

Görüşlər zamanı Ombudsman, həmçinin işğaldan azad edilmiş ərazilərimizin 
tezliklə və tam şəkildə minalardan təmizlənməsinin həyati əhəmiyyət daşıdığını 
bildirmiş, bu baxımdan Ermənistan tərəfinin dəqiq mina xəritələrini ölkəmizə təqdim 
etməsinin vacibliyinə toxunaraq, mövzu ilə əlaqədar beynəlxalq təşkilatlara ünvanladığı 
hesabatda da bu məsələni diqqətə çatdırdığını qeyd etmişdir. 

Ombudsman təsisatının 2019-cu ildə qoşulduğu, Avropa İttifaqının (Aİ) dəstəyi ilə 
Avropa Şurası (AŞ) tərəfindən həyata keçirilən “Şərq Tərəfdaşlığı ölkələrində ayrı-
seçkilik, nifrət zəminində cinayət qurbanlarının hüquqlarının müdafiəsi üçün 
məhkəmədənkənar mexanizmlər vasitəsilə ədliyyəyə çıxış imkanlarının gücləndirilməsi” 
adlı layihə uğurla davam etdirilmişdir.  

Həmin layihə çərçivəsində ayrı-seçkiliklə mübarizə və bərabərliyin təşviq edilməsi 
sahəsində bilik və bacarıqların artırılması, peşəkar təlimçilərin hazırlanması məqsədilə 

Ombudsman Aparatının əməkdaşları və vətəndaş cəmiyyəti institutlarının 
nümayəndələri üçün təlimlər təşkil edilmişdir. Həmin təlimlərin sonunda iştirakçılara 
sertifikatlar təqdim olunmuşdur. Bu layihə çərçivəsində Lənkəran şəhərində AŞ-nin 
beynəlxalq və yerli ekspertləri tərəfindən təşkil edilən təlimdə Ombudsman təsisatının 
əməkdaşları ilə yanaşı, cənub regionunda fəaliyyət göstərən vətəndaş cəmiyyəti 
nümayəndələri də iştirak etmişlər. 

Ayrı-seçkiliklə mübarizə sahəsində bilik və təcrübəni artırmaq məqsədilə “Yaxşı 
İdarəçilik üçün Tərəfdaşlıq II” proqramı çərçivəsində Ombudsmanın rəhbərliyi altında 
aparatın əməkdaşlarından ibarət nümayəndə heyəti AŞ-nin baş ofisində olmuşdur. 
Səfər AŞ-nin inklüzivlik və ayrı-seçkiliklə mübarizəyə dair proqramları ilə tanış olmaq 
imkanı da yaratmışdır. Təlim çərçivəsində AŞ rəsmiləri ilə keçirilən görüşlərdə 
Azərbaycan Ombudsman təsisatının müvafiq layihə çərçivəsində fəaliyyəti yüksək 
qiymətləndirilmiş, bu istiqamətdə əməkdaşlığın genişləndirilməsində maraqlı olduqlarını 
bildirmişlər.  

Ombudsman təsisatının əməkdaşları məhkəmə orqanlarının qadınlara qarşı 
zorakılıq hallarına reaksiyasının keyfiyyətini artırmaq və zorakılıq qurbanlarının ədalət 
mühakiməsinə çıxış imkanlarını dəstəkləmək məqsədilə tədris edilən “Qadınlara qarşı 
zorakılıq və məişət zorakılığına” dair HELP kursuna da cəlb edilmiş və kursu 
müvəfəqiyyətlə başa vurmuşlar. 

 
Milli İnsan Hüquqları Təsisatlarının Avropa Şəbəkəsi (MİHTAŞ). Ötən dövr 

ərzində Azərbaycan Ombudsmanı MİHTAŞ ilə də əməkdaşlığını davam etdirmişdir.  
Şəbəkənin Baş Assambleyasının Brüssel şəhərində keçirilən toplantısında 

Ombudsman Aparatınn nümayəndəsi iştirak etmişdir. Toplantıda iştirak edən müxtəlif 
milli insan hüquqları təsisatlarının nümayəndələri insan hüquq və azadlıqlarının 
müdafiəsi sahəsində əldə etdikləri müsbət təcrübə, çətinliklər və fövqəladə vəziyyətlərdə 
həyata keçirilən fəaliyyət, bu təsisatların müstəqilliyinin daha da artırılması və digər 
mövzularda müzakirələr aparmışlar. Aparatın nümayəndəsi Azərbaycan 
Ombudsmanının qeyd edilən istiqamətlər üzrə fəaliyyəti barədə geniş məlumat vermiş, 
qaçqın və məcburi köçkün probleminə toxunaraq, Azərbaycanın digər ölkələrdən fərqli 
olaraq, bu problemlə 30 il əvvəl üzləşdiyini və yalnız öz səyləri nəticəsində həmin 
problemin doğurduğu nəticələri aradan qaldırdığını, məcburi köçkünlərin pozulmuş 
hüquq və azadlıqlarını bərpa etdiyini bildirmişdir. 

Qeyd edilənlərlə yanaşı, il ərzində MİHTAŞ tərəfindən Ombudsman təsisatına 
ünvanlanan insan hüquqlarının müxtəlif istiqamətləri üzrə sorğular da 
cavablandırılmışdır.  

 
Türk Dövlətləri Ombudsmanları və Milli İnsan Hüquqları İnstitutları 

Assosiasiyası (TÜRKOMB) ilə əməkdaşlıq. Azərbaycan Ombudsmanının da səyləri 
ilə Türkdilli Ölkələrin Ombudsmanlar Assosiasiyasının yaradılması və onun gələcək 
fəaliyyət planının hazırlanması istiqamətində mühüm işlər görülmüşdür.  

Assosiasiyanın yaradılmasına dair Anlaşma Memorandumunun müzakirəsi ilə 
bağlı keçirilən iclaslarda Ombudsman fikir mübadiləsi aparmış və bir sıra təklıflər irəli 
sürmüşdür. Bu istiqamətdə aparılan fəaliyyətin nəticəsi olaraq, 2022-ci il 13 may 
tarixində TÜRKOMB-un yaradılması ilə bağlı Anlaşma Memorandumu Türkiyənin Bursa 
şəhərində Azərbaycan, Türkiyə, Qazaxıstan, Özbəkistan, Qırğızıstan respublikalarının 
ombudsmanları və milli insan hüquqları institutlarının rəhbərləri tərəfindən 
imzalanmışdır. 

2022-ci il 24-25 may tarixlərində Türkiyə, Qazaxıstan, Özbəkistan, Qırğızıstanın 
ombudsman və milli insan hüquqları təsisatlarının rəhbərləri Bakı şəhərində Azərbaycan 
Respublikasının Milli Məclisi, Ombudsman Aparatı və TÜRKPA-nın birgə əməkdaşlığı 
çərçivəsində keçirilən, Azərbaycan Ombudsman təsisatının fəaliyyətə başlamasının 20 

illiyinə həsr olunmuş “TÜRKPA üzv dövlətlərində insan hüquqlarının qorunması” 
mövzusunda beynəlxalq konfransda iştirak etmiş, tədbirin yekununda TÜRKOMB üzvləri 
tərəfindən Türk Dövlətləri Ombudsmanlarının Bakı Bəyannaməsi qəbul edilmişdir.  

Konfrans çərçivəsində TÜRKPA üzv dövlətlərinin ombudsmanlarının və milli 
insan hüquqları təsisatlarının rəhbər və nümayəndələrinin, habelə parlament üzvlərinin 
işğaldan azad edilmiş Şuşa şəhərinə səfəri təşkil edilmişdir. Qonaqlar Şuşa şəhərində 
Ermənistan tərəfindən tarixi-mədəni irs nümunələrinə qarşı törədilmiş vandalizm faktları 
və işğaldan sonra həyata keçirilən bərpa-quruculuq işləri ilə yerində tanış olmuşlar. 
TÜRKOMB yaradıldıqdan sonra üzv təsisatların ilk konfransında insan hüquqlarının 
müdafiəsi sahəsində əməkdaşlığın, bu  qurum çərçivəsində birgə fəaliyyətin, habelə 
qurumlar arasında təcrübə mübadiləsinin önəmi qeyd edilmişdir.   

TÜRKOMB-a üzv qurumların əməkdaşları üçün ilk onlayn təlim 2022-ci ildə məhz 
Azərbaycan Ombudsman təsisatı tərəfindən informasiya əldə etmək hüququ 
mövzusunda təşkil edilmişdir. Təlimdə informasiya əldə etmək hüququnun müdafiəsi ilə 
bağlı beynəlxalq norma və prinsiplərdən irəli gələn tələblərlə yanaşı, Azərbaycan 
Ombudsmanının təcrübəsi barədə də iştirakçılara məlumat verilmişdir. 

Ombudsman ilə BMT arasında əməkdaşlıq çərçivəsində beynəlxalq ekspertin, 
təsisat əməkdaşlarının, vətəndaş cəmiyyəti institutlarının və biznes strukturlarının 
nümayəndələrinin iştirakı ilə Bakı şəhərində keçirilən təlimə TÜRKOMB-a üzv olan 
Qazaxıstan, Türkiyə, Özbəkistan, Qırğızıstanın ombudsman və milli insan hüquqları 
institutlarının əməkdaşları da onlayn qaydada qoşulmuşlar. Beləliklə, Azərbaycan 
Ombudsmanının təşəbbüsü ilə TÜRKOMB çərçivəsində ilk dəfə olaraq beynəlxalq 
ekspertin iştirakı ilə növbəti maarifləndirmə tədbiri həyata keçirilmişdir. 

TÜRKOMB üzvlərinin növbəti iclası Bakı şəhərində keçirilmişdir. İclasda ötən 
dövr ərzində görülən işlər barədə müzakirələr aparılmış, qurumun işinin 
təkmilləşdirilməsi ilə bağlı bir sıra təkliflər səsləndirilmişdir. İclasda Ombudsman 
təsisatının təşkilatçılığı ilə həyata keçirilən maarifləndirmə tədbirləri iştirakçılar 
tərəfindən yüksək qiymətləndirilmiş, belə tədbirlərinin davamlılığının vacibliyi 
vurğulanmışdır.  

 
İslam Əməkdaşlıq Təşkilatının Ombudsmanlar Assosiasiyası ilə 

əməkdaşlıq. İslam Əməkdaşlıq Təşkilatının Ombudsmanlar Assosiasiyası (İƏTOA) 
çərivəsində əməkdaşlıq əlaqələri uğurla davam etdirilmişdir. Ombudsman İƏTOA-nın 
idarə heyətinin iclaslarında mütəmadi qaydada iştirak etmiş, təşkilatın fəaliyyətinin 
təkmilləşdirilməsi ilə bağlı təkliflər irəli sürmüşdür.  

Azərbaycan, Türkiyə, Pakistan, İran, Mərakeş və Cibuti ombudsmanlarının iştirak 
etdiyi iclasda Assosiasiyanın ötən ilki fəaliyyətinin nəticələri qiymətləndirilmiş, gələcək 
fəaliyyət istiqamətləri ilə bağlı müzakirələr aparılmışdır. Tədbirdə çıxış edən 
Ombudsman quruma yeni üzvlərin qəbulu prosesinin sürətləndirilməsi ilə bağlı fikirlərini 
bölüşmüş, insan hüquqarının müxtəlif istiqamətləri üzrə təcrübə mübadiləsinə 
əsaslanan hüquqi maarifləndirmə təlimlərinin keçirilməsinin əhəmiyyətini diqqətə 
çatdırmışdır. 

İƏTOA-nın İdarə Heyəti üzvlərinin Mərakeşdə keçirilən növbəti iclasında 
qurumun faəliyyət planı barədə fikir mübadiləsi aparılmış, iştrakçı qurumlar müsbət ölkə 
təcrübələrini paylaşmışlar.  

İƏTOA çərçivəsində 2022-ci il ərzində “İnformasiya əldə etmək hüququnun 
müdafiəsi: Azərbaycan Ombudsmanının təcrübəsi” mövzusunda Ombudsman Aparatı 
tərəfindən ilk təlim onlayn qaydada keçirilmişdir. Təlimdə informasiya əldə etmək 
hüququnun yaxşı idarəetmənin təminində rolu, informasiya əldə etmək hüququnun 
həyata keçirilməsinə nəzarət üzrə Azərbaycan Ombudsmanının mandatı və 
təcrübəsindən nümunələr iştirakçıların diqqətinə çatdırılmışdır. Təlim iştirakçılar 

tərəfindən yüksək qiymətləndirilmiş, bu kimi təlimlərin davamlı olması istəyi ifadə 
edilmişdir. 

İƏTOA-nın Ümumi Yığıncağı Ombudsman təsisatının təşkilatçılığı ilə oktyabr 
ayında ölkəmizdə  keçirilmişdir. İclasda Azərbaycanla yanaşı, Türkiyə, Pakistan, 
Mərakeş, İran, İndoneziya ombudsmanları və insan hüquqları qurumlarının rəhbər və 
nümayəndələri iştirak etmiş, Sudan Ombudsmanı isə tədbirə videokonfrans formatında 
qoşulmuşdur.  

İclasda Assosiasiya çərçivəsində illik fəaliyyət müzakirə edilmiş, birgə 
əməkdaşlığın inkişafına, həmçinin İƏTOA üzvləri arasında qurumun gələcək fəaliyyət 
istiqamətlərinə və təşkilati məsələlərə dair fikir mübadiləsi aparılmışdır. 

İnsan hüquqları sahəsində qarşılıqlı fəaliyyət və birgə proqramları 
intensivləşdirmək, bu istiqamətdə əməkdaşlıq əlaqələrini genişləndirmək məqsədilə 
İslam Əməkdaşlıq Təşkilatının Müstəqil Daimi İnsan Hüquqları Komissiyası ilə Anlaşma 
Memorandumu imzalanmışdır. Memorandumda insan hüquqları hüququ və ona dair 
məsələlər üzrə əməkdaşların potensialının artırılması, insan hüquqları sahəsində 
müvəkkillərin təcrübəsindən istifadə edərək birgə araşdırmaların və təhqiqatların 
aparılması, bu sahədə müasir problemlər barədə ictimai məlumatlılığın artırılması, 
həmçinin qarşılıqlı maraq kəsb edən məsələlərə dair seminar, konfrans və birgə treninq 
proqramlarınn təşkil edilməsi, insan hüquqlarının ümumbəşəri dəyərlərinin təbliği və 
digər bu kimi məsələlər öz əksini tapmışdır.  

 
Asiya Ombudsmanlar Assosiasiyası (AOA) ilə əməkdaşlıq. Asiya ölkələrində 

fəaliyyət göstərən ombudsman və insan hüquqları qurumları arasında əlaqəndirmə işini 
həyata keçirən AOA-nın vitse-prezidenti olan Azərbaycan Ombudsmanı bu qurumun 
işinin daha da təkmilləşdirilməsi istiqamətində fəaliyyətini davam etdirmişdir.  

AOA-nın İdarə Heyətinin növbəti iclası Yaponiya, İndoneziya, Honq-Konq, İran, 
Pakistan və Türkiyədən olan ombudsman və insan hüquqları təsisatlarının rəhbərlərinin 
iştirakı ilə Bakıda keçirilmişdir. Burada İstanbul şəhərində keçirilmiş sonuncu iclasdan 
sonrakı dövr ərzindəki fəaliyyət təhlil olunmuş, qarşıda duran vəzifələr və fəaliyyət 
istiqamətləri müzakirə edilmişdir. İclasda, eyni zamanda insan hüquq və azadlıqlarının 
müdafiəsi sahəsində AOA-nın üzvləri arasında təcrübə mübadiləsinin əhəmiyyəti nəzərə 
alınaraq, sahələr üzrə işçi qrupların yaradılması, onlayn maarifləndirici təlimlərin 
keçirilməsi və təlim səfərlərinin təşkili məsələləri ilə bağlı fikir mübadiləsi aparılmışdır. 

III fəsil. 
 

HÜQUQİ MAARİFLƏNDİRMƏ,  
ELMİ-ANALİTİK FƏALİYYƏT VƏ 

VƏTƏNDAŞ CƏMİYYƏTİ İNSTİTUTLARI İLƏ 
ƏMƏKDAŞLIQ 

 
 

İnsan hüquqları sahəsində maarifləndirmə. Ombudsman tərəfindən insan 
hüquqlarını təbliğ edən müxtəlif mövzular üzrə hüquqi maarifləndirmə tədbirləri təşkil 
olunmuş, eyni zamanda təsisat əməkdaşları digər qurumlar tərəfindən keçirilmiş 
tədbirlərdə məruzəçi və təlimçi qismində iştirak etmişlər. 

Ombudsmanın təşəbbüsü ilə görkəmli siyasi və dövlət xadimi Heydər Əliyevin 
anadan olmasının 99-cu ildönümünə həsr olunmuş “Ümummilli lider Heydər Əliyev və 
müstəqil Azərbaycanda insan hüquqlarının müdafiəsi” mövzusunda videokonfrans 
keçirilmişdir. Bununla yanaşı, Bakı şəhərindəki 146 nömrəli tam orta məktəbin şagirdləri 
üçün “Ümummilli lider Heydər Əliyev və uşaq hüquqlarının müdafiəsi” mövzusunda 
maarifləndirmə tədbiri təşkil olunmuşdur. 

Hər il olduğu kimi, Ombudsman tərəfindən 18 İyun - Azərbaycan 
Respublikasında İnsan Hüquqları Günü ilə əlaqədar 18 may - 18 iyun tarixləri “İnsan 
Hüquqları Aylığı”, BMT-nin Uşaq hüquqları haqqında Konvensiyasının qəbul edilməsinin 
ildönümü ilə bağlı isə 20 oktyabr - 20 noyabr tarixlərində isə “Uşaq Hüquqları Aylığı” 
elan olunmuş, Bakıda və regionlarda aidiyyəti dövlət qurumlarının, idarə, müəssisə və 
təşkilatların, vətəndaş cəmiyyəti institutlarının, o cümlədən qeyri-hökumət təşkilatları 
(QHT) və media nümayəndələrinin iştirakı ilə insan hüquqlarına həsr edilmiş müxtəlif 
mövzularda hüquqi maarifləndirmə tədbirləri keçirilmişdir. 

Uşaq Hüquqları Aylığı çərçivəsində Ombudsman Aparatı tərəfindən uşaq 
hüquqlarına dair müxtəlif mövzularda maarifləndirici posterlər hazırlanaraq Azərbaycan 
Respublikasının Dövlət Reklam Agentliyi ilə əməkdaşlıqda şəhərin müxtəlif yerlərindəki 
açıq məkan olan reklam qurğularında yayımlanmışdır. Posterlərdə uşaqların zərərli 
təsirlərdən, cismani cəzadan, istismardan, ayrı-seçkilikdən, bullinq və intihardan, 
zorakılıqdan müdafiəsi, eləcə də erkən evliliyin qarşısının alınması, uşaqların fikirlərinin 
dinlənilməsi və uşaq hüquq pozuntusu ilə əlaqədar Ombudsmana müraciətlə bağlı 
məlumat və çağırışlar əks olunmuşdur. 

BMT-nin Uşaq Fondunun (UNICEF) Azərbaycandakı Nümayəndəliyi, 
Ombudsman Aparatı, Azərbaycan Respublikasının Elm və Təhsil Nazirliyi, Ailə, Qadın 
və Uşaq Problemləri üzrə Dövlət Komitəsi və “Regional İnkişaf” İctimai Birliyi tərəfindən 
birgə icra edilən 20 Noyabr – Ümumdünya Uşaqlar Gününə həsr edilmiş kampaniya 
çərçivəsində uşaqların maariflənməsi və hüquqlarının təmini istiqamətində silsilə 
tədbirlər keçirilmişdir. 

Ombudsman Aparatı ilə Azərbaycan Respublikasının Elm və Təhsil Nazirliyinin 
Respublika Uşaq-Gənclər İnkişaf Mərkəzinin birgə əməkdaşlığı çərçivəsində UNESCO-
nun “Təhsil hamı üçün” prinsipinin təbliği, mərkəz əməkdaşlarının hüquqi 
maarifləndirmə sahəsində peşəkarlıq səviyyəsinin artırılması, uşaq hüquqlarının 
müdafiəsi üzrə təlimçilərin hazırlanması məqsədilə “Təhsil hamı üçün” mövzusunda 
təlim təşkil olunmuşdur. 

Azərbaycan Respublikası Dövlət Miqrasiya Xidmətinin əməkdaşları üçün “Uşaq 
hüquqlarının müdafiəsi” mövzusunda keçirilmiş təlimdə Ombudsman Aparatının 
əməkdaşı tərəfindən uşaq hüquqlarının müdafiəsi mexanizmləri, Ombudsmanın bu 
istiqamətdə fəaliyyəti barədə iştirakçılara məlumat verilmişdir. 

Ombudsmanın regional mərkəzləri tərəfindən Dayanıqlı İnkişaf üzrə Milli 
Əlaqələndirmə Şurasının təsdiq etdiyi “2022-ci ildə BMT-nin Dayanıqlı İnkişaf 

Məqsədlərinin maarifləndirilməsi istiqamətində həyata keçiriləcək tədbirlər üzrə 
Fəaliyyət Planı”na uyğun olaraq,  yerli icra və özünüidarə orqanlarının, digər təşkilatların 
əməkdaşları, habelə ictimaiyyət və media nümayəndələrinin iştirakı ilə 21 Sentyabr - 
Beynəlxalq Sülh Gününə həsr olunmuş “Ədalətli və davamlı sülh insan hüquqlarının 
müdafiəsinə xidmət edir” mövzusunda maarifləndirmə kampaniyaları keçirilmişdir. 

Hər kəsin sərbəst, maneəsiz və hamı üçün bərabər şərtlərlə informasiya əldə 
etmək hüququnun təmin edilməsinin təşviqinin əhəmiyyəti nəzərə alınaraq, “İnformasiya 
əldə etmək hüququnun təmini insan hüquqları kontekstində” mövzusunda keçirilən 
ənənəvi maarifləndirmə tədbirləri Şəmkir, Tovuz, Sabirabad, İsmayıllı və Qəbələ 
rayonlarında yerli icra hakimiyyətlərinin, hüquq-mühafizə orqanlarının, regional təhsil 
idarələrinin və informasiya sahibi olan digər dövlət orqanlarının nümayəndələrinin 
iştirakı ilə davam etdirilmişdir. Tədbir iştirakçılarına Ombudsman Aparatı tərəfindən 
hazırlanmış “İnformasiya əldə etmək hüququmuzu bilək” və “İnformasiya əldə etmək 
hüququnu təmin edək” adlı maarifləndirici bukletlər təqdim edilmişdir. 

İslam Əməkdaşlıq Təşkilatı Ombudsmanlar Assosiasiyasının illik fəaliyyət 
planına əsasən, Ombudsman Aparatı tərəfindən üzv ölkələrin ombudsman institutları 
üçün ilk təlim keçirilmişdir. “İnformasiya əldə etmək hüququnun müdafiəsi: Azərbaycan 
Ombudsmanının təcrübəsi” mövzusuna həsr edilmiş onlayn tədbirdə aparatın 
əməkdaşları təlimçi qismində çıxış edərək informasiya əldə etmək hüququnun yaxşı 
idarəetmənin təminində rolu, milli qanunvericilikdə və beynəlxalq sənədlərdə 
informasiya əldə etmək hüququnun təsbiti, bu hüququn həyata keçirilməsinə nəzarət 
üzrə Azərbaycan Ombudsmanının mandatı barədə məlumat vermişlər.  

Ombudsman Aparatı tərəfindən Azərbaycan, Türkiyə, Özbəkistan, Qırğızıstan, 
Qazaxıstan və digər türk dövlətlərinin insan hüquqları təsisatlarının nümayəndələri üçün 
növbəti maarifləndirici vebinar təşkil olunmuşdur. Tədbirdə təlimçi qismində çıxış edən 
aparat əməkdaşları informasiya sahibləri tərəfindən vətəndaşların informasiyaya çatım 
hüququnun təmini ilə bağlı aparılan monitorinqlər, bu hüququn pozulması hallarına dair 
şikayətlərin araşdırılması, pozuntu halları ilə bağlı Ombudsman tərəfindən həyata 
keçirilən inzibati icraat barədə məlumat vermiş, habelə təcrübə mübadiləsi aparılmışdır.  

BMT-nin İnkişaf Proqramı tərəfindən “Azərbaycanda institusional potensialın 
gücləndirilməsi vasitəsilə insan hüquqlarına əsaslanan yanaşmanın aktuallaşdırılması” 
layihəsi çərçivəsində hüquqşünaslar, vəkillər, QHT nümayəndələri və milli ekspertlərin 
iştirakı ilə “Biznes və insan hüquqlarının müdafiəsində milli insan hüquqları təsisatlarının 
rolu” mövzusunda keçirilmiş təlimdə Ombudsman Aparatının bir qrup əməkdaşı iştirak 
etmişdir.  

15 İyun - Milli Qurtuluş Günü münasibətilə Ombudsmanın Aparatı və regional 
mərkəzləri tərəfindən keçirilmiş maarifləndirmə tədbirində Ümummilli Lider Heydər 
Əliyevin hakimiyyəti illərində milli dövlətçiliyin və təhlükəsizliyin möhkəmləndirilməsi, 
ölkəmizin sosial-iqtisadi inkişafı, normativ-hüquqi bazanın təkmilləşdirilməsi, insan 
hüquq və azadlıqlarının müdafiəsi istiqamətində bir çox islahatların əsasının qoyulduğu, 
müstəqil Azərbaycanın ilk Konstitusiyasının qəbul edildiyi qeyd olunmuş, Azərbaycanda 
insan hüquq və azadlıqlarının təmininə xidmət edən Ombudsman təsisatının 
yaradılmasında Heydər Əliyevin xüsusi rolu diqqətə çatdırılmışdır. 

Ombudsman Aparatı tərəfindən 1 Oktyabr - Beynəlxalq Ahıllar Günü ərəfəsində 
Azərbaycan Respublikası Əmək və Əhalinin Sosial Müdafiəsi Nazirliyinin tabeliyində 
Sosial Xidmətlər Agentliyinin Ahıl şəxslər üçün sosial xidmət müəssisəsində QHT 
nümayəndələrinin iştirakı ilə “Ahılların hüquqlarının qorunması və sosial müdafiəsinin 
gücləndirilməsi” mövzusunda keçirilmiş dəyirmi masada hüquqi maarifləndirici 
məlumatlar verilmişdir. 

Müstəqil Dövlətlər Birliyinin Parlamentlərarası Assambleyasının iştirakçısı olan 
dövlətlərdə demokratiyanın, parlamentarizmin inkişafının və vətəndaşların seçki 
hüquqlarına riayət olunmasının monitorinqi beynəlxalq institutunun Bakı filialı tərəfindən 

“Demokratik transformasiyaların həyata keçirilməsində dövlət proqramlarının rolu: 
Azərbaycan modeli” mövzusuna həsr edilmiş seminarda Ombudsman Aparatının 
əməkdaşı məruzə ilə çıxış etmişdir. 

2022-ci il üzrə bütün dünyada “Qadınlara və qızlara qarşı zorakılığa son 
qoyulması naminə birləşin!” devizi altında 25 Noyabr – Qadınlara qarşı Zorakılıqla 
Beynəlxalq Mübarizə Günü və 10 Dekabr - Beynəlxalq İnsan Hüquqları Günü tarixləri 
aralığında “Gender əsaslı zorakılığa qarşı 16 günlük fəallıq” beynəlxalq kampaniyasının 
elan edilməsi ilə əlaqədar Ombudsmanın Aparatı və Regional mərkəzləri tərəfindən 
ölkəmizdə gender əsaslı zorakılığın qarşısının alınması, zorakılıqdan zərər çəkmiş 
şəxslərin sosial müdafiəsi, hüquqi yardımla təmin edilməsi, zorakılığa səbəb olan 
halların aradan qaldırılması istiqamətində maarifləndirmə fəaliyyəti həyata keçirilmişdir.  

Azərbaycan Dövlət Neft və Sənaye Universitetində tələbə və müəllimlərin, 
Azərbaycan Əmək və Sosial Münasibətlər Akademiyasında tələbələrin, həmkarlar 
ittifaqı komitəsi sədrləri, gender problemləri üzrə komissiya sədrləri və üzvlərinin iştirakı 
ilə keçirilmiş, insan hüquqlarının, o cümlədən uşaq hüquqlarının müdafiəsi, erkən 
evliliklə bağlı mövcud beynəlxalq hüquq normaları, milli qanunvericilik aktları, dövlət 
proqramları, eləcə də Ombudsmanın bu sahədə gördüyü işlərə dair hüquqi 
maarifləndirmə tədbirində Ombudsman Aparatının əməkdaşları məruzəçi və təlimçi kimi 
iştirak etmişlər. 

Ombudsman Aparatı ilə Azərbaycan Respublikası Daxili İşlər Nazirliyinin Polis 
Akademiyası arasında insan hüquqlarının təbliği istiqamətində səmərəli qarşılıqlı 
əməkdaşlıq əlaqələrinin davam etdirilməsi çərçivəsində akademiyada rayon-şəhər polis 
idarə və şöbələrinin rəhbər heyətinə Ombudsman Aparatının əməkdaşları tərəfindən 
“Korrupsiyaya qarşı mübarizə və bu sahədə milli və beynəlxalq qanunvericilik aktlarının 
tələbləri” mövzusunda mühazirə oxunmuşdur. 

Ombudsman Aparatının və Polis Akademiyasının əməkdaşlarının birgə iştirakı və 
hüquq üzrə fəlsəfə doktoru S.Əliyevanın ümumi redaktəsi ilə hazırlanmış “İnsan 
hüquqları fənni üzrə praktikum” adlı tədris-metodiki vəsait Azərbaycan Respublikası 
Daxili İşlər Nazirliyinin Polis Akademiyasında Ümumdünya İnsan Hüquqları 
Bəyannaməsinin 74 illiyinə həsr olunmuş “Müasir dövrdə insan hüquqlarının aktual 
problemləri” adlı beynəlxalq elmi-praktik konfransda iştirakçılara təqdim olunmuşdur. 
Bununla yanaşı, Ombudsman Azərbaycan Respublikası Dövlət Təhlükəsizliyi 
Xidmətinin Heydər Əliyev adına Akademiyasının rəhbərliyi, əməkdaşları və kursantları 
ilə keçirdiyi görüşdə çıxış etmiş, Azərbaycanda hüquqi dövlət quruculuğu, hüquq və 
azadlıqların təmini istiqamətində aparılan islahatlar, təsisatın yaradılması, onun statusu, 
səlahiyyətləri və fəaliyyəti haqqında məlumat vermişdir. 

Hüquq, beynəlxalq münasibətlər və idarəetmə sahəsində peşəkar 
mütəxəssislərin hazırlanmasına dəstək göstərilməsi istiqamətində ali təhsil müəssisələri 
ilə əməkdaşlıq çərçivəsində Bakı Dövlət Universitetinin (BDU), Azərbaycan Dillər 
Universitetinin, Qərbi Kaspi Universitetinin müvafiq ixtisasları üzrə təhsil alan tələbələri, 
BDU-nun Hüquq fakültəsinin “İnsan hüquqları” və “Tibbi hüquq” ixtisaslaşmaları üzrə 
magistrantları təcrübəyə cəlb olunmuşlar. Təsisatda 2022-ci ildə 39, ümumilikdə isə 503 
tələbə və magistrant istehsalat və elmi-tədqiqat təcrübəsi keçmişdir. 

Ombudsmanın təşəbbüsü ilə BDU-nun Hüquq fakültəsinin “İnsan hüquqları və 
informasiya hüququ” UNESCO kafedrasında ali təhsil pilləsinin müxtəlif səviyyələri üzrə 
insan kapitalının inkişafına dəstək davam etdirilmiş, Ombudsman və aparatın 
əməkdaşları fakültədə müvafiq fənlər üzrə mühazirə və seminar dərsləri aparmış, insan 
hüquqlarına aid mövzularla bağlı buraxılış işlərinə, həmçinin magistrlik 
dissertasiyalarına rəhbərlik etmişlər. 2022-ci ildə Ombudsman BDU-nun Hüquq 
fakültəsində “Hüquqşünaslıq” ixtisasının “İnsan hüquqları” və “Tibbi hüquq” 
ixtisaslaşmaları üzrə magistrlik dissertasiyalarının müdafiəsi məqsədilə yaradılmış 

ixtisaslaşdırılmış Elmi Şuraya sədrlik etmiş, insan hüquqları sahəsində tədris və elmi 
tədqiqatların davam etdirilməsi istiqamətində gənclərə öz tövsiyələrini vermişdir. 

İnsan hüquqları sahəsində maarifləndirmə fəaliyyətinin səmərəliliyinin 
artırılmasında maarifləndirici nəşrlərin rolu nəzərə alınaraq, Ombudsmanın təşəbbüsü 
ilə 2022-ci ildə informasiya əldə etmək hüququnun təmini, işgəncələrin qarşısının 
alınması və miqrantların hüquqlarının müdafiəsi mövzularına həsr olunmuş Azərbaycan, 
ingilis, rus və ukrayna dillərində 11 adda maarifləndirici liflet və buklet nəşr etdirilmişdir. 
Bütövlükdə, Ombudsman təsisatının 20 illik fəaliyyəti dövründə biri elektron olmaqla, 
226 adda vəsait hazırlanaraq geniş oxucu auditoriyasına təqdim olunmuşdur. 

Ombudsman Aparatının İnsan hüquqları kitabxanası tərəfindən kitab, buklet, 
liflet, plakat, disklər dövlət qurumlarına, kitabxanalara, təhsil müəssisələrinə, qonaqlara, 
habelə cəzaçəkmə və tərbiyə müəssisələrinə təqdim edilmişdir. Bununla yanaşı, 
Ombudsmanın və Aparatın əməkdaşları tərəfindən xarici səfərlər zamanı tədbir 
iştirakçılarına təqdim edilməsi üçün müvafiq vəsaitlər təmin olunmuşdur. 

Əhali arasında mütaliə mədəniyyətinin təşviqi, yazıçılar və oxucular arasında 
görüşlər üçün platformanın yaradılması, ünsiyyət və təcrübə mübadiləsi vasitəsilə gənc 
yazıçıların bilik və bacarıq səviyyələrinin artırılması məqsədilə Azərbaycan 
Respublikasının Mədəniyyət Nazirliyi tərəfindən Bakı Ekspo Mərkəzində VIII Bakı 
Beynəlxalq Kitab Sərgisi təşkil olunmuşdur. Ombudsman Aparatı da ənənəvi təcrübənin 
davamı olaraq, sərgidə müharibə və postmüharibə dövründə Ombudsmanın həyata 
keçirdiyi fəaliyyətə dair hesabatlar, informasiya əldə etmək hüququ haqqında 
maarifləndirici bukletlər də daxil olmaqla təsisatın müxtəlif dillərdə hazırlanmış 
nəşrlərinin nümayiş edildiyi stendlə təmsil olunmuşdur. Bununla yanaşı, sərgi 
iştirakçıları üçün “Azərbaycan Respublikasının İnsan Hüquqları üzrə Müvəkkili 
(Ombudsman) təsisatı - 20: ümumi fəaliyyət və görülmüş işlər” mövzusunda 
maarifləndirici təqdimat keçirilmiş, informasiya əldə etmək hüququ və 916 Çağrı Mərkəzi 
barədə videoçarxlar nümayiş etdirilmişdir. 

 
Elmi-analitik fəaliyyət. Ombudsmanın bu sahədə fəaliyyəti insan hüquq və 

azadlıqlarının daha etibarlı müdafiəsi məqsədilə insan hüquqları sahəsində dövlət 
proqramlarının əlaqələndirilməsi və monitorinqi, Ombudsmanın ünvanına daxil olmuş 
qanunvericilik aktlarının layihələrinə dair rəy və təkliflərin hazırlanması, qanunla 
müəyyən edilmiş qaydada Azərbaycan Respublikasının Konstitusiya Məhkəməsinə 
sorğu ilə müraciət edilməsi, habelə bir sıra digər istiqamətləri əhatə edir. 

Azərbaycan Respublikasının Mülki-Prosessual və Ailə məcəllələrində, “Yetkinlik 
yaşına çatmayanların baxımsızlığının və hüquq pozuntularının profilaktikası haqqında”, 
“Uşaq hüquqları haqqında” Azərbaycan Respublikasının qanunlarında dəyişiklik 
edilməsi barədə Azərbaycan Respublikasının Baş Prokurorluğu tərəfindən hazırlanmış 
qanun layihələrinə baxılmış, müvafiq rəylər hazırlanaraq aidiyyəti üzrə təqdim edilmişdir. 

Azərbaycan Respublikasının Ailə, Qadın və Uşaq Problemləri üzrə Dövlət 
Komitəsi tərəfindən hazırlanmış “Məişət zorakılığının qarşısının alınması haqqında” 
Azərbaycan Respublikasının Qanununa, həmçinin Azərbaycan Respublikasının Cinayət 
və İnzibati Xətalar məcəllələrinə dəyişiklik edilməsi haqqında qanun layihələrinə dair 
təkliflər hazırlanaraq təqdim olunmuşdur.  

Azərbaycan Respublikasının Vəkillər Kollegiyası tərəfindən hazırlanmış “Vəkillər 
və vəkillik fəaliyyəti haqqında” Azərbaycan Respublikasının Qanununda dəyişiklik 
edilməsi barədə” Azərbaycan Respublikası Qanununun layihəsinə dair rəy və təkliflər 
hazırlanaraq aidiyyəti üzrə göndərilmişdir. 

Azərbaycan Respublikasının Müdafiə Nazirliyi tərəfindən hazırlanmış “Barəsində 
inzibati həbs tənbehi tətbiq edilmiş hərbi qulluqçuların hauptvaxta göndərilməsi, 
hauptvaxta qəbulu, saxlanılması, mühafizəsi və həbsdən azad edilməsi Qaydaları”nın 
layihəsinə dair təkliflər hazırlanaraq göndərilmişdir. 

Ombudsman Azərbaycan Respublikasının Nazirlər Kabinetindən daxil olmuş 
sənədə əsasən, “Media haqqında” Azərbaycan Respublikasının 2021-ci il 30 dekabr 
tarixli 471-VIQ nömrəli Qanununun tətbiqi və bundan irəli gələn bir sıra məsələlərin 
tənzimlənməsi barədə” Azərbaycan Respublikası Prezidentinin 2022-ci il 8 fevral tarixli 
1589 nömrəli Fərmanının icrasının təmin edilməsi haqqında” Azərbaycan Respublikası 
Nazirlər Kabinetinin 2022-ci il 24 fevral tarixli, 120s nömrəli Sərəncamının 2-ci hissəsinə 
müvafiq olaraq, Qanunun 59.2-ci maddəsində nəzərdə tutulmuş siyahıya Ombudsmanın 
da əlavə olunmasını təklif etmişdir. 

Bələdiyyələrin fəaliyyəti ilə bağlı Ombudsmanın ünvanına daxil olmuş 
müraciətlərin, habelə qeyd edilən sahəni tənzimləyən normativ hüquqi aktların təhlili 
aparılmış, müvafiq rəy və təkliflər hazırlanmışdır. 

Məhkəmə qərarlarının icrası məsələləri ilə bağlı Ombudsmana ünvanlanmış 
müraciətlərin və onlara dair aparılmış araşdırmaların nəticələri, o cümlədən Azərbaycan 
Respublikası Ədliyyə Nazirliyinin İcra baş idarəsi və onun yerli qurumları tərəfindən 
verilmiş cavab məktubları təhlil olunaraq ümumiləşdirilməsi aparılmışdır. 

Azərbaycan Respublikası Ədliyyə Nazirliyi Kollegiyasının 2011-ci il 29 dekabr 
tarixli, 7-N nömrəli Qərarı ilə təsdiq edilmiş “Cəzaçəkmə müəssisələrinin Daxili İntizam 
Qaydaları”nın, müvafiq Kollegiyanın 2015-ci il 30 iyun tarixli, 7-N nömrəli Qərarı ilə 
təsdiq “Penitensiar müəssisələrdə həbs edilmiş şəxslərin və məhkumların qeydiyyatı 
işinin təşkilinə dair Təlimat”ın və Azərbaycan Respublikası Nazirlər Kabinetinin 2016-cı 
il 28 yanvar tarixli, 14 nömrəli qərarı ilə təsdiq edilmiş “Cəzaçəkmə müəssisələrində 
cəza çəkən narkoloji xəstə məhkumların məcburi müalicəsinin aparılması Qaydaları”nın 
“Azərbaycan Respublikasının Cəzaların İcrası Məcəlləsində dəyişiklik edilməsi 
haqqında” 2022-ci il 5 noyabr tarixli, 618-VIKQD nömrəli Qanuna uyğunlaşdırılmasına 
dair təkliflər hazırlanmış, aidiyyəti üzrə təqdim olunmuşdur. 

Telefon danışıqları ilə yanaşı, videogörüşlərin də nəzərdə tutulması məqsədilə 
“Həbs yerlərində saxlanılan şəxslərin hüquq və azadlıqlarının təmin edilməsi haqqında” 
Azərbaycan Respublikasının Qanununda və Azərbaycan Respublikası Nazirlər 
Kabinetinin 2014-cü il 26 fevral tarixli, 63 nömrəli qərarı ilə təsdiq edilmiş “İstintaq 
təcridxanalarının Daxili intizam Qaydaları”nda zəruri dəyişikliklərin edilməsi 
məqsədəmüvafiqdir. 

Qeyd etmək lazımdır ki, fəaliyyətinin ilk dövrlərindən etibarən Ombudsman 
Azərbaycan Respublikası Konstitusiyasının 130-cu maddəsinin VII hissəsinə və 
Konstitusiya Qanununun 13.2.8-ci, habelə “Konstitusiya Məhkəməsi  haqqında” 
Azərbaycan Respublikası Qanununun 32-ci maddələrinə əsasən, Azərbaycan 
Respublikasının Konstitusiya Məhkəməsinə sorğularla müraciət etmiş və həmin qurum 
tərəfindən müvafiq aktlar qəbul edilmişdir.  

Ombudsmanın Azərbaycan Respublikasının 2006-cı il 7 fevral tarixli 54-IIIQ 
nömrəli Qanunu ilə təsdiq edilmiş “Əmək pensiyaları haqqında” Azərbaycan 
Respublikası Qanununun 9.6-cı maddəsinin Azərbaycan Respublikası Konstitusiyasının 
13-cu maddəsinin (Mülkiyyət) 1-ci hissəsinə, 25-ci maddəsinə (Bərabərlik hüququ), 29-
cu maddəsinin (Mülkiyyət hüququ) I-IV, 38-ci maddəsinin (Sosial təminat hüququ) I və 
III, 149-cu maddəsinin I və III hissələrinə uyğunluğunun yoxlanılmasına dair Azərbaycan 
Respublikasının Konstitusiya Məhkəməsinə ünvanladığı sorğu əsasında həmin 
qurumun plenumu tərəfindən 2022-ci il 02 fevral tarixində qərar qəbul edilmişdir. 

Ombudsman Azərbaycan Respublikasının 2006-cı il 7 fevral tarixli, 55-IIIQ 
nömrəli Qanunu ilə təsdiq edilmiş “Sosial müavinətlər haqqında” Azərbaycan 
Respublikası Qanununun 4-cü maddəsinin (Müavinətlərin növləri) Azərbaycan 
Respublikası Konstitusiyasının 25-ci (Bərabərlik hüququ), 38-ci (Sosial təminat hüququ), 
71-ci (İnsan və vətəndaş hüquqlarının və azadlıqlarının təminatı) və 147-ci (Azərbaycan 
Respublikası Konstitusiyasının hüquqi qüvvəsi) maddələrinə, 149-cu maddəsinin 

(Normativ hüquqi aktlar) I və III hissələrinə uyğunluğunun yoxlanılmasına dair 
Azərbaycan Respublikasının Konstitusiya Məhkəməsinə sorğu ünvanlamışdır.  

Müvafiq sorğu ilə bağlı Konstitusiya Məhkəməsi Plenumunun 2022-ci il 14 noyabr 
tarixli qərarında “Sosial müavinətlər haqqında” Azərbaycan Respublikası Qanununun 
4.0.1.13-cü maddəsində nəzərdə tutulan beşdən çox uşağı olan qadınlara müavinət 
təyin edilməsi müddəasının Azərbaycan Respublikası Konstitusiyasının 38-ci 
maddəsinin I və III hissələri ilə ziddiyyət yaratmadığı göstərilmiş, bununla belə, 
Azərbaycan Respublikası Konstitusiyasının 25-ci maddəsinin II və III, 149-cu 
maddəsinin I və III hissələrinə uyğunlaşdırılması məqsədilə həmin Qanunun 4.0.1.13 və 
7.0.10-3-cü maddələrində beşdən çox uşağı təkbaşına böyüdən ataların da nəzərdə 
tutulması ilə bağlı qanunvericilikdə müvafiq dəyişikliklərin edilməsi Azərbaycan 
Respublikasının Milli Məclisinə tövsiyə edilmişdir. 

Ombudsmanın Konstitusiya Məhkəməsinə ümumilikdə ünvanladığı 41 sorğu üzrə 
qərar və ya qərardadlar qəbul edilmişdir. Bu qərar və qərardadlar istər nəzəri, istərsə də 
təcrübi əhəmiyyət kəsb edərək Azərbaycan Respublikasının Konstitusiyasında və digər 
qanunvericilik aktlarında təsbit olunmuş hüquq və azadlıqların vahiq qaydada düzgün 
anlaşılmasına, onların təcrübədə düzgün tətbiqinə imkan yaradır. 

 
Vətəndaş cəmiyyəti institutları ilə əməkdaşlıq. İctimaiyyətlə və vətəndaş 

cəmiyyəti institutları ilə əməkdaşlığın əhəmiyyəti daim artmaqdadır. Ombudsmanın 
qeyri-hökumət təşkilatları, icmalar, media və ictimaiyyətlə əlaqələrinin 
genişləndirilməsinə xidmət edən tədbirlər həyata keçirilmişdir.  

 

İctimaiyyətlə əlaqələr və qeyri-hökumət təşkilatları ilə əməkdaşlıq. İnsan 
hüquqlarının müdafiəsi sahəsində səmərəliliyin artırılması məqsədilə Ombudsman 
vətəndaş cəmiyyəti institutları ilə əməkdaşlığa böyük önəm verir. 

Ombudsmanın təşəbbüsü və təşkilatçılığı, habelə təsisatın əməkdaşlarının 
iştirakı ilə qeyri-hökumət təşkilatlarının, icmaların, ictimaiyyət nümayəndələrinin və 
müxtəlif sahələr üzrə ekspertlərin iştirakı ilə insan hüquqlarının prioritet istiqamətlərinə 
həsr olunmuş çoxsaylı tədbirlər təşkil edilmişdir. 

İctimaiyyət nümayəndələrinin, xüsusilə yeniyetmə və gənclərin iştirakı ilə insan 
hüquqları, o cümlədən uşaq hüquqları, gender bərabərliyi, ayrı-seçkilik hallarına, zərərli 
vərdişlərə və insan alverinə qarşı mübarizə, erkən evliliyin fəsadları, sağlam həyat 
tərzinin təbliği, məişət zorakılığı və bu kimi mövzular üzrə ailələrə, məktəblilərə və 
icmalara ünvanlanan maarifləndirici tədbirlər keçirilmişdir. 

Ombudsman əhalinin həssas qruplarından olan uşaqların hüquqlarının 
müdafiəsinin təmini sahəsində “Ümid Yeri” Uşaq Sığınacağı, Azərbaycana Birgə Yardım 
(UAFA) təşkilatının Gəncə İcma Əsaslı Reabilitasiya Mərkəzinin Gəncə şəhəri Məhsəti 
Gəncəvi Mərkəzi, “Fərəh” İctimai Birliyi, Azərbaycan Autizm Assosiasiyası, “Briut” Tibb 
Mərkəzi, “Hüquqi Təhlil və Araşdırmalar” İctimai Birliyi, digər ictimai təşkilatlarla 
əməkdaşlıq etmişdir. 

Ombudsmanın təşəbbüsü ilə Vətən müharibəsi şəhidlərinin ailə üzvləri və 
müharibə veteranları üçün Lənkəran və Astara rayonlarını əhatə edən ödənişsiz 
psixoloji yardım aksiyaları təşkil edilmişdir. 

Qeyd edilənlərlə yanaşı, Ombudsman müntəzəm olaraq müharibə veteranları 
şəhid ailələri, habelə əsir və itkin düşmüş, girov götürülmüş vətəndaşlarımızın ailə 
üzvləri ilə görüşmüş, müraciətlərini qəbul etmiş, problemləri ilə yaxından tanış olmuş, 
həlli istiqamətində zəruri tədbirlər həyata keçirmişdir.  

Əlilliyi olan şəxslərin hüquqlarının müdafiəsi sahəsində ixtisaslaşmış qeyri-
hökumət təşkilatları ilə əməkdaşlığı çərçivəsində Ombudsman mentorluq etdiyi 
“Yüksəliş” müsabiqəsinin qalibi və aparatın əməkdaşları ilə birlikdə “Azərbaycan 
Gözdən Əlillər Cəmiyyəti” İctimai Birliyinin nümayəndələri ilə müvafiq sahədə həyata 
keçirilən layihə üzrə görülən işləri müzakirə etmişdir. 

Autizmli şəxslərin sosial inkluziyası, autizm sahəsində ictimaiyyətin 
məlumatlılığının artırılması məqsədilə Autizm Assosiasiyası ilə birlikdə maarifləndirmə 
tədbirləri keçirilmiş, mövcud problemlər və görülən işlər müzakirə olunmuş, aparatın 
əməkdaşları assosiasiyanın nəzdində fəaliyyət göstərən mərkəzlərdə təlimçilərlə 
görüşmüş, müalicə alan uşaqlara baş çəkmişlər.  

Aparatın əməkdaşı Sahibkarlıq və Bazar İqtisadiyyatının İnkişafına Yardım 
Fondunun təşəbbüsü, Azərbaycan Milli QHT Forumunun, Beynəlxalq Avrasiya Mətbuat 
Fondunun, Azərbaycan Respublikasının Qaçqınların və Məcburi Köçkünlərin İşləri üzrə 
Dövlət Komitəsi yanında İctimai Şuranın və İctimai Nəzarət Mərkəzinin təşkilatçılığı ilə 
“Böyük Qayıdış və yurdlara dönüş” mövzusunda keçirilən ictimai müzakirədə iştirak 
etmişdir. 

“Hüquqi Təhlil və Araşdırmalar” İctimai Birliyi tərəfindən “Şuşa ili” 
çərçivəsində  dövlət qurumları və vətəndaş cəmiyyəti institutları nümayəndələrinin 
iştirakı ilə “Qayıdışla bağlı hüquqlar və vətəndaş cəmiyyətinin rolu sahəsində beynəlxalq 
təcrübə” mövzusunda qeyri-hökumət təşkilatları üçün keçirilən təlimdə çıxış edən 
Ombudsman Aparatının əməkdaşı qeyri-hökumət təşkilatları tərəfindən xüsusi hesabat 
və bu kimi digər sənədlərin hazırlanması zamanı Azərbaycan həqiqətlərinin təbliği və 
dünya ictimaiyyətinə çatdırılması məqsədilə Ombudsmanın müvafiq hesabat və bu kimi 
digər sənədlərindən faydalanmağı tövsiyə etmişdir. 

Gənclərin məlumatlılığının artırılması, onlarda idarəçilik bacarıqlarının 
formalaşdırılması, Ombudsmanın fəaliyyəti ilə yaxından tanış olmaları məqsədilə il 
ərzində həm müxtəlif universitetlərlə əməkdaşlıq çərçivəsində, həm də könüllülük 
proqramı üzrə bir sıra gənclər təsisatın fəaliyyətinə cəlb edilmişdir. 

Ombudsman və Aparatın kollektivi ictimai səfərbərlik nümayiş etdirərək, IDEA 
İctimai Birliyinin və Azərbaycan Respublikasının Ekologiya və Təbii Sərvətlər Nazirliyi ilə 
birgə keçirdiyi genişmiqyaslı “Ümumrespublika Yaşıllaşdırma Marafonu”nda (“Yaşıl 
Marafon”) 2 hektar ərazidə aparılan ağacəkmə aksiyasında fəal iştirak etmişdir. 

 

Kütləvi informasiya vasitələri ilə əməkdaşlıq. İnformasiya cəmiyyətində media 
qurumları ilə əməkdaşlıq daha da genişləndirilməkdədir. 

Ombudsmanın fəaliyyətinə dair məlumatlar yerli və xarici media tərəfindən geniş 
şəkildə işıqlandırılmışdır. Bu məlumatların çevik və effektiv qaydada ictimaiyyətə 
çatdırılmasını təmin etmək üçün Ombudsmanın rəsmi internet səhifəsindəki, 
“Facebook”, “Twitter”, “Instagram”, “Youtube” kimi sosial şəbəkə hesablarındakı 
məlumatlar daim yenilənmiş və mətbuata göndərilmiş, televiziya və radio kanallarına, 
informasiya agentliklərinə müsahibələr verilmişdir. 

Ombudsmanın fəaliyyəti ilə bağlı il ərzində ümumilikdə 1 hesabat, 4 elan, 9 
müraciət, 10 bəyanat, 27 informasiya bülleteni, 318 press reliz, habelə Xocalı 
soyqırımının 30-cu ildönümünə, Vətən müharibəsi şəhidlərinin əziz xatirəsinə, 
Ombudsman təsisatının 20 illik yubileyinə həsr edilmiş Bakı Beynəlxalq Konfransına 
dair 3 informativ videoçarx hazırlanaraq yayımlanmışdır. 

Yeri gəlmişkən, Xocalı soyqırımı ilə əlaqədar “Xocalı şahidi” adlı film hazırlanaraq 
ictimaiyyətə təqdim edilmişdir. Həmin filmdə qanlı hadisələrin canlı şahidi olmuş 
şəxslərlə müsahibə ilə yanaşı, Ombudsmanın bu cinayətə siyasi-hüquqi qiymət 
verilməsi ilə bağlı dünya ictimaiyyətinə müraciəti də yer almışdır. 

“Facebook”da 577, “Instagram”da 452, “Twitter”də 243, “Youtube” kanalında isə 
6 paylaşım olmuşdur. 

Qeyd olunan materiallar tərcümə edilərək beynəlxalq ictimaiyyətin də diqqətinə 
çatdırılmışdır. 

“Respublika” qəzetində Ombudsmanın üç, Rusiya Federasiyasının İnsan 
Hüquqları üzrə Müvəkkili Təsisatının noyabr ayı üzrə bülletenində bir məqaləsi 
yayımlanmış, “Cəmiyyət və cəza” jurnalında Ombudsmanla müsahibə dərc olunmuşdur. 

Yerli və xarici mətbuatda təsisatla bağlı yayımlanmış 4.517 məlumat qeydə 
alınmışdır. 

Ombudsman Aparatında “Sosial media siyasəti üzrə təlimat”, “Kommunikasiya 
strategiyası” və “Böhran vəziyyətlərinin kommunikasiya planı” hazırlanmışdır. 

Ombudsmanın işğaldan azad edilmiş ərazilərə Ermənistan tərəfindən terrorçu 
qüvvələrin yerləşdirilməsini, onların törətdikləri cinayət əməllərini, postmüharibə 
dövründə aparılan minalama əməliyyatlarını, azad edilmiş ərazilərdə kütləvi 
məzarlıqların üzə çıxması, qəbirlərin dağıdılması faktlarını, habelə ölkəmizə qarşı 
qərəzli yanaşmaları qəti şəkildə pisləyən müxtəlif xarakterli sənəd və məlumatları media 
və sosial şəbəkə hesabları vasitəsilə geniş ictimaiyyətə təqdim olunmuşdur.  

Azərbaycanın işğaldan azad olunmuş ərazilərində mina partlayışları nəticəsində 
çoxsaylı hərbi qulluqçu və mülki şəxslərin həlak olması və ya yaralanması ilə 
nəticələnən faciəvi hadisələrlə bağlı Ombudsmanın operativ şəkildə beynəlxalq 
ictimaiyyətə ünvanladığı reaksiya və çağırışlar mediada geniş işıqlandırılmışdır. 

Ombudsmanın fəaliyyəti ilə bağlı veriliş və süjetlər hazırlanaraq geniş tamaşaçı 
auditoriyasına təqdim olunmuşdur. 

Ombudsmanın, habelə onun dəvəti əsasında respublikamıza gəlmiş xarici ölkə 
ombudsmanlarının və milli insan hüquqları təsisatları rəhbərlərinin, beynəlxalq və 
regional təşkilatların nümayəndələrinin işğaldan azad edilmiş ərazilərimizə səfərləri, 
həmçinin müsahibələri televiziya kanallarında birbaşa bağlantı və geniş videosüjetlər 
vasitəsilə işıqlandırılmışdır. 

Ombudsman təsisatının ayrı-ayrı mövzularda təşkil etdiyi tədbirlərdə media 
nümayəndələrinin iştirakı təmin edilmiş, təsisatla bağlı bu və digər məlumatlar, o 
cümlədən Ombudsmanın Aparatı və Regional mərkəzləri tərəfindən mütəmadi olaraq 
təşkil edilən maarifləndirmə tədbirləri, ənənəvi olaraq elan edilən “İnsan Hüquqları 
Aylığı” və “Uşaq Hüquqları Aylığı” çərçivəsində keçirilən tədbirlər, jurnalist yazıları və 
uşaq rəsm müsabiqələri barədə məlumatlar mətbuatda işıqlandırılmışdır.  

Ombudsman yerli və beynəlxalq jurnalistlərlə görüşmüş, Azərbaycan 
həqiqətlərini dünya ictimaiyyətinə çatdırdıqlarına görə onların fəaliyyətini yüksək 
qiymətləndirmiş, bir neçə jurnalistə fəxri fərman və mükafatlar təqdim etmişdir. 

VIII Bakı Beynəlxalq Kitab Sərgisində Ombudsman Aparatının nəşrlərinin 
təqdimatı “Facebook” səhifəsi vasitəsilə canlı yayımlanmış, televiziya kanallarında 
videosüjetlər vasitəsilə geniş ictimaiyyətə təqdim olunmuşdur. 

Ombudsman və Aparatın əməkdaşları AZTV, İTV, “Azad Azərbaycan”, XəzərTV, 
RealTV, CBCTV, Arb24 və digər teleradio kanallarında yayımlanan bir sıra verilişlərdə, 
o cümlədən “Əsas məsələ”, “Səhər çağı”, “ATV Səhər” proqramlarında iştirak edərək 
insan hüquqlarının müdafiəsi ilə bağlı müxtəlif mövzular üzrə çıxışlar etmişlər. 

Ombudsmanın bəyanatları BMT və onun müxtəlif ixtisaslaşmış qurumlarına, 
Avropa İttifaqına, Avropa Şurasına, ATƏT-ə, Beynəlxalq və Avropa Ombudsmanlar 
institutlarına, Asiya Ombudsmanlar Assosiasiyasına, İslam Əməkdaşlıq Təşkilatına və 
bu quruma üzv dövlətlərin Ombudsmanlar Assosiasiyasına, İslam Əməkdaşlıq 
Təşkilatının Müstəqil Daimi İnsan Hüquqları Komissiyasına, Avropa Uşaq Hüquqları 
Ombudsmanları Şəbəkəsinə, Beynəlxalq Sülh Bürosuna, müxtəlif ölkələrin 
ombudsmanlarına və milli insan hüquqları institutlarına, Azərbaycan Respublikasının 
xaricdəki və xarici ölkələrin respublikamızdakı səfirliklərinə, həmçinin Azərbaycanın 
diaspor təşkilatlarına göndərilmişdir. 

Ombudsmanın təşəbbüsü ilə 10 Dekabr – Beynəlxalq İnsan Hüquqları Günü 
ərəfəsində keçirilmiş, Ombudsman təsisatının 20 illik  yubileyinə həsr edilmiş 
jurnalist  yazı müsabiqəsinin qaliblərinə diplom və mükafatlar təqdim edilmişdir. 

TƏKLİF VƏ TÖVSİYƏLƏR 
 
 
Ombudsman insan hüquq və azadlıqlarının səmərəli təmin olunması və etibarlı 

müdafiəsi məqsədilə aşağıdakıları təklif edir: 
  

- Müasir çağırışlara, yeni dövrün tələblərinə və mövcud prioritetlərə uyğun 
olaraq, həmçinin beynəlxalq təşkilatların tövsiyələrini nəzərə alaraq, insan və 
vətəndaş hüquq və azadlıqlarının müdafiəsinin səmərəliliyinin artırılması, əhalinin 
müxtəlif qruplarının hüquqlarının müdafiəsi, cəmiyyətdə hüquq mədəniyyətinin 
inkişaf etdirilməsi, normativ-hüquqi bazanın, hüquq müdafiə sisteminin və 
idarəetmənin təkmilləşdirilməsi istiqamətində tədbirlərin davamlılığının təmin 
edilməsi, bu beynəlxalq əməkdaşlığın daha da inkişaf etdirilməsi məqsədilə 
növbəti illər üçün insan hüquqları sahəsində Milli Fəaliyyət 
Proqramının hazırlanıb qəbul olunması; 

 
- BMT-nin “Biznes və insan hüquqları üzrə rəhbər prinsiplər”ini və “Biznes 

və insan hüquqları üzrə Milli Fəaliyyət Proqramlarına dair Təlimat”ını, eləcə də bu 
sahədə xarici ölkələrin müsbət təcrübəsini nəzərə alaraq, sahibkarlıq fəaliyyətinin 
həyata keçirilməsi zamanı insan hüquq və azadlıqlarına hörmət və riayət 
edilməsini, hüquq-müdafiə vasitələrinin daha əlçatan olmasını təmin etmək, 
korporativ sosial məsuliyyətin təbliği və tətbiqi ilə sahibkarların ölkənin sosial 
iqtisadi həyatında daha fəal iştirakına şərait yaratmaq, bu sahədə aidiyyəti 
qurumların fəaliyyətinin əlaqələndirilməsinə nail olmaq məqsədilə “Biznes və 
insan hüquqları üzrə Dövlət Proqramı”nın hazırlanması və qəbul edilməsi; 
 

- “Sahibkarlıq sahəsində aparılan yoxlamaların dayandırılması haqqında” 
Azərbaycan Respublikasının 2015-ci il 20 oktyabr tarixli, 1410-IVQ saylı 
Qanununun 1-ci maddəsinə dəyişiklik edilməklə orada göstərilən müddətin 
uzadılması zərurəti yarandığı halda, həmin Qanunun 2.1-ci maddəsinin birinci 
cümləsi ilə müəyyən edilmiş yoxlamalar siyahısına “insan hüquq və azadlıqlarının 
pozulması halları”nın da əlavə edilməsi; 
 

- borclu dövlət orqanlarına münasibətdə məhkəmə qərarlarının icrası 
mexanizminin işlənib hazırlanması, bununla bağlı Azərbaycan Respublikasının 
Dövlət Büdcəsində maliyyə vəsaitinin nəzərdə tutulması; 

 
- cinayət prosesində əlilliyi olan müdafiəçinin iştirakının səmərəli təmin 

olunması məqsədilə Azərbaycan Respublikası Cinayət-Prosessual Məcəlləsinin 
92.3.2-ci maddəsində “uzun sürən ağır xəstəliyinə,” sözlərindən sonra 
“orqanizmin funksiyalarının 81-100 faiz pozulmasına” sözlərinin əlavə edilməsi; 
 

- “Azərbaycan Respublikasının vətəndaşlığı haqqında” Azərbaycan 
Respublikası Qanununun qüvvəyə mindiyi günədək Azərbaycan Respublikasının 
vətəndaşlığında olmuş şəxslərin Azərbaycan Respublikasının vətəndaşı 
sayılması üçün, həmin şəxsin bu Qanun qüvvəyə mindiyi günədək Azərbaycan 
Respublikasında yaşayış yeri üzrə qeydiyyatda olmasına dair məhdudlaşdırıcı 
tələbin qanundan çıxarılması; 
 

- doğum haqqında şəhadətnaməsi olmadığı üçün şəxsiyyət vəsiqəsi və ya 
şəxsiyyət vəsiqəsi olmadığı üçün doğum haqqında şəhadətnamə ala bilməyən 
yetkinlik yaşına çatmış vətəndaşların şəxsiyyət vəsiqəsi ilə təmin edilməsi 

məqsədilə Azərbaycan Respublikası Nazirlər Kabinetinin 2003-cü il 31 oktyabr 
tarixli, 145 nömrəli Qərarı ilə təsdiq edilmiş “Vətəndaşlıq vəziyyəti aktlarının 
dövlət qeydiyyatı Qaydası”nın 9.7-ci maddəsinin birinci abzasının sonuna 
“şəxsiyyəti təsdiq edən sənəd olmadıqda doğumun qeydə alınmasına dair 
məlumatlar müvafiq icra hakimiyyəti orqanının sorğusu əsasında sorğu edən 
orqana təqdim edilməsi”ni özündə əks etdirən cümlənin əlavə edilməsi; 

 
- doğum haqqında şəhadətnaməsi olmadığı üçün şəxsiyyət vəsiqəsi, eyni 

zamanda şəxsiyyət vəsiqəsi olmadığı üçün təkrar şəhadətnamə ala bilməyən 
yetkinlik yaşına çatmış vətəndaşların şəxsiyyət vəsiqəsi ilə təmin edilməsi 
məsələsinin asanlaşdırılması məqsədilə “Azərbaycan Respublikası vətəndaşının 
şəxsiyyət vəsiqəsi haqqında” Azərbaycan Respublikası Qanununun tətbiqi 
barədə Əsasnamənin 2.2.2-ci maddəsinin sonuna mötərizədə “16 yaşına çatmış 
şəxsin doğum haqqında şəhadətnaməsi olmadıqda şəhadətnamədə qeyd olunan 
məlumatların sorğu əsasında müvafiq icra hakimiyyəti orqanından alınması”nı 
özündə əks etdirən sözlərinin əlavə edilməsi; 

 
- məişət zorakılığı ilə bağlı qanunvericilikdə cinayət məsuliyyətinin təsbit 

edilməsi, eləcə də xarici ölkələrin təcrübəsi nəzərə alınaraq, bu cinayəti törətmiş 
şəxslərə münasibətdə cəzanın təyin edilməsi ilə yanaşı, məhkəmə tərəfindən 
müəyyən müddətə məişət zorakılığından zərər çəkmiş şəxslə birgə yaşayış 
yerində qalmağın qadağan edilməsi; uşağa qarşı və ya onun iştirakı ilə məişət 
zorakılığı törədildikdə, uşaqla ünsiyyətin məhdudlaşdırılması; məişət 
zorakılığından zərər çəkmiş şəxsin daimi və ya müvəqqəti yaşadığı, eləcə də iş, 
təhsil, müalicə və ya digər səbəblərdən müvəqqəti və ya sistematik qaydada ola 
biləcəyi yerə müəyyən məsafədə yaxınlaşmağın qadağan edilməsi; məişət 
zorakılığından zərər çəkmiş şəxslə şəxsən və ya üçüncü şəxslər vasitəsilə 
yazışmaların, telefon danışıqlarının, poçt, rabitə və ya elektron kommunikasiya 
vasitələri ilə əlaqənin qadağan edilməsi kimi məhdudiyyət tədbirlərinin təyin 
edilməsinə dair Azərbaycan Respublikasının Cinayət Məcəlləsinə müvafiq 
dəyişikliyin edilməsi; 

 
- cinayət təqibi barədə məlumatlardan şübhəli və təqsirləndirilən şəxslərin, 

eləcə də məhkumların ailə üzvlərinə, xüsusən də onların azyaşlı övladlarına qarşı 
psixoloji təzyiq vasitəsi (bullinq) kimi istifadə edilməsinin və bu təzyiqin səbəb ola 
biləcəyi ağır nəticələrin (özünü öldürmə həddinə çatdırma, özünə xəsarət 
yetirmə, tərəflər arasında ağır nəticələrə səbəb ola biləcək münaqişələrin baş 
verməsi və s.) qarşısının alınması məqsədilə mediada şübhəli və təqsirləndirilən 
şəxslər barəsində verilən (dərc edilən) foto və video materiallarda onların üz 
görüntüsünün yayğın (bulanıq, pikselli və s.) şəkildə təsvir edilməsi ilə bağlı 
qanunvericiliyə zəruri əlavə və dəyişikliklərin edilməsi; 

 
- Azərbaycan Respublikası Ailə Məcəlləsinin 10.2-ci maddəsinə əsasən, 

üzürlü səbəblər olduqda, nikaha daxil olmaq istəyən və nikah yaşına çatmamış 
şəxslərin nikah yaşının 1 ildən çox olmayaraq azaldılmasına icazə verilə 
bilindiyini nəzərə alaraq, həmin maddədə istifadə olunan “üzürlü səbəblər” 
ifadəsinin mənasına qanunla aydınlıq gətirilməsi; 

 
- Azərbaycan Respublikası Konstitusiyasının 32-ci maddəsinin tələbləri 

nəzərə alınmaqla, eləcə də xarici ölkələrin təcrübəsi öyrənilməklə kiberbullinqə 
(internet informasiya ehtiyatları vasitəsi ilə təzyiq, təhdid, zorakılıq və digər növ 

təsirə) qarşı mübarizə tədbirlərinin gücləndirilməsi, bu sahədə qanunvericiliyin 
təkmilləşdirilməsi; 

 
- uşaqlara münasibətdə kiberbulinqlə bağlı internet platformalarının 

təhlükəsizliyinin artırılması, uşaqlara və valideynlərə internet şəbəkəsində 
təhlükəsiz, adekvat və zərərsiz davranışın təbliği və təşviq edilməsi, qeyd olunan 
sahədə aidiyyəti qurumlarla birgə layihələrin hazırlanması və icrası; 

 
- ödəmə qabiliyyətini itirmiş qeyri-dövlət müəssisələri tərəfindən işçilərə 

əmək haqları üzrə və istehsalatda alınmış xəsarətlərə görə borcların ödənilməsi 
məqsədilə dövlət təminat sisteminin yaradılması və bununla bağlı zəruri 
mexanizmlərin hazırlanması məqsədilə qanunvericiliyə dəyişikliklərin edilməsi; 
 

- ahıl şəxslərin sosial-hüquqi müdafiəsinin daha da gücləndirilməsini təmin 
etmək məqsədilə “Ahıl vətəndaşların sosial hüquqlarının müdafiəsi üzrə Dövlət 
Proqramı”nın qəbul edilməsi;  

 
- insanların mədəniyyət təsisatlarından və mədəni sərvətlərdən istifadə 

etmək hüququnun daha səmərəli təmin edilməsinin əhəmiyyətini, xüsusi 
xidmətləri olan və 65 yaşı tamam olmuş aktyorların zəngin təcrübəsinin gənc 
aktyorlara ötürülməsində, habelə müvafiq sahədə peşəkarlıq səviyyəsinin 
artırılmasında xidmətlərini nəzərə alaraq, Azərbaycan Respublikası Əmək 
Məcəlləsinin 4-cü maddəsinin 3-cü hissəsinin dövlət teatrlarının aktyor 
truppasında olan artistlərə də şamil edilməsi; 

 
- birinci dərəcə gözdən əlilliyi olan şəxslərin hüquqlarının səmərəli 

müdafiəsinin təmin edilməsi, o cümlədən ayrı-seçkilik hallarının qarşısının 
alınması məqsədilə Azərbaycan Respublikası Nazirlər Kabinetinin 2019-cu il 18 
fevral tarixli, 57 nömrəli Qərarı ilə təsdiq edilmiş “Pedaqoji fəaliyyətlə məşğul 
olmağa yol verməyən xəstəliklərin Siyahısı”ndan “Binokulyar korluq” və 
“Binokulyar ağır görmə pozuntusu” xəstəliklərinin çıxarılması; 

 
- “Məşğulluq” altsistemindəki vakansiya bankında olan münasib boş iş yeri 

tutulduğu halda işəgötürən tərəfindən bu barədə məlumatın dərhal məşğulluq 
orqanına verilməsi ilə bağlı qanunvericilikdə imperativ normanın nəzərdə 
tutulması; 

 
- yeni iş yerinin yaranması və ya iş yerinin boşalması, habelə boş iş yerinin 

tutulub-tutulmaması barədə məlumatların verilməsində operativliyin təmin 
edilməsi məqsədilə Azərbaycan Respublikası İnzibati Xətalar Məcəlləsinin 540-cı 
maddəsinin (“Məşğulluq haqqında qanunvericiliyin pozulması”) 540.2 və 540.3-cü 
hissələri ilə müəyyən edilmiş “5 (beş) iş günü” müddətinin azaldılması; 
 

- sosial müdafiəyə xüsusi ehtiyacı olan və işə düzəlməkdə çətinlik çəkən 
şəxslər üçün kvota tətbiq olunan müəssisələrin işəgötürənləri tərəfindən müvafiq 
kvota çərçivəsində belə şəxslərin işə qəbul edilməsindən qanuni əsaslar olmadan 
imtina edilməsinə görə inzibati məsuliyyətin müəyyən edilməsi ilə bağlı 
Azərbaycan Respublikası İnzibati Xətalar Məcəlləsinin 540-cı maddəsinə 
(məşğulluq haqqında qanunvericiliyin pozulmasına görə) əlavələr edilməsi; 

- qadınların pensiya yaşının 63 yaş müəyyən edilməsi ilə bağlı “Əmək 
pensiyaları haqqında” Azərbaycan Respublikası Qanununda müvafiq 
dəyişikliklərin edilməsi; 

 
- əmək pensiyasının minimum məbləği artırılarkən həmin artıma qədər 

təyin edilmiş pensiya məbləğlərinin müvafiq artıma mütənasib və ya müəyyən 
məbləğdə artırılması; 

 
- əhalinin, xüsusilə aztəminatlı ailələrin və həssas qrupların real ehtiyacları 

nəzərə alınaraq, minimum istehlak səbətinin tərkibindəki ərzaq məhsullarının 
miqdarının (həcminin) artırılması məqsədilə Azərbaycan Respublikası Nazirlər 
Kabinetinin 2005-ci il 23 iyun tarixli, 118 saylı Qərarı ilə təsdiq edilmiş 
“Azərbaycan Respublikasında minimum istehlak səbətinin tərkibi”nə yenidən 
baxılması; 

 
- aztəminatlı ailələrin sosial müdafiəsinin yaxşılaşdırılması məqsədilə 

sosial yardımın təyin olunması zamanı istismara yararsız olan nəqliyyat 
vasitəsinin nəzərə alınmaması ilə bağlı Azərbaycan Respublikası Nazirlər 
Kabinetinin 2016-cı il 5 fevral tarixli 37 saylı qərarı ilə təsdiq edilmiş “Ünvanlı 
dövlət sosial yardımın alınması üçün müraciət edilməsi, onun təyin olunması, 
verilməsi və verilməsindən imtina edilməsi Qaydaları”na əlavə və dəyişikliklərin 
edilməsi; 

 
- sağlamlıq imkanları məhdud 18 yaşınadək uşaqlara müavinətin, beşdən 

çox uşağı olan qadınlara müavinətin və borcun (o cümlədən kreditin) ailə 
üzvünün aldığı cari transfertlər siyahısından çıxarılması məqsədlə Azərbaycan 
Respublikası Nazirlər Kabinetinin 2016-cı il 5 fevral tarixli, 37 nömrəli qərarı ilə 
təsdiq edilmiş “Ünvanlı dövlət sosial yardımın alınması üçün müraciət edilməsi, 
onun təyin olunması, verilməsi və verilməsindən imtina edilməsi Qaydaları”na 
dəyişikliklər edilməsi; 

 
- kommunal xərclərdə olan artım nəzərə alınmaqla, habelə bir çox hallarda 

ağır mənzil-məişət şəraitində yaşayan aztəminatlı ailələrin həyat və 
sağlamlıqlarını qorumaları və yaşayış şəraitini təmin etmələri məqsədilə 
kommunal xərcləri ödəmək məcburiyyətində qalmaları səbəbindən Azərbaycan 
Respublikası Nazirlər Kabinetinin 2016-cı il 5 fevral tarixli, 37 nömrəli qərarı ilə 
təsdiq edilmiş “Ünvanlı dövlət sosial yardımın alınması üçün müraciət edilməsi, 
onun təyin olunması, verilməsi və verilməsindən imtina edilməsi Qaydaları”nın 
3.7.6-ci (“ailənin adambaşına düşən kommunal və rabitə xərclərinin cəminin orta 
aylıq məbləği ölkə üzrə təsdiq olunmuş yaşayış minimumunun 15 (on beş) faizinə 
bərabər və ya ondan yuxarı olduqda;”) yarımbəndinin sosial yardımın təyin 
olunmasından imtina edilməsi əsasları siyahısından çıxarılması; 

 
- Azərbaycan Respublikası Nazirlər Kabinetinin 2016-cı il 5 fevral tarixli, 37 

nömrəli qərarı ilə təsdiq edilmiş “Ünvanlı dövlət sosial yardımın alınması üçün 
müraciət edilməsi, onun təyin olunması, verilməsi və verilməsindən imtina 
edilməsi Qaydaları”nın 5-ci (Ailənin orta aylıq gəlirinin hesablanması) hissəsinin 
tələbləri nəzərə alınaraq, həmin Qaydaların 4.8-ci (“Aztəminatlı ailənin üzvü 
“Məşğulluq haqqında” Azərbaycan Respublikasının Qanununa uyğun olaraq 
özünüməşğulluğa cəlb edildiyi hallarda, həmin ailənin sosial yardım almaq üçün 
müraciət etmək hüququ seçilmiş özünüməşğulluq istiqaməti üzrə əmlakın 
verilməsi barədə müqavilənin qüvvədə olduğu müddətdə məhdudlaşdırılır”) 

bəndində müvafiq dəyişikliyin edilməsi və özünüməşğulluğa cəlb edilmiş şəxsin 
ailəsinin gəlirləri yoxlanıldıqdan sonra müvafiq Qaydaların tələbləri nəzərə 
alınmaqla ailənin sosial yardım almaq üçün müraciət etmək hüququnun müəyyən 
edilməsi; 

 
- 3 yaşınadək uşağa qulluğa görə müavinətin əmək fəaliyyəti ilə məşğul 

olmayan şəxslərə də şamil edilməsi; 
 
- ölkəyə idxal edilən və əhali tərəfindən istifadəsinə icazə verilən dərman 

vasitələrinin keyfiyyətinə nəzarətin gücləndirilməsi; 
 
- əlillik vəziyyətinin qiymətləndirilməsi ilə bağlı rəsmiləşdirilmiş 

göndərişlərə dair qərarların qəbul edilməsi zamanı süründürməçiliyin qarşısının 
alınması və obyektivliyin təmin edilməsi məqsədilə tibbi-sosial ekspert 
komissiyaları ilə həkim məsləhət komissiyaları arasında funksional 
əlaqələndirmənin təmin edilməsi; 

 
- əlillik vəziyyətinin müəyyən edilməsi zamanı əyani müayinəyə dəvət 

edilmiş şəxslərə qarşı süründürməçilik hallarının qarşısının alınması; 
 
- əlilliyin müəyyən olunması ilə bağlı həkim məsləhət komissiyalarının 

göndərişləri ilə tibbi sosial ekspert komissiyalarının rəyləri arasında ziddiyyətlərin 
aradan qaldırılması məqsədilə “Tibbi-Sosial Ekspert Komissiyasına göndərişlərin 
reyestri”nə daxil edilməli olan məlumatlara dair tələblərin (ayrı-ayrı xəstəliklərlə 
bağlı tələb olunan stasionar müalicə müddəti (çarpayı günlərinin sayı), əsas 
xəstəliyi və onun ağırlaşmalarını təsdiq edən ixtisaslaşmış müalicə, habelə 
funksiya pozuntularına səbəb olan patoloji dəyişikliklər, diaqnozu təsdiq edən 
laborator və instrumental müayinələr və s.) dəqiq müəyyən edilməsi; 

 
- əlilliyi olan şəxslərin hüquqlarının təmin edilməsi sahəsində səmərəliliyin 

artırılması məqsədilə “Əlilliyi olan şəxslərin hüquqları haqqında” Azərbaycan 
Respublikası Qanununun 3.3-1-ci maddəsi ilə əlilliyin təkrar qiymətləndirilməsi 
üçün nəzərdə tutulmuş 6 ay müddətin 12 ay müəyyən edilməsi; 

 
- əlilliyin təyin olunması zamanı tələb olunan stasionar müalicənin bütün 

vətəndaşlar üçün əlçatanlığının (məsafə və maddi durum nəzərə alınmaqla) 
təmin edilməsi və ixtisaslaşmış tibb müəssisələrində yüklülüyün (çarpayı sayı 
nəzərə alınmaqla) azaldılması məqsədilə Bakı şəhəri ilə yanaşı, regionlarda da 
baza tibb müəssisələrinin (ixtisaslaşmış tibb müəssisələrinin) müəyyən edilməsi 
və ya təşkil olunması; 
 

- imtiyazlı qruplardan olan və dövlət hesabına dərman preparatları ilə 
təmin edilən şəxslərin sağlamlığının qorunması hüququnun daha səmərəli təmin 
edilməsi məqsədilə “Pulsuz dərman reseptləri əsasında verilən dərman 
preparatlarının siyahısı”nın növlərinin və ya əvəzedicilərinin sayının artırılması; 

 
- ehtiyacı olan insanların, xüsusilə aztəminatlı şəxslərin ambulator şəraitdə 

həyata keçirilən müalicə prosesində tibbi göstəriş əsasında tələb olunan dərman 
vasitələrinin qiymətlərinə əlçatanlığının təmin edilməsi məqsədilə tədbirlərin 
görülməsi; 

- pasiyentlərin hüquqlarının etibarlı təmin edilməsi məqsədilə 
“Pasiyentlərin hüquqlarının müdafiəsi haqqında” qanunun qəbulunun 
sürətləndirilməsi; 
 

- insan sağlamlığının qorunması üçün vacib hesab edilən bütün tibbi 
xidmətlərin (xəstəliklərin) Azərbaycan Respublikası Nazirlər Kabinetinin 2020-ci il 
10 yanvar tarixli, 5 nömrəli Qərarı ilə təsdiq edilmiş “İcbari tibbi sığorta üzrə 
Xidmətlər Zərfi”nə daxil olan tibbi xidmətlərin siyahısına əlavə edilməsi ilə həmin 
siyahı üzrə xidmətlərin həcminin genişləndirilməsi; 

 
- psixiatriya xəstəxanalarında və narkoloji dispanserlərdə (mərkəzdə) 

müalicə olunan, müalicə müddəti bitmiş, lakin yaşayış yeri olmayan pasiyentlərin 
sosial xidmət müəssisələrinə köçürülməsi üzrə mexanizmin hazırlanması,  eyni 
zamanda sosial xidmət müəssisələrində limitin (yaşayış yerlərinin) artırılması; 

 
- orta məktəb şagirdlərinə verilən əsas tədris vəsaitləri ilə yanaşı, tədris 

proqramının ayrılmaz tərkib hissəsi olan əlavə tədris vəsaitlərinin də dövlət 
büdcəsi hesabına maliyyələşdirilməsi; 

 
- orta məktəblərdə şagird sayına uyğun müəyyən edilən mövcud psixoloq 

ştatlarının artırılması, peşəkar və ixtisaslaşmış psixoloqların cəlb edilməsi; 
 
- müəllim-şagird münasibətlərində yarana biləcək mübahisələrin effektiv 

həlli məqsədilə təhsil sistemində mediasiya institutunun bu və ya digər formada 
tətbiqi ilə bağlı beynəlxalq təcrübənin öyrənilməsi və tətbiqi; 

 
- Azərbaycan Respublikası vətəndaşlarına münasibətdə dövlət ali və orta 

ixtisas təhsili müəssisələrində dövlət sifarişli yerlərin sayının ödənişli ixtisas 
yerlərinə nisbətdə artırılması; 

 
- yerli icra hakimiyyəti orqanlarının, Azərbaycan Respublikası Elm və 

Təhsil Nazirliyinin və Azərbaycan Respublikası Fövqəladə Hallar Nazirliyinin 
birgə monitorinqlər aparmaqla regionlarda hələ də qəzalı vəziyyətdə olan məktəb 
və uşaq bağçalarının müəyyən edilərək yenidən qurulması və ya əsaslı təmir 
edilməsi istiqamətində zəruri tədbirlərin həyata keçirilməsi;   

 
- Bakı şəhərində və respublikanın müxtəlif yaşayış məntəqələrində uşaq 

sayı və tələbat nəzərə alınmaqla, dövlət məktəbəqədər təhsil müəssisələrinin 
sayının artırılması; 

 
- körpələr evində təqdim olunan məhsulların azyaşlıların enerji və qida 

maddələrinə olan tələbatını ödəməsi məqsədilə  “Təhsil müəssisələrində, 
xəstəxanalarda və sosial sahənin digər ictimai müəssisələrində vətəndaşların 
qida normalarının tətbiq edilməsi haqqında” Azərbaycan Respublikası Nazirlər 
Kabinetinin 1994-cü il 9 mart tarixli, 103 nömrəli Qərarının 3 nömrəli əlavəsində 
verilmiş “Körpələr evində, bağça-körpələr evində və uşaq evlərində uşaqlar üçün 
qida normaları”nın müasir standartlara uyğunlaşdırılması; 

 
- respublikanın bir sıra bölgələrində havanın daha tez soyuması 

nəticəsində məktəblərin isidilməsində yaranan problemlərin şagirdlərin səhhətinə 
neqativ təsir göstərməsini, bununla da davamiyyətin aşağı düşməsini nəzərə 
alaraq, həmin təhsil müəssisələrində qış mövsümünə keçidin müvafiq tarixlər (15 

noyabr – 15 aprel tarixləri)  üzrə deyil, hava şəraitinə uyğun tətbiq olunması, 
bununla əlaqədar Azərbaycan Respublikası Nazirlər Kabinetinin 2020-ci il 24 
fevral tarixli, 65 nömrəli Qərarı ilə təsdiq edilmiş, “Elektrik və istilik enerjisi, habelə 
qaz təchizatı sahəsində payız-qış mövsümünə hazırlıq işlərinin aparılması 
Qaydası”na müvafiq dəyişikliyin edilməsi; 

 
- ipoteka krediti ilə mənzil almaq və ya digər kreditlər əldə etməklə maddi 

vəziyyətini yaxşılaşdırmaq istəyən əlilliyi olan şəxslərlə sığorta müqaviləsinin 
bağlanmasını və onların bu hüquqdan istifadəsini məhdudlaşdırdığına görə 
Azərbaycan Respublikası Maliyyə Nazirliyi Kollegiyasının 2014-cü il 23 sentyabr 
tarixli, Q-21 nömrəli qərarı ilə təsdiq edilmiş “Fiziki şəxslərə təqdim edilən kredit 
müqavilələri üzrə borcalanın həyatının ölüm halından və əmək qabiliyyətinin 
itirilməsi hallarından sığortası Qaydaları”nın 4.3.2-ci yarımbəndinin (sığorta 
müqaviləsində başqa cür müəyyən edilmədiyi hallarda, birinci və ikinci dərəcə 
əlilliyi olan şəxslərlə bağlı sığorta müqaviləsi bağlanmır) çıxarılması; 

 
- tikintisi aparılan bina və qurğuların təmas sahəsində (yaxınlığında) 

yerləşən evlərdə yaşayan insanların mülkiyyət, mənzil və təhlükəsiz yaşamaq 
kimi hüquqlarının etibarlı müdafiəsinin təmin edilməsi, ətraf mühitin 
çirkləndirilməsinə qarşı mübarizə tədbirlərinin gücləndirilməsi, neqativ nəticələrə 
səbəb ola biləcək halların qarşısının alınması məqsədilə aidiyyəti dövlət 
qurumları tərəfindən qabaqlayıcı tədbirlərin görülməsi və nəzarətin 
gücləndirilməsi; 

 
- respublikanın ayrı-ayrı bölgələrində müxtəlif vaxtlarda baş vermiş təbii 

fəlakətlər (zəlzələ, sel, leysan yağışları, tufan, sürüşmə və s.) nəticəsində qəzalı 
vəziyyətə düşmüş və bərpası üçün hələ də öz növbəsini gözləyən evlərin müvafiq 
komissiyaların fəaliyyəti çərçivəsində aşkar edilərək qeydiyyata alınması, habelə 
təmiri, bərpası və ya yenidən qurulması üzrə tədbirlərin görülməsi, bu məqsədlə 
zəruri maliyyə vəsaitinin ayrılması; 

 
- qanunvericiliklə müəyyən edilmiş qaydada dövlət qəbul komissiyası 

tərəfindən istismarına icazə verilməyən, daşınmaz əmlakın dövlət reyestrində 
xüsusi mülkiyyət kimi qeydiyyata alınmayan və sığorta edilməyən çoxmənzilli 
binalarda mənzillərin satılmasına qanunla qadağa qoyulması; 
 

- yol hərəkəti iştirakçılarının təhlükəsizliyinin təmin olunması, 
heyvandarlıqla məşğul olan sakinlərin təhlükəsiz hərəkətinin, örüş və torpaq payı 
sahələrindən maneəsiz istifadəsinin təmin edilməsi məqsədilə magistral yollarda 
xüsusi yeraltı keçidlərin inşa edilməsi; 

 
- sərnişinlərin ictimai nəqliyyata əlçatanlığının təmin edilməsi, gecikmələrin 

və sıxlığın qarşısının alınması məqsədilə xidmət keyfiyyətinin artırılması, 
istismarda olan avtobusların texniki sazlığına, sanitar-gigiyenik normalara 
nəzarətin gücləndirilməsi, avtobusların sayının və aralıq müddətinin (intervalın) 
müvafiq marşrut xətləri üzrə sərnişinlərin sıxlığına uyğunlaşdırılması, daşıyıcı 
şirkətlərin fəaliyyətinə, o cümlədən sürücülərin sağlamlıq və psixoloji vəziyyətinə 
nəzarətin artırılması;   
 
 - əlverişli və intensiv nəqliyyat vasitəsi kimi yaradılan, Bakı şəhəri 
əhalisinin müntəzəm istifadə etdiyi və şəhərin nəqliyyat sistemində müstəsna rola 
malik olan Bakı metrosunda sərnişindaşımanın tənzimlənməsi, sərnişinlərin sıx 

saatlarında əlçatanlığın, habelə təhlükəsiz və maneəsiz daşınmanın təmin 
edilməsi, xüsusilə sərnişinlərin gündəlik həyat tərzinə göstərdiyi mənfi psixoloji 
təsirlərin qarşısının alınması, istər metro stansiyalarının foye və platformalarında, 
istərsə də hərəkətdə olan qatarların daxilində baş verə biləcək təhlükəli halların 
qarşısının alınması, həmçinin qatarların havalandırma sistemləri ilə təchiz 
olunması məqsədilə tədbirlərin həyata keçirilməsi; 

 
- inkişaf tempinə uyğun artmaqda olan sərnişin sıxlığının, yerüstü 

nəqliyyatın yükünün və tıxacların nisbətən azaldılması məqsədilə Bakı 
şəhərindəki mövcud ictimai nəqliyyat növləri (avtobus, metro, elektrik qatarı) 
arasında səmərəli əlaqələndirmənin təmin edilməsi; 

 
- əvvəllər Bakı şəhərinin mərkəzindən bir çox şəhərətrafı qəsəbələrə 

hərəkət edən elektrik qatarlarının bərpa edilməsi istiqamətində tədbirlərin 
görülməsi; 
 

- Ödənişli parklama yerləri üçün (özəl parklama yerləri istisna olmaqla) 8, 
12 və 24 saatlıq abunə paketləri müəyyən edilməklə “Vahid parklama kartı” 
(vahid ödəniş aparmaqla abunə dövrü ərzində bütün ödənişli parklama 
yerlərindən istifadəyə imkan verən) sisteminin tətbiqi; 

 
- respublikamızın bir sıra bölgələrində suvarma suyu ilə bağlı problemlərin 

həlli məqsədilə yeni artezian quyularının qazılması üçün əlavə maliyyə vəsaitinin 
ayrılması və ya nəzərdə tutulmuş vəsaitin artırılması; 

 
- Azərbaycan Respublikası Qaçqınların və Məcburi Köçkünlərin İşləri üzrə 

Dövlət Komitəsinin 2013-cü il 23 may tarixli, 1 nömrəli qərarı ilə təsdiq edilmiş 
“Azərbaycan Respublikasında məcburi köçkünlərə (ölkə daxilində köçürülmüş 
şəxslərə) “məcburi köçkün” statusu və onu təsdiq edən vəsiqənin verilməsinə dair 
Qaydalar”a “atası “məcburi köçkün” statusuna malik olan, valideynləri 
boşandıqdan sonra anasının himayəsində qalmış və Azərbaycan 
Respublikasının şəxsiyyət vəsiqəsini almış uşaqlara” da “məcburi köçkün” 
statusunun və onu təsdiq edən vəsiqənin verilməsinə dair müddəanın əlavə 
edilməsi; 

 
- qadınların təhsil və bərabərlik hüququnun təmin edilməsi məqsədilə 

onların xüsusiləşdirilmiş ali hərbi təhsil müəssisələrində təhsil almaq üçün 
müraciət etmək imkanlarının təmin olunması; 

 
- hərbi qulluqçuların sosial müdafiəsinin gücləndirilməsi məqsədilə onlara 

ərzaq üçün ödənilən aylıq pul kompensasiyasının məbləğinin Azərbaycan 
Respublikası Nazirlər Kabinetinin 2005-ci il 23 iyun tarixli, 118 saylı Qərarı ilə 
təsdiq edilmiş “Azərbaycan Respublikasında minimum istehlak səbətinin 
tərkibi”ndəki ərzaq məhsullarının aylıq dəyərinə uyğunlaşdırılması; 
 

- “Şəhid adının əbədiləşdirilməsi və şəhid ailələrinə edilən güzəştlər 
haqqında” Azərbaycan Respublikası Qanununun 1-ci maddəsinin ikinci 
hissəsində şəhid ailəsinin üzvləri sırasına “əri (arvadı), valideynləri və övladları 
olmadıqda, qardaşları (bacıları)”, habelə “qəyyumu” sözlərinin əlavə edilməsi; 
 

- “Azərbaycan Ordusunun hərbi qulluqçularının sosial müdafiəsinin 
gücləndirilməsi tədbirləri barədə ” Azərbaycan Respublikası Prezidentinin 2011-ci 

il 28 dekabr tarixli, 569 nömrəli Fərmanının tələblərinin Azərbaycan Respublikası 
Silahlı Qüvvələrinin bütün hərbi qulluqçularına (müddətli həqiqi hərbi xidmət hərbi 
qulluqçusu istisna olmaqla) şamil edilməsi; 

 
- müdafiə orqanlarında qulluğun (hərbi xidmətin) dövlət qulluğunun xüsusi 

növü olduğunu nəzərə alaraq, hərbi qulluqçularla (zabitlər və müddətli həqiqi 
hərbi xidmət hərbi qulluqçusu istisna olmaqla) bağlanılan ilkin müqavilənin 
müddətinin dövlət qulluğuna qəbul zamanı tətbiq edilən sınaq müddətinə 
uyğunlaşdırılması; 

 
- yaşayış yeri xidmət yerindən uzaq olan zabit, gizir (miçman) və 

müddətdən artıq həqiqi hərbi xidmət hərbi qulluqçularına nəqliyyat xərclərinin 
müəyyən edilməsi; 

 
- güzəştli şərtlərlə mənzil əldə etmiş (müddətli həqiqi hərbi xidmətdə olan 

hərbi qulluqçular istisna olmaqla) və ya yaşayış sahəsinə ehtiyacı olan hərbi 
qulluqçu kimi mənzillə təmin edilmiş, lakin sonradan xidmət yeri dəyişdirilmiş 
həqiqi hərbi xidmət hərbi qulluqçularına müvəqqəti mənzilin kirayəsi üçün aylıq 
kompensasiya məbləğinin müəyyən edilməsi; 

 
- Azərbaycanın ərazi bütövlüyü uğrunda gedən döyüş əməliyyatlarında 

iştirak etmiş və “Azərbaycan Respublikasının müharibə veteranı” statusu verilmiş 
şəxslər üçün döş nişanının təsis edilməsi; 

 
- şəhərlərarası telefon danışıqlarının haqqının dövlət büdcəsi hesabına 

ödənilməsi məqsədilə Azərbaycan Respublikası Cəzaların İcrası Məcəlləsinə 
müvafiq dəyişikliyin edilməsi; 

 
- Konstitusiya Qanununu ilə təsbit edilmiş səlahiyyətlər çərçivəsində 

müəyyən müddətə azadlıqdan məhrum etmə növündə cəzaya məhkum edilmiş 
və ömürlük azadlıqdan məhrum etmə növündə cəzaya məhkum edilmiş şəxslərin 
Ombudsmana əlçatanlığının təmin edilməsi və hüquqlarının daha etibarlı 
müdafiəsinin təşkili məqsədilə həmin şəxslər üçün qanunvericiliklə müəyyən 
edilmiş telefonla danışmaq hüquqları ilə yanaşı, Ombudsmanın Çağrı Mərkəzi ilə 
əlaqə saxlamaları üçün onlara əlavə telefon danışığı hüququnun qanunvericiliklə 
təsbit edilməsi;  

 
- penitensiar müəssisələrdə psixoloji yardımla bağlı işin təkmilləşdirilməsi 

və məhkumlarla işləmək bacarığına malik peşəkar psixoloqlara olan ehtiyacın 
təmin edilməsi məqsədilə psixologiya ixtisası üzrə mütəxəssis hazırlayan ali 
təhsil müəssisələrində “penitensiar psixoloq” ixtisası üzrə mütəxəssislərin 
hazırlanması; 

 
- cəzaçəkmə müəssisələrində cəza çəkən məhkumların islah olunması, 

şəxsiyyətinin inkişafı və azad olunduqdan sonra cəmiyyətə adaptasiyası 
məqsədilə “Cəzaçəkmə müəssisələrində cəza çəkən məhkumların islah edilməsi 
və sosiallaşması” üzrə məqsədli proqramın qəbul edilməsi; 

 
- ruhi xəstəliklərdən əziyyət çəkən və ya cəza çəkdiyi dövrdə psixi 

sağlamlıq vəziyyətində ciddi dəyişikliklər baş verən şəxslərin psixiatriya 
müəssisələrinə yerləşdirilməsi ilə bağlı mexanizmin təkmilləşdirilməsi məqsədlə 

tarixli, 4-N nömrəli qərarı ilə təsdiq edilmiş “Cəzanın çəkilməsinə mane olan ağır 
xəstəliklərə düçar olmuş məhkumların tibbi şəhadətləndirilməsi Qaydaları”nın 
yenidən işlənərək qəbul edilməsi. 

 
Qeyd edilənlərlə yanaşı, Ombudsman insan və vətəndaş hüquq və azadlıqlarının 

müdafiəsi, habelə Konstitusiya Qanunu ilə müəyyən edilmiş hallarda insan hüquqları 
pozuntularının qarşısının alınması sahəsində təsisat tərəfindən həyata keçirilən 
fəaliyyətin səmərəliliyinin artırılması məqsədilə aşağıda göstərilmiş məsələlərin həllinin 
zəruriliyini diqqətə çatdırır: 

 
- Ombudsman təsisatında fəaliyyət göstərən “İnsan hüquqları 

kitabxanası”nın inkişaf etdirilməsi və təkmilləşdirilməsi, fəaliyyətinin müasir 
tələblər səviyyəsində qurulması məqsədilə elektron kitabxananın yaradılmasına 
texniki və maliyyə dəstəyinin verilməsi; 

 
- bərabərlik hüququnun təmin edilməsinin və ayrı-seçkiliyin qarşısının 

alınmasının monitorinqi və təşviqi üzrə müstəqil monitorinq mexanizminin 
funksiyalarının həyata keçirilməsini təmin etmək məqsədilə Ombudsman 
Aparatında müvafiq struktur bölmənin yaradılmasına texniki və maliyyə 
dəstəyinin verilməsi; 

 
- ölkəmizdə insan hüquq və azadlıqlarının müdafiəsi istiqamətində həyata 

keçirilən tədbirlərlə bağlı beynəlxalq qurumların geniş məlumatlandırılması, 
respublikamızda insan hüquqlarının və ölkəmizin milli maraqlarının müdafiəsi 
baxımından əhəmiyyətli olan beynəlxalq tədbirlərin keçirilməsi, müxtəlif ölkələrdə 
fəaliyyət göstərən milli insan hüquqları institutları, habelə insan hüquqlarının 
müdafiəsi sahəsində ixtisaslaşmış beynəlxalq və regional qeyri-hökumət 
təşkilatları ilə əlaqələrin genişləndirilməsi, qabaqcıl təcrübənin əldə edilməsi və 
təcrübə mübadiləsinin həyata keçirilməsi, beynəlxalq və regional təşkilatların 
üzvü kimi fəaliyyətin davam etdirilməsi, eyni zamanda xarici ölkələrdə təşkil 
edilmiş beynəlxalq tədbirlərdə ezamiyyə qaydasında iştirak imkanlarının 
artırılması məqsədilə Ombudsman təsisatının illik büdcəsində müvafiq maliyyə 
təminatının nəzərə alınması; 

 
- Ombudsmanın rəsmi internet səhifəsinin müasir tələblərə cavab verən 

səviyyədə yenidən hazırlanmasına, həmçinin müasir və çevik idarəetmənin 
tətbiqi, idarələrarası elektron sənəd dövriyyəsi sisteminə inteqrasiyanın təmin 
edilməsinə, vətəndaşlara göstərilən xidmət səviyyəsinin, habelə çevikliyin 
artırılması məqsədilə Ombudsman Aparatında yaradılmış “Elektron sənəd 
dövriyyəsi sistemi”nin digər dövlət qurumları ilə əlaqələndirilməsinə texniki və 
maliyyə dəstəyinin göstərilməsi; 

 
- Ombudsmanın Regional mərkəzlərinin sayının artırılması, eyni zamanda 

Ombudsmanın Aparatının və Regional mərkəzlərinin maddi-texniki bazasının 
yenilənməsinə və müasirləşdirilməsinə maliyyə dəstəyinin verilməsi. 

